
Құрметті депутаттар!

 

Баршаңызды  кезекті  сессияның  ашылуымен  құттықтаймын!  Ел
игілігі үшін жасап жатқан қызметтеріңізге табыс тілеймін.

Өткен  сессияда  жемісті  жұмыс  жүргізілді.  Атап  айтқанда,
Парламенттің  екінші  сессиясында  102  заң  қабылданды.  Оның
ішінде  қоғамдық  бақылауға,  адам  саудасына  қарсы  күреске
қатысты заңдар бар. Сондай-ақ ғылым және технология саясатын,
жылу  энергетикасын,  басқа  да  мәселелерді  реттейтін  заңдар
күшіне енді.

Әлеуметтік  салаға,  әсіресе,  балаларды  қорғау  ісіне  айрықша
көңіл  бөлінді.  Ұлттық  қордан  балалардың  есепшотына  қаржы
аударуға  қатысты  заң  қабылданды.  Балаларды  құмар  ойынға
тартқандар  әкімшілік  заң  бойынша  жазаға  тартылатын  болды.



Кәмелетке толмаған балаларға зорлық-зомбылық көрсеткені үшін
берілетін жаза қатаңдады. Балалардың қауіпсіздігін қамтамасыз
етуге, әйелдер мен балаларға қатысты қылмыстың алдын алуға
арналған заң қабылданды.

Қазір  көптеген  азаматтың  мойнында  бірнеше  несие  бар  екені
жасырын емес. Бұл – өте өзекті мәселе, қоғамдық қатер десек те
болады. Сондықтан осы бағытта арнайы заңдар қабылданды.

Халықтың  әл-ауқатын  жақсартуға  септігі  тиетін  басқа  да
көптеген  шара  қолға  алынды.  Сіздер  бұл  жұмыспен  тікелей
айналысып, халықпен әрдайым тығыз байланыста болдыңыздар.

Мұның  бәрі  «Халық  үніне  құлақ  асатын  мемлекет»  қағидасын
орнықтыруға ықпал ететіні сөзсіз.

Табанды еңбектеріңіз үшін баршаңызға ризашылығымды білдіремін.
Дегенмен арқаны кеңге салуға болмайды. Әлі де атқаратын шаруа
көп.

Қазақстан халқы қазір мүлде жаңа саяси жағдайда өмір сүруде.
Соңғы  5  жылда  ауқымды  реформалар  жасалды.  Еліміздің  саяси
жүйесі  түбегейлі  өзгерді.  Жұрттың  сана-сезімінде  бетбұрыс
болып жатыр. Халықтың құқықтық мәдениеті артып келеді.

Азаматтардың бойында жаңа әдеттер, дағдылар қалыптасып, жаңа
құндылықтар  орнығуда.  Саяси  және  қоғамдық  болмысымыз,
менталитетіміз  және  мәдени  кодымыз  өзгере  бастады.

Бір сөзбен айтсақ, Әділетті Қазақстан құрылып жатыр. Мұның
бәрі, ең алдымен, халықтың қалауымен жасалуда. Сондықтан біз
алған бетімізден қайтпаймыз, бағытымыздан таймаймыз. Бүгін біз
алға  қойған  жоспарымызды  пысықтап,  мақсаттарымызды
айқындаймыз.

Қазір жер жүзінде геосаяси текетірестер белең алып тұр. Соған
қарамастан Қазақстан бейбіт әрі эволюциялық жолмен дамып келе
жатыр.

Біз  дамудың  жаңа  бағдарын  белгіледік.  Экономиканы



әртараптандыру  ісіне  тың  серпін  бердік.  Инфляция  баяулады,
яғни  былтырғы  ең  жоғарғы  деңгейден  2,5  есе  төмендеді.
Еліміздің  халықаралық  резерві  100  миллиард  доллардан  асты.
Өңдеу өнеркәсібі тау-кен саласымен салыстырғанда жылдам өсіп
жатыр.

Біз осы қарқынды жоғалтпауымыз керек. Бұған дейін жасалған
қолайлы жағдайды тиімді пайдаланып, жаңа инвестициялық кезеңді
бастауымыз қажет.

Үкімет  және  әкімдер  экономиканың  құрылымын  өзгертуге  баса
назар  аударуға  тиіс.  Еліміздің  тұрақты  дамуына  мүмкіндік
беретін  жаңа  тетіктерді  қарастырған  жөн.  Басты  мақсат  –
азаматтардың табысын арттыру. Жұмысты дұрыс үйлестіре білсек,
бұл – қолдан келетін шаруа.

Экономика өскен сайын әлеуметтік теңсіздік азайып, орта тап
күшейе түсуі керек. Сонда ғана біз еліміздің әлеуетін күшейте
аламыз. Ол үшін кез келген істің басты өлшемі тиімділік болуға
тиіс. Яғни, әрбір шешім, әрбір жоба ең алдымен елге пайдалы
болуы қажет.

Енді алдағы жұмыстың нақты бағыттарына тоқталайын.

БІРІНШІ. Ақша-несие саясаты мен фискалды саясаттың арасындағы
үйлесімсіздікті жою қажет.

Қазір нақты секторға несие әлі де ойдағыдай берілмей жатқанын
ашық  айтуымыз  керек.  Шағын  және  орта  бизнесті  жеткілікті
қаржыландыру  мәселесі  де  шешімін  тапқан  жоқ.  Бұл  жағдай
еліміздегі  іскерлік  ортаның  белсенділігіне,  экономиканың
тұрақтылығына  және  дәйекті  дамуына  кедергі  келтіріп  отыр.
Үкімет  пен  Ұлттық  Банк  бірлесіп,  осыған  қатысты  оңтайлы
шешімдер  ойластыруы  керек.  Банктердің  экономикаға  көбірек
қаржы құюына жағдай жасау қажет.

Халықаралық  сарапшылар  қазақ  банктерін  ресурсқа  бай  елдер
ішіндегі  ең  көп  пайда  табатын  банктер  санатына  қосады.
Сондықтан осы саладағы салық мөлшері әділ белгіленуге тиіс.



Банктердің акционерлері дивидендіне сәйкес салық төлеуі керек.
Банктерге мемлекет көрсеткен көмек тұрғысынан қарасақ, бұл –
өте орынды ұстаным.

Цифрлық  активтердің  айналымын  қамтамасыз  ету  және  банк
саласына  инновацияларды  қауіпсіздік  талабына  сәйкес  енгізу
үшін оны реттейтін тетіктердің тұрақты болуы маңызды.

Бізге Банктер туралы жаңа заң қажет. Бұл құжатта экономикалық
белсенділікті  қолдау  және  финтех  саласын  қарқынды  дамыту
сияқты өзекті мәселелер шешімін табуы керек. Қазір қолданып
жүрген заң шамамен 30 жыл бұрын қабылданған. Ол кезде заман да
мүлде басқа болды.

Ашығын  айтуымыз  керек,  бізде  республикалық  бюджеттің  кіріс
бөлігі орындалмай жатыр. Бұл – бұрынғы және қазіргі Үкімет
жұмысындағы  үлкен  олқылық.  Мұндай  жағдай  жиі  қайталанса,
түптеп келгенде, еліміздің дамуын тежейді. Сондықтан оған жол
бермеу қажет. Бюджет қаржысын тиімді пайдаланып, оның шығыс
бөлігін шектеп, қатаң бақылауда ұстаған жөн. Үкімет Ұлттық
Банкпен  бірлесіп,  осы  мәселеге  қатысты  нақты  шаралар
қабылдауға  тиіс.

Мемлекет қаржысының тұрақтылығын қамтамасыз етудің бірден бір
жолы  –  көрпеге  қарай  көсілу.  Сондықтан  бюджет  қаражатын
стратегиялық маңызы жоқ, аса шұғыл емес шаруаларға оңды-солды
шашуды доғару керек.

Бюджетаралық  қарым-қатынасты  да  ретке  келтіру  қажет.  Шағын
және орта бизнестен түсетін салықты аймақтардың өзінде қалдыру
дұрыс  әрі  уақтылы  қабылданған  шешім  болды.  Бұл  қадам
кәсіпкерліктің  дамуына  едәуір  серпін  берді.  Сонымен  қатар
әкімдердің дербестігін арттырды. Алайда кейбір әкімдер қосымша
кіріс көзіне ие болған соң, оны елге пайдасыз іске шашып,
тиімсіз  жұмсайтын  болды.  Аса  маңызды  емес  міндеттер  мен
жобаларға қаржы бөле бастады.

Үкімет бюджет тапшылығының орнын толтыратын қаржы көзін табу
үшін тиімді компенсациялық тәсілдер ойластыруы қажет.



Енді Ұлттық қордың рөліне жеке тоқталайын. Қордың қаражатын,
ең алдымен, мемлекет мүддесі үшін, яғни еліміздің стратегиялық
мақсаттарын  жүзеге  асыру  үшін  пайдалану  қажет.  Ұлттық  қор
шетелдік қаржы институттарына қызмет етпеуі керек. Ұлттық қор
–  ұзақ  мерзімге  арналған  макроэкономикалық  тұрақтылықты
қамтамасыз  ететін  аса  маңызды  құрал.  Сондықтан  оны  тиімді
басқару қажет.

Экономиканы  қарқынды  дамыту  үшін   тек  мемлекет  қаржысына
сүйену жеткіліксіз екені анық. Жеке инвестициялар тарту арқылы
іскерлік белсенділіктің артуына қолайлы жағдай жасаған жөн. Ол
үшін, ең алдымен, салық саясаты тұрақты болуға тиіс. Сонда
бизнес те сапалы дамуға ынталы болады және жауапкершілікпен
жұмыс істейді.

Жаңа салық кодексі қазіргі жүйені қайта жаңғыртуға арналған.
Бұл  құжат  салықтық  әкімшілендіру  ісінің  салық  төлеушілерге
деген сенімге негізделген мүлде жаңа жүйесін қалыптастыруға
тиіс. Кодекстің ережелерін әркім әрқалай қабылдамауы үшін оны
жеңілдетіп,  экономикалық  тұрғыдан  белсенді  азаматтың  бәріне
бірдей түсінікті ету өте маңызды.

Салық  режимдерін  кәсіпкерлерге  жасалған  қолайлы  жағдайдың
нашарлап кетпеуін ескере отырып, оңтайландырған жөн. Бөлшек
салықтың енгізілуін мысал ретінде айтуға болады. Осы нормаға
сенім  артқан  кәсіпкерлер  қызметін  ашық  жүргізе  бастады,
кәсіптерін бөлшектеуді азайтты.

Алайда бұл режим негізінен халықпен тікелей жұмыс істейтін
кәсіпкерлерге қатысты болуға тиіс.

Тұтынушыларға  арналған  қызметтер  мен  сауда-саттықтың
мүмкіндіктері  толық  пайдаланылса,  экономиканы  дамыту,  салық
түсімдерін  арттыру  және  халықты  жұмыспен  қамту  шаралары
тезірек нәтиже береді.

Фискалды реформа табысты болсын десек, салықтық әкімшілендіру
ісін жаппай цифрландыру керек. Сыбайлас жемқорлыққа қатысты
сын-қатерлерді барынша азайтып, салық саласындағы үдерістердің



ашық  болуын  қамтамасыз  ету  үшін  оны  тезірек  электронды
форматқа көшірген абзал.

Бүкіл  салық  саясатын  жиі  өзгеріп  жатқан  фискалды  ахуалға
бейімдеу  керек,  соның  ішінде  салық  мөлшерлемесін  де  қайта
қараған жөн.

Жеке табыс салығының мөлшерлемесін азаматтардың кірісіне қарай
дифференциациялау қажеттігі туындап отыр.

Салықтық әкімшілендіру ісінде жазалау тәсілінен де бас тартқан
абзал.  Мәжбүрлеу  шараларын  қолданбай-ақ,  хабарлама  жіберу
арқылы өндірілетін салық берешегінің жоғарғы шегін көтеруге
болады деп ойлаймын. Ал салық берешегі осы шектен асып кетсе,
қарыз  сомасы  аясында  ғана  шектеу  қойылуға  тиіс.  Яғни,
борышкердің  банктегі  есепшоты  толық  бұғатталмайды.  Берешек
сомасы тым көп болған жағдайда, кепілге мүлік қоюды талап
етпей, қарызды бөліп төлеуге мүмкіндік берген жөн.

Жоспарға  сай  тексеру  тәсілінен  біржола  бас  тартуға  тырысу
керек. Ол үшін қатерлердің алдын алу жүйесін жетілдіру қажет.

Салық  жеңілдіктерінің  тиімділігін  арттыру  өзекті  мәселеге
айналды.  Кәсіпкерлер  өздері  пайдаланатын  салық  жеңілдіктері
бойынша  есеп  беруге  тиіс.  Бизнесті  дамытуға  нақты  септігі
тиетін жеңілдіктерді ғана қалдырған абзал. Мысалы, өндірісті
өркендетеміз  деген  инвесторларға  артықшылық  беруге  болады.
Яғни, құрылыс салуға, активтерді сатып алуға, жаңғыртуға және
қайта құруға бір реттік салық жеңілдігін берген жөн. Терең
өңделген өнімді экспортқа шығаратын кәсіпкерлерге жеңілдіктер
беру маңызды. Олар өзге бизнеске қарағанда көбірек қолдауға ие
болуы керек.

Үкімет пен Парламентке жаңа Салық кодексінің жобасына қатысты
жан-жақты талқылау жүргізуді тапсырамын.

Қиын  болса  да,  дұрыс  шешім  қабылдау  қажет.  Бұл  жерде
асығыстыққа жол беруге болмайды. Жаңа Салық кодексін сапалы
әзірлеу үшін оны қабылдау мерзімін келесі жылға ауыстыруға



болады деп санаймын.

Көлеңкелі  экономика  үлесінің  жоғары  деңгейде  қалуы  қаржы
саласындағы ахуалды ушықтырып тұр. Оны айтарлықтай төмендету
үшін мұқият ойластырылған жан-жақты шаралар қабылдаған жөн.
Атап  айтқанда,  шекарадағы  кеден  бекеттеріне  қатысты  барлық
жұмысты  тез  арада  аяқтау  қажет.  Сондай-ақ  сыртқы  сауда
операцияларынан  түсетін  кірістің  басқа  елдерге  заңсыз  өтіп
кетуіне жол бермеу керек.

ЕКІНШІ. Инвестициялық ахуалды және бизнес жүргізуге қажетті
жағдайды жақсарту жолында үздіксіз жұмыс істеу маңызды.

Дүние жүзінде инвестицияға талас өршіп тұрған кезде елге қаржы
тарту үшін «дәл осы жерде және дәл қазір» қағидасы бойынша
шешім қабылдау – ең қажет шара. Сондықтан Үкімет жанындағы
Инвестиция штабына ауқымды құзырет берілді. Бұл қадам металды
терең өңдеу, мұнай-газ-көмір химиясы, туризм, энергетика және
машина жасау сияқты маңызды салалардағы жобаларды жүзеге асыру
қарқынын арттыруға жол ашты.

Экономикаға салынған тікелей инвестиция көлемін азайтып алмау
үшін осы бағыттағы жұмысты күшейту керек. Кейбір әкімдер мен
министрлер  инвестор  тарту  ісіне  жөнді  атсалыспай  отырғанын
атап өткім келеді. Үкімет бұл шаруаны ретке келтіруге тиіс.

Мемлекеттік-жекеменшік  әріптестік  арқылы  іске  асырылатын
жобаларды  сапалы  әзірлеу  қажет.  Әсіресе,  халықаралық  қаржы
институттары  қатысатын  жобаларға  баса  назар  аудару  керек.
Үкіметке  халықаралық  қаржы  ұйымдары  мемлекеттік-жекеменшік
әріптестік  тәсілімен  қаржыландырып,  толық  жүзеге  асыратын
ауқымды жобалардың тізімін жасауды тапсырамын.

Мен  биыл  мамыр  айында  «Экономиканы  ырықтандыру  шаралары
туралы» Жарлыққа қол қойдым. Бұл құжатта көрсетілген талаптар
мүлтіксіз орындалуға тиіс.

Мемлекеттің экономикадағы тікелей үлесі әлі де жоғары деңгейде
қалып отыр. Мұндай ахуал нарықтағы теңдік шарттарын бұзады,



жеке бастамаларға тосқауыл болады.

Елімізде  мемлекеттік  кәсіпорындарды  басқару  саясаты  әлі  де
тиімсіз екенін мойындаған жөн. Олардың мақсат-міндетін, қызмет
аясын,  қаржыландыру  тәсілдерін  және  жұмысының  басқа  да
тұстарын  тиісті  заңдармен  реттеу  қажет.  Сонымен  бірге
холдингтер мен Үкіметтің арасындағы қаржы мәселелеріне қатысты
ұстаным тұрақты әрі жүйелі болуға тиіс.

Мен  2022  жылғы  Жолдауымда  бәрін  басынан  бастап  реттеуді
тапсырған едім. Реформаның бірінші кезеңінің өзінде орынсыз
әрі қажетсіз 10 мыңнан астам талаптың күші жойылды. Оның бәрі
кезінде кәсіпкерлерге кедергі келтірген еді.

Бас  прокуратура  ірі  инвестициялық  жобаларды  жүзеге  асыруға
қолдау көрсете бастады. Инвесторларға «жасыл дәліз» қағидасы
бойынша жеңілдіктер берілді. Экономикалық қылмыстардың біразы
қылмыс деп танылмайтын болды.

Алайда  кәсіпкерлерден  мемлекеттік  органдардың  шектен  тыс
қадағалап, бақылайтыны туралы шағымдар әлі де түсіп жатыр.
Үкімет  Бас  прокуратурамен  бірлесіп,  инвестициялық  ахуалға
әсерін тигізетін жағымсыз үрдістерді жоюы керек.

Былтыр бизнес өкілдерімен өткен кездесуде бұл мәселе бойынша
мен  нақты  ұстанымды  айттым.  Біз  кәсіп  иелерімен  өзара
келісімге келдік, яғни «капиталды заңдастыру» үшін міндетті
түрде Қазақстан экономикасына қаржы салу қажет болады.

Ең бастысы, салынған қаржы ел игілігіне жарауы керек. Бұл
талапты нормативтік тұрғыдан бекітіп алу қажет.

Тиісті  реестрге  енгізілген  кәсіпкерлермен  келісім  жасаған
кезде мемлекетке қайтарылатын активтерді «заңсыз» деп танымау
туралы норманы бекітуге болады. Бұл – шын мәнінде, ірі кәсіп
иелерінің  мүддесіне  сай  келетін  маңызды  қадам.  Бірақ,
кәсіпкерлер  де  қаржыны  республикалық  бюджетке  аудару
мәселесіне келгенде Үкіметпен және Бас Прокуратурамен тығыз
байланыста  жұмыс  істеуге  тиіс.  Бұл  –  әр  теңге  үшін



саудаласпай,  қажетті  шараның  бәрін  өз  еркімен  жасау  керек
деген сөз. Олар осы елдің азаматы ретінде мектеп, аурухана,
стадион, музей және басқа да әлеуметтік-мәдени нысандар салуға
қомақты  қаржы  бөлуге  міндетті.  Мұндай  кәсіпкерлердің  есімі
жомарт  жандардың  «алтын  тізіміне»  жазылады.  Ал,  одан  бас
тартқан немесе сөзбұйдаға салған кәсіпкерлерге қатысты әңгіме
басқаша болады.

2029 жылға қарай орта бизнестің ел экономикасындағы үлесі 15
пайызға жетуі керек. Бұл – Үкіметтің алдында тұрған маңызды
міндет. Қазір бұл көрсеткіш 7 пайыз шамасында. Жыл басында мен
орта  бизнесті  қолдау  үшін  нақты  шешімдер  қабылдау  жөнінде
тапсырма бердім. Яғни, жан-жақты шаралар қолға алынуы керек
еді. Алайда, іс жүзінде әлі дайын емес.

Әр кәсіпкер қолдаудың қандай түрі бар екенін және оған қалай
қол жеткізе алатынын еш қиындықсыз біліп отыруы қажет. Сонда
шағын бизнес орта бизнес санатына өтуге мүдделі болады. Бізде
қазір қолдау шараларының 100-ден астам түрі бар. Бұдан білікті
маманның  өзі  шатасуы  мүмкін.  Сондықтан  мемлекеттік  қолдау
шараларының  қаншалықты  тиімді  екенін  мұқият  тексеріп  шығу
керек.

Ұсынылатын жеңілдіктердің бизнес өкілдеріне түсінікті бірыңғай
тізімін әзірлеу қажет. Шағын және орта бизнесті дамыту үшін
финтех  тәсілдерін  пайдалануға  болады,  бұл  мәселе  бойынша
тиісті ұсыныстар бар.

Агроөнеркәсіп кешеніне инвестиция тарту – өте маңызды міндет.
Тасқын  судан  болған  қиыншылықтарға  қарамастан,  диқандарымыз
егін егу жұмысын дер кезінде аяқтады. Оларға зор ризашылығымды
білдіремін.

Биыл  егіс  науқанына  екі  есе  көп  қаражат  бөлінді.  Алайда
агроөнеркәсіпке бөлінетін бүкіл ақшаның 70 пайызы – мемлекет
қаржысы. Бұл салаға коммерциялық банктердің қаражатын да тарту
қажет. Диқандарға өсімі аз несие беру үшін мемлекеттік қаржы
институттарын  субсидиялау  шаралары  қолға  алынды.  Банктерге



қатысты осындай тәжірибені қолдану керек.

Мұның  бәрі  шаруаларды  айналымға  қажетті  қаражатпен  шұғыл
қамтамасыз  етуге,  сыбайлас  жемқорлық  қатерін  азайтуға  және
несие алуды оңтайландыруға жол ашады.

Агроөнеркәсіп  кешенін  тікелей  субсидиялау  тәсілінен  арзан
несие беру тәсіліне біртіндеп көшу – аса маңызды міндет.

Бөлінген  қаражаттың  бәрі  тиімді  жұмсалуға  тиіс.  Алайда
шындыққа  жанаспайтын  ақпарат  беру,  басқаша  айтқанда,
мәліметтерді  бұрмалау  ауыл  шаруашылығындағы  шынайы  ахуалды
бағалауға кедергі келтіріп отыр.

Арнайы комиссия 2 миллион ірі қара және 3 миллионнан астам уақ
мал санда бар, санатта жоқ екенін анықтады. Егін шаруашылығы
саласында да осындай жайттар бар екені белгілі болды. Шын
мәнінде, мұның бәрі – мемлекеттен субсидия алу үшін жасалған
көзбояушылық. Ондай қылмыстық әрекеттерге тосқауыл қою қажет.
Ал, мұндай іспен айналысқан адамдарды жауапкершілікке тарту
керек.

Жер  –  ауыл  шаруашылығы  саласына  инвестиция  тартудың  басты
кепілі.

Жер телімдерін қайтару жөніндегі арнайы комиссия әкімдіктердің
ауыл шаруашылығы алқаптарын конкурс өткізбей-ақ беру туралы
екі  мыңнан  астам  заңсыз  шешім  қабылдағанын  анықтады.  Бұл
мәселе қатысты екіұшты ұстаным болмауы қажет.

Заңсыз алынып, пайдаланылмай жатқан жер оңтайландырылған рәсім
бойынша  мемлекетке қайтарылуға тиіс. Ал, жерді пайдаланушы
оған инвестиция салып, адал еңбек етіп жатса, жұмысқа бөгет
жасамау керек. Сондай-ақ оның ауылды көркейтіп, тұрғындарға
тұрақты жұмыс беріп отырғанын да ескерген жөн.

Көптеген  меншік  иесі  өздері  пайдасын  көріп  отырған  жерден
мыңдаған  шақырым  алыста  тұрады,  ондағы  ауыл  тұрғындарына
қамқорлық жасау ойына кіріп те шықпайды. Бізге мұндай жер



иелерінің  қажеті  жоқ.  Үкімет  пен  Бас  прокуратура  оларға
қатысты мәселені мықтап қолға алуға тиіс.

Азаматтар, әсіресе, ауыл тұрғындары заңды түрде табысты жұмыс
істеп, болашағының қамын өзі ойлауы  керек. Оларды осыған
ынталандыру – мемлекеттің басты міндетінің бірі.

Былтыр «Ауыл аманаты» жобасы басталды. Жалпы нәтижесі жаман
емес. Енді осы жоба аясында тағы бір жаңа тәсілді, яғни «тауар
несиесін» беру мәселесін қарастыру қажет.

Ауыл тұрғындарына өз өнімдерін өңдеуге және сатуға мүмкіндік
беретін инфрақұрылым құру өте маңызды.

Әр  ауданда  азаматтарға  түрлі  ауыл  шаруашылығы  дақылдарын
өсіруді үйрететін орталық ашу қажет. Осындай жоба «Amanat»
партиясының бастамасымен Жамбыл облысы Меркі ауданында жүзеге
асырылды.  Үкімет  пен  әкімдер  бұл  тәжірибені  басқа  да
аймақтарға  таратуды  ойластыруы  керек.

Жалпы, отандық бизнеске және шетел инвесторларына жол ашу –
Үкімет пен барлық мемлекеттік органның міндеті. Ал олардың,
яғни  бизнестің  және  инвесторлардың  заңды  қызметіне  кедергі
жасау аса ауыр құқық бұзушылық деп саналуға тиіс. Демек ондай
әрекетке жол бергендер тиісті жазасын алады. Мен бұл туралы
үнемі айтып жүрмін.

Ал кәсіпкерлер мен инвесторлар өз жұмысын адал жүргізіп, заңды
сақтап, салық төлеуден жалтармауы керек.

ҮШІНШІ. Еліміздің өнеркәсіп әлеуетін толық пайдалану үшін жан-
жақты шаралар қабылдау қажет.

Үкімет 17 ірі жобаның тізімін жасады.

Онда терең өңдеу тәсілін меңгеруге басымдық берілген.

Өз  шикізатымыз  бен  құрал-жабдықтарымызды  барынша  пайдалану,
ірі кәсіпорындарға жапсарлас өндірістер ашу маңызды.



Мен  жуырда  Қарағанды  облысында  болдым.  Сол  кезде  «Qarmet»
металлургия комбинатына бардым. Отандық инвестор келген соң,
ондағы ахуал едәуір тұрақталды. Кәсіпорын жаңғыртыла бастады.
Бұл қадам өндірілетін өнім көлемін айтарлықтай арттыруға тиіс.

Саран қаласының экономикасын әртараптандыру жұмысы жүргізіліп
жатыр.  Онда  автокөлік  доңғалағын  және  тұрмыстық  техника
шығаратын өндірістер іске қосылды. Соның арқасында бұл елді
мекен моноқалалар санатынан шығарылды. Басқа да моноқалаларға
дем беру үшін осы тәжірибені қолдану қажет.

Жалпы, аймақтардың өсіп-өркендеуіне жол ашатын жаңа өндіріс
орындарын барынша дамыту керек.

Биыл арнайы Жарлықпен Алатау қаласы құрылғанын білесіздер. Бұл
қала  қарқынды  дамитын,  инновация  кеңінен  қолданылатын  әрі
білікті мамандар жұмыс істейтін орынға айналуы қажет. Үкімет
онда жайлы өмір сүріп, табысты еңбек етуге, инвестиция салуға
қолайлы жағдай жасауға тиіс.

Автокөлік  құрастыру  ісінде  оң  нәтижелер  бар.  Осы  қарқынды
сақтап,  жергілікті  өндіріс  көлемін  ұдайы  арттыру  керек.
Мемлекеттің автокөлік өнеркәсібіне көрсетіп жатқан жан-жақты
қолдауы түптің түбінде толыққанды автокөлік құрастыру кластері
ретінде елдің игілігіне айналуы қажет.

Мұнай-газ-химия саласын одан әрі дамыту – маңызды міндет.

Біз  полипропилен  және  полиэтилен  шығаратын  ірі  өндірістік
жобаларды жүзеге асыра бастадық. Бутадиен, карбамид, терефтал
қышқылын өндіруге арналған басқа да болашағы зор жобалар қолға
алынып жатыр.

«Орта  Азия  –  Орталық»  магистральді  газ  құбырының  елімізге
тиесілі 800 шақырымнан астам бөлігін жаңғырту жұмысы өте қысқа
мерзімде аяқталды. Газ тасымалдау бағдарларын әртараптандыру
және оның қуатын арттыру қажет. Тұрғындарды және экономиканы
газбен  қамтамасыз  ету  –  Үкіметтің  басты  міндетінің  бірі.
Былтыр бірқатар газ кеніші игеріле бастады. Сондай-ақ жылына



жалпы көлемі бір миллиард текше метр газ өндіретін жаңа кен
орындарын игеру жоспарланып отыр. Әзірге бұл жобалар толық
іске қосылған жоқ. Сондықтан газды ішкі нарыққа тиімді бөлу
қажет. Жылу электр орталықтарын және қарапайым тұтынушыларды
көмір орнына газ жағуға көшіру жұмысын байыппен жүзеге асырған
жөн.

Үкіметке  Жаңаөзендегі,  Қашағандағы  және  Қарашығанақтағы  газ
өңдеу кәсіпорындарының құрылысын тездетуді тапсырамын. Бұл –
басты міндет.

Осы  саланы  табысты  дамыту  үшін  инвестицияның  қайтарымын
қамтамасыз  ететін  пәрменді  ынталандыру  шараларын  қысқа
мерзімде қабылдау, соның ішінде ақылға сыйымды тарифтер мен
көтерме бағаларды белгілеу керек.

Газ кеніштеріне геологиялық барлау жасау үшін жаңа инвестиция
тарту тұрғысынан алғанда бұл шаралар өте маңызды. Әйтпесе,
экономиканы қажетті көлемде газбен қамтамасыз ету мүмкін емес.

ТӨРТІНШІ.  Инфрақұрылымға  қатысты  өзекті  мәселелерді  шешу
қажет.

Бұл жұмыс, ең алдымен, энергетика және коммуналдық шаруашылық
саласында жүргізілуге тиіс.

Қазір  энергия  өндіретін  жаңа  нысандар  салу  үшін  берілетін
несие шарттарын қолайлы деп айта алмаймыз. Сондықтан Үкімет
қаржы институттары арқылы ұзақ мерзімге арналған қолжетімді
несие беру жолдарын ойластыруға тиіс.

Мемлекеттің ұзақ уақытқа арналған нақты тариф саясаты, яғни
тиісті жоспары болуы керек. Бұл – осы салаға «ұзақ мерзімге
инвестиция  тартудың»  негізгі  шарты.  Алайда  тұтынушыларға
арналған тарифтің орынсыз өсуіне жол беруге болмайды.

Энергетика  және  коммуналдық  шаруашылық  саласын  жаңғырту
жөніндегі  ұлттық  жобаны  жыл  соңына  дейін  бекіту  керек.
Коммуналдық ресурстарды үнемдеу мәдениетін қалыптастыру – өте



өзекті мәселе.

Келесі  жылдан  бастап  нақты  ережелер  енгізілуге  тиіс.  «Көп
тұтынсаң  –  көп  төлейсің»  қағидатын  басшылыққа  алу  қажет.
Алайда  тұтынушылар  жеке  монополистердің  шырмауында  жалғыз
қалмауға тиіс.

Заңнамаға әлеуметтік маңызы бар қызметтер деген ұғым енгізілуі
керек. Оны мемлекеттік қызмет көрсету үдерісі сияқты реттеген
жөн.

Қазір  әлемде  энергия  тапшылығы  күшейіп  барады.  Елімізге
сенімді  және  экологиялық  таза  қуат  көздері  аса  қажет.
Сондықтан біз атом энергетикасын дамытуға баса мән беруіміз
керек деп ойлаймын.

Себебі экономикамыз күн өткен сайын мол энергияны қажет етуде.
Мұндай сұранысты атом энергетикасы қамтамасыз ете алады. Қазір
дамыған және дамушы 30 мемлекетте 200-ге жуық атом электр
стансасы жұмыс істеп тұр.

Біз  еліміздің  өзіне  тән  ерекшелігін  және  ұзақ  мерзімге
арналған ұлттық мүдделерімізді ескере отырып, тек алға қарай
жүруіміз қажет. Бір сөзбен айтсақ, болашақты ойлауымыз керек.
Сондықтан мен атом электр стансасын салуға қатысты барынша
байыпты шешім қабылдау қажеттігін ұдайы айтып келемін.

Стратегиялық жоспарларды қоғамда кеңінен талқылау керек деп
санаймын.

Ел  өміріндегі  әрбір  маңызды  қадам  жұртшылықпен  бірлесіп
жасалуға  тиіс.  Атом  электр  стансасы  туралы  референдумға
қатысты  да  дәл  солай  болуы  керек.  Былтыр  мен  бұл  мәселе
бойынша  өз  пікірімді  айттым,  яғни,  референдум  тақырыбының
қоғам талқысына түскеніне бір жыл болды. Бұл азаматтарымыздың
жан-жақты  ойланып,  салмақты  шешім  қабылдауына  жеткілікті
мерзім  деп  ойлаймын.  Сондықтан  мен  Үкіметтің  ұсынысын
қолдаймын.



Атом  электр  стансасын  салу  мәселесіне  қатысты  жалпыұлттық
референдум биылғы 6 қазанда өтеді. Бүгін тиісті Жарлыққа қол
қоямын.

Алдағы референдум кең ауқымды жалпыұлттық диалогтың тағы бір
айқын көрінісі болмақ. Шын мәнінде, бұл – «Халық үніне құлақ
асатын мемлекетке» тән сипат. Біз осындай қадамдар арқылы жаңа
қоғамдық-саяси  мәдениеттің  негізін  қалаймыз.  Маңызды
мемлекеттік шешімдер қабылдаудың жаңа үлгісін жасаймыз.

Келесі мәселе. Көлік-логистика секторын дамыту – стратегиялық
мәні айрықша басымдық.

Еліміз  Еуразия  құрлығының  дәл  ортасында  орналасқан.  Бұл  –
бізге  әлемдік  бәсекеде  зор  мүмкіндік  беретін  артықшылық.
Сондықтан  көлік  инфрақұрылымына  салынып  жатқан  әрбір
инвестиция  өзін-өзі  ақтайтыны  сөзсіз.

Біз  кейінгі  ұрпаққа  жоғары  сапалы  авто  және  теміржолдарды
қалдыруымыз  керек.  Сондай-ақ  тиімді  жұмыс  істейтін  әуе
хабтарын,  теміржол  бекеттері  мен  теңіз  порттарын  салуымыз
қажет. Бұл ретте бірқатар кешенді мәселені шешкен жөн.

Теміржол  саласында  реформа  жасау  үшін  тариф  жүйесі  қайта
қаралуы керек. Бұл – айдан анық нәрсе. Жаңа тарифтер теміржол
желісін қалыпты жағдайда сақтауға және оның тасымал қабілетін
арттыруға мүмкіндік береді.

«Қазақстан  темір  жолы»  компаниясы  үш  ірі  инфрақұрылымдық
жобаны  қолға  алды,  яғни  теміржол  салып  жатыр.  Оның  жалпы
ұзындығы мың шақырымнан асады. Бұл жобалар бекітілген мерзімде
және өте сапалы іске асырылуға тиіс.

Автокөлік жолдарының жай-күйі – өзекті мәселе. Мен бұл туралы
осыған дейін де айттым. Биыл елімізде 12 мың шақырымға жуық
жол салынып, жөнделіп жатыр. Қазақстанда мұндай ауқымды жұмыс
бұрын-соңды болмаған. Астана-Алматы, Ақтөбе-Атырау-Астрахань,
Талдықорған-Өскемен бағытындағы күре жолдарды қайта жаңғырту
жұмыстары  аяқталып  қалды.  2,5  мың  шақырымға  созылатын



облысаралық және ауданаралық жолдарды орта деңгейде жөндеуге
арналған бағдарламаның мән-маңызы зор. Дәл осы жолдармен жұрт
өте жиі жүреді. Сондықтан бағдарламаның ауқымын кеңейтіп, оған
кемінде 10 мың шақырым жолды қамтуды тапсырамын.

Әрине,  мұнда  саннан  гөрі  сапа  маңыздырақ.  Сол  үшін
инновациялық заманауи әдіс-тәсілдерді кеңінен қолданған абзал.
Бұл жұмысқа қоғамдық бақылауды күшейту үшін бірыңғай цифрлық
платформаны іске қосқан жөн. Онда барлық жолды, соның ішінде,
қала аумағындағы жолдарды салуға және жөндеуге қатысты ақпарат
болуы керек.

Қазақстан  цифрландыру  саласында  қол  жеткізген  жетістіктерін
еселей түсуге тиіс. «Электронды үкімет» платформасына жасанды
интеллект  технологиясын  барынша  енгізу  қажет.  Қазақстан
жасанды  интеллектіні  кеңінен  қолданатын  және  цифрлық
технологияларды  дамытып  жатқан  елге  айналуға  тиіс.  Бұл  –
Үкіметтің басты міндетінің бірі. Парламент депутаттарын осы
жұмысқа атсалысуға шақырамын.

Келесі жылы Астанада Жасанды интеллект ұлттық орталығын іске
қосу керек. Бұл орталық оқушылар, студенттер, ғалымдар және
кәсіпкерлер үшін әрдайым ашық болады.

Цифрлық активтер мен майнингті заңмен реттеп, криптобиржаларды
одан әрі дамыту ісін жалғастырған жөн. Елімізде экономикаға
қажетті электр қуатын өз керегіне шамадан тыс пайдаланатын,
сөйте  тұра  салықты  аз  төлейтін  кәсіпкерлер  бар.  Міне,
осындайларды  жөнге  салу  керек.

2025  жылы  Каспий  теңізі  арқылы  талшықты-оптикалық  байланыс
желісін тарту жобасы аяқталмақ. Еліміз үшін бұл жобаның маңызы
зор.  Сол  арқылы  мәліметтердің  халықаралық  арнасымен  және
трансшекаралық ағынымен байланысты цифрлық инфрақұрылым құра
аламыз.

Жалпы, телекоммуникация желілері мен дата-орталықтарын барынша
жетілдіруге,  кибер-қауіпсіздіктің  әлемдік  стандарттарын
енгізуге және мамандарымыздың біліктілігін арттыруға қатысты



жұмысты жалғастыру керек.

Әуе хабтарын дамыту – өте маңызды міндет.

Қазақстанның әуе кеңістігі арқылы жыл сайын 150 мың тоннаға
жуық жүк тасымалданады. Алдағы төрт жылда бұл көрсеткішті екі
есе  ұлғайтуға  болады.  Әуежайларымыздың  жүк  тасымалдау
мүмкіндігін  арттыру  үшін  барлық  жағдайды  жасау  керек.

Ішкі әуе бағдарларын дамытуға айрықша назар аударған жөн. Бұл,
әсіресе, негізгі туризм нысандарының инфрақұрылымын жақсарту
үшін маңызды.

Балқаш және Алакөл демалыс аймақтарындағы ұшу-қону жолақтары
толық  жаңғыртылды.  Катонқарағай,  Зайсан  және  Кендірлі
өңірлерінің  де  туристік  әлеуетін  дұрыс  пайдалану  қажет.
Осындай демалыс аймақтарында сапасы жоғары жол инфрақұрылымы
бар әуе бекеттері мен әуежайлар салу керек.

Өнеркәсіпті  дамыту  қорының  есебінен  кіші  авиация  ұшақтарын
алған жөн.

Туризм жобаларын жүзеге асырғанда табиғатқа зиян келтірмей,
экологияны сақтау барынша маңызды екенін ерекше атап өткім
келеді.

Келесі.  Ирригация  жүйелері  және  жалпы  су  шаруашылығы
мәселесімен  мұқият  айналысу  қажет.

Көктемдегі алапат тасқын бүкіл еліміз үшін үлкен сынақ болды.
Сол  қиын  күндерде  біз  ынтымағы  жарасқан  ел  екенімізді
көрсеттік. Қазақстанның әр аймағынан жиналған еріктілер мен
жанашыр  азаматтар  зардап  шеккен  жұртқа  көмек  қолын  созды.
Менің  елдік  істен  шет  қалмау  туралы  үндеуіме  ірі  бизнес
өкілдері де қолдау білдірді. Мемлекеттің батыл әрекеті мен
халықтың өзара тілектес болуының арқасында аса қиын жағдайдан
аман-есен  өттік.  Дегенмен,  орталық  және  жергілікті  билік
өкілдері осы оқиғадан сабақ алуы керек.

Қазіргі заманда біз кез келген қатерге дайын болуымыз қажет.



Сондықтан қарғын суды жинап, диқандардың қажетіне жарату үшін
оны дұрыс сақтай білген жөн. Гидрология бекеттерін жөндеп,
жаңғырту  қажет.  Суды  барынша  үнемдеу  жұмысын  ұйымдастыру
керек. Бұл – ең алдымен, ауыл шаруашылығына қатысты мәселе,
яғни су үнемдеу технологиясын, әсіресе, ауыл шаруашылығында
кеңінен қолдану қажет.

Су қорын жинап, оны тиімді пайдаланып, ирригация жүйесін дұрыс
қолдана  алсақ,  бұл  салаға  да  инвестиция  тартуға  болады.
Сондықтан тариф саясатын реттеп, инвесторларға тиімді қолдау
шараларын ұсыну қажет. Бұл – Үкіметтің алдында тұрған маңызды
міндет. Нақты жұмысқа кірісу керек.

БЕСІНШІ.  Еліміздің  кадрлық  әлеуетін  біртіндеп  арттыру  өте
маңызды.

Экономиканы білікті мамандармен қамтамасыз ету – аса өзекті
міндет. Ең алдымен, су, энергетика, құрылыс және басқа да
салаларда қатты байқалып отырған кадр тапшылығын жою қажет.

Сондай-ақ болашақта сұранысқа ие болатын кәсіптер үшін білікті
мамандар даярлау керек. Бұл бағытта нақты жұмыстар басталды.

Үкімет  жоғары  білім  саласын  халықаралық  білім  беру
кеңістігімен  ықпалдастырып  жатыр.  Қазірдің  өзінде  елімізде
шетелдің белгілі 23 жоғары оқу орны жұмыс жүргізе бастады.

Оларға мейлінше қолдау көрсету керек. Атап айтқанда, маман
даярлауға берілетін мемлекеттік тапсырысты біртіндеп көбейткен
жөн. Бұл тәсілді білім бағдарламасы заман талабына сай келетін
өз оқу орындарымызға да қолдануға болады.

Осы ретте грант құны жастарды сапалы оқытуға мүмкіндік беруге
тиіс.  Мемлекет  қаржысын  университеттің  бәріне  шашып,  оңды-
солды тарата беруге болмайды.

Үздік  университеттердің  нақты  сектормен  байланысын  нығайту
керек.  Инновациялық  саясатты  еліміздің  ғылыми-технологиялық
басымдықтарымен  үйлестіру  қажет.  Мұндай  қадам  әр  саладағы



инновацияға серпін береді. Сондай-ақ жоғары оқу орындарындағы
қолданбалы  ғылымның  әлеуетін  арттырады.  Сонымен  қатар
ғалымдардың шетелдегі тағылымдамасын әншейін синекураға және
«академиялық туризмге» айналдырмау керек.

Жоғары оқу орындары ғана емес, техникалық және кәсіптік білім
беру  мекемелері  де  білікті  кадрлар  даярлауы  қажет.  Үкімет
колледжде  жақсы  оқыған  түлектерді  мамандығы  бойынша
мемлекеттік  қызметке  алу  мүмкіндігін  қарастыруға  тиіс.

Кәсіптік білім беру саласына реформа жасау – айрықша өзекті
мәселе.  Бұл  –  экономиканың  өсімін  қамтамасыз  ету  және
инвестициялық тартымдылығын арттыру үшін аса қажет қадам.

Мен 2025 жылды Жұмысшы мамандықтары жылы деп жариялаймын. Осы
уақыт  ішінде  техникалық  және  кәсіби  білім  беру  жүйесін
реформалау қажет. Сондай-ақ біз жұмысшы мамандықтарын дәріптеу
арқылы  қоғамда  еңбекқор  және  нағыз  маман  болу  идеясын
насихаттаймыз.

Адал  әрі  табанды  еңбегімен  табысқа  жеткен  адамдар  қашанда
құрметті, сыйлы болуы керек. Бұл біз ұсынып отырған «Адал
азамат – Адал еңбек – Адал табыс» қағидатына толық сай келеді.

Бір  сөзбен  айтқанда,  біздің  қоғамда  еңбекқорлық,  кәсібилік
сияқты қасиеттер өте жоғары бағалануға тиіс. Өз кәсібін  жетік
меңгерген мамандар ұлт сапасын арттырады. Сондықтан біз еңбек
адамының  мәртебесін  көтеріп  жатырмыз.  Бұл  бағыттағы  жұмыс
тоқтамайды, жалғаса береді.

Жұмыстың жаманы жоқ, кез келген еңбек – қадірлі. Ең бастысы,
әркім  жауапкершілікті  терең  сезініп,  өз  міндетін  сапалы
атқаруға тиіс. Сонда ғана еліміз дамудың сара жолына түседі.

Халқымызда «Жұмыстың көзін тапқан байлықтың өзін табады» деген
сөз  бар.  Кәсібіне  адал  әрі  жауапкершілікпен  қараған  адам
қашанда лайықты бағасын алады. Бұл түсінікті қоғам санасына
сіңіру  қажет.  Азаматтарға  құрметті  атақ  берудегі  түпкі
мақсатымыз да – осы. Бұған дейін мұғалімдерге, дәрігерлерге



және мәдениет қайраткерлеріне осындай атақтар беріле бастады.
Бұл – өте жақсы бастама, оның аясын кеңейту керек.

Біз түрлі саладағы мамандарға, қатардағы жұмысшыларға құрмет
көрсетуіміз қажет. Бәсекеге қабілетті экономикасы бар озық ел
боламыз  десек,  ең  алдымен,  адал  еңбекті  бағалаған  абзал.
Сондықтан  инженерлерге,  геологтарға,  кен  орнын  игеруші
мамандарға,  ауыл  шаруашылығы,  көлік  және  су  саласының
қызметкерлеріне,  ғалымдар  мен  өнертапқыштарға  берілетін
құрметті атақтар мемлекеттік марапаттар санатына қосылады.

Еңбегінің мемлекеттік деңгейде бағалануы барша кәсіп иесіне
ерекше шабыт береді, еңбек адамның абырой-беделін көтереді.

Еліміздің  кадрлық  әлеуетін  арттыру  ісінде  орта  білім  беру
жүйесі өте маңызды рөл атқарады.

Менің  тапсырмаммен  «Жайлы  мектеп»  ұлттық  жобасы  жүзеге
асырылып жатыр. 2025 жылдың соңына дейін заманауи үлгідегі 217
мектеп пайдалануға беріледі деп жоспарланған. Осы өте маңызды
жұмысты  «Самұрық-Қазына»  қоры  қадағалап  отыр.  Үкімет  пен
әкімдер бұл шаруаға белсене атсалысуға тиіс. Депутаттар да
ортақ істен шет қалмайды деп ойлаймын.

Үкімет  жайлы  мектептерді  арнайы  басқару  жүйесін  енгізуді
ойластыруы керек.

Сонымен бірге еліміздегі 1300 мектепке күрделі жөндеу жүргізу
қажет.  Үкімет  әкімдермен  бірге  оны  қаржыландыру  көздерін
анықтап, соның ішінде демеушілерден де қаражат тартып, 3 жыл
ішінде бұл мектептерді толық жаңартуы керек.

Мемлекет кепілді төлемдер үшін қыруар қаражат бөледі. Оның
ішінде жекеменшік мектептерге берілетін қаржы да бар. Мысалы,
250 мыңнан астам бала оқитын жекеменшік мектептерге биылдың
өзінде бюджеттен 134 миллиард теңге бөлінді.

Ата-аналар  мемлекеттің  жеке  меншік  мектептерге  нақты  көмек
беріп жатқанын білуге тиіс. Осыған орай әр балаға норматив



бойынша  бөлінген  қаражат  көрсетіліп  тұруы  қажет.  Сонда
азаматтарымыз әлеуметтік бағдарламаларға бөлініп жатқан қаржы
туралы шынайы ақпараттан хабардар болады.

Бұдан  бөлек,  мектептердің  жұмысын  жақсарту  шараларын  қолға
алған жөн.

Мұғалімдердің  біліктілігін  арттыруға  және  әлеуметтік
мәртебесін  көтеруге  көңіл  бөлген  абзал.

Ұстаздар  –  ұлттың  зияткерлік  қуаты.  Олар  білімді  ұрпақ
тәрбиелеу арқылы еліміздің өркендеуіне жол ашады. Үздік оқу
бағдарламасы, заманауи мектептер, озық басқару жүйесі болса
да,  ұстаз  білікті  болмаса,  оның  бәрі  бекер  екені  анық.
Сондықтан  педагогикалық  жоғары  оқу  орындарына  талапты,
қабілетті жастарды қабылдауға баса мән беру керек. Жалпы, бұл
бағыттағы жұмыстың беталысы жақсы, оны жалғастыру қажет.

Баланы  мектепке  дайындау  мәселесіне  айрықша  назар  аударған
жөн. Мектепке дейінгі тәрбие беру және оқыту ісіне мемлекетпен
қатар ата-аналар да жауапты. Сондықтан мектепке дейінгі білім
беру саласында әр балаға бөлінетін қаражат отбасының нақты
табысына  байланысты  болуы  керек.  Осылайша,  біз  білім  беру
жүйесін   одан  әрі  жетілдіру  арқылы  шын  мәнінде  мұқтаж
азаматтарға көмек көрсетеміз және мемлекеттік қолдаудың ашық
болуын қамтамасыз етеміз. Түптеп келгенде, азаматтарымыздың 
әлеуетін арттырамыз.

АЛТЫНШЫ. Ұлт саулығын нығайту үшін кешенді шараларды қолға
алып, халықты әлеуметтік қолдау жүйесін жаңғырту керек.

Міндетті әлеуметтік медициналық сақтандыру жүйесінің енгізілуі
денсаулық  сақтау  саласына  қосымша  ресурстар  әкеліп,  жеке
меншік медицинаға зор пайдасын тигізді.

Биыл денсаулық сақтау саласына бюджеттен 3,3 триллион теңге
қаржы бөлінді. Бірақ, оның нәтижесі әлі көрініп жатқан жоқ.

Медициналық  сақтандыру  жүйесіне  қатысушылар  арасында



міндеттердің дұрыс бөлінбеуі бұрмаланған ақпараттың көбеюіне
әкеп  соқтырды.  Науқастарға  мемлекет  кепілдік  берген
қызметтерді ақылы негізде алуды немесе бірнеше ай бойы кезек
күтуді ұсыну жайттары аз емес. Бұған жол беруге болмайды.

Бюджеттің мүмкіндігі мен міндеттемесін ескере отырып, мемлекет
кепілдік  беретін  медициналық  көмектің  бірыңғай  базалық
топтамасын жасау қажет. Ал одан асып кеткен шығынның бәрі
сақтандыру жүйесі арқылы төленуге тиіс.

Цифрландыру болмаса, мұндай ауқымды өзгерістерді сәтті жүзеге
асыру мүмкін емес. Бір-біріне байланысы жоқ ондаған бағдарлама
мен  ақпараттар  базасының  орнына  бірыңғай  мемлекеттік
медициналық  ақпарат  жүйесін  жасау  керек.

Жаңа  жүйе,  меншік  түріне  қарамастан,  мемлекеттік  тапсырыс
алатын медицина мекемелерінің бәріне толық бақылау жасалуын
және мәліметтердің шынайы болуын қамтамасыз етуі қажет. Үкімет
осы  маңызды  мәселені  шешуге  дереу  кірісіп,  бұл  бағыттағы
жұмыстың барысы жөнінде маған және депутаттық корпусқа есеп
беріп отыруға тиіс.

Еліміздегі денсаулық сақтау саласын дамыту үшін мемлекеттік-
жекеменшік  әріптeстік  тетіктері  арқылы  ресурстарды  белсенді
тарту  қажет.  Өкінішке  қарай,  шетелдердің  мемлекеттік-
жекеменшік әріптeстікке қатысты озық тәжірибелері заңнамамызда
толық  көрініс  тапқан  жоқ.  Мұның  бәрі  жобалардың  тиімсіз
болуына,  бюджетке  түсетін  салмақтың  тым  артуына  әкеп
соқтырады. Бұл тәсілдерді қайта қарап, инвестиция тарту үшін
ақылға қонымды тарифтер ұсыну қажет. Үкімет денсаулық сақтау
және  білім  беру  саласындағы  мемлекеттік-жекеменшік
әріптестікке қатысты жаңа нормативтер мен ережелер әзірлеуі
керек.

Білікті  медицина  мамандарының  тапшылығы  –  әлі  де  өзекті
мәселе.

Бұл мәселені шешу үшін, ең алдымен, медицина саласындағы білім
сапасын барынша арттырған жөн. Соның ішінде грант құнын білім



беру үдерістерінің деңгейіне қарай саралау арқылы белгілеп, 
тиімді тарату қажет.

Баршаңызға мәлім, мен бұқаралық спортты дамытуға ерекше
мән беріп отырмын. Жастарымыз дені сау, мықты азамат болып
өсуі  керек.  Сондықтан  ұлт  саулығын  сақтау  үшін  бұқаралық
спорттың  маңызы  айрықша.  Жақында  мен  Олимпиадаға
қатысушылармен  кездестім,  спорттағы  нақты  міндеттер  мен
басымдықтарға тоқталдым.

Шын мәнінде, бұл саладағы заңнаманы жаңартатын кез келді деп
ойлаймын.  Заңға  енгізілетін  өзгертулер  бұқаралық  спорт  пен
балалар спортын дамытуға зор серпін береді. Сондай-ақ болашақ
жеңімпаздар  шоғырын  даярлауға  жол  ашады.  Депутаттар  осы
маңызды заң жобасына айрықша мән бергені жөн деп санаймын.

Келесі  мәселе.  Әлеуметтік  тұрғыдан  осал  азаматтарға  қолдау
көрсету – өте маңызды міндет. Сондықтан мемлекет әлеуметтік
шығыстарды  біртіндеп  ұлғайтып  жатыр.  Қазір  бюджеттің
жартысынан  көбі  әлеуметтік  салаға  жұмсалады.

Балалы отбасыларды қолдау үшін сәби күтіміне өтемақы төлеу
мерзімі бір жылдан бір жарым жылға дейін ұзарды.

Зиянды  еңбек  жағдайында  жұмыс  істейтін  азаматтарға  биылдан
бастап арнайы төлемдер беріліп жатыр. «Ұлттық қор – балаларға»
ауқымды  жобасы  іске  қосылды.  7  миллион  баланың  есепшотына
Ұлттық қордың табысынан жалпы сомасы 300 миллиардтан астам
теңге  аударылды.  Дегенмен  қазір  мемлекет  тарапынан  қолдау
көрсетілген  кезде  азаматтардың  нақты  табысы  ескерілмей
жатқанын мойындау қажет. Басқаша айтсақ, әлеуметтік қолдауға
мүлде  мұқтаж  емес  ауқатты  отбасылар  да  мемлекеттен  көмек
алады. Мұндай жайттар аз емес. Осыны ескере отырып, халықты
қолдау тәсілдерін жетілдіре түсу қажет. Сондықтан, Үкіметке
алдағы жылдың басынан бастап «Әлеуметтік әмиян» жобасын жүзеге
асыруды тапсырамын.

Мемлекеттік  қолдау  шын  мәнінде  мұқтаж  адамдарға  көрсетілуі
қажет. Бір сөзбен, кез келген әлеуметтік көмек әділ, ашық және



тиімді болуға тиіс.

ЖЕТІНШІ  мәселе.  Экологиялық  ахуалды  жақсарту  –  алдымызда
тұрған негізгі міндеттің бірі. Біз қоғамда қоршаған ортаны
қорғаудың мән-маңызын кеңінен дәріптеуіміз керек.

Халықты  экологиялық  факторлардың  жағымсыз  әсерінен  сақтау
қажет.  Бизнес  өкілдері  табиғатты  қорғау  ісіне  зор
жауапкершілікпен қарауы керек. Үкімет пен «Атамекен» палатасы
осы бағытта нақты шаралар қабылдауға тиіс. Бұл салаға озық
технологияларды  кеңінен  енгізу  жұмысын  жалғастыру  қажет.
Табиғатты ластайтын қалдықтарға мониторинг жасайтын озық жүйе
ойдағыдай жұмыс істеуге тиіс.

Қазақстанның бірегей жануарлар және өсімдіктер әлемін сақтау
мәселесі әрдайым өзекті болып қала бермек. Мемлекет алдағы
уақытта да кең байтақ даламызды және орманымызды өрттен қорғау
үшін барлық қажетті шараны қабылдайды.

Қазақстанның табиғаты өте бай және алуан түрлі. Алайда орман-
тоғайлар жеріміздің 5 пайызын ғана алып жатыр. Табиғаттың әр
алуандығын  сақтау  үшін  біз  орман  алқаптарын  көбейтуіміз
қажет.  Бұл міндет еліміздің тұрақты әлеуметтік-экономикалық
дамуы  үшін  де  өте  маңызды.  Мен  Президент  болып  сайланған
күннен бастап осы мәселеге ерекше мән беріп келемін.

Елімізді  көгалдандыру  жұмысының  қарқыны  жаман  емес.  Тоқтап
қалмай, оны жалғастыру қажет. «Семей орманы» аясында орман
тұқым  бағы  бар.  Бұл  –  Орталық  Азиядағы  халықаралық  озық
талаптарға сай көшет өсіретін бірден-бір кешен. Осы жобаны
басқа да орманды аймақтарда жүзеге асырған абзал.

Орман-тоғайды көбейту бүкіл елді жұмылдыратын нағыз халықтық
идеяға айналуы керек. Сондықтан ел ішінде ауқымды ақпараттық-
түсіндіру жұмыстарын жүргізген жөн.

Баршаңызға  мәлім,  елімізде  көктемнен  бері  «Таза  Қазақстан»
жалпыұлттық  экологиялық  акциясы  жүріп  жатыр.  Бұл  –  тұтас
халықты ұйыстырған берекелі бастама.



«Таза Қазақстан» шарасына бірнеше айдың ішінде 3 миллионға
жуық азамат атсалысты. Жүздеген мың үйдің ауласы тазартылды, 1
миллион тоннадан астам қоқыс жиналды. Осындай игі шаралардың
арқасында қоғамда жаңа мәдениет, жаңа қоғамдық этика орнығып
келеді. Мұны туған елге деген сүйіспеншілік, жанашырлық деуге
болады.  Ұлттың  жаңа  сапасы  осындай  нақты  шаралар  арқылы
қалыптасады. Бұл – уақытша науқан емес. Осы маңызды жоба жыл
бойы  жалғаса  беруге  тиіс.  Себебі,  шынын  айтқанда,  кейбір
санасыз  азаматтарымыз  табиғатты,  көшелерді  әлі  де  ластап
жатыр. Осындай адамдардың әрекетіне заң бойынша тосқауыл қою
керек.  Бір  сөзбен,  қоршаған  ортаның  тазалығы  әркімнің
күнделікті  дағдысына  айналуы  қажет.

Халқымыздың  бойында  жақсы  қасиеттер  өте  көп.  Мысалы,  өзге
елдер бізді қонақжай, ақкөңіл халық ретінде біледі. Дәл солай
тазалық жұртымыздың қанына, жанына сіңген қасиет болуы керек.

«Таза Қазақстанның» аймақтарда сапалы жүзеге асуына әкімдер
тікелей  жауапты.  Олар  жұртқа  істің  мән-маңызын  түсіндіріп,
жұмысты дұрыс үйлестіруге міндетті.

Аймақ басшысы шаруашылықпен ғана айналыспайды. Әкім қоғамдық,
рухани мәселелерді әрдайым назарда ұстауға тиіс. Әрбір басшы
елмен етене жұмыс істеуі керек, тұрғындармен сенімді байланыс
орнатуы қажет. Сонда жұрт та оның бастамаларын қолдайды, ел
үшін  пайдалы  іске  жұмыла  кіріседі.  Әкімнің  абырой-беделі
дегеніміз де – осы.

СЕГІЗІНШІ.  Мемлекеттік  басқару  ісінің  тиімділігін  барынша
арттыру керек.

Мен  «Халық  үніне  құлақ  асатын  мемлекет»  тұжырымдамасын
ұсынғалы бес жылдан астам уақыт өтті. Осы уақыт ішінде қоғам
мен  билік  құрылымдары  арасындағы  қарым-қатынас  мәдениетін
өзгерте алдық. Пікір білдірудің бірқатар тиімді тетігі және
түрлі диалог алаңдары пайда болды. Мемлекеттік қызметшілердің
азаматтармен тікелей сөйлесуі қалыпты жағдайға айналды. Бұл
тұжырымдама  мемлекеттік  қызметшілер  мінез-құлқының  жаңа



моделін қалыптастырды. Олар жауапкершілікпен, проактивті, ашық
және тиімді жұмыс істей бастады.

Дегенмен мемлекет пен қоғам арасындағы диалогтың сапасын одан
әрі арттыра түсу үшін бәріміз адал әрі әділ болуымыз, тек заң
аясында әрекет етуіміз, берген уәдеміз бен ісіміз үшін жауап
бере білуіміз керек.

Біз талқыланып жатқан мәселелердің мән-жайын біле бермейтін,
тым  асыра  сілтеуге  бейім  тұратын  популистердің  қоғамдағы
кейбір бастамаларды іліп алып, өз мүддесіне бұрып әкететінін
көріп жүрміз. Мұның демократияға еш қатысы жоқ.

Өтініштерді  қарауға  қатысты  жұмыстың  бірыңғай  экожүйесі
қалыптаса бастағаны өте маңызды. Бұл жүйе халықтың қажеттілігі
мен  талап-тілегін  нақты  біліп  отыруға  мүмкіндік  береді.
Мемлекеттік органдар өз жұмысын жетілдіру үшін азаматтардың
өтініштерін талдауға көбірек назар аударуға тиіс.

Азаматтарымыздың соңғы жылдардағы тағы бір талабы – әкімдерді
тікелей сайлау жүйесін енгізу. Бұл талап та орындалды.

Ауыл  әкімдерін  тікелей  сайлау  жүйесі  2021  жылы  енгізілді.
Содан бері 2,5 мыңға жуық әкім сайланды. Бұл – барша ауыл
әкімдерінің 90 пайызға жуығы деген сөз. Қалғандары әкімнің
өкілеттік мерзімі аяқталған кезде өз ретімен сайлана береді.
Жаңа әкімдердің 60 пайызы бұрын мемлекеттік қызметте  жұмыс
істемеген.   Олардың  арасында  әртүрлі  кәсіп  иелері,  түрлі
партия өкілдері бар. Орташа жасы – 46 жас. Бір сөзбен айтсақ,
халық өзі таңдаған әкімдердің құрамы едәуір жаңғырды.

Былтыр күзде алғаш рет аудан және облыстық маңызы бар қала
әкімдерін  сайлай  бастадық.  Барлық  облыста  45  әкім  жаңа
тәсілмен  сайланды.  Біз  сайлау  нәтижесін  және  сайланған
әкімдердің  жұмысын  жан-жақты  зерделедік.  Соның  қорытындысы
бойынша түбегейлі шешім қабылдадық. Келесі жылдан бастап жаңа
жүйеге біржола көшеміз. Бұдан былай аудан және облыстық маңызы
бар қалалардың әкімдері тікелей сайлау арқылы ғана қызметке
келеді. Әкімдердің өкілеттік мерзімі аяқталуына қарай, яғни



ротация мерзімі жеткенде сайлау біртіндеп өткізіле береді. Бұл
да – саяси жүйені реформалау ісіндегі кезекті маңызды қадам.
Саяси реформа – бір реттік науқан емес. Мемлекеттің дамуына
қажет болса, реформалар осылай үздіксіз жалғаса береді.

Мемлекеттік қызметшілердің біліктілігін арттыру мәселесі әлі
де өзекті. Үміткерді кызметке тағайындаған кезде оның кәсіби
және  моральдық  қасиеттерін  мұқият  ескерген  жөн.  Бұрынғы
жұмысын қалай атқарғаны да қаперде болуы керек. Меритократия
қағидаттарынан ешкім бас тартқан жоқ. Бұл бағыттағы жұмыстың
аяқ алысы жаман емес. Қазір мемлекеттік органдардың бәрі кадр
жөніндегі бірыңғай ақпараттық жүйеге көшті.

Енді Мемлекеттік қызмет істері агенттігі мен Үкімет бюджеттен
қаржыландырылатын мекемелердің кадр мәселесіне қатысты жұмысын
толық автоматтандыруы керек.

ТОҒЫЗЫНШЫ. Қоғамда заң мен тәртіп идеологиясын терең орнықтыру
қажет.

Цифрлық  технологиялардың  күнделікті  өмірімізге  жаппай  енуі
түрлі алаяқтардың көбеюіне әкеп соқтыруда. Оған бәріміз куә
болып  отырмыз.  Сондықтан,  қазір  қаржы  және  экономика
негіздерін  білу,  қарапайым  цифрлық  дағдыларды  меңгеру  аса
маңызды  болып  тұр.  Осы  ретте  «Amanat»  партиясы  ұсынған
«Қарызсыз  қоғам»  жобасын  атап  өткім  келеді.  Азаматтардың
қаржылық сауатын арттыруға арналған осы жобаға былтыр 65 мың
адам қатысты. Ал, биыл одан да көп адам қатысады.

Мектептерде,  жоғары  оқу  орындарында  қаржылық  және  цифрлық
сауаттылық  негіздерін  үйрететін  білім  бағдарламасын  енгізу
қажет. Бұл жұмысты Үкімет қаржы саласын реттеу органдарымен
бірге  атқаруы  керек.  Мұның  бәрі  азаматтарымыздың  әртүрлі
алаяқтардың құрығына түсіп қалмауына мүмкіндік береді.

Құзырлы  органдардың  бәрі  заңға  бағынатын  жұртқа  зардабын
тигізіп жатқан алаяқтыққа және сол сияқты басқа да заңсыз
әрекеттерге  қарсы  батыл шаралар қабылдауға тиіс.



Қазір  «Құқық  бұзушылықтардың  алдын  алу  туралы»  заң  жобасы
әзірленіп жатыр. Осы заңның талаптарын орындау үшін қоғам мен
мемлекеттік аппарат күш жұмылдыруы керек. Сонда ғана жағдайды
түзетіп,  заң  үстемдігін  және  азаматтардың  қауіпсіздігін
қамтамасыз ете аламыз.

Кез келген қоғамның, соның ішінде біздің қоғамның да басты
ұғымдарға негізделген сұраныстары – әділдік және қауіпсіздік.
Осы негізгі сұраныстардың толығымен өтелуі мемлекеттің тиімді
жұмыс істейтінін айқын көрсетеді.

Елімізде  ауқымды  реформалар  кезең-кезеңімен  жүзеге  асырылып
жатыр. Саяси жаңғырудың нәтижесінде азаматтарымыздың өз ойы
мен  пікірін  ашық  айтып,  мемлекеттік  шешімдер  қабылдау
үдерісіне  араласуына  жол  ашылды.  Сондай-ақ  әлеуметтік-
экономикалық тұрғыдан терең өзгерістер жасалып жатыр.

Азаматтарымыздың  құқығын  қорғау  саласында  кешенді  шараларды
қолға алдық. Негізгі мақсат – әділетті қоғам құру және соның
арқасында дамудың сара жолына түскен озық ел болу. Сондықтан
біз осы бағыттағы маңызды реформаларды жалғастырамыз, жүйелі
жұмысты тоқтатпаймыз.

Тағы  бір  мәселе  –  азаматтардың  қауіпсіздігі.  Жеке  адамнан
бастап тұтас қоғамның қауіпсіздігін қамтамасыз ету – мемлекет
үшін стратегиялық маңызы бар басымдық.

Көптеген  елде,  тіпті  кейбір  дамыған  мемлекеттердің  өзінде
қылмыс пен тәртіпсіздік өршіп тұрғанына қарамастан, біз соңғы
жылдары қауіпсіз қоғам құру жолында едәуір жетістікке жеттік.
Көшедегі, қоғамдық орындардағы қылмыс пен заңсыздық тыйылып
келеді. Дегенмен арқаны кеңге салуға болмайды.

Менің басты міндетімнің бірі – Қазақстанды қауіпсіз әрі жайлы
елге айналдыру. Құқық қорғау органдарына және басқа да жауапты
мекемелерге азаматтардың қауіпсіздігін барынша қамтамасыз ету
жүктелді.

Ішкі істер министрлігі ұсақ бұзақылық пен вандализмнен бастап,



шетелдіктердің  заңсыз  көшіп  келуіне  және  басқа  да  ауыр
қылмыстарға қатаң тосқауыл қойып, дереу жолын кесуге міндетті.
Құқықтық мемлекетте қылмыс әлеміне орын жоқ, қарақшылықты түп-
тамырымен жою қажет. Түрлі экстремистердің, оның ішінде әсіре
діншілдердің  де  елге  іріткі  салатын  әрекеттеріне  қатысты
ұстаным дәл осындай болуға тиіс.

Құқық  қорғау  органдары  кәсібилік,  батылдық  және  табандылық
танытуы керек.

Жол апаттары қоғамның зор алаңдаушылығын туғызып отыр. Жыл
басынан бері жол-көлік оқиғасынан 1300-ден астам адам қаза
болып, 16 мыңнан астам азамат зардап шекті. Адамдар күн сайын
жол  үстінде  қазаға  ұшырап  жатыр.  Олардың  арасында  тұтас
отбасылар да бар.

Жол-көлік инфрақұрылымын жақсарту және интеллектуалдық жүйені
енгізу арқылы жол қауіпсіздігін қамтамасыз етуге болады. Бұл –
жергілікті  ғана  емес,  республикалық  жолдарға  да  қатысты
мәселе.

Осы салаға жауапты мекеме автокөліктердің техникалық жағдайына
тиісті бақылау жасауы қажет.

Жүргізушілерді даярлау деңгейінің де төмендеп кеткені жасырын
емес. Жүргізуші куәлігін арнайы оқымай-ақ алатын жайттар бар.
Үкімет, әкімдер, Ішкі істер министрлігі батыл қадам жасауы
керек. Депутаттар бұл мәселені назарда ұстауға тиіс.

Әскер қатарында заң мен тәртіптің сақталуы – айрықша маңызды
міндет.

Жастар  әскерге  Отан  алдындағы  борышын  өтеуге  барады.  Жас
сарбаздарымыз  өз  міндетін  алаңсыз  орындауы  үшін  әскер
қатарында, ең алдымен, темірдей тәртіп болуға тиіс. Қарулы
күштер мен басқа да күштік құрылымдар осы талапты мүлтіксіз
орындауы қажет. Әр ата-ана әскерге кеткен баласын мемлекетке
сеніп  тапсырады.  Сондықтан  сарбаздардың  денсаулығы  мен
қауіпсіздігіне, ең алдымен, армия басшылығы және құқық қорғау



мекемелерінің басшылары жауапты.

Тағы бір маңызды міндет – есірткі саудасына және нашақорлыққа
қарсы күрес. Бұл – ұлттың генетикалық қорын аман сақтап қалу
мәселесі  деген  сөз.  Біз  осыған  дейін  қажетті  заңнамалық
шараларды  қабылдадық.  Бірақ,  нақты  нәтижеге  қол  жеткіздік
деуге  әлі  ерте.  Әрбір  мемлекеттік  құрылым,  әсіресе,  құқық
қорғау органдары тиімді жұмыс істеп жатыр деп айта алмаймыз.
Есірткі мәселесі ушығып барады.

Біз заң мен тәртіп, білім мен парасат үстемдік ететін қоғам
құруымыз  керек.  Азаматтары,  әсіресе  жастары  мәдениетті,
жаңашыл  әрі  жасампаз  ұлттың  ұпайы  түгел.  Сондықтан  біз
өркениетті  ел  болуға  кедергі  жасайтын  жағымсыз  әдеттерден
арылуымыз керек. Мен бұл туралы Ұлттық құрылтайдың отырысында
айттым.  Елдің  болашағына  кесірін  тигізетін  бес  кеселге
тоқталдым. Содан бері біршама жұмыс атқарылды. Вандализмге,
лудоманияға тосқауыл қоятын заңдар қабылданды. Вейпке, яғни
электронды  темекіге  тыйым  салынды.  Қабылданған  шаралардың
нәтижесі қазірдің өзінде көрініп жатыр. Әлеуметтік кеселдің
бәрімен тұтас жұрт болып жұмыла күресу қажет.

Халқымыз  қашанда  кең  пейілімен,  толеранттылығымен
ерекшеленген. Еліміздің басты құндылығы – бірлік пен келісім
ең  алдымен,  осы  қасиеттердің  арқасында  сақталып  отыр.
Қазақстанда тіліне, дініне, ұлтына, әлеуметтік жағдайына және
басқа  да  себептерге  байланысты  ешкімге  ешқандай  қысым
жасалмайды, жасалуы да мүмкін емес. Әрине, мұндай жайттар ара-
тұра  кездеседі.  Бірақ  бұл  көбіне  жекелеген  адамдардың
сауатсыздығы мен жауапсыздығынан болып жатады. Құқық қорғау
органдары әрдайым заң арқылы мұндай оқиғалардың жолын кеседі.

Бұған қоса бізге белгілі кейбір теріс пиғылды адамдар, оның
ішінде  шетелде  жүргендер  де  бар,  мәселені  ушықтыру  арқылы
қоғамдық  пікірге  ықпал  еткісі  келеді,  елімізге  орынсыз
шүйлігеді.

Қазақстанның қоғамында да, билігінде де ешқандай «фобия» бұған



дейін  болған  емес,  қазір  де  жоқ,  болашақта  да  болмайды.
Сондықтан ақша үшін ел ішіне іріткі салуды көздейтін мұндай
жымысқы әрекеттерден түк шықпайтыны анық.

Біз үйлесімді, әділетті әрі тұрақты қоғам құру ісін жалғастыра
береміз.

Біз  –  озық  ойлы  ұлтпыз.  Сондықтан   алысты  көздеп,  түрлі
арандатушылық  әрекеттерден  биік  тұруымыз,  парасатты  ел
екенімізді танытуымыз және тек заңға арқа сүйеуіміз керек.

Ылғи да кейін қайырылып, өткенмен өмір сүруге, бұрынғы жүйеден
немесе  саяси  тұлғалардан  кінә  іздей  беруге  болмайды.  Өз
халқыңның тарихын білу керек, бірақ одан тек еңсеңді түсіріп,
өзгеге өкпе артуға себеп іздемеу қажет. Қандай қасіретті болса
да, өткен оқиғалардан, ең алдымен, тағылым ала білген жөн. Біз
келешекке  сеніммен  көз  тігіп,  еліміздің  өсіп-өркендеуі  мен
дамуын ойлауымыз қажет. Мен бұл туралы үнемі айтып келемін.

Тағы да қайталап айтамын: біздің қоғамымызда заң мен тәртіп
үстемдік құруға тиіс. Бұл – бүкіл қоғамның және әр адамның
қауіпсіздігін қамтамасыз етуге қатысты ең басты талап. Біз
сонда  ғана  Әділетті,  Таза  және  Қауіпсіз  Қазақстанды  құра
аламыз.  Осы  стратегиялық  мақсатымызға  жету  үшін  еліміздің
бейбіт өмір сүруіне және тұрақты дамуына қолайлы сыртқы жағдай
қалыптастыруымыз қажет. Бұл – қазіргі аса күрделі геосаяси
ахуал  кезінде  өте  жоғары  кәсібилікті  талап  ететін
дипломатияның  міндеті.

Қазақстан бейбіт және теңгерімді сыртқы саясатты қатаң ұстанып
келеді.  Еліміздің  егемендігі  мен  тәуелсіздігін  нығайту,
шетелдегі  азаматтарымыздың  құқықтарын  қорғау,  ұлттық
мүдделерімізді  ілгерілету,  экономикаға  инвестиция  тарту  –
дипломаттарымыздың  басты  міндеті.  Қазақстан  Біріккен  Ұлттар
Ұйымының  Жарғысын  қатаң  ұстана  отырып,   көп  жақты
ынтымақтастық орнатуға қашанда дайын екенін паш етіп келеді.
Еліміз  халықаралық  қауіпсіздік  және  тұрақтылық  мәселелерін
шешуге белсенді атсалысады.



Біз Біріккен Ұлттар Ұйымы мен басқа да халықаралық ұйымдардың
терроризмге,  экстремизмге,  заңсыз  көші-қонға,  климаттың
өзгеруіне және өзге де қауіп-қатерлерге қарсы күресу жолындағы
талпыныстарын  құптаймыз.  Сондай-ақ  Біріккен  Ұлттар  Ұйымының
бітімгерлік  қызметін,  қарусыздануға  қатысты  бастамаларын
барынша қолдаймыз, қарулы қақтығыстарды дипломатиялық жолмен
шешу қажет деп санаймыз.

Астанада  Қазақстанның  төрағалығымен  Азиядағы  өзара  іс-қимыл
және сенім шаралары жөніндегі кеңеске, Тәуелсіз Мемлекеттер
Достастығына, Шанхай ынтымақтастық ұйымына, Түркі мемлекеттері
ұйымына  мүше  елдер  басшыларының  саммиттері  сияқты  бірқатар
маңызды халықаралық іс-шара өтті. Бізге қолдау көрсеткені үшін
одақтастарымыз  бен  серіктестерімізге  шынайы  ризашылығымызды
білдіреміз.

 

Құрметті отандастар!

 

Қазір  әлемде  қандай  түбегейлі  өзгерістер  болып  жатқанын
білесіздер.  Экономикалық,  саяси,  климаттық  және  басқа  да
жаһандық, аймақтық ауқымдағы қауіп-қатерлер аз емес. Осындай
жағдайда  күнделікті  шаруамен  қатар  стратегиялық  маңызы  бар
көптеген мәселені шешуімізге тура келеді. Әрине, бір мезетте
барлығына бірдей ресурсымыз жетпейтіні анық.

Ешкім де бәрін табан астында өзгерте алмайды. Жылдар бойы
шешімін таппай келген мәселелер бар. Біз ештеңені жасырмай,
бәрін  бүкпесіз  ашық  айтамыз.  Қаншалықты  күрделі  болса  да,
барлық мәселені жүйелі әрі батыл түрде шешіп келеміз.

Алдымызда ауқымды жұмыс тұр. Тұрақты әлеуметтік-экономикалық
өрлеуді  қамтамасыз  ету,  азаматтардың  жасампаздық  әлеуетін
толық  ашу  және  халықтың  әл-ауқатын  арттыру  –  мемлекеттің
маңызды міндеті.



Үкімет мүшелері, әкімдер, депутаттар және барша қоғам өкілдері
әрдайым отаншылдық идеясына адал болуға тиіс. Әр іс елге деген
жанашырлық  ниетпен  жасалуы  керек.  Әрбір  қадамымыз  елге
пайдасын  тигізуі  қажет.  Біз  еліміздің  байлығын  үнемдеп
пайдалансақ,  табанды  еңбек  етсек,  салық  төлесек,  өз
өнімдерімізді сатып алатын болсақ, түрлі жобаларға инвестиция
салсақ,  мемлекетіміздің  қуатын  арттыра  түсеміз.  Демек
Отанымызға да, отбасымызға да пайдамыз тиеді  деген сөз.

Біз қиындықтарға мойымай, барлық мәселені біртіндеп, байыппен
шешуіміз керек. Мұның бәрі халықтың тұрмыс-тіршілігіне ғана
емес,  қазіргі  бұлыңғыр  замандағы  еліміздің  тағдырына  да
тікелей әсер етеді.

Біздің  ұзақ  мерзімге  арналған  даму  жолымыз  –  айқын.  Биік
мақсаттарымыз бар. Оған жету үшін, ең алдымен, ел бірлігін
сақтай білуіміз керек. Бір-бірімізге қолдау білдіріп, құрмет
көрсетуіміз қажет.

Біз – берекелі бірліктің арқасында түрлі сынақтан сүрінбей
өткен халықпыз. Алдағы уақытта да солай болмақ. Бәріміз бір ел
болып, әділетті және дамыған Қазақстанды бірге құрайық. Сонда
әркім өз елінің кірпіші болып қаланып, арман-мұратына жете
алады.

Әр адамға және баршаға бірдей мүмкіндік беретін мемлекетті,
яғни  Әділетті  Қазақстанды  болашақ  ұрпаққа  аманат  ету  –
баршамызға ортақ міндет.

Мен Мемлекет басшысы ретінде осы міндетті орындауға бар күш-
жігерімді саламын. Сіздер де ортақ мақсатқа жету үшін табанды
еңбек етесіздер деп сенемін.

Қастерлі Отанымыз – Қазақстан өркендей берсін!

Халқымыз аман болсын!



Мемлекет  басшысы  Қасым-Жомарт
Тоқаевтың  «Әділетті  Қазақстанның
экономикалық  бағдары»  атты
Қазақстан халқына Жолдауы
2023 жылғы 01 қыркүйек

Құрметті отандастар!
Қадірлі депутаттар және Үкімет мүшелері!

 

Қазақстан  Республикасы  Конституциясының  59-шы  бабына  сәйкес
VIIІ  шақырылымдағы  Парламенттің  екінші  сессиясын  ашық  деп
жариялаймын.

 

Құрметті депутаттар!

 

Баршаңызды кезекті сессияның ашылуымен құттықтаймын! Жауапты
қызметтеріңізге табыс тілеймін!

Көктемдегі  сайлаудан  кейін  Парламенттегі  саяси  партиялардың
қатары көбейді. Депутаттар құрамы айтарлықтай өзгерді. Саяси
партиялардың  фракциялары,  бір  мандатты  округтан  сайланған
депутаттар  да  жұмысқа  белсене  кірісті.  Олар  көптеген  заң
жобасына бастамашылық етіп, өзекті мәселелерді батыл көтере
бастады.

Депутаттарымыз жазда да көп жұмыс атқарды. Небәрі екі айда
1200-ден астам елді мекенді аралап, сайлаушылармен кездесті,
тұрғындардың тыныс-тіршілігімен танысты.

Мен баршаңызға табысты қызметтеріңіз үшін шынайы ризашылығымды



білдіремін. Жаңа сессияда жұмыс қарқыны бұдан да жоғары болады
деп ойлаймын.

 

Құрметті отандастар!

 

Баршаңызға мәлім, мен жыл сайын халыққа Жолдауымды Парламент
сессиясының ашылуында жариялаймын. Бүгінде бұл жақсы дәстүрге
айналды. Мұның айрықша мәні бар.

Себебі дәл осы сәтте және дәл осы жерде билік тармақтарының
барлық өкілдері бас қосады. Алдағы орта мерзімдік жұмыстың
бағыт-бағдары  айқындалады.  Нақты  тапсырмалар  беріледі,  жаңа
міндеттер жүктеледі. Парламент, Үкімет және басқа да құзырлы
органдар  тың  қарқынмен  іске  кіріседі.  Бір  сөзбен  айтсақ,
мемлекеттік аппараттың үйлесімді әрі тиімді жұмыс істеуі үшін
бұл іс-шара өте маңызды.

Бүгінде  менің  бастамаларымның  басым  көпшілігі  жүзеге  асты.
Бірқатар  жұмыс  жалғасып  жатыр.  Осы  орайда  халықтың  тұрмыс
сапасына  тікелей  әсер  еткен  кейбір  шараларды  атап  өткім
келеді.

Мысалы, 2020 жылдан бері мұғалімдердің жалақысы екі есе өсті.
Дәрігерлердің  айлығы  да  айтарлықтай  көбейді.  Қазір  олардың
табысы еліміздегі орташа жалақыдан әлдеқайда жоғары. Жұртқа
зейнетақы жинағының бір бөлігін пайдалану мүмкіндігі берілді.
Миллионға жуық адам осы жобаның игілігін көрді – тұрғын үй
мәселесін  шешіп,  баспаналы  болды.  «Жайлы  мектеп»  жобасы
аясында 400-ге жуық мектеп салынады. Қазір ауылдық жерде 300-
ден астам денсаулық сақтау нысаны салынып жатыр. «Ұлттық қор –
балаларға» жобасы қолға алынды. Соның арқасында жаңа жылдан
бастап балалардың есепшотына қаражат түсе бастайды. Игерілмей
жатқан немесе заңсыз берілген 8 миллион гектар жер мемлекет
меншігіне қайтарылды.



Мен нақты іске асқан шаралардың бір бөлігін ғана атап өттім.
Шын мәнінде, көп жұмыс атқарылды, болашақта да өз жалғасын
табады.

Өздеріңізге  мәлім,  былтырдан  бері  елімізде  ауқымды  саяси
жаңғыру жұмыстары жүргізілді. Небәрі бір жарым жылдың ішінде
көптеген  өзгеріс  жасалды.  Оған  баршаңыз  куә  болдыңыздар,
реформаны жүзеге асыру үшін белсенді түрде жұмыс істедіңіздер.

Қолға  алған  шаралар  нәтижесінде  билік  тармақтары  арасында
тиімді тепе-теңдік орнады. Басқару жүйесі ықпалды Парламенті
бар Президенттік республика үлгісіне көшті. Елімізде «күшті
Президент  –  ықпалды  Парламент  –  есеп  беретін  Үкімет»
тұжырымдамасы  барынша  орнықты.  «Халық  үніне  құлақ  асатын
мемлекет»  қағидатын  нақты  іске  асыруымыз  қажет.  Бұл  жерде
Парламенттің рөлі ерекше.

Адам  құқығын  қорғау  саласында  маңызды  қадамдар  жасалды.
Әділдікті  және  заң  үстемдігін  орнату  үшін  ауқымды  жұмыс
жүргізіліп жатыр. Шешім қабылдау үдерісіне азаматтардың қатысу
мүмкіндігі артты. Қоғамның саяси мәдениеті мүлде жаңа сипатқа
ие болды.

Алайда нағыз дамыған ел боламыз десек, саяси реформалармен
шектеліп қалмауымыз керек. Осы жұмысты түбегейлі және жан-
жақты әлеуметтік-экономикалық реформаға ұштастыру қажет.

Қазір әлемде геосаяси ахуал ушығып тұр. Соған қарамастан, ел
экономикасының негізгі бағыттары бойынша көрсеткіштер өсті.

Былтыр Қазақстанның ішкі жалпы өнімі 104 триллион теңге болды.
Елімізге  28  миллиард  доллар  тікелей  шетел  инвестициясы
тартылды. Бұл – рекордтық көрсеткіш. Сыртқы сауда-саттық бұрын
болмаған деңгейге, яғни 136 миллиард долларға жетті. Оның 84
миллиарды  –  экспорт.  Сыртқы  қорымыз  100  миллиард  долларға
жуықтады. Бұл, ең алдымен, экономикалық тұрақтылығымыздың аса
маңызды кепілі екені сөзсіз.

Әрине, басқа елдер де қарап отырған жоқ, олар да алға қарай



ұмтылып, дамуда. Бір сөзбен айтқанда, жаһандық экономика және
халықаралық  еңбек  нарығы  түбегейлі  өзгеруде.  Технологиялық
бәсеке қызып тұр. Барлық жерде ресурстар үшін талас жүріп
жатыр.  Климаттың  өзгеруі,  азық-түлік  қауіпсіздігі  және
демографиялық  тұрғыдан  орнықты  даму  ең  өзекті  мәселеге
айналды. Бір сөзбен айтқанда, адамзат тарихында бұрын-соңды
болмаған  сын-қатерлер  мен  түбегейлі  өзгерістер  дәуірі
басталды.

Осындай аса маңызды шақта зор экономикалық серпіліс жасауға
еліміздің толық мүмкіндігі бар. Ол үшін біз біртіндеп жаңа
экономикалық  үлгіге  өтуіміз  керек.  Бұл  жұмысты  батыл
жүргізуіміз  қажет.  Басты  мақсат  –  қағаз  жүзіндегі  биік
жетістіктерге қол жеткізу емес, шын мәнінде халықтың тұрмыс
сапасын жақсарту болуға тиіс.

Әділдік,  инклюзивтік  және  үнемшілдік  жаңа  экономикалық
бағдарымыздың өзегіне айналады.

Қазақстанның экономикалық дамуының жаңа парадигмасы еліміздің
бәсекелік  артықшылықтарын  тиімді  пайдалануға  және  өндіріс
саласындағы  еңбек,  капитал,  ресурстар,  технология  сияқты
негізгі факторлардың әлеуетін барынша ашуға негізделеді.

Жаңа экономикалық саясатта жүзеге асуы екіталай, ұзақ мерзімді
мақсат қоюға болмайды.

Осы  Жолдауда  айтылатын  міндеттің  бәрі  үш  жылдың  ішінде
орындалуға тиіс. Ал аса күрделі міндеттерді жүзеге асыру үшін
нақты мерзім бекітіледі.

Енді  экономиканың  құрылымына  қатысты  реформаның  негізгі
тұстарына тоқталайын.

Қазіргі ең басты міндет – еліміздің мықты өнеркәсіптік негізін
қалыптастыру және экономикамыз өзімізді толық қамтамасыз ете
алатын жағдайға жету. Сондықтан өңдеу саласын жедел дамытуға
баса мән беруіміз қажет.



Біз ел тағдыры үшін айрықша мәні бар бірқатар жобаны жүзеге
асыруымыз  керек.  Экономиканы  әртараптандыру  бұрынғыдан  да
маңызды міндетке айналуда.

Бұл ретте металды терең өңдеу, мұнай-газ және көмір химиясы,
ауыр  машина  жасау,  уранды  конверсиялау  және  байыту,
автобөлшектер  және  тыңайтқыштар  шығару  сияқты  бағыттарға
айрықша назар аударған жөн. Басқаша айтсақ, жоғары деңгейде
өңделген өнім шығаратын кластер құру керек.

Еліміздің туристік әлеуетін де пайдалану керек. Туризм осындай
серпінді жобалар қатарында болуға тиіс. Өкінішке қарай, осы
маңызды саладағы жұмыс дұрыс атқарылмай жатыр, еліміз басқа
мемлекеттермен салыстырғанда артта қалып келеді.

Жалпы, кемінде 15 ірі жобадан тұратын нақты тізім дайындалуға
тиіс.  Осы  салада  бұрын  болған  қателіктерді  қайталауға
болмайды.

Жобаларды  тиімді  қолдау  шараларын  және  оларды  орындау
мерзімдерін  нақты  айқындау  керек.  Оны  іске  асыруға  шетел
инвесторларын және еліміздің бизнес өкілдерін барынша тартқан
жөн.  Жұмысқа  өзіміздің  шикізатты,  тауарлар  мен  кадрларды,
басқаша  айтқанда,  барлық  ішкі  мүмкіндіктерімізді  пайдалану
қажет.

Біз жаңа өнеркәсіп саясаты арқылы жаңаша даму үлгісіне көшуге
тиіспіз.

Мемлекет  ірі  кәсіпорындармен  бірлесіп,  өндірістің  барлық
сатысы  өз  елімізде  болуын  қамтамасыз  етуі  керек.  Ол  үшін
өндіріс саласын реттейтін және ынталандыратын түрлі тәсілдерді
қолдану  қажет.  Өңдеу  өнеркәсібі  шикізатты  көңілге  қонымды
бағамен жеткілікті көлемде алуы керек.

Сонымен  бірге  реттелетін  сатып  алу  кезіндегі  өз
тауарларымыздың үлесін арттыру және офтейк жүйесін толық іске
қосу қажет. Еліміздегі өнім өндірушілермен жасалатын офтейк
келісім-шарттардың үлесін кемінде 10 пайызға жеткізу керек.



Бұл – жыл сайын 2 триллион теңге деген сөз.

Мен былтыр қолданыстағы жүйенің бітпейтін дау-дамай, жұмыстың
ұзақ мерзім, ашық еместігі сияқты түйткілді мәселелерін шешу
үшін жаңа мемлекеттік сатып алу жүйесін енгізуді тапсырдым.
Үкімет жаңа заң жобасын әзірледі. Бұл құжат бюджет қаржысын
үнемдеп әрі есеп бере отырып жұмсауға септігін тигізуі керек.

Бір жағынан жаңа жүйе еліміздің кәсіпкерлеріне одан әрі қолдау
көрсетілуін  және  ең  бастысы,  қордаланған  мәселелердің
бюджеттен қаржыландыру арқылы шұғыл шешілуін қамтамасыз етуге
тиіс.

Сатып алу үдерісі оңтайланып, қысқартылады, «баға емес, сапа»
қағидатына басымдық беріледі, яғни, демпингке тиімді тосқауыл
қойылады және үдерістер толық автоматтандырылады. Мемлекеттік
сатып алу жүйесіне алғаш рет «басынан бақайшағына дейін» жасау
тәсілі енгізіледі.

Жұмыстың  ашық  болуын  арыз-шағымдарды  қараудың  жаңа  тәсілін
қолдану  және  қоғамдық  мониторинг  институтын  енгізу  арқылы
қамтамасыз еткен жөн.

Соның нәтижесінде алдағы үш жылдың ішінде реттелетін сатып алу
саласындағы жергілікті өнімдер мен қызметтердің үлесі кемінде
60 пайызға жетуге тиіс.

Қазір көптеген елдер ішкі нарықты қорғау шараларын белсенді
қолданады.  Дамыған  мемлекеттердің  өзі  протекционистік
өнеркәсіп саясатына көшті.

Дүниежүзілік сауда ұйымының бағалауынша, біздің елдегі ішкі
нарықты қорғау деңгейі төмен, небәрі 128 тарифтік емес шара.
Сондықтан біз сауда-саттық саясатында жаңа әрі батыл қадам
жасауымыз керек.

Мемлекет отандық өнім өндірушілерді қорғауға міндетті. Бұл –
біздің  экономикамыз  өзгелер  үшін  жабық  деген  сөз  емес.
Экономикамыз басқа елдерге әрдайым ашық болуға тиіс. Бірақ



ұлттық бизнестің мүддесін қорғау керек.

Қазақстанда кен өндіру өнеркәсібі жақсы дамығаны баршаңызға
белгілі. Осы сала ұлттық экономиканың өсімін қамтамасыз ететін
сенімді табыс көзі болып келеді. Болашақта да солай болуға
тиіс. Көптеген металдың әлемдік нарықтағы бағасы бұрын-соңды
болмаған  деңгейге  жетті.  Соған  қарамастан  ірі  өндіріс
орындарына жақын тұратын жұрттың наразылығы күшейіп барады.
Олар  экология  нашарлап,  денсаулыққа  зиян  келтіріп  жатқанын
айтып,  шағымдануда.  Жұмысшылардың  өндірісте  мертігуі  және
қазаға  ұшырауы  көп  болып  кетті.  Үкімет  кәсіпорындардың
технологиялық  және  экологиялық  ахуалын,  денсаулық  сақтау
жүйесін жақсарту үшін батыл шаралар қабылдауы қажет. Сондықтан
ірі  өндіріс  кәсіпорындары  5  жыл  сайын  технологиялық  және
экологиялық  аудит  жасауы  керек.  Бұл  талап  инфрақұрылым
саласындағы кәсіпорындарға да қойылуға тиіс.

Геологиялық барлау ісі айрықша назар аударуды қажет етеді.
Еліміздің минералды шикізат базасын толықтыру үшін 2018 жылы
тау-кен  саласын  басқару  мәселесіне  қатысты  жаңа  заңдар
қабылданды. Бірақ заң талаптары толық орындалмай жатыр. Соның
салдарынан табиғи ресурсқа қанша бай болсақ та, көптен бері
ауыз толтырып айтатын геологиялық жаңалық ашылған жоқ. Ахуалды
дереу өзгерту керек.

Тау-кен саласын басқару жүйесін жуық арада жаңғырту қажет.
Көптеген  елде  бұл  саланы  негізінен  жеке  компаниялар  алға
сүйрейді. Сондықтан ірі көлемде жеке инвестицияларды тарту осы
саланың әлеуетін ашуға барынша көмектеседі.

Ол үшін салық және реттеу шарттары өзгеріске икемді болуы
керек. Өз қаржысына геологиялық зерттеу жүргізген инвестордың
жер  қойнауын  пайдалану  кезінде  басым  құқыққа  ие  болуын
қамтамасыз еткен жөн. Жобаларды келісуге қажетті рәсімдер мен
оның мерзімін кешенді мемлекеттік сараптама жасау және толық
цифрландыру тәсілін енгізу арқылы екі есе азайту керек. Қазір
еліміздің 1,5 миллион шаршы шақырым аумағына геологиялық және
геофизикалық барлау жасалған. Үкіметтің міндеті – 2026 жылға



қарай оның көлемін кемінде 2 миллион 200 мыңға жеткізу.

«Жаңа  заманның  мұнайына»  айналған  сирек  және  жерде  сирек
кездесетін металл кеніштерін игеру басты бағыттың бірі болуы
керек. Өзінің осы саладағы әлеуетін аша алған елдер келешекте
бүкіл әлемнің технологиялық даму бағдарын айқындайтын болады.

Біз  жыл  соңына  дейін  саланы  дамытуға  қатысты  нақты
ұстанымымызды анықтап алуға тиіспіз. Өңдеу өнеркәсібін қолдау
үшін шетелдің және еліміздің инвесторларын бастапқы үш жылда
салықтан және басқа да міндетті төлемдерден босатқан жөн. Бұл
– өңдеу индустриясына айтарлықтай серпін беруге арналған өте
маңызды шара.

Тағы бір маңызды мәселе – қорғаныс-өнеркәсіп кешенін жан-жақты
нығайту.  Бұл  сала  дамыған  елдердің  ұлттық  қауіпсіздігін
қамтамасыз ету ісінде басты рөл атқарады.

Осы орайда импортқа тәуелділікті азайтуға мүмкіндік беретін,
жергілікті  өнім  үлесі  жоғары  өндіріс  кешенін  құру  –  аса
маңызды міндет.

Біздің армиямыз жоғары технологиялы қару-жарақпен және әскери
техникамен,  соның  ішінде  бронды  техникамен,  ұшқышсыз
басқарылатын  ұшу  аппараттарымен,  қазіргі  заманғы  атыс
қаруларымен  жабдықталуға  тиіс.

Техниканы шұғыл жөндейтін өндіріс орындарының қуатын арттырып,
отандық  кәсіпорындарға  барынша  қолдау  көрсеткен  жөн.  Бізде
оған қажетті материалдық-техникалық база, білік пен тәжірибе
және мамандар бар. Тек оларға құзырлы мекемелердің тапсырысы
керек.

Заманауи технология трансфертін жасау және жаңа өндірістер ашу
жұмысын жалғастырған жөн.

Арнаулы  қорғаныс-өнеркәсіп  кешенін  дамыту  қоры  арқылы  өз
кәсіпорындарымызға тікелей қаржылық қолдау көрсетіледі.

Алдымызда тағы бір өте маңызды міндет тұр. Біз агроөнеркәсіп



кешенінде  нақты  серпіліс  жасауымыз  керек.  Ауыл  шаруашылығы
саласының  әлеуеті  орасан  зор.  Бірақ  біз  қолда  бар
мүмкіндіктерді  әлі  де  толық  пайдаланбай  отырмыз.

Қазақстанның  айналасында  өнім  өткізетін  өте  үлкен  нарықтар
бар.  Онда  сапалы  азық-түлік  өнімдері  тапшы.  Қазақстанның
стратегиялық  мақсаты  –  Еуразия  құрлығындағы  басты  аграрлық
орталықтың біріне айналу. Осы мақсатқа қол жеткіземіз десек,
ең алдымен, өнімді жоғары деңгейде өңдеуге көшуіміз қажет.
Онсыз болмайды. Біз алдағы үш жыл ішінде агроөнеркәсіптегі
өңделген өнім үлесін 70 пайызға жеткізуіміз керек. Бұл – нақты
міндет. Жұртты өнім өңдеуге ынталандыру керек. Ол үшін салық
саясатын қайта қарау қажет.

Бұл  салада  ірі  компаниялар  көбірек  болса,  нақты  серпіліс
жасауға болады. Біз экспортты ұлғайта отырып, ішкі нарықты да
ұстап тұруымыз керек. Сондықтан елімізге сапалы өнімді қажетті
көлемде  тұрақты  ұсына  алатын  кәсіпорындар  қажет.  Отандық
агрофирмалардың  ірі  компаниялар  қатарына  кіргені  жөн  болар
еді.  Сондай-ақ  өзара  тиімді  шарттарды  ұсынып,  бұл  жұмысқа
халықаралық корпорацияларды белсенді түрде тарту керек.

Ет, сүт, астық өнімдерін терең өңдеу және өндірістік жылыжай
шаруашылықтарын дамыту сияқты біз үшін болашағы зор бағыттарға
басымдық  берген  абзал.  Сонымен  бірге  өз  еліміздегі  ауыл
шаруашылығы кәсіпорындарының әлеуетін қаперден шығармаған жөн.

Осы ретте 100-ден астам ірі сүт-тауар фермасы салынып жатқан
Солтүстік  Қазақстан  облысының  жетістіктері  көпке  үлгі.
Шаруалардың тәжірибесі мол, жем-шөп қоры да жеткілікті. Оған
қоса байыпты қолдау шаралары қолға алынған. Осының бәрі тұтаса
келе тәп-тәуір нәтиже беріп отыр. Құс фабрикаларын, көкөніс
қоймаларын, ет өнімдерін шығаратын кәсіпорындар салған кезде
осы тәжірибені басшылыққа алу керек.

Ауыл-аймақты  дамыту  үшін  шағын  шаруашылықтарды  қолдау  өте
маңызды. «Ауыл аманаты» бағдарламасының елге қажет екені айқын
көрінді.  Оның  келесі  кезеңінде  жеңілдетілген  несие  берумен



шектеліп қалмау керек. Жеке қосалқы шаруашылық иелері өзара
бірігуі қажет. Осыған қажетті жағдай жасалуы керек.

Машина-трактор  паркінің  әбден  ескіріп,  тозуы  –  күрделі
мәселеге  айналды.  Қазір  ауыл  шаруашылығы  техникасының  80
пайызы  тозып  тұр.  Сондықтан  жыл  сайын  оның  8-10  пайызын
жаңартып отыру қажет. Бұл ретте еліміздегі техника өндірушілер
мен шаруалардың да мүддесін ескерген абзал.

Қазір жаһандық бәсеке күшейіп тұр, тауар нарығында өзгеріс
бар. Мұндай жағдайда өнім өткізу саясатына ерекше мән беруіміз
керек.  Жылдар  бойы  қалыптасқан  ішкі  және  сыртқы  нарықтағы
орнымызды  сақтап  қалу  айрықша  маңызды.  Үкіметтің  алдында
сыртқа  шығарылатын  өнім  нарығының  ауқымын  жоспарлы  түрде
кеңейту міндеті тұр. Қазақстанның тауарларын шетелге таныту
және шығару үшін тиісті шаралар қабылдаған жөн.

Қазіргі  ауыл  шаруашылығы  –  жоғары  технологиялы  сала.  Мұны
білесіздер.  Шаруаларды  жер  жағдайы  немесе  ауа  райы  емес,
инновациялық амал-тәсілдер табысқа жеткізеді. Заманауи ғылымға
сүйенбесе,  ауыл  шаруашылығы  жай  тоқырауға  емес,  құрдымға
кетеді.

Агроғылымды дамыту және ең бастысы, оны ауыл шаруашылығында іс
жүзінде қолдану үшін шаралар қабылдау қажет. Ұлттық аграрлық
ғылыми-білім  беру  орталығын  зерттеу  ісінің  барлық  сатысын
қамтитын агротехнология хабына айналдыру керек.

Сондай-ақ  шетелдің  танымал  агро-ғылыми  орталықтарымен
толыққанды ғылыми-тәжірибелік ынтымақтастық орнату керек. Біз
жеке ғылыми-технологиялық бастамаларды қолдаймыз. Білім беру
бағдарламаларын ауыл шаруашылығы талаптарына бейімдейміз.

Егін шаруашылығында маңызды реформа жасайтын кез келді. Егіс
түрлерін көбейтуіміз керек. Сондай-ақ көбірек пайда әкелетін
дақылдар  еккен  жөн.  Суды  көп  қажет  ететін  егіс  алқабын
біртіндеп азайтып, бір ғана дақыл түрін егуді шектеу қажет.
Диқандарды жергілікті тұқыммен қамтамасыз ету маңызды. Сонымен
қатар жаңа сұрыптарды шығарып, оны өсіру мәселесін шешкен жөн.



Мемлекеттің  баға  реттеу  мәселесіне  шектен  тыс  араласуы
агроөнеркәсіп кешенін өркендетуге айтарлықтай кедергі келтіріп
отыр. Бұл мәселені де шешу керек.

Азық-түлік  келісім-шарт  корпорациясы  ахуалды  тұрақтандыру
ісінде қазіргіден де маңызды рөл атқаруға тиіс. Бұл мекеме
қажет кезде интервенция жасап, бағаның өсімін тежеп отырады.
Азық-түлік  корпорациясы  нарықтағы  жекеменшік  иелерінің  ауыл
шаруашылығы өнімдерін өндіретін, оны сақтайтын және сататын
толыққанды желі құруына жәрдемдесуге тиіс.

Келесі  мәселе.  Өткен  қыста  еліміздің  жылу  электр
станцияларында қайта-қайта апат болды. Бұл жағдай жылдар бойы
шешілмеген мәселенің бетін ашып берді. Инфрақұрылымның әбден
тозуы  халықтың  тұрмыс  сапасына  тікелей  әсер  етеді.
Индустрияландыру  қарқынын  да  тежейді.  Яғни,  инфрақұрылымды
жаңғыртпасақ, жаңа экономикалық үлгіге көшу мүмкін емес.

Үкімет  жаңа  инфрақұрылымдық  жоспарда  осы  саладағы  барлық
түйткілді ашық көрсетіп, оны шешу жолдарын анықтауға тиіс.

Энергетикалық қауіпсіздік мәселесін де шешу қажет. Бұл салада
қолдан келгенше өз ресурстарымызға арқа сүйеген абзал. Басты
міндет электр энергетикасы саласына жүктеледі. Алдағы 5 жылда
кемінде 14 гигаваттық жаңа электр қуаты іске қосылады.

Биыл Екібастұздағы бірінші ГРЭС-тің бірінші блогын қайта құру
жұмыстары  аяқталады.  Бұрын  ешқашан  толық  қуатын  пайдаланып
көрмеген станцияның 8 блогы түгел жұмыс істейтін болады. Қазір
екінші ГРЭС-ті кеңейту жобасы жүзеге асырылып жатыр, үшінші
ГРЭС-тің құрылысы басталады.

Түптеп келгенде, Қазақстан электр қуатын басқа жақтан алмауға
тиіс,  яғни  көршілес  елдерге  тәуелді  болмауы  керек.  Біздің
қазіргі ахуалымыз мәз емес. Бұл – ең алдымен, мемлекеттік
қауіпсіздік  мәселесі.  Жалпы,  қай  жағынан  алып  қарасақ  та,
бұған мүлде жол беруге болмайды.

Әрине,  жаңартылатын  энергетика  жобаларын  жүзеге  асыру  да



жалғасады. Су электр станцияларын дамыту мәселесі назардан тыс
қалмайды. Электр қуатымен, жылумен және сумен қамтамасыз ету –
технологиялық  тұрғыдан  алғанда  тығыз  байланысқан  біртұтас
жүйе.  Оған  экономиканың  аса  маңызды  жеке  саласы  ретінде
қараған абзал. Осы салаға қатысты қазіргі ұстаным негізінен
өзектілігін жоғалтты. Енді жаңа шешімдер керек.

Тариф саясатын түбегейлі қайта қарау, тариф белгілеудің жаңа
әдістемесін енгізу және инвесторлардың қызығушылығын арттыру
қажет. Табиғи монополия субъектілерінің бәріне 5-7 жылға дейін
көңілге  қонымды  нарықтық  тариф  енгізген  жөн.  Яғни,  баға
тұрақты болса, инвестицияны нақты жоспарлауға мүмкіндік туады.
Қаржы  ұйымдары  да  кәсіпорындарға  нық  сеніммен  несие  бере
алады.  Сонымен  қатар  монополистердің  жауапкершілігін  едәуір
арттыру  қажет.  Бұл  салаға  цифрлық  бақылау  тәсілдері
енгізіледі.  Сол  арқылы  азаматтарымыз  тарифтік  смета  және
инвестициялық бағдарламалар туралы ақпарат алады.

Елді газбен қамтамасыз ету де – өзекті мәселе. Тауарлы газдың
ресурстық  базасын  кеңейту  –  Үкіметтің  және  ұлттық  газ
компаниясының  басты  міндеті.  Жаңа  газ  өңдеу  зауыттарының
құрылысын тездету және қолданыстағы зауыттардың қуатын барынша
пайдалану қажет.

Еліміздегі  Теңіз,  Қашаған,  Қарашығанақ  сияқты  мұнай-газ
алпауыттары  газды  қолжетімді  бағамен  ұсынуға  тиіс.  Сонымен
қатар жаңа газ кеніштерін барлау және игеру үшін инвестиция
тарту аса маңызды.

Электр қуаты, жылу және су – тұрмысқа аса қажетті игіліктер.
Оны үнемдеп пайдалану керек. Бұл жаңа тұрмыстық мәдениетке
айналуы қажет. Жалпы, бұл – үй шаруасына ғана емес, тұтас
экономикаға  ортақ  талап.  Қазір  суды  оңды-солды  пайдалануға
мүлде  болмайды.  Үкімет  энергетикалық  тиімділік  саясатын
түбегейлі қайта қарауға тиіс. Онда Экономикалық ынтымақтастық
және даму ұйымының стандарттары ескерілуі керек.

Энергетиканы  тиімді  пайдалануға  және  басқа  да  ресурстарды



үнемдеуге  қатысты  нақты  нормативтік  талаптарды  біртіндеп
енгізу қажет.

2029  жылға  қарай  энергияны  тұтынуға  және  энергия  шығынына
байланысты  негізгі  көрсеткіштер  кемінде  15  пайызға  азаюға
тиіс.

Біз «жасыл» экономиканы дамыту мәселесімен мықтап айналысуымыз
керек. Болашақта бүкіл әлем таза энергетикаға көшетіні сөзсіз.
Халықаралық сарапшылардың мәліметіне сүйенсек, жалпы әлемдегі
күрделі  қаржы  салымдарының  үштен  біріне  жуығы  жаңартылатын
энергетика жобаларының еншісінде. Қазақстанда да бұл бағытта
көп  жұмыс  атқарылды.  Жаңа  Экология  кодексі  және  Көміртегі
бейтараптығына қол жеткізудің 2060 жылға дейінгі стратегиясы
қабылданды. Соңғы 5 жылда жаңартылатын энергетиканың елімізде
өндірілетін қуаттың жалпы көлеміндегі үлесі 5 пайызға жуық
өсті.

2027  жылға  қарай  тағы  1,4  гигаваттық  қуат  көздері  іске
қосылады.  Еліміздің  энергетикалық  теңгерімінің  құрылымы
өзгеретіні анық. Сондықтан қуат өндіруден бастап оны таратуға
дейінгі бүкіл энергетика саласын басқару тәсілдерін жетілдіру
керек.

Сутегіден қуат өндіру ісін дамыту қажет. Қуат көздерін кеңейту
ісі  энергетикалық  машина  жасау  саласында  технология
трансфертін  жүзеге  асырып,  жергілікті  өндірісті  дамытуға,
аккумулятор  өнеркәсібін  құруға  негіз  болады.  Ең  бастысы,
елімізде шикізат қоры жеткілікті.

Теңгерімді  қуат  көздерін,  энергияны  шоғырландыру  жүйелерін
құру  үшін  тың  шешімдер  қабылдау  қажет.  Көміртегі
бейтараптығына көшуді парниктік газ шығарындыларына арналған
квотаны саудалау арқылы тездетуге болады. Үкімет пен бизнес
өкілдері  осы  бағыттағы  мүмкіндіктерді  пайдалану  мәселесімен
шұғылдануы керек.

Жетекші экономикалар үшін «жасыл» қаржы тарту ісінің маңызы
арта  түсуде.  Өткен  жеті  жылда  жер  жүзінде  «жасыл»



облигацияларға 2,5 триллион доллардан астам қаражат жұмсалды.
ESG  қағидалары  аз  уақыт  ішінде  қаржы  ұйымдарының  қалыпты
тәжірибесіне айналды. Осыған байланысты «Астана» халықаралық
қаржы орталығы біздің аймақтың «жасыл» қаражат тартатын басты
алаңына айналуға тиіс.

Атом энергетикасын дамыту аса маңызды экономикалық және саяси
мәселеге айналды. Атом электр станциясын салу қажет пе, жоқ па
деген сауалға қатысты түрлі пікір бар екенін білесіздер.

Қазақстан – әлемдегі ең ірі уран өндіруші мемлекет. Ендеше өз
жерімізде атом станциясын салуға әбден қақымыз бар. Кейбір
сарапшылар шағын ядролық станциялар салу керек деген пікір
айтады. Алайда көптеген азамат пен бірқатар сарапшы ядролық
станцияның қауіпсіздігіне күмәнмен қарайды.

Семей полигоны халқымызға қаншама қасірет әкелгенін ескерсек,
олардың күдігін түсінуге болады. Сондықтан бұл мәселе бойынша
қоғамдық  тыңдауларды,  егжей-тегжейлі,  кең  ауқымды
талқылауларды  жалғастыруымыз  керек.

Біз  маңызды  стратегиялық  мәселелерге  қатысты  түпкі  шешімді
референдум арқылы қабылдауымыз қажет. Бұл – 2019 жылы сайлау
алдында менің халыққа берген уәдем.

Атом электр станциясын салу немесе салмау мәселесі – еліміздің
болашағына  қатысты  аса  маңызды  мәселе.  Сондықтан  оны
жалпыұлттық референдум арқылы шешкен жөн деп санаймын. Нақты
мерзімін кейін анықтаймыз.

Келесі мәселе. Су ресурсы – еліміздегі өзекті мәселелердің
бірі. Әсіресе, судың сапасы және оның халыққа қолжетімді болуы
аса маңызды болып тұр.

Жыл өткен сайын халқымыздың саны да, экономикамыз да өседі.
Бұл  –  қалыпты  құбылыс.  Сол  себепті  2040  жылдарға  қарай
Қазақстандағы су тапшылығы 12-15 миллиард текше метрге жетуі
мүмкін.



Жалпы,  біз  –  трансшекаралық  су  көздеріне  тәуелді  елміз.
Еуразия құрлығындағы өзендер мен каналдар – баршамызға ортақ
табиғат  байлығы.  Осы  су  көздері  біздің  халықтарымызды,
экономикамызды жақындастырады. Сондықтан көршілес әрі достас
елдермен бұл мәселе бойынша әрдайым өзара түсіністікке және
келісімге келу керек.

Жан-жақты  ойластырылған  су  саясатын  жүргізу,  трансшекаралық
суларды пайдалану мәселелерін шешу – Үкіметтің алдында тұрған
аса маңызды міндеттер.

Шаруалар  мен  өнеркәсіп  өкілдеріне  суға  қатысты  сапалы
сараптамалар мен болжамдар керек. Бұл талдаулар әр жылы және
орта мерзімді кезеңде судың мөлшері қандай болатынын да қамтуы
қажет. Сондықтан бәрін алдын ала жоспарлаған жөн.

Сондай-ақ ішкі су ресурстарын үнемдеп пайдалану өте маңызды.
Суды үнемдейтін технология өте баяу енгізілуде. Суды шақтап
пайдалану мәдениеті де жоқ.

Еліміздің  кейбір  өңірлерінде  суды  ең  көп  жұмсайтын  ауыл
шаруашылығы саласында оның 40 пайызы босқа ысырап болып жатыр.
Су шаруашылығы нысандарының 60 пайызы тозып тұр. Олқылықтың
орнын толтыру үшін өте батыл және шұғыл шаралар қажет.

Ең  алдымен,  суды  үнемдейтін  озық  технологияны  енгізу  ісін
тездетіп, оны қолдану аумағын жыл сайын 150 мың гектарға дейін
кеңейту керек. Көктемгі қарғын суды жинау және оны егістікке
жеткенше құмға сіңіріп жоғалтып алмау мәселесі шешімін табуға
тиіс. Өйткені оның бәрі – ішкі су қорымыз. Ол үшін 20 жаңа
бөген салу, кемінде 15 су қоймасына күрделі жөндеу жүргізу
және  3500  шақырымдық  каналды  жаңғыртып,  цифрлық  тәсілмен
бақылауға алу керек. Негізгі міндет – 2027 жылға қарай қосымша
екі текше шақырым суға қол жеткізу.

Су үнемдейтін технологияларды енгізу – аса маңызды және шұғыл
міндет. Сондықтан тиімді тәсілдер ұсыну қажет. Дегенмен біз
дәл  қазіргі  жағдайда  жаңа  тариф  саясатынан  да  аттап  өте
алмаймыз. Әбден ескірген инфрақұрылым әрең жұмыс істеп тұр.



Сондықтан жаңа инфрақұрылым салу – өте маңызды міндет, қазіргі
нарықтың  талабы.  Суды  нормативтен  артық  жұмсағандар  оның
ақысын жоғары тарифпен төлеуі керек. Бір сөзбен айтсақ, суды
барынша үнемдеуіміз қажет. Оған қоса судың «көлеңкелі» нарығы
түбірімен жойылуға тиіс.

Халқымыз  «Судың  да   сұрауы  бар»  деп  бекер  айтпаған.  Су
дегеніміз  –  үнемдеп  пайдаланбаса,  тез  таусылатын  шектеулі
ресурс. Онсыз шаруалардың күні қараң. Сол себепті бұл салада
заңсыздыққа  жол  берілмейді.  Талапқа  бағынбайтындар  қатаң
жазаға тартылады.

Еліміз үшін судың маңызы мұнай, газ немесе металдан кем емес.
Су шаруашылығы жүйесін тиімді дамыту мәселесімен дербес мекеме
айналысуы қажет деп санаймын. Сондықтан Су ресурстары және
ирригация министрлігі құрылады. Министрліктің аясында Ұлттық
гидрогеология қызметі қайта жұмыс істейтін болады.

Сондай-ақ  еліміздің  су  шаруашылығын  басқару  жүйесіне  түгел
реформа жасалады. «Қазсушар», «Нұра топтық су құбыры» және
басқа  да  негізгі  компанияларда  өзгеріс  болады.  Жалпы,  осы
саланың материалдық жағдайын жақсартып, кадр мәселесін шешу
керек.

Су  тапшылығының  артуы  –  Орталық  Азия  мемлекеттеріне  ортақ
мәселе. Суды үнемдеп пайдалану энергетика немесе көлік саласы
сияқты  аймақтағы  ынтымақтастықтың  тағы  бір  жаңа  бағытына
айналмақ. Үкіметке көрші елдермен бірлесіп, бұл мәселені жан-
жақты пысықтауды тапсырамын.

Стратегиялық  маңызы  бар  міндеттің  бірі  –  көлік-логистика
саласының әлеуетін толық пайдалану.

Қазір  әлемде  жаңа  экономикалық  кеңістік  қалыптасып  жатыр.
Қытайдан  Еуропаға,  Ресейге,  Орталық  Азияға  және  осы
аймақтардан  Қытайға  жіберілетін  тауар  көлемі  айтарлықтай
көбейеді деген болжам бар.

Қазақстан  солтүстік  пен  оңтүстікті,  батыс  пен  шығысты



байланыстыратын  жаһандық  жолайрықта  орналасқан.  Бұл  біздің
елімізге зор мүмкіндік беріп отыр. Сондықтан көлік-логистика
саласы  экономикамызды  алға  бастайтын  басты  күштің  біріне
айналуға тиіс.

Қазір  бәсеке  күшейіп  тұр.  Осыған  орай  бірқатар  маңызды
мәселені  шұғыл  шешу  керек.  Ең  алдымен,  «Достық-Мойынты»,
«Бақты-Аякөз»,  «Дарбаза-Мақтаарал»  бағытындағы  ірі  теміржол
жобаларын сапалы жүзеге асыру қажет. Оның қатарында Алматыны
айналып өтетін темір жол желісі де бар.

Қазақстан  көлік  саласында  Ресеймен  және  Қытаймен
ынтымақтастығын  жалғастыра  береді.  Біздің  транзиттік
әлеуетімізді нығайту ісінде Транскаспий бағдары айрықша рөл
атқарады.  Орта  мерзімдік  кезеңде  осы  дәліз  арқылы
тасымалданатын жүк көлемі бес есе артуы мүмкін. Ол үшін Қытай,
Әзербайжан,  Грузия,  Түркия  сияқты  серіктес  мемлекеттермен
бірге күш жұмылдыруымыз қажет.

«Бақты» өткелінде жаңа «құрғақ порт» салу, Ақтаудағы контейнер
хабының құрылысын тездету және Қара теңіз арқылы өтетін Орта
дәліздің  бойында  тұрған  айлақ  әлеуеттерін  арттыру  керек.
Қытайдың  Сиань,  Грузияның  Поти  қалаларында  өз
терминалдарымыздың  құрылысы  басталды.  Бұл  –  Қытайдың  «Бір
белдеу, бір жол» мегажобасы біздің ұлттық бастамаларымызбен
тоғысқанының нақты көрінісі.

Іргелес елдердің бәрімен, оның ішінде Ресей, Қытай, Орталық
және  Оңтүстік  Азиядағы  тату  көршілерімізбен  сындарлы  әрі
достық қарым-қатынаста болсақ, еліміздің көлік әлеуетін тиімді
пайдалана аламыз.

Бізге теңіз инфрақұрылымын дамытуға арналған  біртұтас жоспар
керек. Онда Құрық портына айрықша мән берілуге тиіс. Құрықты
Ақтау  порты  сияқты  толыққанды  логистикалық  кластерге
айналдыруымыз  қажет.

«Солтүстік-Оңтүстік» халықаралық дәлізі де өте маңызды. Сол
арқылы Парсы шығанағына шығуға болады. Біртіндеп бұл бағыттағы



теміржол желісінің өткізу мүмкіндігін екі есе арттыру керек.
Алдымен «Болашақ-Челябинск» теміржол желісінің Қазақстандағы
бөлігін жаңғыртуға кірісу қажет.

Халықаралық дәліздермен тиімді байланыс орнату үшін логистика
қызметін толық ұсыну маңызды. Астана, Алматы, Шымкент және
Ақтөбе  әуежайлары  мультимодальды  орталық  болуға  тиіс.  Бұл
орталықтар бәсекеге қабілетті болу үшін жүктерді қабылдау және
тарату қызметі сапалы атқарылуы қажет.

Жалпы, саланы дамыту үшін тариф және реттеу саясаты дұрыс
жүргізілуге тиіс. Жеке инвестицияны көптеп тарту керек.

«Қазақстан темір жолын» толыққанды көлік-логистика компаниясы
етіп қайта құру жұмысын жуық арада аяқтау қажет.

Сондай-ақ  автокөлік  жолдарының  құрылысы  мәселесі  шешімін
табуға тиіс. Қазір оның сапасы сын көтермейді. Тиісті жұмыстар
уақтылы  және  сапалы  жасалмайды.  Жемқорлық  белең  алып  тұр,
бәсеке де жоқтың қасы. Мұның бәрі – осы салада әбден тамыр
жайған кемшіліктер. Сондықтан жыл соңына дейін нақты шаралар
қабылдау қажет. Міндетін адал атқармаған барлық компания заң
бойынша  жауапқа  тартылады.  Бұл  мәселеге  мен  баса  назар
аударамын.  Бақылауды  күшейтіп,  жаңа  нормативтік  құжаттар
қабылдау керек.

2029 жылға дейін 4 мың шақырымнан астам жолға күрделі жөндеу
жүргізу қажет.

Жалпы алғанда, Қазақстан Еуразия құрлығындағы басты транзит
хабы ретіндегі рөлін арттыруы керек. Осылайша, уақыт өте келе
көлік-логистика саласындағы ірі мемлекетке айналуымыз қажет.

Көлік-логистика саласын қарқынды дамыту – стратегиялық міндет.
Үш жыл ішінде оның ішкі жалпы өнімдегі үлесі кемінде 9 пайызға
жетуге  тиіс.  Ол  үшін  саланы  тиімді  басқару  өте  маңызды.
Сондықтан Көлік министрлігін қайта құрған жөн. Бұл министрлік
жол инфрақұрылымын салумен де айналысады.



Менің  цифрландыру  ісіне  және  инновацияны  енгізу  мәселесіне
баса мән беретінімді баршаңыз білесіздер.

Біздің  маңызды  стратегиялық  міндетіміз  –  Қазақстанды  ІТ
мемлекетке айналдыру. Цифрландыру ісінде нақты жетістіктеріміз
де жоқ емес. Біз электронды үкіметті және финтехті дамыту
индексі бойынша әлем көшбасшыларының қатарында тұрмыз.

Былтырдың өзінде ІТ саласындағы экспортымыз бес есе өсті. Жыл
соңына дейін бұл көрсеткіш 500 миллион долларға жетуі мүмкін.
Әрине, мұнымен шектелмейміз.

2026  жылға  қарай  ІТ  қызметтерінің  экспортын  бір  миллиард
долларға жеткізу – Үкіметке жүктелетін жаңа міндет. Шетелдің
ірі ІТ компанияларымен бірлескен кәсіпорындар ашу бұл іске
септігін тигізері сөзсіз. Үкімет осы мәселені мұқият зерделеп,
нақты ұсыныстар енгізуі керек.

Үкімет жасанды интеллектіні дамыту ісіне баса назар аударуға
тиіс. Әлемде алдағы бірнеше жылда осы салаға бір триллион
доллардан астам инвестиция салынады деген болжам бар. Жасанды
интеллект  оны  дамыта  білген  елдердің  ішкі  жалпы  өніміне
айтарлықтай үлес қосуы мүмкін.

Жасанды интеллектінің мүмкіндіктерін толық пайдалансақ, білім
экономикасына  тың  серпін  береміз.  Жетекші  халықаралық
компаниялармен  ынтымақтастық  орнату  керек.  Білікті  мамандар
даярлауымыз қажет. Кемінде үш белгілі жоғары оқу орны жасанды
интеллект  саласына  қажетті  кадр  даярлаумен  және  зерттеулер
жүргізумен айналысуы керек.

Еліміз есептеу қуаттарын жаһандық тұтынушыларға сататын орынға
айнала  алады.  Сондықтан  ірі  мәлімет  орталықтарын  салуға
инвестиция тарту үшін түрлі жеңілдіктерді де қамти отырып,
барынша қолайлы жағдай жасау керек. Сондай-ақ мәліметті сақтау
және өңдеу саласында Қазақстанның мүддесін ілгерілету қажет.

Цифрландыру  ісінде  басшылыққа  алынатын  қағидаттарды  заң
жүзінде бекітетін кез келді. Үкіметтен, сарапшылар қауымынан,



Парламент  депутаттарынан  біртұтас  салалық  құжат  әзірлеу
мәселесімен айналысуды сұраймын.

Мен сайлау алдындағы бағдарламамда «Ғылым және технологиялық
саясат  туралы»  заң  қабылдау  туралы  бастама  көтерген  едім.
Қазір әзірленіп жатқан заң жобасында экономикамызды ғылым мен
инновацияға сүйене отырып дамыту логикасының көрініс табуы өте
маңызды.

Бизнес-инкубатор,  коммерцияландыру  орталығы,  технопарк,
құрастыру  бюросы  сияқты  инновациялық  инфрақұрылымдар  құруға
қатысты жеке бастамаларға сөз жүзінде емес, нақты іспен қолдау
көрсететін пәрменді шаралар керек. Шетелдің озық тәжірибесін
пайдаланған жөн.

Венчурлық  қаржыландыру  тәсілі  инновациялық  жобаларды  іске
қосуға қажетті негізгі қаражат көзі болуға тиіс. Сондықтан
жобаларға  еліміздегі  және  шетелдегі  инвесторлардың
қызығушылығын арттыру үшін құқықтық және қаржылық мәселенің
бәрін шешу қажет.

Келесі. Елімізді инновациялық жолмен дамыту үшін Астанада және
Алматыда  қажетті  экожүйе  қалыптастыруға  мән  беріліп  отыр.
Бірақ мұнымен шектелуге болмайды.

Мен аймақтарға барғанда дарынды әрі ойы ұшқыр, яғни креативті
азаматтармен үнемі кездесемін. Біз олардың өз әлеуетін толық
ашуына  жағдай  жасауымыз  керек.  Аймақтағы  жоғары  оқу
орындарының  негізінде  біртұтас  инновациялық  экожүйе  құру
қажет. Оны нақты сектормен тығыз ынтымақтаса отырып жүзеге
асырған  жөн.  Бұл  жұмысты  әрбір  облыс  орталығында  жүргізу
керек. Астана хабының тәжірибесін кеңінен пайдаланған жөн.

Экономиканы өркендетуге және халықты жұмыспен қамтуға ықпал
ететін тағы бір бағыт – медиа, кино, музыка, дизайн, білім
беру,  ақпараттық  технология  салаларын  қамтитын  креативті
индустрия.

Қазіргі  заманда  азаматтардың  шығармашылық  әлеуетіне  және



зияткерлік  капиталына  арқа  сүйейтін  «креативті  өндіріс»
салалары шынайы инклюзивті экономиканы дамытудың қайнар көзі
саналады.  Бұл  аз  десеңіз,  креативті  экономика  дарынды  әрі
шығармашыл  адамдарды  өзіне  тартатын  ірі  қалалардың  дамуына
ықпал  етуші  күшке  айналуда.  Қазақстанда  бұл  сала  әлі
дамымаған. Креативті индустрияның ішкі жалпы өнімдегі үлесі
бір пайызға да жетпейді, жұмыспен қамту саласындағы үлесі өте
төмен.  Дегенмен  дарынымен  бүкіл  әлемді  мойындатып  жүрген
отандастарымыз аз емес.

Біз елімізде креативті экономиканың жан-жақты дамуына барлық
жағдайды жасауымыз керек. Соның ішінде, зияткерлік меншікті
қорғайтын құқықтық тәсілдер қажет. Бұл – өте маңызды мәселе.

Зияткерлік меншік дегеніміз – құрал-жабдық немесе технология
сияқты кәдімгі мүлік. Қазір креативті индустрия орталықтары 3
ірі  қалада  (Астана,  Алматы,  Шымкент)  шоғырланған,  өңірлер
назардан тыс қалып отыр. Бұл ахуалды түзеу қажет. Дарынды
азаматтарды өзіне тартатын орындар, яғни креативті индустрия
орталықтары  барлық  облыс  орталығында  болуға  тиіс.  Онда
креативті  адамдардың  өз  өнімін  коммерцияландыруына  көмек
көрсетілуі керек.

Креативті  индустрия  субъектілері  өндіріс  ерекшелігіне
байланысты кәсіпкерлікті қолдау бағдарламаларына толық қатыса
алмайды,  қаржылай  көмек  те  ала  алмайды.  Оларға  қолдау
көрсетуге арналған шаралардың жеке топтамасын әзірлеу қажет
деп санаймын.

Енді орта кәсіпкерлікті дамыту мәселесіне тоқталғым келеді.
Соңғы жылдары қабылданған шаралардың арқасында шағын және ірі
бизнес тұрақты дами бастады. Алайда орта кәсіпкерліктің даму
қарқыны әлі де бәсең. Жаңа экономикалық үлгіге көшу үшін оны
«қолмен көтеруге» тура келеді.

Ең алдымен, орта бизнестің дамуын тежеп тұрған кедергілерді
жою  қажет.  Орта  кәсіпкерліктің  басым  бөлігі  әбден  дамыған
кезде  бөлшектеніп  кетеді.  Өйткені  оларға  шағын  бизнес



деңгейінде қалған әлдеқайда «қолайлы». Үкімет шағын бизнесті
өзара бірігіп, ірі кәсіп иелері болуға ынталандыру үшін заңға
өзгерістер енгізуі керек.

Еліміздің нарығында белсенді жұмыс істеп жатқан табысты орта
кәсіпорындар көп емес. Оларға қолдау көрсету қажет. Мұндай
кәсіпорындардың  әрқайсысына  қатысты  нақты  жоспар  әзірлеу
керек. Сол арқылы олардың өндіріс қабілетін арттырып, өнім
көлемін екі-үш есе көбейту қажет.

«Бизнестің жол картасы» және «Қарапайым заттар экономикасы»
бағдарламаларын  біріктірген  жөн.  Оны  шағын  және  орта
кәсіпкерлікті қолдайтын кешенді бағдарламаға айналдыру керек.

Мемлекеттік  қолдау  шараларын  өндірістің  технологиялық
күрделілігіне  және  бизнестің  нақты  түріне  қарай  жіктеу
маңызды.  Оның  операциялық  тиімділігі  жоғары  болуы  да  өте
маңызды. Сондықтан «Бәйтерек» холдингінің құрылымын өзгертіп,
оны кең ауқымда цифрландырған жөн.

Экспортты  ұлғайтуға  айрықша  мән  беру  керек.  Оның  әдіс-
тәсілдері  болғанымен,  жүйелі  ұстаным  жоқ.  Осы  орайда,
KazakhExport  компаниясы  экспортты  дамытатын  толыққанды
институтқа айналады. Компанияға осы міндетті атқаруға қажетті
құзырет берілуге тиіс. Бұдан бөлек, «Отбасы банктің» қызметін
қайта қарау керек. Басты назарды облыс орталықтарына емес,
аудандарға, моноқалаларға және ауылдарға аударған жөн.

Бәсекелестік дамымаса, бизнес те өркендемейді. Бұл – айдан
анық. Қазір негізгі салалардың көбінде бірнеше ірі кәсіпорын
басымдыққа ие болып отыр. Бұл жағдай нарықтағы шынайы ахуалды
көрсете алмайды.

Бәсекелестікті  қорғау  және  дамыту  агенттігі  Үкіметпен
бірлесіп, негізгі нарықтарды демонополизациялау үшін шаралар
қабылдауға тиіс.

Біз  сауда-саттықты  өркениетті  жолмен  жүргізу  үшін  тауар
биржаларының  жұмыс  істеуіне  қолайлы  жағдай  жасадық.  Алайда



реттеу  жұмысының  тиімділігі  төмен  болғандықтан,  біреулердің
ырқынан  шықпайтын  тауар  биржалары  пайда  болды.  Олар
бәсекелестікті  жоятын,  импорттың  және  өнімсіз  делдалдықтың
пайдасы үшін сатып алу рәсімдерін айналып өтетін орындарға
айналды. Реттеу талаптарын күшейтіп, айтылған кемшіліктерден
түгел арылу қажет.

Сонымен  бірге  сауда-саттыққа  қатысты  озық  тәсілдердің
еліміздің  өнім  өндірушілеріне  толық  қолжетімді  болуын
қамтамасыз  ету  маңызды.

Ұлттық  сауда  жүйесімен  ғана  тұйықталып  қалуға  болмайды.
Бизнеспен бірлесіп, мықты аймақтық тауар-шикізат биржасын құру
мәселесін пысықтау қажет.

Тағы бір маңызды мәселе бар. Қазір монополияға қарсы органның
заңсыздықтарды жою үшін шұғыл шаралар қабылдайтын мүмкіндігі
жоқ.  Монополияға  қатысты  істердің  үштен  екісінде  тергеу
басталмай  жатып,  сотқа  шағым  түседі.  Ал  соттағы  дау-дамай
жылдарға  созылуы  мүмкін.  Соның  кесірінен  құзырлы  мекеменің
жұмысы  тоқтап  қалады.  Сондықтан  Үкімет  Парламентке  тиісті
заңнамалық түзетулер енгізуі керек.

Келесі  маңызды  мәселе  –  мемлекеттің  экономикаға  ықпалын
азайту.  Қазір  жекеменшікке  заңсыз  өткен  және  шетелге
шығарылған бірқатар активтер мемлекетке қайтарылуда. Біз ашық
әрі  бәсекеге  қабілетті  экономика  құрып  жатырмыз.  Сондықтан
қайтарылған  активтің  бәрін  ашық  түрде  және  мемлекет  үшін
тиімді шартпен нарыққа шығару керек.

Жалпы,  жекешелендіру  және  халықтық  ІРО  жұмыстарын  барынша
тездету  қажет.  Басты  мақсат  –  активтерді  басқару  ісінің
ашықтығын және тиімділігін барынша арттыру. «Самұрық-Қазына»
қорының  бейінді  емес  активтерінің  бәрі  жеке  меншікке  және
халықтық ІРО-ға өтуі керек.

Үкімет бұл жұмысты 2024 жылдан бастап қолға алады. Келесі жылы
«Air Astana» компаниясы халықтық ІРО-ға шығарылады. «QazaqGaz»
кәсіпорны да осы жұмысқа дайындалуы керек. Ірі компаниялардағы



мемлекет активтері саудаға шығуға тиіс.

Тағы бір маңызды мәселе – кәсіпкерліктің бүгінгі ахуалы. Билік
пен бизнестің арасында сындарлы диалог болуы қажет. Қазіргі
өтпелі  кезеңде  мемлекеттік  органдардың  кемшілікке  жол
беретіні,  кейде  асыра  сілтейтіні  жасырын  емес.  Сондықтан
экономикалық  сипаттағы  кейбір  заң  бұзу  әрекеттерін  қылмыс
санатынан алып тастау жұмысын жалғастыру қажет. Бұл жерде сөз
кәсіпкерлерге және олардың экономикалық теріс әрекетке қатысты
істер  туралы  болып  отыр.  Салық  саласында  заң  бұзғандарды
қылмыстық  жауапкершілікке  тартуға  негіз  болатын  шекті
анықтайтын  әділ  механизм  енгізу  қажет.

Құқық  қорғау  органдарының  кәсіпкерлерді  қудалауын  біржола
тоқтату керек. Мұндай әрекеттерге тыйым салынған. Бірақ, соған
қарамастан,  әлі  де  жалғасып  жатқанын  білемін.  Осындай
мәліметтер кейде әдейі таратылып жатады, тіпті, олар жалған
болуы да мүмкін. Қалай десек те, бұл – назардан тыс қалдыруға
болмайтын  мәселе.  Кәсіпкерлікке  қолдау  көрсету,  саланы
реттейміз  деген  желеумен  жасалатын  қысымды  азайту  және
бәсекелестікті  дамыту  мәселелерін  мұқият  талқылау  қажет.
Сондықтан мен жуық арада еліміздің бизнес өкілдерімен арнайы
кездесу өткіземін.

Келесі  мәселе.  Біз  макроэкономикалық  саясатты  қайта  қарап,
жаңартуымыз  керек.  Мен  жаңа  ғана  экономика  салаларындағы
реформалардың негізгі бағыттарын айқындап бердім. Оның бәрін
табысты  жүзеге  асырудың  басты  шарты  –  макроэкономикалық
тұрақтылық. Бұл – аксиома. Қаржы, салық-бюджет және ақша-несие
саясатын үйлестіру керек.

Инвестицияның жетіспеуі экономиканың өсімін тежеп тұрған басты
мәселе болып тұр. Инвестицияның тапшылығы болашақта тоқырауға
әкеп соқтырады.

Былтыр негізгі капиталға салынған қаражат ішкі жалпы өнімге
шаққанда небәрі 15 пайыз болды. Бұған негізінен еліміздегі
банктердің  экономиканы  дамытуға  белсенді  атсалыспауы  себеп



болып  отыр.  Мұндай  ахуал  Үкіметті  тікелей  қаржыландырумен,
кепілдік  және  субсидия  берумен  айналысуға  мәжбүрлейді.  Бұл
тәсіл  тиімсіз,  көп  қаражатты  талап  етеді  әрі  нарықтық
экономика  қағидаларына  қайшы  келеді.

Сонымен бірге нақты секторға берілетін кредит азайып жатқанда
банктер тұтыну несиесімен әуестеніп кетті. Осы жағдай қаржы
жүйесіне  төнетін  сын-қатерлердің  көбеюіне  және  азаматтардың
шектен тыс қарызға батуына әкеп соқтырды.

Менің 2019 жылы 500 мың азаматтың кепілсіз несиесін кешіру
туралы  шешімім  және  жақында  қабылданған  жеке  тұлғалардың
банкроттығы туралы заң мәселені біршама реттеді. Бірақ ахуалды
біржола  түзеу  үшін  жаңадан  жүйелі  шаралар  қабылдау  қажет.
Сонымен қатар азаматтардың қаржы сауатын арттыру өте маңызды.

Бұл ретте «Amanat» партиясының «Қарызсыз қоғам» жобасын ерекше
атап  өту  қажет.  Соның  арқасында  еліміздің  8  аймағында  20
мыңнан астам адам қаржылық сауатын арттырды. Олардың көпшілігі
– 10 және одан да көп несие алған адамдар. Бұл жоба аз уақытта
өзінің  тиімділігін  көрсетті.  Үкіметке  «Amanat»  партиясымен
бірлесіп, оның ауқымын кеңейтуді тапсырамын. «Қарызсыз қоғам»
жобасының игілігін бүкіл еліміз көруі қажет.

Корпоративті  салаға  берілетін  несиенің  жеткіліксіздік
мәселесін  шешу  керек.  Экономикаға  ақша  керек.  Былтыр
банктердің таза пайдасы бір жарым триллион теңгеге жуықтады.
Ал осы жылдың бірінші жартысында – бір триллион теңгеден асып
кетті.  Банктер  тиімді  жұмыс  істегеннің  арқасында  емес,
негізінен  Ұлттық  банк  инфляциямен  күресу  үшін  базалық
мөлшерлемені жоғары деңгейде ұстап тұрғандықтан, осындай мол
пайдаға кенелді.

Үкімет пен Парламенттің бұл пайданы мемлекет мүддесін ескере
отырып, неғұрлым әділ бөлу мүмкіндігін қарастырғаны жөн. Қаржы
ұйымдарының  салық  салынбайтын  мемлекеттік  құнды  қағаздарды
сатып алудан түскен орасан зор табысына қатысты да сұрақтар
бар. Мұнда қисын да, мемлекеттік ұстаным да жоқ. Үкімет ешбір



ақылға  сыймайтын  осы  мәселені  анықтап  жатыр.  Соған  сәйкес
заңдарға  түзетулер  әзірленіп,  Мәжіліске  енгізіледі.
Депутаттардың  оны  мұқият  қарауын  сұраймын.

Сонымен бірге банктерді корпоративті несие беру ісіне белсене
қатысуға, яғни кәсіпкерлерді қолдауға ынталандыру керек. Банк
қызметінің басқа түрлеріне қарағанда бизнеске несие беру ісі
банктерге  пруденциалды  және  фискалды  реттеу  тұрғысынан
анағұрлым тиімді болуы керек. Мұның оңай еместігін, күрделі
мәселе екенін түсінемін. Үкіметке және қаржы саласын реттейтін
мекемелерге бір жылдың ішінде осы маңызды мәселеге қатысты
өздерінің кесімді байламын айтуды тапсырамын.

Банктердің  «қозғалыссыз  жатқан»  2,3  триллион  теңгелік
активтерін  экономикалық  айналымға  қосу  үшін  нақты  шаралар
қабылдау  қажет.  Бұл  ретте  осы  активтерді  иеленуге  ниет
танытқан бизнес өкілдерінің оны алып, экономикаға қайтаруына
мүмкіндік беретін ашық цифрлы платформа құруды тапсырамын.

«Ұзақ  мерзімге  арналған  қаражат»  нақты  секторға  барынша
қолжетімді болу үшін бірлескен және синдикатталған несие беру
тәсілін кеңінен қолдану керек. Сондай-ақ өнеркәсіп өкілдері
мен  кәсіпкерлер  несиенің  бәрін  жұтып  қоймауы  қажет.  Олар
экономикамызды іс жүзінде әртараптандыруды қамтамасыз ететін
сапалы  жобалар  ұсынуға  тиіс.  Коммерциялық  банктердің
қызығушылығын  арттыру  үшін  олар  стратегиялық  жобаларды
қаржыландырған  кезде  даму  институттарының  кепілдігін  беру
мүмкіндігін қарастыру қажет.

Банк саласындағы тағы бір өзекті мәселе – барлығы бірнеше
банктің қолында шоғырланған. Қазір Қазақстанда 21 банк бар.
Бірақ корпоративті секторға несие берумен, яғни экономикалық
жобаларды қаржыландырумен бірнеше ірі банк қана айналысады.
Сондықтан осы саладағы бәсекені арттыру үшін елімізге шетелден
сенімді үш банкті тартқан жөн.

Жалпы, нақты секторға берілетін несие көлемінің жыл сайын 20
пайыз және одан да жоғары деңгейде өсуін қамтамасыз ету –



маңызды міндет.

Экономиканы  қаржыландыру  көздері  жайлы  сөз  болғанда  Ұлттық
қордың  қаражатын  пайдалану  қажеттігі  туралы  жиі  айтылады.
Сарапшылар  Қордың  жинақтау  және  дамыту  рөлінің  арақатынасы
жөнінде  дауласып  жатады.  Әрине,  қаржыны  жинақтап,  сақтау
негізгі міндет болуға тиіс. Ұлттық қордың қаражаты күтпеген
сын-қатерлерге  тап  болған  жағдайда  қаржы  тұрақтылығын
қамтамасыз  етуге  едәуір  кепілдік  береді.

Дегенмен Қордағы қаражаттың белгілі бір бөлігін Қазақстанның
болашағын айқындайтын стратегиялық жобаларды қаржыландыру үшін
пайдалануға болады. Тіпті, қазірден бастап соған жұмсау керек.

Ұлттық қор әлден-ақ бірқатар ірі жобаны қаржыландырылып жатыр.
Алайда  сол  жобаларды  іріктеу  ісінде  жүйелілік  жетіспейді.
Сондықтан Ұлттық қордың әрбір теңгесі айтарлықтай пайда әкелуі
үшін барлық ұсынысқа жан-жақты сараптама жасалуын қамтамасыз
ету қажет.

Капиталды қайтару туралы заң аясында құрылып жатқан қор «ұзақ
мерзімге арналған қаражаттың» тағы бір көзі бола алады. Түскен
қаржының бәрі елдік мәселелерді шешу үшін барынша тиімді және
ашық жұмсалуға тиіс.

Тағы  бір  маңызды  мәселе  –  қор  нарығын  дамыту.  Қазір
Қазақстанда екі қор биржасы бар. Олар жұмыс барысында көбіне
бірін-бірі  қайталайды,  тіпті  өзара  бәсекеге  түсіп  жатады.
Еліміздің  қаржы  жүйесі  үшін  бұл  тым  артық.  Ішкі  нарықтың
көлемін  және  тартымдылығын  арттыру  үшін  осы  биржалардың
әлеуетін біріктіріп, бір жерден басқару мәселесін қарастыру
қажет.

Төлем жүйелерінің тұрақтылығын сақтау да өте өзекті мәселенің
бірі болып отыр. Былтыр Ұлттық банк ұлттық төлем жүйесінің
бірінші бөлігі – жылдам төлемдер жүйесін іске қосты. Қазіргі
таңда бұл жүйе пилоттық режимде жұмыс істеп жатыр. Ұлттық
банкке 2024 жылы Ұлттық төлем жүйесін толық енгізу жұмысын
аяқтауды тапсырамын.



Енді тағы бір аса маңызды мәселеге, яғни бюджет саясатына
тоқталайық.  Мен  былтыр  «бюджетті  басқарудан»  «нәтижені
басқару»  тәсіліне  көшу  арқылы  бюджет  жүйесін  реформалауды
тапсырдым.  Бұл  мәселе  жаңа  кодекс  қабылданған  соң  шешімін
табады.  Бюджет  үдерісінің  ашықтығы,  оған  қатысушылардың
жауапкершілігі мен дербестігі арта түседі.

Сонымен  бірге  бюджет  саясатының  тиімділігін  арттыру  үшін
әрдайым  жаңа  мүмкіндіктер  мен  тәсілдерді  пайдалану  қажет.
Сондықтан  Үкіметке  бірнеше  министрлік  пен  аймақтар  үшін
пилоттық режимде толық бөлшектенген бюджет жобасын енгізуді
тапсырамын.

Келесі.  Аймақтарға  қатысты  саясатта  маңызды  реформалар
жүргізілді. Соның нәтижесінде әкімдерді тікелей сайлау тәсілі
енгізіліп,  әкімшілік  реформа  қолға  алынды.  Бұл  ретте
бюджетаралық  қатынастарды  түбегейлі  өзгерту  де  өте  өзекті
мәселе. Жаңа экономикалық үлгіге көшкенде аймақтардың бюджет
мәселесіндегі дербестігін арттыру керек.

Корпоративтік  табыс  салығынан  және  басқа  төлем  түрлерінен
түсетін  кірістің  бір  бөлігін  өңірлерге  беру  оң  нәтиже
көрсетті.

Былтыр аймақтар табысының өсімі 30 пайыздан асты. Сондықтан
реформаның келесі кезеңінде осы норманы өзге де салықтарға,
оның ішінде қосымша құн салығына да қатысты қолдану қажет.
Мұндағы міндет – бюджеттің екінші деңгейіне кем дегенде екі
триллион теңге қосымша қаражат беру.

Кезең-кезеңімен  жүргізілген  фискалды  орталықсыздандыру
жұмысының  нәтижесінде  жергілікті  бюджет  кірісінің
құрылымындағы республикалық бюджеттен бөлінетін трансферттің
үлесі орта есептен 25 пайызға дейін төмендеуге тиіс (қазір бұл
көрсеткіш 50 пайызға жуық).

Сонымен  қатар  аудан  әкімдеріне  жергілікті  бюджетті  басқару
құқығын берген жөн деп санаймын. Бұл, ең алдымен, сол жердегі
мәселелерді жедел шешу үшін қажет.



Бұдан  бөлек,  жергілікті  бюджетке  жиналатын  салыққа  қатысты
жеңілдіктерді анықтау құқығын аймақтардың өзіне беру мәселесін
қарастыру керек. Бұл шара бизнестің дамуына үлкен серпіліс
әкелмек.  Ұсынылып  отырған  бастама  өте  маңызды.  Келешекте
аймақтардың табысты дамуына айрықша ықпал етеді. Сол себепті
барлық  әкім  бюджетаралық  қатынастардың  жаңа  үлгісіне  көшу
кезінде оның біртұтас мемлекетімізге тигізетін пайдасы және
тиімділігі туралы ойлауы керек.

Тағы бір маңызды мәселе бар. Мен бұдан бұрын экономиканың
түрлі секторындағы салық мөлшерлемесін саралау туралы айтқан
едім. Бұл шара салық жүктемесін өндірістің күрделілігіне қарай
бөлуді қамтамасыз етеді.

Кәсіпкерлер  қосымша  құн  салығын  қайтару  рәсімінің  күрделі
екені жөнінде орынды мәселе көтеріп, шағымданып жүр. Бұл жайт
еліміздегі инвестициялық ахуалға кері әсерін тигізеді. Үкімет
көптен бері түйіні тарқамай келе жатқан осы мәселені шұғыл
шешуге  тиіс.  Сондай-ақ  салық  жеңілдіктерін  беру  тәртібін
реттеу  қажет.  Олар  экономикалық  ынталандыру  шараларының
нысаналы  тәсілі  болуы  керек.  Жиналмаған  салық  –  салынбай
қалған  ауруханалар,  мектептер  мен  жолдар  деген  сөз.  Салық
жеңілдігін сын көзбен зерделеп, оның көлемін кем дегенде 20
пайызға қысқарту қажет. Қалған жеңілдіктер жекелеген жобалар
мен тұлғаларға байланбай, нақты ереже бойынша берілуі керек.

Салықтық  әкімшілендіру  мәселесіне  келсек,  фискалды  органдар
мен  салық  төлеушілердің  қарым-қатынасын  қызмет  көрсету
үлгісіне  көшірген  жөн.  Басты  мақсат  жазалау  емес,  ескерту
болуға тиіс.

Салықтық бақылау ісін толық цифрландырып, есептілік формаларын
30 пайызға қысқарту қажет. Салықтың және бюджетке төленетін
басқа да міндетті төлемдердің санын кемінде 20 пайызға азайту
керек. Айтарлықтай түсім әкелмейтін төлемдерді толығымен алып
тастап, қалғандарын біріктіруге болады.

Бөлшек  салықты  енгізу  мәселесі  қажетті  бастама  болғанына



көзіміз жетті. Осыны ескере отырып, Үкімет оны қолдану аясын
екі  есе  кеңейтеді.  Сондай-ақ  үдемелі  салық  салуды  енгізу
жұмысын жеделдеткен жөн.

Салық саясатын қайта қарап, өзгерту үшін Үкімет пен Парламент
батыл әрі жан-жақты ойластырылған шешімдер қабылдауы керек.

Тағы бір мәселені атап өту қажет. Азаматтардың мүддесі мен
сұранысы  –  Қазақстанның  экономикалық  даму  стратегиясының
өзегі. Яғни, адамның қажеттілігі әрдайым басты назарда болады.
Сол үшін біз шикізатқа тәуелді болудан біртіндеп арылуымыз
қажет. Бұл жұмыс табанды түрде жүргізілуге тиіс.

Елімізде жыл сайын 400 мыңнан астам бала дүниеге келеді. Жыл
соңына дейін халқымыздың саны 20 миллионға жетеді. Өмір сүру
ұзақтығы да артып келе жатыр. Былтыр бұл көрсеткіш 74 жастан
асты.

Қазақстан – әлемдегі ең жас мемлекеттің бірі. Азаматтарымыздың
орташа жасы – 32 жас. Тұрғындардың үштен бірі – жастар.

Үкіметтің міндеті – қазіргі демографиялық ахуалды еліміздің
бәсекеге қабілетін арттыруға пайдалану.

Адал азамат және тұғырлы тұлға болудың негізі бала кезден
қалыптасады. Сондықтан біз жас ұрпақтың қауіпсіз әрі алаңсыз
өмір сүруін қамтамасыз етуге тиіспіз.

Мен Мемлекет басшысы ретінде кәмелетке толмағандарға жасалған
зорлық-зомбылықтың кез келген түріне қатысты жазаны күшейтуді
талап етемін.

Жол,  ғимарат,  киім-кешек,  азық-түлік,  яғни  барлығы  балалар
үшін  қауіпсіз  болуы  керек.  Сондай-ақ  өскелең  ұрпақтың
психикалық  саулығы  –  өте  маңызды  мәселе.

Білім  беру  мекемелеріндегі  психологиялық  қолдау  қызметін
институционалды түрде күшейту қажет. Бірыңғай сенім телефонын
ұйымдастырған  жөн.  Зорлық-зомбылыққа  және  қысымға,  яғни
буллингке тап болғандарға көмек көрсетуге арналған бағдарлама



әзірлеу керек.

Сапалы орта білім алу – әрбір баланың мызғымас құқығы. Мұндағы
ең түйінді сөз – «сапа». Сондықтан білім сапасын жақсарту және
мұғалімдердің біліктілігін арттыру ауадай қажет.

Бәріне бірдей білім беру үшін интернет жылдамдығы жоғары және
білім берудің цифрлы ресурстары тегін әрі қолжетімді болуы
шарт.  Білім  беру  жүйесі  еңбек  нарығының  сұранысына  қарай
өзгеріп отыруы керек.

Ұлттық экономиканың бірқатар саласында кадр тапшылығы қатты
сезілуде.  Әсіресе,  техникалық  және  жұмысшы  мамандар
жетіспейді.  Сондықтан  осы  салаларға  қатысты  білім  берумен
мықтап айналысқан жөн.

Оқу орындары түлектерге жұмыс бере алатын мекемелермен ұзақ
мерзімге  арналған  әріптестік  орнатуы  қажет.  Экономиканың
басымдықтарына,  аймақтың  және  саланың  ерекшеліктеріне
байланысты тиімді қаржыландыру тәсілдері керек.

Еліміздегі  демографиялық  өсім  білімге  деген  сұранысты
арттырады.  Мемлекеттің  білім  саласына  қатысты  жұмысында
тұтастық,  яғни  жүйе  жоқ.  Тіпті,  өзара  байланыс  жоқ  деуге
болады.  Сондықтан  бес  жастан  асқан  балаларға  арналған
«Келешек»  атты  бірыңғай  ерікті  жинақтау  жүйесін  енгізуді
тапсырамын.

Бұл бағдарламада мемлекет тарапынан ұсынылатын бастапқы білім
беру  капиталы,  жыл  сайынғы  мемлекеттік  сыйақы  және
инвестициялық табыс қарастырылуға тиіс. Осы жинақ пен «Ұлттық
қор – балаларға» жобасының қаражаты қосылғанда жас ұрпақтың
сапалы білім алуына мүмкіндік туады.

Қазір еңбек нарығында ауқымды өзгерістер болып жатыр. Онда
цифрлы экономиканың рөлі арта түспек. Платформалық жұмыспен
қамту жүйесіне қызығушылық артып келеді. Осы секторда қазірдің
өзінде  жарты  миллионнан  астам  адам  жұмыс  істейді.  Алайда
олардың  еңбек  құқықтары  толық  қорғалмаған.  Сондықтан  осы



санаттағы  азаматтардың  еңбек  құқықтарын  қорғаудың  нақты
тәсілдерін  әзірлеп,  платформалық  жұмыспен  қамту  мәселесін
түгел реттеу қажет.

Өндірістік жарақат алудың жиілеуі өте өткір мәселе болып отыр.
Үкімет 2030 жылға дейінгі қауіпсіз еңбек тұжырымдамасын осы
жылдың соңына дейін қабылдауға тиіс. Бұл құжат жұмыс орнындағы
кәсіби  сын-қатерлердің  алдын  алуға  және  жоюға  бағытталуы
керек.

Менің тапсырмаммен Үкімет зиянды еңбек жағдайында ұзақ уақыт
жұмыс  істеп  жүрген  адамдарды  әлеуметтік  қолдау  тетіктерін
әзірледі. Бұл бұрыннан талқыланып жүрген мәселе болатын, енді
шешімі табылды. Оның мынадай өлшемдері бар. Жұмысшылардың осы
саланы дамытуға сіңірген еңбегі және денсаулығына зиян келгені
ескеріле отырып, оларға зейнет жасына толғанға дейін, атап
айтқанда, 55 жастан бастап арнаулы әлеуметтік төлем төленеді.
Парламенттен  Үкіметтің  ұсыныстарын  жедел  қарауды  сұраймын.
Азаматтар осы мәселе шешімін табады деп күтіп отыр.

Келесі. Біз бұған дейін уәде бергеніміздей, Үкімет ең төменгі
жалақы мөлшерін біртіндеп өсіре береді.

Азаматтардың табысын арттыру үшін 2024 жылдың 1 қаңтарынан
бастап ең төменгі жалақы мөлшерін 85 мың теңгеге көтеруді
тапсырамын. Осылайша, біз еңбекақының ең төменгі мөлшерін үш
жыл ішінде екі есе көбейттік. Бұл шара 1 миллион 800 мың
адамның, оның ішінде бюджет саласында еңбек ететін 350 мың
азаматтың әл-ауқатын арттыруға септігін тигізеді.

Жалпы,  еңбек  нарығын  жан-жақты  дамыту  үшін  Үкімет  қысқа
мерзімде 2030 жылға дейінгі кешенді жоспарды бекітуі керек.

Жаңа экономикалық саясаттың қағидалары мен басымдықтарын нақты
айқындаумен қатар, алдағы реформаларды сапалы әрі толық жүзеге
асыру  өте  маңызды.  Оның  табысты  болуы  мемлекеттік
қызметшілердің  біліктілігіне,  жауапкершілігіне  және  саяси
ерік-жігеріне тікелей байланысты.



Реформалардың іске асырылуына негізінен атқарушы билік жауап
береді. Сондықтан, ең алдымен, оның өзін өзгерту қажет. Осы
саладағы реформаның басты бағыттары мынадай.

Біріншіден, нақты салаларға қатысты шешімдерді әзірлеу және
орындау  міндеті,  сондай-ақ  түпкі  нәтиже  үшін  жауапкершілік
толығымен  министрлерге  жүктеледі.  Өйткені  олар  өзінің
бұйрығымен жедел шешім қабылдап отыруға тиіс. Бұл – әкімдерге
де қатысты мәселе.

Екіншіден,  экономикалық  саясаттың  іске  асырылуына  Үкімет
толығымен жауап береді. Бюрократияға және сөзбұйдаға салынбай,
Президент  Әкімшілігіне  жалтақтамай,  экономиканы  дербес
басқарудың барлық әдіс-тәсілдерін қолында ұстауға тиіс.

Үшіншіден,  Президент  Әкімшілігі  басты  «саяси  штаб»  ретінде
мемлекетті  әлеуметтік-экономикалық  дамытудың  стратегиялық
бағыттарына,  ішкі  және  сыртқы  саясат,  қорғаныс  және
қауіпсіздік, құқық және кадр саясаты мәселелеріне барлық күш-
жігерін жұмылдырады.

Мемлекеттік  аппаратты  бюрократиядан  арылту  жолындағы  жүйелі
жұмыс жалғаса береді. Мемлекеттік жоспарлау жүйесін түбегейлі
өзгерту қажет. Бізге оның мейлінше шағын және қолайлы болғаны
маңызды.  Сондай-ақ  тапсырмалардың  орындалуын  бақылау  және
бағалау жұмысын да қайта қарауымыз керек. Бұл – жұртшылықтың
сұранысы.  Басқаша  айтқанда,  қазір  қоғамда  жаңа  әдіс-
тәсілдерге, жаңа идеяларға, жаңа кадрларға деген сұраныс аса
жоғары.  Сондықтан  саяси  мемлекеттік  қызметшілердің  резерві
құрылады, соның арқасында «қосымша кадрлар тобы» қалыптасады.

Қазір кадр тапшылығы өзекті мәселе болып тұрған кезде мұндай
қадам өте маңызды. Жоғары лауазымға ие болғысы келетіндер көп,
бірақ олардың біліктілігі тиісті талапқа сай келмейді. Демек,
кадр  мәселесін  міндетті  түрде  қолға  алуымыз  керек,  сапалы
мамандар тәрбиелеу қажет. Бұл ретте саяси партиялардың кадрлық
әлеуетін де пайдаланған жөн.

Аймақтағы атқарушы биліктің шешім қабылдау ісіне азаматтардың



тікелей қатысу мүмкіндігін біртіндеп арттыру да маңызды. Ауыл,
кент  және  ауылдық  округ  әкімдерін  тұрғындар  өздері  сайлай
бастағанына екі жылдан асты. Содан бері ауылдық деңгейдегі
әкімдердің  төрттен  үші  сайланды.  Енді  аудан  және  облыстық
деңгейдегі қала әкімдерін сайлап көреміз.

 

Қадірлі отандастар!

Еліміздің экономикасын дамытуға қатысты бүгін айтылған жоба-
жоспардың бәрі нақты зерттеліп, есептеліп жасалды.

Бүкіл экономикалық жүйені шұғыл түрде түбегейлі қайта қарап,
өзгерту  арқылы  елімізді  өркендетеміз,  халықтың  әл-ауқатын
арттырамыз.

Реформаның басты мақсаты – экономикамыздың тұрақты өсімін 6-7
пайызға  жеткізу  және  2029  жылға  қарай  ұлттық  экономиканың
көлемін 2 есеге ұлғайту, яғни 450 миллиард долларға жеткізу.
Әрине, бұл – ауқымды әрі күрделі міндет. Бірақ біз еліміздің
байлығын,  табысын  азаматтарымыздың  арасында  әділ  бөлуіміз
қажет.

Бір  сөзбен  айтқанда,  экономикалық  өсімнің  игілігін  әрбір
азаматымыз көруі керек. Бұл – принципті мәселе.

Еліміздің  болашағы  баянды  болсын  десек,  бұл  стратегиялық
міндетті қалайда орындауға тиіспіз.

Мен еліміздің даму бағдары туралы пайымдарымды үнемі айтып
жүрмін. Соны тағы да қайталағым келеді.

Біз болашақта қандай ел болатынымызды нақты білеміз.

Бәріне  бірдей  мүмкіндік  беретін  өркениетті  ел  –  Әділетті
Қазақстанды  құрамыз.  Заң  және  тәртіп,  өзара  түсіністік,
тілектестік  пен  жауапкершілік  бәрінен  биік  тұратын  тиімді
мемлекет  боламыз.  Қоғамдық  тәртіпті  бұзатын  кез  келген
арандатушылық  әрекетке  қатаң  тосқауыл  қою  қажет.  Өкінішке



қарай,  құқық  қорғау  мекемелері  және  аймақ  басшылары  осы
жұмысты  дұрыс  атқармай  отыр.  Басқа  сөзбен  айтқанда,  заң
үстемдігін  қамтамасыз  етпейді.  Соның  салдарынан  қоғамымызда
ұдайы келеңсіз оқиғалар болып жатады.

Мысалы, даладағы, көшедегі вандализм, кейбір азаматтарымыздың
тәртіпсіздігі, мәдениетсіздігі, неше түрлі тұрмыстық жанжалдар
еліміздің  халықаралық  аренадағы  абыройына  нұқсан  келтіретін
болды.

Тағы  да  айтамын:  біздің  негізгі  мақсатымыз  –  заңды  қатаң
сақтау, қоғамдық тәртіпті қамтамасыз ету.

Біз мәдениетті, білімді, ғылымды дамыту арқылы қазіргі ашық
әлемнің бір бөлшегі болуға ұмтылуымыз керек. Алдымызға қойған
биік  мақсатқа  жету  оңай  болмайды.  Бірақ  бүкіл  ел  болып
кіріссек, бұл – қолдан келетін шаруа. Халық, бизнес және билік
өкілдері  бар  күш-жігерін  жұмылдыруы  керек.  Сонда  ғана
мемлекетіміздің қазіргі даму үлгісін түбегейлі өзгерте аламыз,
кедергінің бәрін жеңеміз.

Жалпы,  әлемдегі  ахуалдың  күрделі  екенін  көріп  отырсыздар.
Барша адамзат түрлі сын-қатермен бетпе-бет келуде. Көптеген ел
табиғи апатты, электр қуаты мен азық-түлік тапшылығын бастан
өткеруде. Мамандардың айтуынша, биылғы шілде әлем тарихындағы
ең ыстық ай болды. Көптеген елде инфляция өршіп, қымбатшылық
болып  жатыр.  Мемлекеттер  арасында  түрлі  текетірес,  қарулы
қақтығыс белең алды. Босқындардың саны 110 миллионнан асты.
Мұның  бәрі  Қазақстанға  да  салқынын  тигізеді.  Бірақ  біз
жаһандық дүрбелең дәуірінде өз бағдарымыздан адаспаймыз.

Әрине, даму жолымыз әрдайым теп-тегіс, даңғыл болмайды. Ешкім
де сырттан келіп, Қазақстанды көркейтіп жібермейді. Ол үшін
еліміздің әрбір азаматы заман талабына сай болуға тиіс. Жалпы,
халқымыз осындай дағдарыс кезінде біртұтас болуы керек. Басқа
жол жоқ.

Әділетті Қазақстанды құрамыз десек, саяси-экономикалық реформа
жасау  жеткіліксіз.  Ең  бастысы,  қоғамдық  сана,  азаматтардың



ниеті өзгеруі керек. Онсыз басқа жұмыстың бәрі бекер. Мен бұл
туралы Ұлттық құрылтайдың екінші отырысында нақты айттым.

Ұлттың жаңа сапасын қалыптастыру еліміз үшін айрықша маңызды.
Әрбір азаматымыз, әсіресе, жастар ең жақсы қасиеттерді бойына
сіңіруі қажет. Оның бәрі бірігіп, біртұтас қоғамдық қасиетке
айналады.

Әркім  отаншыл,  білімпаз,  еңбекқор,  тәртіпті,  адал,  әділ,
үнемшіл әрі жанашыр болса, алынбайтын асу жоқ. Абайдың «Толық
адам» ілімінен бастау алатын «Адал азамат» тұжырымдамасының
түпкі мәні – осы.

Тағы  да  қайталаймын:  Әділетті  Қазақстан  және  Адал  азамат
ұғымдары егіз құндылық ретінде әрдайым қатар жүруге тиіс. Шын
мәнінде, адалдық жоқ жерде ешқашан әділдік болмайды.

Әрбір адам ісі мен сөзі бір жерден шығатын Адал азамат болса,
әділдік орнайды.

Қазақстан – біздің жалғыз ғана Отанымыз. Оның іргесі берік,
керегесі  кең,  төрт  құбыласы  түгел  болуы  –  өз  қолымызда.
Бабалардан мирас болған ұлан-ғайыр жерді қорғау, оны өркендету
– біздің перзенттік парызымыз.

Мен еліміздің әрбір азаматын осы қасиетті парызға адал болуға
шақырамын.

Берекелі бірлігімізді сақтап, табанды еңбек етсек, Отанымызды
көркейтіп,  ұрпаққа  дамыған  мемлекет  ретінде  табыстасақ,
бабалар аманатына адалдық деген – осы!

 

Мемлекет  басшысы  Қасым-Жомарт
Тоқаевтың  “Әділетті  мемлекет.



Біртұтас ұлт. Берекелі қоғам” атты
Қазақстан халқына Жолдауы
2022 жылғы 01 қыркүйек

 
Құрметті отандастар!

Қадірлі депутаттар және Үкімет мүшелері!

Баршаңызды  Парламенттің  кезекті  сессиясының  ашылуымен
құттықтаймын!

Биыл  біз  жаңа  кезеңге  қадам  бастық.  Халқымыз  жалпыұлттық
референдумда  саяси  жаңғыру  бағдарын  қолдады.  Конституциялық
реформа Жаңа, Әділетті Қазақстанды құру жолындағы аса маңызды
қадам  болды.  Еліміздегі  саяси  жаңғыру  енді  экономикалық
өзгерістерге ұласуға тиіс.

Біз  «Азамат  –  бизнес  –  мемлекет»  арасындағы  қатынасты
түбегейлі  өзгертеміз.  Мемлекет,  ең  алдымен,  бәріне  бірдей
мүмкіндік беріп, әділдік орнатады. Қоғам игілігіне арналған
қызмет  деңгейі  жоғары  болуына  кепілдік  береді.  Әлеуметтік
жағынан  әлсіз  топтағы  азаматтарға  қолдау  көрсетеміз.
Мүмкіндігі  шектеулі  жандарға  да  көмектесеміз.  Президент
жанындағы Омбудсмен тағайындалады.

Мемлекет  экономикалық  еркіндікті  қолдайды.  Бірақ,  халықты
нарық тұрақсыздығының ықпалынан барынша қорғайды. Шағын және
орта бизнесті мейлінше дамытады.

Енді реформалардың нақты бағдарларына тоқталайын.

 

БІРІНШІ БАҒДАР. ЖАҢА ЭКОНОМИКАЛЫҚ САЯСАТ.

Біз  экономикамызда  қордаланған  мәселелерді  жақсы  білеміз.



Мысалы, шикізатқа әлі де тәуелдіміз.  Еңбек өнімділігі төмен,
инновация жеткіліксіз. Ұлттық табыстың игілігін жұрттың бәрі
бірдей көріп отырған жоқ.

Әрине, мұның барлығы – күрделі мәселелер. Бірақ, оны шешудің
нақты жолдары бар.

Атап айтсақ, бұл – макроэкономикалық тұрақтылықты қамтамасыз
ету, экономиканы әртараптандыру және  цифрландыру. Сондай-ақ,
шағын  және  орта  бизнес  пен  адам  капиталын  дамыту,  заң
үстемдігін  орнықтыру.  Сондықтан,  тың  тәсілдер  қажет  екені
сөзсіз.

Экономикалық саясатымыздың негізгі мақсаты еш өзгермейді. Оның
мәні – сапалық және инклюзивтік тұрғыдан халықтың әл-ауқатын
арттыру.

Жаңа экономикалық бағдарымыздың басты басымдықтары мыналар:

– жеке кәсіпкерлік бастамаларды ынталандыру, яғни, мемлекеттік
капитализмнен  және  мемлекеттің  экономикаға  шектен  тыс
араласуынан  бас  тарту;

– бәсекелестікті дамыту, яғни бәріне бірдей мүмкіндік беру;

– сондай-ақ, ұлттық табысты әділ бөлу.

Мұның бәрі кезек күттірмейтін бірқатар маңызды міндетті шешуді
талап етеді.

Бірінші.  Бағаны  әкімшілік  жолмен  реттеу  тұтас  салалардың
инвестициялық  тартымдылығын  төмендетеді.  Сондай-ақ,  тауар
тапшылығын туындатып, елді импортқа тәуелді етеді.

Сондықтан,  баға  белгілеу  ісіне  мемлекеттің  араласуынан
біртіндеп бас тарту керек. Бәсекелік ортасы жоқ нарықтар ғана
бұрынғыдай  қала  береді.  Монополистердің  тарифтері  қатаң
бақылауда болады. Бірақ, бақылау жасау орынсыз қысым көрсету
деген сөз емес.



Бүгінде  мемлекеттік  органдардың,  соның  ішінде  күштік
құрылымдардың бизнесті тексеруге жаппай кірісіп, бағалар мен
тарифтерді төмендетуді талап етуі жиілеп кетті. Құр дақпырт
үшін жасалатын мұндай  әрекеттерді доғару керек.

Монополияның  табысын  шектеу  қажеттігі  мен  инфрақұрылымға
инвестиция салуды қамтамасыз ету арасында тепе-теңдікті сақтау
маңызды. Елімізде электр қуатымен қамтамасыз ететін желілердің
үштен екісінің, жылу коммуникациясының 57 пайызының және су
құбыры желісінің жартысына жуығының тозығы жеткен. Осыдан-ақ
біраз жайтты аңғаруға болады.

Тарифтерді күшпен ұстап тұрудың ақыры соның бәрін кезекпен
өшіруге және түрлі апатты жағдайлар туындауына әкеп соқтырады.
Осының салдарынан азаматтардың денсаулығына және өміріне қатер
төнеді.

Монополиялы нарықтарда «Тарифті инвестицияға айырбастау» деген
жаңа тариф саясатына көшу керек. Желілер мен қуат көздерінің
тозу деңгейін кемінде 15 пайызға азайту қажет.

Тариф инфрақұрылымға қаржы салғаны және ашықтықты қамтамасыз
етудің  мемлекеттік  мониторингі  жүйесіне  қатысқаны  үшін
беріледі.  Меншік  иесі  инвестицияның  айтарлықтай  бөлігін
тарифтің емес, өз қаржысының есебінен салуға тиіс.

Инновация енгізу үшін тиімді ынталандыру шараларын әзірлеген
жөн. Сондай-ақ, шығыстың бір бөлігін тарифтік сметаның аясында
қайта бөлуге және табыстың белгілі бір бөлігін сақтап қалуға
рұқсат беру керек.

Тарифтерді тоғыспалы субсидиялаудан, яғни бір тұтынушылар үшін
бағаны  ұстап  тұру  мақсатымен  басқалар  үшін  бағаны  көтеру
тәсілінен біртіндеп бас тарту қажет.

Екінші. Экономиканы одан ары монополиясыздандыру үшін нақты
институционалдық шешімдер қабылдау қажет.

«Конгломерат» ұғымын заң жүзінде айқындап алған жөн.



Нарықтың өзара байланысты субъектілері экономикалық әлеуетін
бір жерге  шоғырландыру үшін рұқсат алуға міндетті. Олардың
барлық мәмілесін, соның ішінде  нарыққа тән емес бағаларды
қолдану  белгілері  бойынша  жасалған  келісімдерін  де  мұқият
тексеру керек.

Бірыңғай операторлардың қызметі нарықтық экономиканы дамытуға
кері әсер етеді. Сондықтан, бұл институтты ретке келтірген
жөн. Қазір жұмыс істеп тұрған операторларды бәсекелі ортаға
беру қажет немесе монополист деп танып, қызметін монополияға
қарсы арнаулы құқық аясында реттеу керек.

Үшінші. Экономиканың тұрақты өсуі салық саясатының түсінікті
және болжауға болатындай етіп жүргізілуіне тікелей байланысты.

Фискалды реттеу ісін қайта жаңғырту үшін 2023 жылы жаңа Салық
кодексі әзірленеді. Оның ең түйткілді тұсы саналатын салықтық
әкімшілендіру мәселесі түгел қайта жазылуға тиіс.

Сондай-ақ,  жұмыс  барысында  бетпе-бет  кездесу  мүлдем
болмайтындай етіп, салықтық бақылау қызметін толық цифрландыру
керек.

Тағы  бір  басымдық  –  салықтық  ынталандыру  шараларының
тиімділігін  арттыру.  Ол  үшін  экономиканың  түрлі  саласында
дифференциалды  салық  мөлшерлемесіне  көшкен  жөн.  Пайданың
технологиялық  жаңғыруға  және  ғылыми  әзірлемелерге  жұмсалған
бөлігіне салынатын корпоративті табыс салығын төмендету немесе
одан босату тәсілін енгізу керек.

Салық төлеушілердің салықтан жалтаруға құмарлығын азайту үшін
арнайы  салық  режімдерін  жеңілдету  керек.  Салық  жүктемесін
төмендету мақсатында ұйымдарды әдейі бөлшектеуге жол бермеу
мәселесі жаңа кодексте қарастырылуы қажет. Сауда-саттық заман
талабына  сай  дамуы  үшін  мөлшерлемесі  ойға  қонымды  әрі
рәсімдері қарапайым бөлшек сауда салығын қолдану аясын кеңейту
керек.

Салық реформасы аясында «сән-салтанатқа салық» салуды енгізген



жөн. Мұның орта тапқа қатысы жоқ, бұл салық тек аса қымбат
жылжымайтын мүлік және автокөлік сатып алған кезде салынады.
Автокөлік сатып алу кезінде төленетін алым-салық мәселесіне
жеке  тоқталайын.  Кейбір  жақын  шетелдерден  әкелінген
автокөліктерге қатысты түйткілдер баршаға мәлім. Заң аясынан
тыс қалып отырған мұндай көліктер қоғамдық қауіпсіздікке қатер
төндіруде. Заңсыз көлік әкелетін амал-тәсілдің бәріне тосқауыл
қою үшін батыл шаралар қабылдау қажет. Ал, биылғы 1 қыркүйекке
дейін  елге  әкелінген  автокөліктерге  қатысты  ахуалды  реттеу
керек. Оларды заңдастыру мақсатында утилизация және алғашқы
тіркеу  үшін  төленетін  қаржы  көлемін  200-250  мың  теңгеден
асырмай, бәріне бірдей және бір реттік алым алуды ұсынамын.
Бұл  –  іздеу  салынбаған  және  кеден  рәсімдерінен  өткен
көліктерге  ғана  қатысты  шара.

Төртінші.  Салық  саясатының  тиімді  болуы  кеден  жұмысының
ашықтығына тығыз байланысты.

Салық  және  кеден  саласындағы  ақпараттық  жүйелерді  толық
біріктіру ісін аяқтау маңызды.

Келесі мәселе. Тексерушілердің тым көптігі. Олардың теріс әсер
еткені белгілі. Сондықтан, шекараға интеграцияланған кедендік
бақылау тәсілін енгізу қажет. Кедендік рәсімдеу орталықтары
«бір терезе» қағидаты бойынша жұмыс істеуге тиіс.

Бесінші. Біз «көрпеге қарай көсілу» қажет екенін ұмытпауымыз
керек.

Бюджет  саясатына  реформа  жасалады.  Ақырғы  нәтижені  дөп
басуымыз  керек.  Бюджет  кодексінде  шекті  нормативтер
бекітіледі.  Оны  бюджетті  жоспарлау  және  орындау  кезінде
міндетті түрде ұстану қажет.

Ұлттық қордың қаржысын тиімсіз жұмсау тоқтатылады. Бұл – өте
өзекті  мәселе.  Қордың  қаражатын  аса  қажет  инфрақұрылымды
дамытуға және еліміз үшін маңызы зор жобаларды қаржыландыруға
жұмсаймыз.



Бюджет  үдерістерін  барынша  жеңілдету  қажет.  Мемлекеттік
органдардың  игерілмеген  қаражатты  келесі  жылға  қалдыруына
мүмкіндік  беру  керек.  Сол  арқылы  олар  ақшаны  бюджетке
қайтарудың  тиімсіз  тәртібінен  құтылады.  Сонымен  бірге,
бюджетке  қатысты  тәуекелдерді  басқару  жүйесін  іске  қосу
керек.Бұл жүйе квазимемлекеттік секторды да қамтуға тиіс.

Біз салық түсімін өңірлердің өзіне бере бастадық. Бұл жұмысты
жалғастыру қажет.

«Халық қатысатын бюджет» жобасы тиімді іске асырылып жатыр.
Оның ауқымын кеңейтіп, жобаға аудандық маңызы бар қалалар мен
ауылдарды  тарту  керек.   Тұрғын-үй  коммуналдық  шаруашылығы
қаржысының кемінде 10 пайызы қайда жұмсалатынын қоғамның өзі
айқындауға тиіс. Осы айтылған мәселелерді тиімді жүзеге асыру
үшін жаңа Бюджет кодексін қабылдау қажет.

Алтыншы. Кәсіпкерлікті жүйелі түрде қолдау.

Бұл жұмыста бәрін басынан бастап реттеу керек. Тапсырма екі
жылдан  бері  орындалмай  келеді.  Жүздеген,  тіпті  мыңдаған
заңнамалық құжат пен нұсқаулықты қайта-қайта түзете бергеннен
ештеңе  шықпайды.  Оның  орнына  ықшам  әрі  түсінікті  жаңа
ережелерді  бекіткен  жөн.  Мұндай  тәсілді  2024   жылғы  1
қаңтардан  бастап  толық  енгізу  қажет.

Келесі мәселе. Мемлекет қаржылай қолдау жасаған кезде бәсекеге
қабілетті шағын және орта бизнес өкілдеріне баса мән береді.
Еңбекақы төлеу қорын көбейткен және салық төлемдерін арттырған
кәсіпорындарға қолдау көрсетіледі. Бұл – негізгі талап.

Сонымен  қатар,  мемлекеттен  көмек  алатын  бизнес  өкілдерін
анықтайтын автоматты жүйе енгізіледі. Мемлекеттік сатып алудың
мүлде жаңа жүйесі жасалады. Бағаның төмен болуы ғана емес,
тауарлар мен қызметтердің сапасы басты назарда болады.

Мемлекеттік  және  квазимемлекеттік  сатып  алуды  бірыңғай
платформаға көшіру қажет.



Осының бәрін жүзеге асыру үшін «Мемлекеттік сатып алу туралы»
жаңа заң қабылдануға тиіс.

Жетінші. Мемлекет пен жекеменшік серіктестігінің жаңа үлгісіне
көшу керек.

Қазір  көптеген  жоба  кейбір  кәсіпкерлер  мен  шенеуніктердің
майшелпегіне  айналды.  Келісім-шарттар  ашық  және  конкурстық
негізде жасалуға тиіс. Осы мақсатта тиісті заң қабылдау қажет.

Сегізінші. Несие ресурстарының тапшылығы отандық бизнес үшін
үлкен проблема болып отыр.

Қазақстанда  шағын  және  орта  бизнесті  қаржыландыру  үшін  42
миллиард  долларға  жуық  қаражат  жетіспейді.   Сөйте  тұра,
банктерде триллиондаған теңге қаржы іс жүзінде экономикаға еш
пайдасын тигізбей босқа жатыр.

Ұлттық  банк,  Қаржы  нарығын  реттеу  және  дамыту  агенттігі,
Үкімет  бірлесіп,  нақты  секторды  тұрақты  әрі  қолжетімді  
несиемен  қамтамасыз  ететін  нақты  шешімдер  қабылдауға  тиіс.
Ұлттық банк қазіргі ахуалдың өте күрделі екенін ескере отырып,
барынша  икемді  қимылдауы,  тіпті  тапқырлық  танытуы  керек.
Шетелдерде бұған қатысты оң тәжірибелер бар.

Тоғызыншы. Өнім өндіру үшін, ең алдымен, жер керек.  Жері жоқ
адам бизнеспен айналыса алмайды.

Кәсіпкерлерге жер телімдерін ашық әрі жедел бөлудің тиімді
тәсілдері  айқындалуға  тиіс.  Оны  жыл  соңына  дейін  әзірлеу
керек.  Әрбір  аймақ  пен  елді  мекенде  бос  жатқан  немесе
мақсатына сай игерілмеген жердің бар-жоғын анықтау қажет. Бұл
ақпаратты  бизнес  өкілдері  білуге  тиіс.  Аталған  шаралар
кәсіпкерлердің  ғана  емес,  жалпы  экономиканың  бәсекеге
қабілетін  арттыра  түсетіні  анық.

 

ЕКІНШІ БАҒДАР. НАҚТЫ СЕКТОРДЫ ДАМЫТУ.



Ең алдымен, жер қойнауын игеру ісіне инвестиция тарту үшін
заңнаманы және рәсімдерді барынша жеңілдету керек.

Геологиялық  ақпарат  туралы  бірыңғай  мәліметтер  банкін  құру
жұмысын аяқтау қажет.

Үкіметке  индустрия  және  жер  қойнауын  игеру  салаларының
инвестициялық тартымдылығын арттыруды тапсырамын.

Былтыр  менің  тапсырмам  бойынша  барлық  арнайы  экономикалық
аймақтың  тиімділігі  бағаланды.  Соның  нәтижесінде  түйткілді
тұстарды  анықтап,  тың  тәсілдерді  ойластырдық.  Енді  арнайы
экономикалық  аймақтарды  дамыту  үшін  мүлде  басқа  саясатқа
көшкен жөн.

Қазіргі  таңда  шетел  компаниялары  Қазақстанға  көше  бастады.
Сондықтан, бұл мәселе тіпті өзекті болып отыр.

Арнайы  экономикалық  аймақтарға  инвестициялық  жеңілдіктерді
саралап беру керек.  Неғұрлым көп ақша салсаң, соғұрлым көп
жеңілдік аласың деген ұстаным басты  қағида болуы қажет. Жұмыс
істейтін саласы негізгі бағыт болмаса да, маңызды индустриялық
жобаларды жүзеге асыратын инвесторлар бар. Оларға салық және
кеден жеңілдіктерін ұсынбай-ақ, жер телімдерін беруге болады.

Барлық  инвестициялық  міндеттемесін  адал  орындайтын
кәсіпорындар да бар. Оларға арнайы экономикалық аймақтан жер
телімін жеке меншікке беру мәселесін шешу қажет.

Жалпы, инвестиция тарту жұмысын жүйелі жүргізу керек. Бұл –
Үкіметтің алдында тұрған басты міндеттің бірі.

Келесі  мәселе.  Бұған  дейін  айтылғандай,  мемлекет  өзінің
экономикаға араласуын біртіндеп азайта береді.

«Самұрық-Қазына»  қоры  экономиканың  басты  салаларына  бақылау
жасауға  ғана  мүмкіндік  беретін  мажоритарлы  үлесі  бар
инвесторға  айналады.  Қордың  басқа  активтері  мен  акцияларын
жекешелендіру керек. Оны жүзеге асыруға «Халықтық ІРО» тәсілін
де қолдануға болады.



«Самұрық-Қазына»  қоры  жеке  инвесторлар  дербес  жүзеге  асыра
алмайтын аса маңызды жобаларға инвестор ретінде қатыса алады.
Мұндай жобаларды Президент анықтайды.

Келесі мәселе – еліміздің транзиттік қуатын арттыру.

Қазақстан қазіргі геосаяси жағдайда Азия-Еуропа арасындағы аса
маңызды құрлық дәлізі болып отыр. Біз бұл мүмкіндікті толық
пайдаланып,  әлемдік  маңызы  бар  көлік-тасымал  торабына
айналуымыз керек. Еліміз осы салада ірі жобаларды жүзеге асыра
бастады. Атап айтқанда, Ақтауда контейнер хабы құрылып жатыр.
Транскаспий дәлізі дамып келеді. Осы жұмыстарға әлемдегі үздік
логистика компаниялары тартылады.

«Қазақстан  теміржолы»  компаниясы  толыққанды  транзиттік-
логистикалық корпорация болып қайта құрылады.

Автожол құрылысына, соның ішінде жергілікті жолдардың сапасына
баса мән беру керек. Бюджеттен қыруар қаржы бөлінсе де, бұл
мәселе әлі шешімін таппай отыр.

Мен 2025 жылға дейін жергілікті жолдардың кемінде 95 пайызын
жақсарту жөнінде тапсырма бердім. Үкімет бұл мәселені тікелей
бақылауға  алсын.  Жол  құрылысындағы  заңсыздықтарды  анықтау
қажет. Бұл жұмыстан нақты нәтиже шығару керек.

Бізде әлі күнге дейін битум тапшы. Бұл – ірі көлемде мұнай
өндіретін ел үшін, тіпті, ұят жағдай. Үкімет осы мәселені
түбегейлі шешуге тиіс.

Жалпы, ашығын айтуымыз керек, Үкіметтің жұмысында қайта-қайта
олқылықтар болып жатыр. Біресе жанар-жағармай, біресе шекер
жетіспейді.  Осының  бәрі  Үкіметтің  нақты  шешім  қабылдауға
келгенде өте баяу қимылдап, батыл қадам жасай алмауынан болып
отыр. Мұндай жағдайға азаматтардың да көңілі толмайды. Әрине,
бұл – орынды. Сондықтан, дәл осылай жалғаса берсе, тағы да
нақты кадрлық шешімдер қабылдауға тура келеді.

Келесі мәселе. Ұлттық экономика құрылымында құрылыс секторы



маңызды орынға ие.  Осы сала ішкі жалпы өнімнің 5-6  пайызын
береді. Жанама салалар қосылса, бұл көрсеткіш одан да көп.

Бүгінде Қазақстандағы сәулет-құрылыс қызметін реттейтін
2,5 мыңнан астам құжат бар. Бұл жүйе әбден қағазбастылыққа
көмілген. Жемқорлық аз емес. Ескі құрылыс стандарттары мен
нормалары әлі де қолданылады. Сондықтан, Үкіметке мүлдем жаңа
құжат – Қала құрылысы кодексін қабылдауды тапсырамын.

Әрбір қаланың жер телімдері мен коммуналдық желілердің схемасы
көрсетілген  функционалды  интерактивті  картасын  жасау  керек.
Жер  кадастрында  өнеркәсіптік  мақсатқа  арналған  жер
телімдерінің  картасын  қолданыстағы  көлік  және  коммуникация
инфрақұрылымының схемаларымен толықтырып отыру қажет.

Ауыл шаруашылығын дамыту – негізгі проблеманың бірі.  Осы
саладағы  ахуал  мемлекетіміздің  азық-түлік  қауіпсіздігіне
тікелей  әсер  етеді.  Еліміздің  ауыл  шаруашылығы  өнімдерінің
көлемін  және  оның  қосымша  құнын  арттыру  қажет.  Бұл  –
стратегиялық міндет. Қазір тек бидай мен мал сатып отыратын
заман емес. Үкімет агроөнеркәсіп саласын субсидиялаудың ұзақ
мерзімге арналған жаңа тәсілдерін әзірлеуге тиіс.

Бюджет  қаражатының  қайтарымы  болуы  керек.  Мемлекет  қаржыны
оңды-солды шашып, ысырап етуге жол бермейді.

Субсидия бөлуге және оның жұмсалуына жүргізілетін бақылауды
күшейту керек.

Шаруалардың  өзара  ұжымдасуы  ауыл  шаруашылығын  дамытуға  жол
ашып отыр. Біз осындай пилоттық жобаны жүзеге асырдық. Оған
қатысқан  ауыл  шаруашылығы  кооперативтерінің  егіні  екі  есе
артық өнім берген. Ал, мал басы шамамен 25 пайызға көбейген.
Әр өңірдің ерекшелігін ескере отырып, оң тәжірибені бүкіл елге
біртіндеп тарату қажет. Бұл салада озық технологиялар тапшы.

Қазір  ауыл  шаруашылығына  арналған  жер  туралы  толыққанды
ақпарат жоқ. Жердің құнары, су ресурсы мен суару жүйесі және
оның жолдары жайлы мәліметтер жан-жақта шашырап жатыр. Цифрлық



платформа осының бәрін  бір жерге жинақтайды.

Тұтастай алғанда, еліміздің агроөнеркәсіп кешені келесі жылдан
бастап жаңа әрі тұрақты ереже бойынша жұмыс істеуі қажет.

Игерілмей  жатқан  жерді  қайтарып  алу  жөніндегі  комиссияның
қызметіне жеке тоқталғым келеді. Комиссия жұмысының аясында
ауыл  шаруашылығы  мақсатындағы  2,9  миллион  гектар  жер
мемлекетке қайтарылды. Жылдың соңына дейін кемінде 5 миллион
гектар жерді қайтарып алу жоспарланып отыр. Игерілмей жатқан
немесе  заңсыз  берілген  жер  көлемі  10  миллион  гектарға
жуықтайды. Үкімет пен әкімдіктер келесі жылдың соңына дейін
осы жерлерге қатысты нақты шешім қабылдауға тиіс. Қазір жер
мәселесін тексеруге жарияланған мораторий де күшін жойды. Бұл
қадам жұмысқа оң ықпалын тигізеді деп ойлаймын.

Ел экономикасын тұрақты дамытуға су тапшылығы қатты кедергі
болып отыр. Қазір бұл ұлттық қауіпсіздік мәселесіне айналды.
Сырттан  келетін  су  азайып  барады.  Сол  судың  өзін  тиімсіз
пайдалану жағдайды одан әрі ушықтыруда.  Судың 40 пайызы құмға
сіңіп жатыр. Бұл салада басқа да түйткілдер аз емес. Атап
айтқанда, инфрақұрылым әбден тозған. Сондай-ақ, автоматтандыру
және цифрландыру деңгейі төмен. Ғылыми негіздеме жоқ, мамандар
тапшы.   Бұл  мәселелерді  шешу  үшін  Үкімет  жанындағы  Су
кеңесінің  жұмысын  жандандыру  қажет,  білімді  сарапшыларды
жұмысқа  тарту  керек.  Қажетті  мамандарды  даярлау  үшін  бұл
саладағы іргелі әрі мықты жоғары оқу орнын анықтаған жөн. Су
саласын дамытудың үш жылдық жобасын әзірлеу керек.

 

ҮШІНШІ БАҒДАР. ЕЛ БОЛАШАҒЫНА АРНАЛҒАН СТРАТЕГИЯЛЫҚ ИНВЕСТИЦИЯ.

Еліміздің  басты  құндылығы  –  адам.  Бұл  –  айқын  нәрсе.  
Сондықтан,  ұлттық  байлықты  тең  бөлу  және  баршаға  бірдей
мүмкіндік беру – реформаның басты мақсаты. Ұлт саулығы жақсы
болса ғана, қоғам орнықты дамиды.

Денсаулық сақтау саласында біраз реформа жүргізілді. Дегенмен,



оның жағдайы әлі де мәз емес. Әрине, жылдар бойы қордаланған
түйткілдер бір мезетте шешілмейді. Сондықтан, аса маңызды 
мәселелерді ретке келтіруге баса мән берген жөн. Соның бірі –
қаржыландыру жүйесі. Осы салаға қаржының жеткілікті бөлінбеуі
қалыпты жағдайға айналған. Соның кесірінен, жұрт сақтандыру
жүйесіне  қосылса  да,  медициналық  қызмет  толық  көлемде
көрсетілмей  отыр.

Бүгінде  медициналық  көмек  мемлекет  кепілдік  берген  және
сақтандыру пакеті деп екіге бөлінген. Ашығын айтсақ, мұндай
жүйенің тиімділігі төмен. Тіпті, сақтандыру моделі тұрақсыз
әрі жүйесіз дамуда. Бұл – үлкен олқылық. Ерікті медициналық
сақтандыру жүйесін енгізетін уақыт әлдеқашан жетті.

Үкіметке денсаулық сақтау саласын және жалпы әлеуметтік саланы
қаржыландыру жүйесін қайта қарауды тапсырамын.

Медициналық инфрақұрылымды кешенді түрде жақсартуға баса назар
аудару керек. Мемлекет пен жекеменшіктің серіктестігін тиімді
пайдаланған жөн.

Медицина – инвестиция салуға қолайлы сала. Тек оған дұрыс
жағдай жасау қажет.

Мен  келесі  жылдан  бастап  ұлттық  жобаны  жүзеге  асыруды
тапсырдым. Бұл құжат, ең алдымен, ауыл тұрғындарының сұранысын
қанағаттандыруға арналған.

Бүгінде еліміздегі 650 елді мекенде емдеу мекемесі жоқ. Алдағы
екі жылда бұл ауылдарда медициналық және фельдшерлік-акушерлік
бөлімшелер салынып, қажетті құрал-жабдықпен толық қамтамасыз
етіледі.  Осылайша,  мемлекет  бір  миллионнан  астам  адамның
алғашқы медициналық-санитарлық көмек алуына мүмкіндік жасайды.

Ұлттық жоба аясында 32 аудандық аурухана заманға сай жаңарып,
ауданаралық  көпбейінді  мекемеге  айналады.   Онда  инсульттен
емдеу орталықтары, хирургия, жансақтау және оңалту бөлімдері
ашылады.  Бұл  төрт  миллионнан  астам  адамға  көрсетілетін
медициналық  қызметтің  сапасын  арттырады.  Сонымен  қатар,



телемедицина бағытын  дамытамыз. Сол арқылы шалғайда тұратын
халыққа сапалы медициналық қызмет көрсетілетін болады.

Денсаулық  сақтау  саласы  бәсекеге  қабілетті  болуы  үшін
дәрігерлер  дайындау  жүйесін  жетілдірген  жөн.  Медициналық
жоғары  оқу  орындарының  жанынан  көпбейінді  ауруханалар  және
клиникалар ашылады. Алдағы үш жылда резидентураға бөлінетін
грант саны 70 пайызға көбейеді. Мұның бәрі ұлт денсаулығын сөз
жүзінде емес, іс жүзінде жақсартуға септігін тигізеді.

Келесі маңызды мәселе – білім беру жүйесі туралы. Бұл сала ұлт
сапасын жақсарту ісінде аса маңызды рөл атқарады.

Қазақта «Ел боламын десең, бесігіңді түзе» деген сөз бар.
Сондықтан, мектепке дейінгі тәрбие жұмысы басты назарда болуы
керек.  Алайда,  бізде  екіден  алты  жасқа  дейінгі  балалардың
жартысынан астамы ғана балабақшаға барады. Мұндай олқылыққа
жол беруге болмайды.

Балаларды  балабақшамен  қамтамасыз  ету  мәселесін  түпкілікті
шешу қажет. Оған қоса, тәрбиешілердің әлеуметтік мәртебесін
арттырып,  жалақысын  көбейту  керек.  Осы  саладағы  мамандарға
қойылатын  нақты  талаптар  бекітілуге  тиіс.  Олардың  жұмыс
жүктемесін де  біртіндеп азайтқан жөн. Өз ісіне адал ұстаздар
білім  беру  саласының  дамуына  зор  үлес  қосады.  Сондықтан,
балабақшаны емес, тәрбиешіні аттестациялау қажет.

Орта білімнің сапасы – табысты ұлт болудың тағы бір маңызды
шарты. Әрбір оқушының білім алып, жан-жақты дамуы үшін қолайлы
жағдай жасалуға тиіс. Сол үшін «Жайлы мектеп» ұлттық жобасы
қолға алынды.

Біз 2025 жылға дейін 800 мың баланың  заманауи мектепте оқуына
жағдай жасаймыз. Осылайша, апатты жағдайдағы және үш ауысыммен
оқитын мектеп мәселесін толық шешеміз. Бұл ауыл және қала
мектептерінің айырмашылығын едәуір азайтады.

Жалпы, мектеп салу Үкімет және әкімдіктер үшін басты міндеттің
бірі болуы керек. Жемқорлар сотталғанда, олардың заңсыз тапқан



қаржысы мемлекетке өтіп, түгелдей мектеп құрылысына жұмсалуға
тиіс.  Үкімет  осы  бастаманы  заң  тұрғысынан  рәсімдеу  туралы
шешім қабылдауы керек.

Мектеп  формасын  барлық  оқушыға  барынша  қолжетімді  ету  аса
маңызды. Әлеуметтік тұрғыдан әлсіз саналатын кейбір топтағы
балаларға оны бюджет есебінен беру қажет деп санаймын. Мектеп
формасына  арналған  мемлекеттік  тапсырысты  отандық  жеңіл
өнеркәсіпті дамытуға бейімдеген жөн.

Әділетті Қазақстанды құру ісінде мұғалімдердің рөлі айрықша
екені сөзсіз. Мемлекетімізде соңғы жылдары ұстаз мамандығының
абырой-беделін арттыру үшін көп жұмыс жасалды. Дегенмен, бұл
бағытта әлі де біршама өзгерістер жасау қажет.

Педагогикалық  жоғары  оқу  орындарын  аккредитациялаудың  жаңа
стандарты  қабылданады.  Сондай-ақ,  ұстаздардың  құзырет  аясы
айқындалады.

Жаһандық  ғылыми-техникалық  даму  барысын  ескерсек,  жоғары
сыныптарда  жаратылыстану-математика  пәндерін  және  ағылшын
тілін оқытуды барынша күшейту маңызды.

Қоғамда қазақ және орыс тілін мектепте оқыту мәселесі жөнінде
пікірталас болып жатыр. Нақты айтайын: біз қазақ тілін де,
орыс тілін де жақсы білетін балаларды  тәрбиелеуіміз қажет.
Себебі,  бұл  ұрпақтың  мүддесі  үшін  керек.  Оқу-ағарту
министрлігі  популистердің  жетегінде  кетпей,  балалардың
мүддесін қорғауға тиіс. Білімді және бірнеше тілді меңгерген
ұрпақ  болашаққа  сеніммен  қадам  басады.  Біздің  күшіміз  –
жастардың білімінде.

Техникалық  және  кәсіби  білім  беретін  оқу  орындары  еңбек
нарығының нақты сұранысына бейімделуі және  еліміздің жаңа
экономикалық бағдарының міндеттеріне сай болуы керек.

Ата-аналар мен оқушылар алған білімінің және игерген машық-
дағдысының сапалы және сұранысқа ие болуы үшін белгілі бір
деңгейде жауапты екенін сезінуге тиіс. Сондықтан, олармен де



үнемі әріптестік қатынас орната білу керек. Осы мақсатта жеке
білім беру ваучерлерін енгізу жоспарланып отыр.

Баланың  білім  алуына,  оның  ішінде  сыныптан  тыс  оқуына  
мемлекет бөлетін қаражат бірыңғай білім беру есепшоттарында
жинақталады. Бір сөзбен айтқанда, мұны балалардың білім алуына
инвестиция ретінде жұмсалатын алғашқы мақсатты капитал деуге
болады.  Бұл  қадам  еліміздің  әрбір  азаматы  үшін  бірдей
мүмкіндік қағидатын іс жүзінде қолдануға жол ашады. Жоғары
білім саласындағы реформаларды да осы бағытта жүзеге асырған
жөн.

Отандық  жоғары  оқу  орындарының  білім  сапасы  артқан  сайын
ондағы оқу ақысы да өсе түседі. Сондықтан мемлекет ұлттық
бірыңғай тестілеудің нәтижесіне және басқа да көрсеткіштерге
байланысты  білім  беру  гранттарын  әртүрлі  деңгейде  бөлуді
жоспарлап  отыр.  Оның  көлемі  30-дан  100  пайызға  дейінгі
аралықта болады.

Білім алуға жылдық өсімі 2-3 пайыз болатын жеңілдетілген несие
де  беріледі.  Бұл  шаралар  жоғары  білімнің  қолжетімділігін
арттырып  қана  қоймай,  қоғамдағы  әріптестік  және  өзара
жауапкершілік  қағидатын  нығайта  түседі.

Келесі маңызды мәселе – студенттерді жатақханамен қамтамасыз
ету.  Бұл  түйткілді  шешу  үшін  жоғары  оқу  орындарымен  және
құрылыс  компанияларымен  мемлекеттік-жекеменшік  серіктестік
орнату  тәсілін  барынша  енгізу  керек.  Сондай-ақ,  барлық
мәселенің шешімін табуды мемлекеттің мойнына ілу дұрыс емес
деп  санаймын.  Сол  себепті,  мемлекеттен  қаражат  алу  үшін
жекеменшік  жоғары  оқу  орындарының  жатақханасы  болуы  шарт.
Әрине, мұны оқу орындарынан біртіндеп талап еткен жөн.

Студенттердің  жекелеген,  әлеуметтік  тұрғыдан  аз  қамтылған
санаттары  үшін  пәтер  жалдауға  кететін  шығынын  субсидиялау
мүмкіндігін  де  қарастыруға  болады.  Жоғары  оқу  орындары
жанындағы эндаумент-қорлар білім берудің экожүйесін дамытудың
негізгі  буынына  айналуға  тиіс.  Мақсатты  капиталдың  мұндай



қорлары  әлемдегі  озық  университеттерде  ғылымды  және
инновацияны  қаржыландырудың  өзегі  саналады.

Еңбекақыны нарықтағы жағдайға сай өсіру – халықтың әл-ауқатын
арттырудың  басты  факторы.  Мемлекет  ең  төменгі  жалақыны
айқындаудың  жаңа  тәсілін  енгізеді.  Бұл  әдіс  оның  мөлшерін
біртіндеп ұлғайтуға мүмкіндік береді.

Мен ең төменгі жалақы деңгейін 60 мың теңгеден 70 мың теңгеге
дейін көтеру туралы шешім қабылдадым. Бұл шешім 1,8 миллион
азаматтың табысына тікелей әсер етеді.

Біз зейнетақы жүйесін де қайта жаңғыртамыз.    Зейнетақының ең
төменгі базалық мөлшерлемесін біртіндеп ең төменгі күнкөріс
деңгейінің 70 пайызына, ал жоғарғы шегін 120 пайызына жеткізу
қажет. Бұған дейін қабылданған шешімдермен бірге бұл қадам
2025 жылға қарай жиынтық зейнетақы мөлшерін орташа алғанда 27
пайызға көбейтеді. Сондай-ақ, әлеуметтің талап-тілегін ескере
отырып,  әйелдердің  зейнет  жасын  2028  жылға  дейін  61  жас
деңгейінде қалдырамыз.

Бірыңғай  жинақтаушы  зейнетақы  қорының  тиімді  инвестициялық
стратегиясын әзірлеу қажет. Бұл жұмысқа іскерлік абырой-беделі
мен кәсіби біліктілігі жоғары мамандары бар жеке компанияларды
тартуға болады.

Әлеуметтік қамсыздандыру жүйесіне де өзгеріс енгізу керек.

Біз 2023 жылғы 1 қаңтардан бастап бала күтімі үшін төлемақы
төлеу мерзімін сәби бір жарым жасқа толғанға дейін ұзартамыз.
Балалардың  ең  маңызды  шағында  –  сәби  кезінде  ата-аналары
жанында көбірек болады.

Әлеуметтік сақтандыру жүйесіне қатысушыларға жұмыссыз қалғаны
үшін төленетін төлемақы орташа айлық табысының 45 пайызына
дейін  көбейтіледі.  Бұл  қадам  осындай  жағдайға  тап  болған
жандарға септігін тигізіп, қызметке тезірек оралуына мүмкіндік
береді.



Атаулы әлеуметтік көмектің бірыңғай жүйесін құру азаматтардың
әл-ауқатын жақсарту ісіндегі маңызды қадамның бірі болмақ.

2023 жылдан бастап, Отбасының цифрлық картасы және Әлеуметтік
әмиян  сияқты  тәсілдерді  енгізу  жоспарланып  отыр.  Осы
бастамалар  аясында  мемлекеттік  қолдаудың  түрлі  шаралары
біріктіріледі. Оның бәрі барынша түсінікті, ең бастысы, нақты
болады әрі алдын-ала жасалады.

Жастарға  жан-жақты  қолдау  көрсету  –  мемлекетіміздің  басты
міндетінің бірі. Еңбекпен қамтитын түрлі шаралар арқылы келесі
жылы 100 мың жасты жұмысқа орналастыруымыз керек. Жастардың
кәсіпкерлік  бастамаларына  қолдау  көрсету  жалғасады.  Оларға
жеңілдетілген тәртіппен жылдық өсімі 2,5 пайыз болатын шағын
несие беріледі. Бұл шаралар қоғамның барынша үйлесімді әрі
әділетті болуына ықпал етеді.

Жалпыхалықтық  референдумда  қабылданған  конституциялық
өзгерістер Әділетті Қазақстанның символына айналды.

Біз Ата заңымызда жер мен табиғи ресурстар халықтың меншігі
деген басты қағидатты бекіттік. Бұл – құр сөз емес. Бұл –
барлық реформаның арқауы.

Әрбір  отбасы  еліміз  пайдаланып  жатқан  ұлттық  байлықтың
игілігін  көруі  керек.  Сондықтан,  мен  жариялаған  Балалар
жылының  аясында  «Ұлттық  қор  –  балаларға»  атты  мүлде  жаңа
бағдарламаны жүзеге асыру өте маңызды деп санаймын.

Ұлттық қордың жыл сайынғы инвестициялық табысының 50 пайызын
балалардың  арнаулы  жинақтаушы  есепшотына  аударуды  ұсынамын.
Қаржы әр бала 18 жасқа толғанға дейін аударылып тұрады, оны
мерзімінен  бұрын  есепшоттан  шығарып  алуға  болмайды.
Жинақталған  қаржы  балалар  кәмелет  жасына  толғаннан  кейін
олардың баспана немесе білім алуына жұмсалатын болады. Бұл
қаражат өскелең ұрпақтың үлкен өмірге қадам басуына мүмкіндік
береді.  Қор,  шын  мәнінде,  ұлттық  мәртебеге  ие  болып,
халқымыздың игілігіне қызмет етеді. Бастаманы мұқият әзірлеу
қажеттігін ескере отырып, жобаны 2024 жылғы 1 қаңтардан жүзеге



асыра бастауды тапсырамын.

«Самұрық-Қазына»  қоры  таза  пайдасының  кемінде  7  пайызын
«Қазақстан халқына» қоғамдық қорына аударатын болады. Бұл  –
Жаңа  Қазақстанның  сипатына  сай  келетін  маңызды  бастама.
Сондай-ақ,  табысы  мол  кәсіпкерлер  мен  азаматтар  қорға
демеушілік  көрсете  береді  деп  сенемін.

Жалпы, адам әлеуетін дамыту – маңызды мәселенің бірі. Осы
орайда, шетелден дарынды жандарды елге тарту қажет. Әсіресе,
шығармашылық  және  кәсіпкерлік  салада  жетістікке  жеткен
азаматтарды шақыру керек. Мен тиімді көші-қон саясаты туралы
айтып отырмын.

Сұранысқа ие болып отырған және жоғары білікті мамандардың
тапшылығын азайту қажет. Ғылым, денсаулық сақтау, өндіріс, IT
салаларының  білікті  мамандарына  жеңілдік  жасалады.  Мемлекет
оларға  елімізде  тұрақты  тұру  үшін  виза  береді.  Шетел
кәсіпкерлері  он  жылға  виза  рәсімдеп,  Қазақстанда  тұруға
мүмкіндік алады. Бірақ, олар экономикамызға 300 мың доллардан
астам инвестиция салуы қажет.

Қандастардың көшіп келуіне және ішкі миграцияға қатысты саясат
түбегейлі  өзгереді.  Бұл  орайда,  демографиялық  және
экономикалық үрдістерді ескеру керек. Сондай-ақ, жалпыұлттық
мүддені басшылыққа алу өте маңызды.

Қуатты ұлттың діңгегі – халық. Ең бастысы, азаматтарымыздың
денсаулығы мықты, білімі терең болуы керек.

Кәсібилік пен еңбекқорлық қоғамымызда ең жоғары орында тұруы
қажет.  Тағы  да  қайталап  айтамын.  Елімізде  еңбекқор  адам,
кәсіби маман ең сыйлы адам болуға тиіс. Осындай азаматтар
мемлекетімізді дамытады. Мен Ұлттық құрылтайда және «Жастар
рухының» съезінде бұған арнайы тоқталдым. Біз қарапайым еңбек
адамына құрмет көрсетуіміз керек. Қандай кәсіппен айналыссаң
да, оны сапалы атқару маңызды.

Жастар нақты бір мамандықтың қыр-сырын жетік білуге ұмтылғаны



жөн. Өз саласының шеберіне әрдайым сұраныс болады. Өскелең
ұрпақ  Қазақстанда  ғана  емес,  өзге  елдерде  де  бәсекеге
қабілетті  болуы  керек.

Көрші  мемлекеттің  азаматтары  шетелге  барып,  жұмыс  талғамай
еңбек етіп жатыр. Олар біздің елде де өте жақсы табыс тауып
жүр. Шын мәнінде, ең бастысы – адал еңбек. Біз мұны жете
түсінетін  ұрпақ  тәрбиелеуге  тиіспіз.  Идеология  жұмысында
осыған баса мән берген жөн.

 

ТӨРТІНШІ БАҒДАР. МЕМЛЕКЕТТІК БАСҚАРУ ІСІН ҚАЙТА ЖАҢҒЫРТУ.

Экономиканы  түбегейлі  реформалау  үшін  мемлекеттік  басқару
жүйесіне  серпіліс  қажет.  Жұрт  бос  сөзден,  жарқын  болашақ
туралы  жалынды  ұрандардан  жалықты.  Халық  мемлекеттік
органдардың  өз  уәдесін  қағаз  бетінде  емес,  іс  жүзінде  
орындағанын қалайды.

Саяси  қызметшілердің  жеке  жауапкершілігін  арттыра  отырып,
мемлекеттік  басқару  жүйесін  орталықсыздандыруға  баса  назар
аудару  керек.  Үкіметтің  кейбір  құзыреттерін  министрліктерге
берген жөн. Нақты бір саладағы саясатқа «ұжымдасқан кабинет»
емес, нақты бір министр жауапты болуға тиіс.

Үкімет  салааралық  мәселелерді  шешумен  шұғылдануы  қажет.
Премьер-Министр  Кеңсесін  мемлекеттік  басқару  ісінің  үздік
стандарттарына  сай  келетін,  ықшам  Үкімет  аппараты  ретінде
қайта құру осы бағыттағы алғашқы қадам болмақ.     Басты
мақсат – оның атауын өзгерту емес, нақты реформа жасау. Біз
орталық  мекемелерді  оңтайландыру  арқылы  жергілікті  атқарушы
органдардың  өкілеттігін  айтарлықтай  кеңейтуіміз  керек.  Бұл
тәсіл  қордаланған  мәселелерді  өңірлерде,  ел  ішінде  шешуге
мүмкіндік береді.

Жергілікті  өзін-өзі  басқару  мәселелеріне,  қоғамдық
кеңестердің,  пәтер  иелері  кооперативтері  мен  мүлік  иелері
бірлестіктерінің  қызметін өзгертуге  айрықша назар аудару



қажет.  Тұрғын-үйлер  мен  қала  инфрақұрылымын  абаттандыру
мәселесін қолға алу керек. Ғимараттардың сыртқы көрінісі және
ішкі инфрақұрылымының қызметі азаматтардың көңілінен шықпайды,
елімізді шетелдіктердің алдында ыңғайсыз жағдайға қалдырады.

Үкіметке  жаңа  әкімшілік  реформа  әзірлеуді  тапсырамын.  Оған
қоса,  мемлекеттік  органдардың  жұмыс  нәтижесін  жақсартып,
жауапкершілігін арттырған жөн.

Бізге сапалық тұрғыдан жаңа мемлекеттік басқарушылар керек.
Мемлекеттік қызметшілерді іріктеу және жұмыстан босату жүйесін
заман талабын ескере отырып, қайта жасау қажет. Мемлекеттік
қызмет  жеке  сектордағы  кәсіби  мамандар  үшін  барынша  ашық
болғаны дұрыс. Кадрлық резервті нығайту керек.

Мемлекеттік қызмет істері агенттігі толыққанды стратегиялық HR
институтына айналуға тиіс. Үкімет Агенттікпен бірлесіп бүкіл
әлемдегі  азаматтарымыздың  әлеуетін  жұмылдыру  үшін  арнайы
платформаны іске қосуы керек.

Квазимемлекеттік  сектордағы  басқару  ісінің  тиімділігін
арттыруға айрықша назар аударған жөн. Бұл бағытта нақты жұмыс
атқарыла бастады. Соны аяғына дейін жеткізу керек. Ол үшін
«Самұрық-Қазына»  қорының  жаңа  жұмыс  үлгісін  түпкілікті
айқындап алу қажет.

Әлемдегі ең үздік инвестициялық және өндірістік компанияларды
үлгі ретінде алу керек. Мемлекеттік активтерді басқару ісі
барынша ашық болуға тиіс. Үкімет жыл сайын Ұлттық баяндама
әзірлеуді қамтамасыз етеді және оны Парламентке жолдайды.

 

БЕСІНШІ БАҒДАР. ЗАҢ ЖӘНЕ ТӘРТІП.

Қоғамда  заң  үстемдігі  берік  орнығып,  сот  төрелігі  әділ
атқарылуы  қажет.  Осыған  орай,  қазылар  қауымын  шұғыл  түрде
қайта  іріктеп,  жаңартып  жасақтау  керек.  Қазылар  жоғары
білікті, адал, сондай-ақ, жемқорлықтан таза болуы қажет. Ең



алдымен, барлық судьялардың мәртебесін теңестірген жөн. Олар
өзінен жоғары тұрған әріптестеріне тәуелді болмауы керек.

Көптеген сот төрағасы лауазымы судья лауазымы болып өзгереді.
Сот төрағасы және Сот алқасының төрағасы лауазымына үміткерді
судьялар өздері сайлайтын тәсіл енгізуді ұсынамын. Жоғарғы Сот
судьяларын да сайлау арқылы таңдау тәсілін енгізген жөн. Ол
үшін Президент үміткерлерді баламалы негізде Сенатқа ұсынуы
керек. Аталған салаға мықты заңгерлерді тарту үшін материалдық
жағдай жасау қажет.

Судьялардың  дербестігін  арттыру  үшін  Жоғарғы  сот  кеңесінің
мәртебесін  нығайтқан  дұрыс.  Судья  болуға  үміткерлерді
дайындау,  біліктілігін  көтеру  жұмысы  Кеңестің  құзыретіне
беріледі. Сондай-ақ, олардың шекті жасын ұзарту, өкілеттігін
тоқтату мәселесімен де осы мекеме айналысады.  Бұл мемлекеттік
орган  нақты  кадрлық  функциялары  бар,  толыққанды  институтқа
айналуы керек. Кадрларды іріктеуден бастап, барлық деңгейдегі
соттарды  тағайындауға  ұсыным  беруге  дейінгі  бүкіл  міндет
соларға жүктеледі.

Күштік құрылымдар сотқа ықпал етпеуге тиіс. Бұл – өте маңызды.
Судьяларға  әкімшілік  қысым  көрсететін  амал-тәсілдің  бәрі
жойылуы керек. Судьялардың қызметіне араласуды шектей отырып,
олардың заң бұзғаны үшін жауапкершілігін арттырамыз. Судьяның
өрескел қателік жіберген және күшін жойған әрбір сот актісін
Қазылар алқасы тексеруге тиіс.

«Сот төрелігін атқару сапасы» бойынша судьяларды бағалау және
жауапкершілікке тарту институтын түбегейлі қайта қараған жөн.

Апелляция институтын реформалау қажет. Істер бірінші сатыдағы
сотқа қайтарылмай, нақты мән-маңызы бойынша шешім  шығарылуы
керек.

Әкімшілік  әділеттің  қолданылу  аясын  да  кеңейту  қажет.
Әкімшілік  құқық  бұзушылықтардың  ауқымды  бөлігінің  және
мемлекеттік органдармен арадағы азаматтық-құқықтық даулардың
Әкімшілік  рәсімдік-процестік  кодекспен  реттелуі  отандық  сот



төрелігін  барынша  ізгілендіріп,  әділдікке  бастайды.  Сонымен
бірге,  аудандық  және  облыстық  соттар  деңгейіндегі  сот
төрелігінің  қолжетімді  болу  мәселесін  пысықтау  керек.

Бизнес өкілдері сот алымдарының тым жоғары болуы олардың өз
мүддесін  қорғауына  айтарлықтай  кедергі  келтіреді  деп
есептейді. Бұл – орынды пікір. Сондықтан, қазіргідей талап-
арызда көрсетілген сомадан алынатын пайыз мөлшерінің орнына
мүлік  даулары  бойынша  ойға  қонымды  алым  мөлшерін  белгілеу
қажет.

Мемлекеттің сот процесіне қатысуын азайтқан жөн. Мемлекеттік
органдар  арасындағы  сот  дауларын  да  ретке  келтіретін  кез
келді. Егер екі министрлік заң нормаларын әртүрлі түсінсе,
ондай  мәселені  Үкімет  түпкілікті  шешуге  тиіс.  Дәл  осындай
тәсілді мемлекеттік органдардың мемлекеттік ұйымдармен арадағы
дауларына да қатысты қолдану қажет.

Түрлі өңірде ұқсас істер бойынша әртүрлі шешімдер қабылданатын
жайттар жиі кездеседі. Қазір цифрлық талдау жасайтын құрал
әзірленуде.  Сол  арқылы  сот  төрелігін  атқару  ісін
біріздендіруге мүмкіндік туады. Жоғарғы Сот осы интеллектуалды
жүйені толық  енгізуді тездеткені жөн.

Әрине,  сот  жүйесін  реформалау  мұнымен  аяқталмайды.  Бұл
шаруамен мамандар Жоғарғы Соттан тыс айналыса береді.   Осы
қадам үдеріске бәсекелік сипат беріп, оны қоғам өкілдері мен
тәуелсіз сарапшылар үшін ашық, яғни, анағұрлым тиімді етеді.

Келесі мәселе – құқық қорғау органдарын реформалау туралы. 
Бұл сала әрдайым қоғамның жіті назарында.

«Қасіретті қаңтар» оқиғасы тәртіп сақшылары үшін нағыз сынақ
болды.  Ол  кезде  арандатушылардың  кесірінен  шерулер  жаппай
тәртіпсіздікке  ұласты.  Оның  ақыры  мемлекетке  қарсы  бүлік
шығаруға әкеп соқтырды. Жұртты арандатушылардың көбі шартты
немесе  жеңіл  жазамен  құтылып  кетті.  Шын  мәнінде,  олардың
кінәсі әлдеқайда ауыр. Өйткені, жағдайды қасақана ушықтырды.
Соның салдарынан іс насырға шауып, қайғылы оқиғалар болды.



Маған құқық қорғаушылар, адвокаттар қауымдастығының өкілдері
бірнеше рет өтініш жолдады. Олар елді жаппай тәртіпсіздікке
үндеген адамдарды қатаң жазалау қажет екенін айтты. Бұл –
орынды  ұсыныс.  Сондықтан  өкілетті  органдарға  осы  мәселені
қарастырып, нақты шара қабылдауды тапсырамын.

Біз кез-келген ашық арандатушылыққа және заңсыз іс-әрекетке
қатаң тосқауыл қоюымыз керек. Ел ішіне іріткі салған және заң
бұзуға шақырған адамдар қатаң жазадан құтылып кетпейді.

«Саяси  плюрализмге  ашықпыз,  экстремизмнен,  қарақшылық  пен
бұзақылықтан  қашықпыз»  деген  ортақ  қағиданы  бүкіл  қоғамның
есіне салғым келеді. Қасақана арандату басталған жерде, сөз
бостандығы мен пікір алуандығы туралы әңгіме қозғаудың өзі
артық.  Бұл – қоғамның тұрақтылығы мен қауіпсіздігіне нұқсан
келтіру, мемлекеттің тұғырын шайқауға әрекеттену деген сөз.

Бізге ел бірлігі ауадай қажет. Ереуілге қатысқандар да, күштік
құрылым қызметкерлері де – өз азаматтарымыз. Олар сот әділ
өтеді деп қана емес, қоғам кешірімді болады деп үміттеніп
отыр.

Мемлекет  қаңтар  оқиғасына  қатысқан,  бірақ  ауыр  қылмыс
жасамаған  азаматтардың  жазасын  жеңілдетті.  Заң  бұзғандардың
бірқатары кінәсін түсініп, өткен іске өкініп отыр.  Оларға
кешіріммен қараған дұрыс деп ойлаймын. Сондықтан, мен қаңтар
оқиғасына қатысушыларға бір реттік рақымшылық жариялау туралы
шешім қабылдадым.

Рақымшылық  жаппай  тәртіпсіздікті  ұйымдастыруға  қатысы  бар
адамдарға,  сондай-ақ,  мемлекетке  опасыздық  жасағаны  және
билікті күшпен басып алуға әрекеттенгені үшін айыпталғандарға
қолданылмайтыны  түсінікті.  Сондай-ақ,  лаңкестік  және
экстремистік  қылмыс  жасағандарға,  рецидивистерге,  жұртты
азаптағандарға рақымшылық болмайды.

Біз адамгершілік таныта отырып, осы қайғылы оқиғадан тиісті
қорытынды жасаймыз. Мұндай жағдай енді ешқашан қайталанбайды.
Бұған жол бермейміз.



Қаңтар оқиғасы кезінде қаза болған азаматтардың жағдайы төмен
отбасыларына материалдық көмек беріледі. «Қазақстан халқына»
қоры да осы игі іске лайықты үлес қоса береді деп ойлаймын.

Біз  қаңтар  оқиғасынан  сабақ  алып,  қоғамдық  қауіпсіздікті
едәуір күшейту қажеттігін түсіндік. Соңғы кезде адам өлтіру,
қарақшылық жасау сияқты ауыр қылмыстар көбейіп барады. Аса
қатыгездікпен жасалатын мұндай әрекеттер бүкіл қоғамға қатер
төндіреді. Жазаны қатайту, мұндай қылмыс жасағандарды шартты
түрде  мерзімінен  бұрын  босатуды  доғару  арқылы  осы  қауіпті
үрдістің тамырына балта шабу керек.

Отбасылық зорлық-зомбылықты қылмыс санатына жатқызу мәселесі
қоғамда көптен бері талқыланып жүр. Құқық қорғау органдары бұл
ұсыныстың  дұрыс  екеніне  күмәнмен  қарайды.  Себебі,  мұндай
тұрмыстық  жағдайларды  анықтау  оңай  емес,  яғни  осындай
оқиғаларды тергеп-тексеру қиынға соғады. Бұл сөздің де жаны
бар. Бірақ, қалай десек те, отбасылық зорлық-зомбылыққа көз
жұма қарауға болмайды.

Отбасында ойран салатындар жазаға тартылмаса, олар одан бетер
басынып кетеді. Ал жапа шеккендер мүлдем қорғаусыз қалады.
Мұндай  әрекеттер  үшін  жазаны  күшейтетін  кез  келді  деп
санаймын. Зардап шеккен жандар елдің сөзінен немесе біреудің
қысым  жасауынан  қорықпауы  қажет.  Сондықтан,  полиция
қызметкерлері  олармен  өте  мұқият  жұмыс  жүргізіп,  тиісті
шаралар қолдануы керек.

Синтетикалық есірткі тұтынатындардың көбеюі ұлт саулығына зор
қауіп төндіруде.  Қазіргі ахуал өте күрделі, соңғы үш жылда
тәркіленген «синтетиканың» көлемі  10 есе артқан. Уақыт өткен
сайын  мұндай  есірткі  арзан  әрі  қолжетімді  бола  бастады.
Нашақорлар оны әлеуметтік желі мен түрлі мессенджер арқылы
емін-еркін сатып алып  жатыр.  Есірткіні, тіпті, үйге әкеп
беретіндер  бар.  Бұл  –  аса  қауіпті  әрі  ауқымды  әлеуметтік
кесел.

Синтетикалық  есірткіні  өндіруге  және  таратуға  қарсы  күрес



жалпыұлттық  деңгейде  жүргізілуге  тиіс.  Сондықтан,
Нашақорлықпен  және  есірткі  саудасымен  күресудің  кешенді
жоспарын әзірлеу қажет.

Интернет және телефон арқылы жасалатын алаяқтық әрекеттерге
айрықша  назар  аудару  керек.  Құқық  қорғау  органдары  мұндай
қатерлерді анықтап, қылмыскерлерді құрықтау үшін ақпараттық-
сараптама  жұмысын  күшейтуі  қажет.   Сондай-ақ,  азаматтардың
құқықтық және қаржылық сауатын жүйелі түрде арттырған жөн.

Бюджет  қаржысын  және  жалпыұлттық  байлықты  талан-таражға
салатын  жемқорлық  әрекеттер  мен  оның  астыртын  жолдарын
ұйымдастырушыларды  іздеуге,  түпкі  амал-тәсілдерін  анықтауға
барынша күш салу өте маңызды.

Қылмыстық және Қылмыстық-процестік кодекстерді мұқият саралап,
ондағы қолданылмайтын немесе сот төрелігіне кедергі келтіретін
артық-ауыс  нәрсенің  бәрінен  арылу  қажет.  Тиісті  түзетулер
енгізілгеннен кейін оларды қайта-қайта өзгерте бермеу қажет.
2015  жылдан  бері  Қылмыстық  және  Қылмыстық-процестік
кодекстерге  1200-ден  астам  өзгеріс  енгізілген.

Уақытша жағдайларға байланысты немесе аясы тар корпоративті
мүдделерге  бола  заңдарды  өзгертуге  жол  берілмеуге  тиіс.
Сондықтан, қылмыстық және қылмыстық-процестік заңнаманы түзету
құзыретін Әділет министрлігіне беру қажет. Ол үшін мекеменің
кадрлық  әлеуетін  нығайтып,  заң  шығару  қызметінің  сапасын
арттыру керек.

 

Құрметті отандастар!

Біз бүгін алдағы реформалардың бағыт-бағдарын айқындап алдық.
Енді  мемлекетімізді  және  қоғамның  барлық  саласын  жаңғырта
түсуге тиіспіз.

Саяси реформалар «Күшті Президент – ықпалды Парламент – есеп
беретін  Үкімет»  формуласымен  жүзеге  асырылып  жатыр.  Бұл



тұжырым – қоғамымыздың мызғымас тұғыры. Реформалардың мазмұны
жан-жақты толыға түспек.  Жалпыұлттық ынтымақты және билік пен
қоғамның серіктестігін нығайта береміз.

«Халық  үніне  құлақ  асатын  мемлекет»  қағидасын  ұстану  аса
маңызды. Біз қоғамға іріткі салуды емес, елді ізгі мақсатқа
жұмылдыруды  ойлауымыз  керек.  Әділетті  Қазақстан  идеясының
түпкі мәні – осы.

Біздің  алдымызда  айрықша  міндет  тұр.  Бұл  –  еліміздің
егемендігін  және  жеріміздің  тұтастығын  сақтап  қалу.

Елдігімізді қорғаудың ең басты жолы – берекелі бірлік. Бұдан
басқа жол жоқ. Ел бірлігі қашанда ең басты құндылық саналған.
Қазір оның өзектілігі арта түсті.

Халқымыз  татулық  пен  тұрақтылыққа  ерекше  мән  берген.  Оны
бәрінен биік қойған. Біз дәл осы кезде бір жағадан бас, бір
жеңнен қол шығара білуіміз керек.

 

Құрметті Парламент депуттатары!

Қадірлі отандастар!

Мемлекетіміздің болашағына тікелей қатысы бар ой-пікірлерімді
ортаға салғым келеді.

Қазіргі  геосаяси  жағдайда  біз  мемлекеттілігімізді  біртіндеп
нығайтып, реформалар мен жаңару бағдарын нық ұстануымыз қажет.
Барынша мұқият әрекет жасап, еліміздің ұзақ мерзімді мүддесіне
сай жұмыс жүргізуіміз керек. Реформалардың қазіргі қарқынын
сақтау, саяси мәселелердің бәрін кейінге қалдырмай шешу аса
маңызды. Ол үшін алдағы сайлау кезеңдерін тиімді жоспарлау
қажет.

Президенттің кезекті сайлауы 2024 жылы, ал Парламент сайлауы
2025  жылы  өтуге  тиіс  екенін  баршаңыз  білесіздер.  Жаңа
стратегияға  сәйкес  басты  мемлекеттік  институттарды  кешенді



түрде қайта жаңғыртуға кірісу қажет деп санаймын. Бұл қадам
бізге әр азаматымыздың әл-ауқатын арттыру және бүкіл елімізді
өркендету  жолындағы  ортақ  жұмысты  жандандыруға  мүмкіндік
береді.

Билік  өзінің  жоспарын  қоғамнан  жасырын  ұстайтын  саяси
дәстүрден арылуымыз керек. Сондықтан, мен бүгін алдағы сайлау
науқандарының кестесін барша халыққа жариялағым келеді.

Мен  биылғы  күзде  кезектен  тыс  Президент  сайлауын  өткізуді
ұсынамын.  Әділетті  Қазақстанды  құру  жолында  түбегейлі  және
жан-жақты реформаларды табысты жүзеге асыру үшін халықтың жаңа
сенім мандаты қажет.

Мен  үшін  мемлекет  мүддесі  бәрінен  биік.  Сондықтан  мен
өкілеттік мерзімімді қысқартуға және кезектен тыс Президент
сайлауына баруға дайынмын.

Сондай-ақ, мен көп ойланып, Президент өкілеттігі мерзімдерінің
санын және ұзақтығын қайта қарау қажет деген байламға келдім.
Президент мандатын ұзақтығы 7 жылдық бір мерзіммен шектеуді
ұсынамын. Бірақ, қайта сайлануға тыйым салынады.

Бұл бастаманың негізі қандай? Бір жағынан, 7 жыл – кез-келген
ауқымды  бағдарламаны  жүзеге  асыру  үшін  жеткілікті  кезең.
Екінші  жағынан,  Президент  мандатын  бір  мерзіммен  шектеу
Мемлекет  басшысының  жалпыұлттық  дамудың  стратегиялық
міндеттерін  шешуге  барынша  жұмылуын  қамтамасыз  етеді.

Тіршілік  тоқтамайды,  жаһандық  үдерістер  мен  ел  ішіндегі
қоғамдық дамудың қарқыны күн өткен сайын артып келеді.

Мен  ұсынып  отырған  конституциялық  жаңалық  билікті
монополизациялау қаупін айтарлықтай азайтады. Дәл осы себепті,
мен Президентті бір мерзімге ғана сайлау нормасын енгізуді
ұсынып отырмын. Біз билікті жасақтаудың және оның қызметін
қамтамасыз етудің өркениетті қағидаттарын бекітуге тиіспіз.

Жаңа президенттік жүйе саяси тұрақтылықты нығайтып, қоғамдық



құрылыстың қазақстандық үлгісін орнықтырады.  Президентті бір
мерзімге  ғана  сайлау  нормасын  сайлаудан  кейін  Парламенттің
қарауына ұсынамын. Парламент оң шешім қабылдаса, Отанымызда
жаңа саяси дәуір басталады.

Елімізді саяси жаңғырту үдерісінде парламентаризмді дамыту ісі
айрықша  орын  алады.  Жаңарған  Ата  заңымыз  әділ  әрі  ашық
ережелері бар саяси жүйенің мүлде жаңа стандарттарын енгізеді.
Саяси  партияларды  тіркеу  рәсімі  айтарлықтай  жеңілдетілді.
Парламент пен мәслихаттарды партиялық тізім және бір мандатты
округ бойынша жасақтаудың тың тәсілдері іске қосылады.

Жалпы,  конституциялық  реформада  көзделген  институционалдық
өзгерістің  бәрін  осы  жылдың  соңына  дейін  заңмен  бекітіп,
аяқтау  қажет.  Бұл  өзгерістер  саяси  партиялардың  санын
арттырады, саяси бәсекені күшейтеді, халық қалаулыларының жаңа
легі пайда болуына септігін тигізеді.

Бұрынғы тәртіп бойынша сайланған биліктің өкілді органдарының
кезектен  тыс  сайлау  науқаны  арқылы  жаңаруы  заңдылық.
Сондықтан,  Мәжілістің  және  барлық  деңгейдегі  мәслихаттардың
сайлауын келесі жылдың бірінші жартысында өткізуді ұсынамын.

Біз көпшіліктің мүддесін білдіретін депутаттардың жаңа құрамын
жасақтаймыз.  Бұл  қадам  мәслихаттар  мен  Парламент  жұмысының
тиімділігін  арттырары  сөзсіз.  Болашақта  Үкімет  құрамына
сайлаушылардың  басым  көпшілігінің  дауысын  алған  саяси
күштердің  ғана  емес,  Парламенттегі  басқа  да  партиялардың
өкілдері кіруі мүмкін. Мұндай тәсіл атқарушы билікке бүкіл
қоғамның  талап-тілегін  ескеретін  тиімді  шешімдер  қабылдауға
мүмкіндік береді.

Сонымен,  биыл  Президент  сайлауы,  келесі  жылы  Мәжіліс  және
мәслихат  депутаттарының  сайлауы  өтеді.  Содан  кейін  Үкімет
құрамы жасақталады. Соның нәтижесінде 2023 жылдың ортасында
Президент,  Парламент,  Үкімет  сияқты  негізгі  саяси
институттардың  бәрі  қайта  жаңғырып,  жаңарады.

Біз  ашық  бәсекелестік  орныққан  және  бәріне  тең  мүмкіндік



берілетін Әділетті Қазақстанды құрып жатырмыз. Ауқымды саяси
өзгерістерді ашықтық, әділдік және өзара сенім арқылы жүзеге
асыру аса маңызды. Жаңа сайлау науқанының мерзімдерін және
оның ретін елге ашық жариялау шешім қабылдау кезіндегі ашықтық
қағидатына  сай  келеді.  Осы  қадамның  бәрі  біздің  «Күшті
Президент – ықпалды Парламент – есеп беретін Үкімет» атты
басты  формуламызды  біртіндеп  нақты  мән-мазмұнмен  байыта
түседі.

Біздің  бүгінгі  бастамаларымыз  Қазақстанның  болашағын
айқындайды.  Біз  күн  сайын  ескі  мен  жаңаның,  тоқырау  мен
дамудың арасынан таңдау жасаймыз. Баршаңызды ұлт мүддесі үшін
ұйысуға  шақырамын.  Бәріміз  бірлігімізді  бекемдей  білсек,
ешқашан әділдіктен аттамасақ, берекелі ел боламыз.

Әділетті  Қазақстанды  құру  ісі  енді  ғана  басталды.  Алдағы
жолдың қиындығы көп. Бұл бағдарымыз ешқашан өзгермейді, ішкі
және сыртқы ахуал қандай болса да жалғаса береді. Қол қусырып
отыратындар мен қасақана кедергі жасайтындарға орын жоқ.

Біз таңдаған жолымыздан айнымаймыз!

Ендеше, Әділетті Қазақстанды бірге құрайық!

Қасиетті Отанымызды бірге өркендетейік, ағайын!

Қымбатты отандастар!

Қадірлі қауым!

Бүгінгі Жолдаудың мән-маңызы  айрықша. Оның арқалайтын жүгі



бір жылмен шектелмейді, ауқымы кең, мазмұны да  бөлек. Біз 
алдымызға  биік мақсаттар қойып отырмыз. Өздеріңізбен бірге
Жаңа Қазақстанды құруға кірістік.

Баршаңызға  мәлім,  былтыр   егемендіктің  маңызды  белесіне
жеттік. Тарихи өлшеммен қарағанда  30 жыл  тым көп уақыт емес.
Халқымыз   Тұңғыш  Президент  Нұрсұлтан  Әбішұлы  Назарбаевтың
басшылығымен  осы  кезеңде  ауқымды  жұмыс  атқарды,  көптеген
табыстарға қол жеткізді.

Алайда,  береке-бірлігімізді  сақтамасақ,  жетістіктеріміздің
бәрінен айырылып қалуымыз мүмкін. Қаңтардағы дүрбелең кезінде
бұған  көзіміз  анық  жетті.  Бұл  оқиғалар  бүкіл  қоғамды  дүр
сілкіндірді.  Халқымыз  бұрын-соңды  болмаған  қауіп-қатермен
бетпе-бет  келді.  Мемлекетіміздің  тұтастығына  және
егемендігімізге  зор  қауіп  төнді.  Осы  күндерде  жұртымыз
Тәуелсіздіктің қадір-қасиетін жан-жүрегімен сезінді. Татулық
пен тұрақтылық, тыныштық пен бейбітшілік  қаншалықты маңызды
екенін жете түсінді.

Біз   мызғымас  бірліктің  арқасында   мемлекетімізді  қорғап
қалдық.  Уақтылы  және  батыл  шешім  қабылдап,  лаңкестерге
тойтарыс бердік.

Мен   қашанда  бәрін  ашық  айтып  жүрмін.  Індет  кезінде
қалыптасқан ахуал жөнінде  жұртшылыққа үнемі ақпарат беріп
отырдым. Кешегі қатерлі күндерде Мемлекет басшысы ретінде 
халыққа  арнап   бірнеше   үндеу  жасадым.  Барлық  жағдайды
азаматтарымызға  жан-жақты  түсіндіріп,  азаматтарымызға
жеткіздім. Әрбір шешімді еліміздің мүддесіне сай қабылдадым.
Бұл – мен үшін бұлжымас ұстаным.

Өкінішке  қарай,  бүлікшілердің,  қарақшылардың,  лаңкестердің
кесірінен қаншама азаматымыз қаза болды. Мен қара жамылған
отбасылардың қайғысына ортақтасып, тағы да көңіл айтамын. Біз
мұндай жағдай енді ешқашан қайталанбауы үшін бәрін жасаймыз.

Қазақта «Өткен күннен алыс жоқ, келер күннен жақын жоқ» деген
сөз бар. Біздің парызымыз – қанды қылмыс жасалғанын ұмытпай,



барлық содырлар мен лаңкестерді жазаға тарту. Халқымыз осы
оқиғадан  сабақ  ала  білуі  керек.  Елдің  тыныштығын  бұзып,
қауіпсіздігіне нұқсан келтіретін әрекетке ешқашан жол бермеуге
тиіспіз.

Ашығын айтсақ, қазір қоғамда түрлі қауесет тарауда. Бұл ахуал
жалған түсінік қалыптастырып, елді адастырады. Сондықтан өткен
оқиғалар туралы нақты мәліметті жариялап, оған баға беру өте
маңызды. Тіпті, қасиетті парызымыз деуге болады. Жұрт оның
астарына үңіліп, себебін терең түсінуі қажет.

Күні кеше ғана Парламент қабырғасында арнайы тыңдау өтті. Онда
құқық қорғау органдары тергеу қорытындылары туралы толық есеп
берді. Турасын айтқанда, мұндай кең ауқымды талқылау  ешқашан
болмаған. Депутаттарға және бұқаралық ақпарат құралдарына бәрі
ашық айтылды. Қоғамды мазалаған сұрақтарға  жауап берілді. Бұл
қаңтар  оқиғасына   әділ  баға  беруге,  ең  алдымен,  биліктің
мүдделі  екенін  көрсетеді.  Мен   мұны  толық  қолдаймын,  біз
ақиқатты айтуымыз керек.  Бұл – менің жеке қағидатым.

Қазір тергеу жұмыстары жүргізіліп жатыр. Осы мәселемен арнайы
мекемеаралық  шұғыл  тергеу  тобы  айналысуда.  Құқық  қорғау
органдарына  жасалып  жатқан  жұмыс  нәтижесін  үнемі  жариялап
отыруды тапсырамын.

Қасіретті қаңтар оқиғалары мен одан кейінгі төтенше жағдай
кезінде түрлі құқық бұзушылықтар жасағаны үшін екі мыңға жуық
адам ұсталды. Мен сол кезде Бас прокуратураға олардың қандай
кінәсі  барын  анықтауды  және  ауыр  қылмысы  болмаса,  жазасын
жеңілдетуді  тапсырдым.  Соның  нәтижесінде  көптеген  азаматтар
қамаудан босатылды.

Ал, нағыз қылмыс жасаған адамдар заң алдында толығымен жауап
береді. Басқаша әрекет ету, яғни, бедел жинау үшін байбалам
салып, қосақ арасында жүргендер мен арандатушыларға жеңілдік
жасау  –  жазықсыз  құрбан  болған  жандардың  аруағын  сыйламау
деген сөз.

Бірнеше жүз адамның үстінен қылмыстық іс қозғалды. Біз құқық



қорғау  органдарының  қызметкерлері  ұсталған  адамдарды  тергеу
барысында тыйым салынған тәсілдерді қолданғаны, тіпті оларды
азаптағаны  туралы  фактілер  болғанын  ашық  айттық.  Орта
ғасырлардан  қалған  осындай  жабайылық  кез-келген  өркениетті
қоғамның қағидаттарына қайшы келеді. Бұл – біз үшін де мүлде
жат  қылық.  Мұндай  сорақы  оқиғалар  болғаны  жайлы  айтыла
бастаған сәтте-ақ, мен оны мұқият тексеруді тапсырдым.

Сонымен бірге Адам құқықтары жөніндегі уәкіл алғашқы күндерден
жұмысқа  белсене  араласты.  Құқық  қорғаумен  айналысатын
азаматтар  мен  Ұлттық  қоғамдық  сенім  кеңесінің  мүшелері
оқшаулау  орындарына  кедергісіз  кіріп,  қаңтар  оқиғасына
қатысушылардың  қамаудағы  жай-күйімен  танысты,  олардың
шағымдарын қарады.

Омбудсмен және беделді заңгерлер жетекшілік ететін тәуелсіз
қоғамдық  комиссиялар  прокуратура  органдарымен  тығыз  жұмыс
істеді, пікірлерін ашық айтып, өз ұстанымдарын қорғады. Мұндай
жұмыс тәсілі тергеу үдерісінің ашық және демократиялы екенін
көрсетті,  әрбір  өтініш  пен  арыз-шағымды  жеке-жеке  қарауға
мүмкіндік берді. Соның нәтижесінде заңға қайшы үкім шығару
ықтималдығы едәуір азайды.

Азаматтық қоғам мен құзырлы органдар осылай ашық ынтымақтастық
орнататын тәжірибе біздің елімізде берік орнығуға тиіс. Осы
мүмкіндікті  пайдаланып,  қоғам  белсенділері  мен  заңгерлерге
азаматтық  ұстанымы  және  біліктілігі  үшін  ризашылығымды
білдіремін.

Қазір  алдын-ала  қорытындылар  дайын.  Біз  теріс  пиғылды
адамдардың   мемлекеттік  төңкеріс  жасамақ  болғанын  нақты
білеміз. Осы ретте, бүлікшілер  не үшін мұндай қадамға барды
деген сұрақ туындайды. Жауабы – айдан анық.

Соңғы  жылдары  біз  Қазақстанды  түбегейлі  жаңғыртуға,
трансформациялауға  көштік.  Түрлі  салада  ауқымды  өзгерістер
басталды. Бұл кейбір ықпалды адамдарға ұнамады. Олар жылдар
бойғы заңсыз әрекеттерін одан әрі жалғастыра беруді көздеді.



Неғұрлым жоғары билікке ие болуды көкседі. Сол үшін кәнігі
қылмыскерлер, қарулы бандылар мен опасыз шенеуніктер бірігіп,
астыртын топ құрды.

Ішкі және сыртқы жауларымыз өзара ымыраласып, билікті басып
алғысы  келді.  Олар  халықтың  наразылық  шеруін  басқа  арнаға
бұрып,  жұртты  қасақана  арандатты.  Лаңкестер   мемлекеттік
органдарға,  стратегиялық  нысандар  мен  бизнеске  тиесілі
ғимараттарға  шабуыл  жасады.  Билікке  күйе  жағу  үшін  бейбіт
тұрғындарға оқ атты. Осының бәрін шетелдегі радикалды күштер 
өз  мақсатына  пайдаланғысы  келді.  Олар  Қазақстанды  қақтығыс
алаңына  айналдырып,  елге  ойран  салмақ  болды.  Бейбіт
өміріміздің  тас-талқанын  шығаруды  жоспарлады.  Президентті
биліктен кетіргісі келді.

Шын мәнінде, бұл мемлекеттілігімізге төнген аса қауіпті сын-
қатер болды. Бірақ, қастандық жасаушылардың арам пиғылы іске
аспады. Мен  ең қиын сәтте, қандай жағдай болса да, ақырына
дейін халқыммен бірге боламын деп ашық айттым.

Бабаларымыз  «Іштен шыққан жау жаман» деп бекер айтпаған.
Төңкеріс  жасауға  ұмтылғандардың  арасында  белгілі  адамдар
болды.  Жоғары  лауазым  иелері  мемлекетке  сатқындық  жасады.
Опасыздардың ішінде әскери және арнаулы органдардың басшылары
да бар. Олар Күштік құрылымдардың заңға сәйкес қимылдауына
кедергі  келтірді.  Мемлекет  басшылығына  қалалардағы  ахуал
туралы  жалған ақпарат берді. Тіпті, арнайы үкіметтік және
басқа да байланыс арналарын өз бақылауына алды. Бір сөзбен
айтсақ, олар елді ыдырату үшін  ойларына келген барлық тәсілді
қолданды.

Соның  салдарынан  Ұжымдық  қауіпсіздік  туралы  шарт  ұйымынан
көмек сұрауға мәжбүр болдық. Бұл қадам  ішкі және халықаралық
нормаларға сай жүзеге асырылды. Бітімгершілік күштері елімізде
бір де бір оқ атқан жоқ. Стратегиялық маңызы бар нысандардың
қауіпсіздігін ғана  қамтамасыз етті. Бұған  алдын-ала жасалған
келісімнің нәтижесінде қол жеткіздік. Жағдай тұрақтанған соң,
екі аптадан кейін олар Қазақстаннан толық шығарылды.



Бұл – көптарапты қарулы контингент, оның құрамында  Қазақстан
да  бар.  Бітімгершілік  миссиясының  маңызды  рөлін   жоққа
шығаруға болмайды. Бірақ, түптеп келгенде, біз  содырларды  өз
күшімізбен жеңдік.

Осы орайда, бір мәселеге жеке тоқталғым келеді. Сатқындардың
опасыздығы  құқық  қорғау  органдарының  беделіне  нұқсан
келтірмеуге  тиіс.  Онда  қызмет  ететін  азаматтар  да  –  өз
бауырларымыз. Олар елмен бірге екенін, туған халқы үшін қасық
қаны  қалғанша  күресетінін  дәлелдеді.  Отан  алдындағы  антына
адал  болып,  мемлекетімізді  жанқиярлықпен  қорғады.  Мен  сын
сағатта  қатерге  қаймықпай  қарсы  тұрған  тәртіп  сақшыларына
ризашылық білдіремін.

Сондай-ақ, азаматтарымыз  ерікті түрде өз ішінен жасақ құрып,
қоғамдық тәртіпті сақтауға атсалысты. Жауапты сәтте бірлік пен
жанашырлықтың  бірегей  үлгісін  көрсеткен  барша  азаматтарға
алғыс айтамын.

Осы күндерде халқымыз кез-келген қауіп-қатерді жеңе алатын 
біртұтас  ел  екенін  танытты.  Отаншылдық  рухының  арқасында
қасиетті Тәуелсіздігімізді сақтап қалды.

Шын мәнінде, қаңтар оқиғалары мемлекеттілігіміз үшін зор сынақ
болды. Біз  жардың шетінде тұрдық. Бір қадамды қате жасасақ
немесе  батыл  әрекет  етпесек,  мемлекетіміз  құрдымға  кететін
еді.

Күштік  құрылымдар  мен  олардың  сыбайластарының  өзара
ымыраласуына қатысты іс бойынша тергеу құпия жағдайда қарқынды
жүргізіліп жатыр. Алдымызда куәгерлерден жауап алу, сараптама
жасау және түрлі мәліметтерді зерделеу сияқты қыруар жұмыс
бар.

Бір нәрсені нақты айта аламын: қаскөйлер мұқият ойластырылған
ауқымды  операция  ұйымдастырды.  Олар  халқымыздың  және  шетел
қоғамдастығының  алдында  мемлекеттің  жоғары  басшылығының
абыройын төгіп, биліктен тайдыруды көкседі. Кәсіби дайындықтан
өткен  содырларды  өз  мақсатына  жету  үшін  еш  тартынбастан



пайдаланды. Оларға еліміздің ең ірі шаһары – Алматыны күл
талқан  етуді,  жұртты  әбден  үрейлендіріп,  дүниеден  біржола
түңілдіруді,  елдегі  ахуалдың  быт-шытын  шығарып,  бей-берекет
қылуды тапсырды.

Сондықтан кімнің қандай лауазым иеленіп отырғанына, қоғамдағы
орны қандай екеніне қарамастан осы қайғылы оқиғаларға кінәлі
адамдар түгелдей лайықты жазасын алады деп уәде беремін.

Сол  күндері  қатаң  әрі  шұғыл  шара  қабылдаудан  басқа   амал
қалған  жоқ.  Мен  ең  шешуші  сәттерде  елім  үшін  қолымнан
келгеннің  бәрін  жасадым.  Бұл  –  менің  президенттік  әрі
перзенттік  борышым.

 

Құрметті депутаттар!

Халыққа қажетті реформаларды жүзеге асыру – менің Мемлекет
басшысы  ретіндегі  басты  міндетім.  Саяси  жаңғыру  болмаса,
елімізді  орнықты  дамыту,  ауқымды  әлеуметтік-экономикалық
өзгеріс жасау мүмкін емес. Бұл – анық нәрсе. Біз екі жарым
жылдың ішінде осы бағытта нақты нәтижеге қол жеткіздік.

Мен осыған дейін саяси реформалардың төрт топтамасын ұсындым.
Соның  аясында   қоғамды  одан  әрі  демократияландыруға
бағытталған бірқатар маңызды бастама жүзеге асты. Тек саясат
саласының өзінде оннан астам заң қабылданғанына қарап, қоғамда
болып жатқан оң өзгерістердің ауқымы қандай екенін бағамдауға
болады. Мысалы, бейбіт жиналыстар туралы жаңа, демократиялық
заңды  алайық.  Бұл  құжат  белсенді  азаматтарға,  оның  ішінде
оппозициялық көзқарастағы қоғам белсенділеріне еш кедергісіз
шеру  өткізуіне,  сол  жерде  ой-пікірлерін  емін-еркін  айтуына
мүмкіндік  берді.  Бұл  жаңашылдық  елімізде  жаңа  саяси
мәдениеттің тамыр жаюына, қоғамдағы өзара жауапкершілік пен
сенімнің артуына жол ашты.    Дегенмен, жұртты арандатқысы
келетін кейбір белсенділер демократиялық сипаттағы осы заңның
өзіне бағынбау, тіпті оны бұзу керек деп санайды.



Мен  бұдан  былай  ешқандай  жұмсақтық  көрсетпейтінімізді
мәлімдеймін. Басқа да заңдар сияқты бұл заңның талаптары да
мүлтіксіз орындалуға тиіс.

Бәзбіреулердің  жауапсыздығы  мен  бейбастақ  әрекеттері  заңды
сыйлайтын азаматтарымыз үшін тым қымбатқа түсті. Заң бәріне
ортақ,  оған  биліктегі  азаматтар  да,  қоғам  белсенділері  де
бірдей бағынуға тиіс.

Саяси  өзгерістер  азаматтардың  жергілікті  өзін-өзі  басқару
ісінен бастап, жалпыұлттық сипаттағы мәселелерге дейін, яғни
барлық деңгейде шешім қабылдауға дайын екенін көрсетті.

Саяси  трансформация  бүкіл  салада  тамыр-таныстық  пен
монополияны түбірімен жойып, адал әрі әділ «ойын ережесін»
қалыптастыруды көздейді. Бірақ, осы ниет пен жұмыс қарқыны
жұрттың бәріне бірдей ұнай бермейтіні анық.

Бәрін де бармақ басты, көз қыстымен шешіп үйренген адамдар
бұған  дейінгі  артықшылықтары  мен  табыс  көздерін  жоғалтып
алудан  зәре-құты  қалмай  қорқуда.  Олар  біздің
мемлекеттілігіміздің тұғырын шайқалту үшін дереу іске кірісті.
 Тіпті, өз халқына қарсы шықты деуге болады.

Қасіретті қаңтар күндерінен кейін көптеген адамдар «бәрі кері
кетеді, билік жаңғыру қарқынын бәсеңдетеді деп ойлады. Бірақ,
біз алған бетімізден қайтпаймыз. Керісінше, қоғамның барлық
саласында жасалып жатқан жүйелі өзгерістердің қарқынын үдете
түсеміз.

Мен  бүгін  ұсынып  отырған  бастамалар  қаңтар  оқиғаларынан
әлдеқайда  бұрын  мұқият  ойластырылып,  пысықталған.  Ашығын
айтайын,  маған  «асықпайық,  заман  жақсарғанға  дейін  бұл
жоспарды  қоя  тұрайық»  деп  ақыл  қосқан  сарапшылар  мен
мемлекеттік  қызметшілер  де  болды.  Олар  қазіргі  ахуалды  өз
мүддемізге пайдалануға мүмкіндік туып тұрса, жүйені өзгертудің
не қажеті бар деді.

Енді біреулер геосаяси ахуал қатты шиеленісіп тұрған кезде



елді «горбачевтік қайта құрудағы» сияқты берекесіздік жайлап,
көше демократиясы белең алып кете ме деген орынды қауіптерін
айтты. Бірақ, мен елімізге түбегейлі реформалар қажет екеніне
бек  сенімдімін.  Әйтпесе,  тоқырауға  тап  боламыз.  Біз  оның
салдары  мемлекетті  қалай  күйрететінін  тарих  қойнауына
кеткеніне көп бола қоймаған кеңес тарихынан жақсы білеміз.

Кешегі  қаңтар  оқиғаларына  да  еліміздегі  тоқыраудың  салдары
белгілі бір деңгейде әсер етті.  Мен соңғы екі айдың ішінде
әлеуметтік-экономикалық  салада,  ұлттық  және  қоғамдық
қауіпсіздікті қамтамасыз ету ісінде, ең алдымен, жүзеге асыру
қажет болатын міндеттерді айқындап бердім.

Мен  бүгін  еліміздің  саяси  жүйесін  кешенді  жаңғырту
бағдарламасын  ұсынғалы  отырмын.  Бұл  құжат,  ең  алдымен,
қоғамның қажеттілігіне және сұранысына негізделген.

Парламент  депутаттары,  Конституциялық  кеңес,  Орталық  сайлау
комиссиясы, Жоғарғы Сот және беделді сарапшылардың ұсынымдары
 назарға алынды. Ұлттық қоғамдық сенім кеңесінде осы тақырып
бойынша пікірталас өтті. Құжатты әзірлеу кезінде  зерттеушілер
мен қоғам қайраткерлерінің, саяси партиялар мен үкіметтік емес
ұйымдардың ұсыныстары да мұқият зерделенді.

Жалпы, ұсынылып отырған реформаларды біздің қоғамдағы алуан
түрлі  көзқарастардың  жиынтық  көрінісі  деуге  болады.  Осыған
дейін қолға алынған өзгерістердің заңды жалғасы іспетті бұл
бастамалар екі өзекті міндетті шешеді.

Біріншіден, қоғамды дәйекті түрде демократияландыруға септігін
тигізеді.

Екіншіден,  мемлекеттің  орнықты  әрі  басқаруға  икемді  болуын
қамтамасыз етеді. Бұл ел ішінде болып жатқан іргелі қоғамдық
өзгерістер  мен  шиеленісе  түскен  геосаяси  тартыс  кезінде
айрықша маңызды.

Қазіргі халықаралық ахуал қырғи-қабақ соғыстың ең қиын кезеңін
еске  түсіреді.  Бірақ,  шегіне  жете  буырқанған,  мемлекеттер



қатаң санкциялармен тірескен, жер жүзіне қандай кесірі тиетіні
беймәлім  болып  тұрған  бүгінгі  жағдайды  адамзат  бұрын-соңды
көрмеген теңдессіз қиындық деуге әбден болады. Сондықтан, біз
үшін  көздеген  мақсаттан  ауытқымаудың,  еліміздің  тұтастығын,
жалпыұлттық бірлігі мен тілектестігін сақтаудың өмірлік маңызы
бар.

Реформа жасап жатырмыз деген атақ үшін ғана реформа жасаудың
ешкімге  қажеті  жоқ.  Мен  мұны  бірнеше  рет  айттым.  Біз  бұл
өзгерістерді  жұртқа  жақсы  көріну  үшін  жасамаймыз.  Құлаққа
жағымды,  бірақ  орындалуы  екіталай,  күмәнді  көрсеткіштерге
алданбаймыз.

Қағаз  бетінде  ғана  жүзеге  асырылған,  бірақ  шындыққа  еш
жанаспайтын  жалған  табыстарға  масаттанып  отыратын  заман
келмеске кетті. Халыққа көпірме сөз, бос уәде емес, көзбен
көріп, қолмен ұстауға болатын оң өзгерістер керек.

Біз  кез  келген  мәселені  ашық  айтып,  оны  шешудің  оңтайлы
жолдарын  бірге  іздеуіміз  қажет.  Экономикадағы,  саясаттағы
жасанды монополияларды түбірімен жоюға тиіспіз. Оның орнына
ашық әрі әділ бәсеке орнату  өте маңызды. Себебі нағыз бәсеке
болғанда ғана халықтың әл-ауқаты артып, жағдайы жақсарады.

Бүкіл құзырет бір қолда болуына негізделген басқару жүйесі
қазір  өзінің  тиімділігін  жоғалтты.  Бұл  жүйе  көзқарасы  мен
ұстанымы әрқилы азаматтық қоғамды ұйыстыра алмайды. Сондықтан
біз  Қазақстанды  дамытудың  саяси  моделін  өзгерту  үшін  әр
қадамды мұқият ойластыра отырып жасауымыз керек.

Мен  бұл  жерде,  ең  алдымен,  басқарудың  суперпрезиденттік
үлгісінен  мықты  Парламенті  бар  президенттік  республикаға
біржола  көшу  туралы  айтып  отырмын.  Мұндай  жүйе  билік
институттарының тепе-теңдігі оңтайлы болуын қамтамасыз етіп,
елімізді орнықты дамытуға септігін тигізеді.

Алдымызда Парламенттің рөлін күшейту міндеті тұр. Бұл «халық
үніне  құлақ  асатын  мемлекет»  тұжырымдамасын  табысты  жүзеге
асыруға жол ашады. Біз болашақта қандай ел болатынымызды нақты



білеміз. Жаңа Қазақстанды азаматтық қоғамы қалыптасқан тиімді
мемлекетке  айналдырамыз.  Осыған  орай  «Күшті  Президент  –
ықпалды Парламент – есеп беретін Үкімет» қағидатын басшылыққа
аламыз.    Бүгін мен осы стратегиялық мақсатымызға жетуге
мүмкіндік беретін бірқатар бастамаларды ұсынамын.

БІРІНШІ. Президенттің өкілеттігі туралы

Мен  бұған  дейін  айтқанымдай,  Қазақстанда  суперпрезиденттік
басқару  үлгісі  қалыптасты.  Дамудың  бастапқы  кезеңінде
мемлекетімізге мұндай үлгі қажет болды. Бірақ, біз бір орында
тұрған жоқпыз. Қоғам да, еліміз де өзгеруде. Саяси жүйеміз
жаңа жағдайларға бейімделуге тиіс.

Қазір бізде барлығы Президентке келіп тіреледі. Бұл – дұрыс
емес.  Біртіндеп  бұдан  бас  тартуымыз  қажет.  Мен  үшін
мемлекеттің  ұзақмерзімді  мүддесі  биліктің  қосымша
мүмкіндіктеріне  және  уақытша  ықпалына  қарағанда  әлдеқайда
маңыздырақ.   Сол  себепті  мен  Amanat  партиясының  қаңтар
айындағы съезінде ұйымның төрағалығынан биыл бас тартатынымды
мәлімдедім.

Партияның мемлекеттік аппаратқа кірігуіне мүлдем жол бермеген
жөн.   Саясаттағы  монополия  түрлі  әлеуметтік  кеселді
туындататыны  және  мемлекетті  дағдарысқа  ұшырататыны  анық.
Саяси үстемдікке барынша шектеу қою қажет.

Президент  өзінің  өкілеттігін  атқару  кезеңінде  партияға
мүшелігін  тоқтата  тұруға  міндетті  екенін  заң  жүзінде
ресімдеуді ұсынамын. Бұл норма саяси бәсекені арттырып, барлық
партияның  дамуына  бірдей  жағдай  жасайды.  Осылайша,  біз
еліміздің  болашақтағы  көшбасшыларын  негізгі  саяси
институттарды  өзіне  бағындырып  алуға  құмар  болудан
сақтаймыз. Дәл сол сияқты, Орталық сайлау комиссиясының, Есеп
комитеті мен Конституциялық кеңестің төрағалары және мүшелері
міндетті  түрде  партиядан  шығуы  керек  деген  норманы  да  
заңнамаға енгізген жөн.

Барлық өкілеттікті бір қолға шоғырландырған орталықтағы жағдай



аймақтарда  да  қайталанатынын  көріп  отырмыз.  Сол  себепті
әкімдер мен олардың орынбасарларына партия филиалдарында да
лауазым иеленуге заң жүзінде тыйым салу керек. Мұндай шешімдер
көпполюсті партиялық жүйе қалыптастыруға мүмкіндік береді.

Саяси  және  экономикалық  қызметтің  монополиялануы  қаңтар
оқиғаларының  туындауына  басты  себеп  болғаны  бүгінде  бүкіл
қоғамға мәлім.

Біз  қасіретті  қаңтардан  мынадай  маңызды  сабақ  алдық:
мемлекеттегі  ең  жоғары  лауазымды  тұлғаның  қолында  барлық
өкілеттіктің  шоғырлануы  оған  жақын  тұлғалар  мен  қаржылық-
олигархиялық топтардың ықпалын орынсыз күшейтеді. Сосын олар
мемлекетті жеке меншігі сияқты көре бастайды.

Қай елде болса да, тамыр-таныстық кадр іріктеу ісін бұрмалап,
сыбайлас  жемқорлықтың  тамыр  жаюына  әкеп  соқтырады.  Тамыр-
таныстық пен рушылдық құрдымға бастайтынын нақты ұғыну қажет.
Мұндай қарым-қатынас шағын ғана топтың шалқып өмір сүруіне жол
ашады. Ал, өзгелерді өмірінің ешқандай болашағы жоқ екеніне
біржола мойынсұнып, тек өлместің күнін көру үшін арпалысуға
мәжбүрлейді.

Барлық  азаматтарға  бірдей  мүмкіндік  берілетініне  Мемлекет
басшысы  мызғымас  кепіл  болуға  тиіс.  Сондықтан  Президенттің
жақын  туыстарына  саяси  мемлекеттік  қызметші  болуға  және
квазимемлекеттік секторда басшылық лауазымдарды иеленуге заң
жүзінде тыйым салынады. Мұндай норманы Конституцияға енгізсек
те артық болмайды деп санаймын.

Президенттің өкілеттігі неғұрлым көп болса, ол соғұрлым шексіз
биліктің  иесіне  айналады.  Мемлекет  басшысы  облыс,
республикалық  маңызы  бар  қала  әкімдері  шығарған  актілерді
жоюға  немесе  ондай  құжаттардың  қолданылуын  тоқтата  тұруға
құқылы. Бұл норма «қолдан басқарудың» орынсыз тәжірибесінің
орнығуына әкеп соқтырады және жергілікті атқарушы органдардың
дербестігін әлсіретеді. Оның үстіне қазір Президенттің аудан,
тіпті ауыл әкімдерін лауазымынан босатуға құқығы бар. Мұндай



заң нормаларын жою керек.

Президентті  тым  көп  өкілеттігінен  айыру  еліміздегі  саяси
жаңғыру  үдерісінің  тек  ілгері  басуын  қамтамасыз  етеді.
Ұсынылып  отырған  бастамалар  «ойын  ережесін»  түбегейлі
өзгертіп, қоғамды одан әрі демократияландыру үшін берік негіз
қалыптастырады.

ЕКІНШІ. Өкілді билік тармағын қайта құру

Біз  Президенттің  өкілеттігін  біртіндеп  қысқарта  отырып,
Парламенттің рөлін айтарлықтай арттыруымыз керек. Сол арқылы
мемлекетіміздің  институционалдық  тұғырын  нығайтамыз.  Шын
мәнінде, елімізде өкілді билік тармағы мықты болуы қажет.

Халықтың  сенім  мандатына  ие  болған  депутаттарға  жоғары
жауапкершілік жүктеледі. Олар мемлекетімізді өркендету ісіне 
белсене атсалысуға тиіс. Ең алдымен, Сенатты жасақтау тәртібін
және оның бірқатар функциясын қайта қараған жөн.

Қазіргі таңда жоғарғы палата 49 депутаттан тұрады. Яғни, әр
өңірден  екі  сенатор  сайланады  және  15  сенаторды  Президент
тағайындайды.  Мұндай құрылым аймақтардың ерекшелігін ескеруге
және заң шығару үдерісіне Мемлекет басшысының тікелей ықпал
етуіне мүмкіндік беріп келді. Өз уақытында бұл барынша озық
әрі тиімді тәжірибе болды. Бірақ біз алға қарай қадам басуымыз
керек.

Президенттің  Сенаттағы  квотасын  бақылаудың  құралы  емес,
Парламентте  өкілдері  аз  әлеуметтік  топтардың  үні  мен  ой-
пікірін ескеру тетігі ретінде қарастырған жөн. Осы орайда мен
Президенттің  Сенаттағы  квотасын  15-тен  10  депутатқа  дейін
азайту туралы шешім қабылдадым. Оның бесеуін Қазақстан халқы
Ассамблеясы қазіргідей сайламайды, тек ұсынатын болады.

Парламенттің  төменгі  палатасында  еліміздегі  түрлі  саяси
көзқарастар көрініс табуға тиіс. Ешкімге жасанды артықшылық
берілмеуі керек. Осылайша, біз Қазақстан халқы Ассамблеясының
Мәжілістегі квотасын жоямыз. Менің ойымша, бұл – саяси жағынан



да, заңдық тұрғыдан да дұрыс қадам. Бұл квота Сенатқа ауысады
және  9-дан  5  депутатқа  дейін  кемиді.  Соның  нәтижесінде
Мәжілістегі депутаттардың жалпы саны азаяды. «Аз болса да, саз
болғаны» жақсы. Мұндай өзгеріс түрлі этностық топтарға мандат
беріп,  олардың  үні  жоғарғы  палатада  естілуіне  мүмкіндік
жасайды. Жалпы, Сенаттың жоғарғы палата ретінде жұмыс істеуін
дұрыс әрі орынды деп санаймын.

Әлемде құрылымы унитарлы және Қазақстанға қарағанда халқы аз
мемлекеттер  жеткілікті.  Соған  қарамастан,  бұл  елдер  қос
палаталы парламент жасақтаған. Мысалды алыстан іздеудің қажеті
жоқ, Еуропада да осындай тәжірибе бар.

Ал, біздің Сенат әр өңіріміздің мүддесін қорғайтын палатаға
айналуға тиіс. Соған сәйкес оның өкілеттігін реформалау қажет.
Конституцияға  сәйкес,  Сенаттың  Мәжіліс  мақұлдаған  заң
жобаларын  қабылдауға  немесе  қабылдамауға  құқығы  бар.  Яғни,
Мәжіліс  іс  жүзінде  жоғарғы  палатаның  қарсылығын  еңсере
алмайды. Неғұрлым тепе-тең парламенттік жүйе қалыптастыру үшін
бұл тәжірибені қайта қараған жөн.

Осы орайда, Сенатқа Мәжіліс қабылдаған заңдарды тек мақұлдау
немесе мақұлдамау құқығын беретін норма енгізген дұрыс деп
санаймын.  Соған сәйкес, заң қабылдау құқығы Мәжіліске ғана
тиесілі болады.

Ал, Сенаттың өкілеттігін Конституциялық кеңес пен Жоғары сот
кеңесінің төрағасы лауазымына ұсынылатын кандидаттарға келісім
беру құқығымен толықтырған жөн. Бұл өзгеріс саяси жүйедегі
тепе-теңдік және тежемелік механизмдерін елеулі түрде нығайта
түседі, заң шығару үдерісін едәуір жеңілдетеді. Сонымен қатар,
төменгі палатаның құзыретін кеңейту қажет.

Елімізде көптеген ауқымды жобалар, бағдарламалар бар. Бірақ,
түрлі себептерге байланысты оларды жүзеге асыру барысы көңіл
көншітпейді.  Сондықтан  Парламент   республикалық  бюджеттің
сапалы орындалуына бақылауды күшейтуі қажет.

Осы орайда Есеп комитетінің орнына  Жоғары аудиторлық палата



құруды  ұсынамын.  Оның  төрағасы  Мәжіліс  депутаттары  алдында
жылына  екі  рет  есеп  беруге  тиіс.  Осылайша,  Мәжілістің
мәртебесі  арта  түседі.

Азаматтардың  өкілді  билікке  деген  сенімін  нығайту  үшін
мәслихаттарға баса мән берген жөн. Мықты мәслихаттар өзекті
мәселелердің шешімін табуға және аймақтардағы тұрмыс сапасын
жақсартуға әсер ете алады. Олардың рөлін арттырып, дербестігін
қамтамасыз ету үшін Мәслихат төрағасы лауазымын енгізген жөн.

Сондай-ақ, мәслихаттардың ықпалын барынша күшейту үшін облыс
әкімдерін  тағайындау  тәртібін  өзгерту  қажет  деп  санаймын.
Қазір мәслихат депутаттары Мемлекет басшысы ұсынатын бір ғана
кандидатураға  келісім  береді  немесе  келісім  бермейді.  Осы
ретте, заңнамаға Президенттің облыс және республикалық маңызы
бар  қала  әкімі  лауазымына  кем  дегенде  екі  кандидатураны
баламалы  негізде  ұсыну  құқығын  реттейтін  түзетулер  енгізу
қажет. Осылайша, Президент облыс және республикалық маңызы бар
қала  әкімдерін  мәслихаттарда  қарау  нәтижесін  ескеріп
тағайындайды.  Бұл  –  өңір  басшылары  жанама  сайлау  арқылы
қызметке келеді деген сөз. Бірақ, Мемлекет басшысының аймақ
басшыларын мәслихаттардың келісімінсіз орнынан босату құқығы
сақталады.  Өкілді  билік  тармағын  өзгерту  жөніндегі  бұл
жаңашылдықтардың  бәрі  парламенттік  мәдениеті  жоғары  және
ықпалды  халық  қалаулылары  бар  Жаңа  Қазақстанды  құруға
бағытталған.

ҮШІНШІ. Сайлау жүйесін жетілдіру

Саяси  жаңғырудың  басты  мақсаты  –  азаматтардың  мемлекетті
басқару ісіндегі рөлін арттыру. Бұл жұмысты сайлау үдерісі
арқылы  да  жүзеге  асырамыз.  Біз  осыдан  15  жыл  бұрын  
конституциялық  реформа  аясында  Мәжіліс  депутаттарын
пропорционалды тәсілмен сайлауға көштік. Ал 2018 жылдан бастап
мәслихат депутаттарын да осы үлгімен сайлайтын болдық. Бұл
қадамдар  еліміздегі  партиялық  жүйені  дамытуға  тың  серпін
берді. Алайда, оның жағымсыз тұстары да байқалды.



Партияда жоқ азаматтар Мәжіліске ғана емес, жергілікті өкілді
органдарға да  сайлана алмайтын болды. Мұны ашық мойындауымыз
керек. Соның салдарынан халықтың сайлау науқанына қызығушылығы
күрт  төмендеді.  Сайлауды  керек  қылмайтын  адамдардың  қатары
көбейді.  Олар  өздерінің  дауысы  маңызды  екеніне,  ел  өмірін
жақсартуға ықпал ете алатынына сенбейтін болды. Ашығын айтсақ,
қазір  жұрт депутаттарды аса тани бермейді. Осындай жағымсыз
жайттарды ескере отырып, мен аралас сайлау жүйесіне көшуді
ұсынамын.  Сол  кезде   барлық  азаматтардың  құқығы  толық
ескеріледі.

Пропорционалды-мажоритарлы  үлгіде   сайлаушылардың  мүддесі
ұлттық және өңірлік деңгейде толық көрініс табады. Мәжілістің
депутаттық  корпусының  70  пайызы  пропорционалдық,  30  пайызы
мажоритарлық тәсілмен жасақталатын болады.

Сонымен бірге аралас сайлау үлгісі облыстар мен республикалық
маңызы бар қалалардағы мәслихаттар сайлауына да енгізіледі.
Сайлаудың осы тәсіліне оралу біз үшін өте маңызды. Бұл қадам –
партиялардың Мәжіліс пен мәслихатқа өту шегін төмендету үшін
осыған дейін қабылданған шешімнің заңды жалғасы.

Бұдан былай мажоритарлық жүйе бойынша әрбір аймақ Парламенттің
төменгі палатасына өзінің кемінде бір депутатын сайлай алады.
Жаңа  үлгі  көзқарасы  әртүрлі  азаматтардың  Мәжіліске  келуіне
мүмкіндік береді.

Сондай-ақ,  аудандар  мен  қалалардағы  сайлауды  толығымен
мажоритарлық  жүйеге  көшіруді  ұсынамын.  Бұл  жүйе  жергілікті
жерде бәсекелі саяси орта қалыптастырады. Оған қоса, елдің
алдында  беделі  бар  жаңа  тұлғалардың  саясатқа  келуіне  жол
ашады.

Императивті  мандатқа  көшу  де   депутаттардың  сайлаушылармен
өзара байланысын нығайта түседі. Бір сөзбен айтқанда, енді
сайлау  алдында  берген  уәдесін  орындамаған  депутатты  кері
қайтаруға болады. Бұл – халық қалаулыларына ықпал етудің  тағы
бір жолы. Осы ұстаным демократия дәстүрлерін едәуір нығайтады.



Өзара  жауапкершілік  пен  сенімге  негізделген  жаңа  саяси
мәдениетті қалыптастырады.

Пропорционалды және мажоритарлы жүйе қатар қолданылса, саяси
партиялардың  рөлі  сақталады.  Олар  еліміздегі  азаматтық
қоғамның  басты  институттарының  бірі  ретінде  қала  береді.
Сонымен бірге бұл жүйе сайлауды әділ өткізуге және мемлекетті
тиімді  басқаруға  мүмкіндік  береді.  Аралас  сайлау  үлгісі
азаматтардың саяси белсенділігін арттырып, елімізді жаңғырту
үдерісіне жұмылдыра түседі деп сенемін.

ТӨРТІНШІ. Партиялық жүйені дамыту мүмкіндіктерін кеңейту

Жаңа Қазақстанды құру ісі адал әрі еркін саяси бәсеке болуын
қамтамасыз  етуден  бастау  алады.  Осыған  байланысты,  біз
партияларды  институционалдық  және  ұйымдастырушылық  жағынан
дамытуға барынша қолайлы жағдай жасауымыз керек.

Партияларды тіркеу ресімі едәуір жеңілдейді. Тіркеу шегін 4
есеге  –  20  мыңнан  5  мың  адамға  азайтқан  жөн.  Өңірлердегі
өкілдер саны 600-ден 200 адамға төмендетіледі. Партия құру
үшін азаматтардың бастамашыл тобының ең төменгі саны үштен
бірге, яғни 1000-нан 700 адамға азаяды. Сондай-ақ, құрылтай
съезін  өткізуге  және  филиалдарды  құруға  берілетін  уақыт
көбейеді.  Бұл  мәселелерді  либералдандыру  еліміздегі  саяси
кеңістікті  дамыту  үдерісін  едәуір  жандандырады.  Өз
сайлаушыларының  қордаланған  проблемаларын  сауатты  жеткізіп,
тиімді шешуге қабілетті жаңа партиялар пайда болады.

БЕСІНШІ. Сайлау үдерісін жаңғырту

Халықаралық  тәжірибеде  сайлауды  ұйымдастыру  жүйесі  ұдайы
өзгеріп отыратыны белгілі, яғни әділ және ашық сайлау өткізу
үшін  тиімді шешім іздеудің маңызы зор. Соңғы жылдарда бұл
үдеріске  ақпараттық  және  технологиялық  факторлармен  бірге,
коронавирус індеті де әсер етуде.

Көптеген елдер  дауыс берудің баламалы түрлерін пайдаланып
жатыр. Яғни, электронды, мерзімінен бұрын, қашықтан, көпкүндік



дауыс  беру  тәсілдері  кеңінен  қолданыла  бастады.  Сондықтан
әлемдегі  үздік  тәжірибелерді  зерттеп,  қажет  болса,  оны
біртіндеп енгізген жөн.

Байланыс технологиялары қарқынды дамып жатқан қазіргі заманда
кандидаттар  мен  партиялардың  әлеуметтік  желідегі
белсенділігінің маңызы зор. Бірақ, әлеуметтік желідегі үгіт-
насихат  қолданыстағы  заңнама  арқылы  реттелмеген.  Соған
қарамастан сайлау науқаны кезінде онда үгіт-насихат жұмыстары
бәрібір жүргізіледі. Осы олқылықтың орнын толтыру үшін тиісті
регламент пен ережені бекіте отырып, әлеуметтік желіде үгіт-
насихат жүргізуге заң бойынша рұқсат беруді ұсынамын.

Сондай-ақ, байқаушылардың қызметін заңмен реттеу керек. Бұл
институт та ашық сайлау жүйесінің ажырамас бөлігі саналады.

Демократия тарихы дегеніміз – ең алдымен, сайлау рәсімдерін
жетілдіру  тарихы.  Сондай-ақ  сайлау  заңнамаларының  сақталуын
бақылау тарихы деуге болады. Осы орайда, мен байқаушылардың
құқықтары  мен  жауапкершілігі  нақты  белгіленуге  тиіс  деп
санаймын.

Сайлауды  ұйымдастыру  және  өткізу  кезінде  аумақтық  сайлау
комиссиялары да  маңызды рөл атқарады. Былтыр ауыл әкімдерін
тікелей сайлау жүйесі енгізілгені  белгілі. Осыған байланысты
сайлау  науқаны   бүкіл  еліміз  бойынша  үздіксіз  үдеріске
айналды.

Енді  аумақтық  сайлау  комиссияларының  жұмыс  тәсілін   қайта
қараған жөн. Олар бұл іспен кәсіби түрде айналысуы қажет. Біз 
бір  азаматтың  екі  рет  дауыс  беруін  болдырмауға  тиіспіз.
Сондай-ақ азаматтарымыз кез-келген учаскеде дауыс бере алуы
керек.  Сол  үшін  сайлаушылардың  бірыңғай  электронды  базасын
құру  мүмкіндігін  қарастыру  қажет.  Жекелеген  тұлғалардың
сайлау  барысына ықпал етуіне жол бермеу үшін сайлау қорына
салынатын қаржының жоғарғы шегін нақтылау керек. Конституция
және халықаралық құқық бойынша Қазақстандағы кез-келген сайлау
– біздің ешкім араласуға қақы жоқ ішкі ісіміз. Бірақ, бұл



норма  сайлау  нәтижесіне  шетелден  ықпал  етуге  әрекет  жасау
ықтималдығын жоққа шығармайды.

Қазір  әлемде  түрлі  гибридті  қауіптер,  оның  ішінде  сайлау
технологияларын  қолдану  арқылы  жасалатын  қатерлер  көбейіп
келеді. Осы және басқа да жайттарды ескере отырып, елімізде
өтетін  сайлауларға  шетелдердің  араласуына  қандай  да  бір
мүмкіндік  бермеу  үшін  заңнамалық  деңгейде  нақты  шаралар
қабылдауға  тиіспіз.  Сол  үшін,  ең  алдымен,  кандидаттардан
бастап  байқаушылар  мен  БАҚ-қа  дейін,  сайлау  науқанына
қатысушылардың бәрінің қаржылық қызметі барынша ашық болуын
қамтамасыз етуіміз керек.

АЛТЫНШЫ. Құқық қорғау институттарын күшейту

Конституцияның  ең  жоғары  заңдық  күші  бар.  Ата  заңымыз  –
еліміздің бүкіл құқықтық жүйесінің тірегі. Алайда, белгілі бір
заң актісі немесе шешім оған сай келе ме деген сұраққа нақты
жауап беру қиындық тудыратын кездер болады.

Қазақстандағы  түрлі  құқық  нормаларын   Конституциялық  кеңес
түсіндіреді. Бірақ, азаматтар осындай түсініктеме алу үшін бұл
органға тікелей жүгіне алмайды.

Көптеген  мемлекетте  Конституциялық  сот  институты  бар.  Оған
кез-келген адам  өзінің сауалын жолдай алады. Тәуелсіздіктің
алғашқы  жылдарында   мұндай  орган   Қазақстанда  болған.
Сарапшылар Ата заң ережелерінің мүлтіксіз сақталуын осы мекеме
 тиімді қамтамасыз етеді деп санайды. Соны ескере отырып, мен
елімізде Конституциялық сот құруды ұсынамын.

Бас  прокурор  мен  Адам  құқығы  жөніндегі  уәкілге  де
Конституциялық  сотқа  жүгіну  мүмкіндігін  берген  жөн.  Бұл
бастамалар әділ әрі құқықтық мемлекет құру жолындағы маңызды
қадам болады деп сенемін. Сондай-ақ, институционалдық тұрғыдан
тепе-теңдікті сақтауға ықпал етеді. Оған қоса азаматтарымыздың
конституциялық құқығының қорғалуын жақсарта түседі.

Азаматтардың іргелі құқықтарын қорғау мәселесіне менің айрықша



мән беретінімді баршаңыз білесіздер. Еліміз 2020 жылы өлім
жазасына тыйым салуды көздейтін Азаматтық және саяси құқықтар
туралы екінші факультативтік хаттамаға қосылды. Ал,  былтыр
мен  бұл  саланы  ұзақ  мерзімде  және  кешенді  түрде  дамытуға
бағытталған  Адам  құқықтары  саласындағы  одан  арғы  шаралары
туралы жарлыққа қол қойдым. Ұлттық қоғамдық сенім кеңесінің
қатысуымен бұдан басқа да бірқатар заманауи бастамалар жүзеге
асырылды.

Дегенмен,  құқық  қорғау  мәселелері  үнемі  жетілдіріп  отыруды
қажет етеді. Сондықтан өлім жазасына тыйым салу туралы шешімді
біржола бекіту үшін Конституцияға тиісті өзгеріс енгізу қажет
деп санаймын.

Азаптауға байланысты қылмыстарды тергеу ісінде жүйелі ұстаным
болуы маңызды. Қазіргі таңда осы мәселеге жауапты нақты бір
орган  жоқ.  Мұндай  жағдай  белгілі  бір  тәуекелдер  туындатуы
мүмкін.  Сондықтан  бұл  құзыретті  Бас  прокуратураға  беруді
ұсынамын. Осындай ұстаным тергеудің объективті және бейтарап
жүргізілуін  қамтамасыз  етіп,  құқық  қорғау  саласындағы
бассыздықты  жазасыз  қалдырмау  қағидатын  бекіте  түседі.

Сонымен  бірге  қоғамдағы  зорлық-зомбылық  деңгейін  төмендету
үшін  жүйелі  шаралар  қабылдау  керек.  Бұл  ретте,  отбасылық-
тұрмыстық қатынастар саласындағы құқық бұзушылықтармен тиімді
күресу маңызды рөл атқарады.

Бүгінде  азаматтар  мен  қоғам  белсенділері  әйелдерге  және
балаларға  зорлық-зомбылық  көрсеткендердің  жазасын  қатайту
қажеттігін  жиі  айтып  жүр.  Мен  бұған  дейін  мұндай  құқық
бұзушылықтарды  қылмыс  санатына  жатқызудың  орынды,  я
орынсыздығын  анықтау  туралы  нұсқау  бергенмін.  Бас
прокуратураға бұл мәселені жан-жақты зерделеп, біржола шешуді
тапсырамын.

Мен  Прокуратура  және  Адам  құқығы  жөніндегі  уәкіл  туралы
конституциялық  заңдар  қабылдау  қажет  деп  санаймын.  Бұл
құжаттар  заң тәртібін күшейту және құқық қорғау қызметін



ұдайы жетілдіру үшін қажет.

Барлық деңгейдегі соттар, шын мәнінде, тәуелсіз, ашық және
кәсіби болмаса, заң үстемдігін қамтамасыз ету мүмкін емес.
Мемлекет осыған орай ауқымды жұмыс жүргізуде.

Кадр  іріктеудің  жаңа  жүйесі  енгізіліп,  сот  үдерісі  мен
рәсімдерінің ашықтығы біртіндеп арта түсуде. Бұл ретте, Жоғары
сот кеңесі  маңызды рөл атқарады. Осы құрылым Президенттің
соттарды  жасақтау  жөніндегі  конституциялық  өкілеттігін
қамтамасыз етеді. Сондай-ақ, судьялардың тәуелсіздігіне және
оларға ешкімнің қол сұқпауына кепілдік береді.

Кеңестің қызметі қоғам үшін толық ашық болуы өте маңызды.
Бұған  Жоғары  сот  кеңесінің  конкурстық  рәсімдерінен  онлайн
трансляция жасау арқылы қол жеткізуге болады. Сонымен қатар
мұндай конкурстардың қорытындыларын нақты дәлелмен түсіндіріп,
жариялап отырған жөн.

Алқабилер  сот  төрелігін  жүзеге  асыруға  қоғам  өкілдерінің
кеңінен қатысуына жол ашады. Қазақстанда алқабилер тек аса
ауыр қылмыстар бойынша үкім шығара алады. Біз бұл саланы одан
әрі дамытып, алқабилердің қарауына берілетін істердің  санатын
кеңейтеміз.  Бұл  жаңашылдық  сот  жүйесін  демократияландыруға
және оған қоғамның сенімін арттыруға мүмкіндік береді.

ЖЕТІНШІ.  Бұқаралық  ақпарат  құралдарының  бәсекеге  қабілетін
арттыру және азаматтық қоғам институттарының рөлін нығайту

Бұқаралық ақпарат құралдары  бәсекеге қабілетті және еркін
болуы керек. Бұл қағидат қазір кез-келген өркениетті ел үшін 
айрықша  маңызды.  Отандық  ақпарат  құралдарының  Қазақстанда,
өңірде және әлемде болып жатқан үдерістер туралы өз көзқарасы
болуға тиіс.

Еліміздің  ақпараттық  қауіпсіздігі,  тіпті  идеологиялық
дербестігі осыған тікелей байланысты. Мемлекет ашық ақпараттық
кеңістік  пен  сұранысқа  ие  әрі  пәрменді  ақпарат  құралдарын
құруға  айрықша  назар  аударады.  Бұқаралық  ақпарат  құралдары



билік  пен  халықтың  арасындағы  тиімді  байланыс  арнасы  бола
отырып,  елдегі  қордаланған  мәселелерді  көтере  алады  және
көтеруге  міндетті.  Бірақ,  мұны  жоғары  азаматтық
жауапкершілікпен  жасау  керек.

Біздің  қоғамымызды  ыдырату  үшін  сырттан  берілетін
тапсырыстармен жұмыс істеуге немесе көлеңкелі қаламақы үшін
саяси кландардың астыртын тартысына қатысуға болмайды.

Журналистер өз еліне және азаматтарына шынайы жанашыр болуға
тиіс.  Бұқаралық  ақпарат  құралдары  бекерден  бекер  «төртінші
билік» атанбаса керек. Сол себепті сіздер жұрттың санасы мен
сезіміне ықпал ету мәселесіне мұқият қарағандарыңыз жөн. Мен
мұны журналистер қауымына арнайы айтып отырмын.

Тәуелсіз әрі жауапкершілігі жоғары бұқаралық ақпарат құралдары
болмаса,  қоғамды  одан  әрі  демократияландыру  мүмкін  емес
екеніне сенімдімін. Сондықтан мемлекеттің мүддесін, қоғамның
сұранысын және медиасаланың даму үрдісін ескере отырып, БАҚ
туралы заңды қайта қарау керек.

Қоғамдық ұйымдардың қызметі елімізді орнықты және жан-жақты
дамытудың тағы бір маңызды факторы саналады. Үкіметтік емес
ұйымдар маңызды әлеуметтік мәселелерді ұдайы көтеріп, оларды
кешенді түрде шешуге септігін тигізіп келеді.

Қазір  Қазақстанның  алдында  тұрған  міндеттер  мемлекет  пен
үкіметтік  емес  ұйымдардың  тығыз  ынтымақтастықта  жұмыс
жүргізуін,  азаматтық  қоғам  институттарын  жүйелі  түрде
жаңғыртуды  талап  етеді.

Реформаларды  әзірлеу  және  оны  жүзеге  асыру  ісіне  қоғамдық
ұйымдар  мен  белсенді  азаматтарды  барынша  тарту  қажет.  Сол
үшін, ең алдымен, ұлттық жобалар мен стратегиялық құжаттардың
бәрі ашық талқылануын қамтамасыз ету керек. Бұл мәселе бойынша
жасанды пікірталас өткізіп, көзбояушылық жасауға болмайды.

Біз  елімізде азаматтық белсенділікті жандандыруымыз керек.
Мемлекет пен қоғамның  саналы әрі сындарлы серіктестігіне жол



ашуымыз  қажет.  Сол  себепті  орталық  және  жергілікті
органдардың,  квазимемлекеттік  сектордың  жанындағы  қоғамдық
кеңестерді дамытып жатырмыз. Мен бірнеше рет олардың қызметіне
қатысты   сын  айтқан  болатынмын.  Дегенмен,  бұл  кеңестердің
орасан зор институционалдық әлеуеті бар. Соны толығымен жүзеге
асыру керек.

Биыл  менің бастамам бойынша осы кеңестердің құрамы және жұмыс
жоспары түбегейлі жаңаратын болады. «Кеңесіп пішкен тон келте
болмас»  деген  нақыл  сөз  бар.  Бабаларымыз   ел  тағдырын
айқындайтын тарихи шешімдерді  бүкіл халық болып ақылдасып,
бірге қабылдаған.

Ұлытауда, Ордабасы мен Күлтөбеде өткен ұлы басқосулар – соның
айқын  дәлелі.  Келелі  жиында  айтылған  кесімді  сөзге  алты
Алаштың баласы түгел тоқтаған. Біз  бірліктің бастауы болған
осы дала демократиясының дәстүрін жаңғыртуымыз керек.

Ұлттық қоғамдық сенім кеңесі өз міндетін табысты атқарды. Енді
оның  орнына  құрамы  жағынан  ауқымды  Ұлттық  құрылтай  құруды
ұсынамын. Жаңа құрылым Ұлттық кеңестің қызметін  жалпыхалықтық
деңгейде жалғастырады.

Құрылтай қоғамдық диалогтың біртұтас институционалдық моделін
қалыптастыруға  тиіс.  Сөйтіп,  билік  пен  халықтың  арасындағы
дәнекерге айналатын болады. Қазіргі қоғамдық кеңестердің бәрін
өз айналасына топтастырады.

Ұлттық  құрылтайдың  құрамында   еліміздегі  барлық  аймақтың
өкілдері  болады.  Сондай-ақ,  оған   Парламенттің  бірқатар
депутаты, Қазақстан халқы Ассамблеясы мен Азаматтық альянстың,
қоғамдық  кеңестер  мен  ұйымдардың  мүшелері,  беделді  қоғам
қайраткерлері,  өндіріс  және  ауыл  шаруашылығы  еңбеккерлері,
бизнес өкілдері және тағы басқа азаматтар кіреді. Осылайша,
сан  түрлі  қоғамдық  пікір  иелерін  түгел  қамтитын   өкілді
құрылым  қалыптасады.  Ұлттық  құрылтай  мүшелері  маңызды
мәселелерді талқылау үшін тұрақты түрде бас қосып отырады.

СЕГІЗІНШІ. Еліміздің әкімшілік-аумақтық құрылымын жетілдіру



Сайлау  жүйесіне,  Парламентті  жасақтау  тәртібіне  өзгеріс
енгізген  кезде  елдің  әкімшілік-аумақтық  құрылымын  ескеру
керек.  Тәуелсіздіктің  алғашқы  жылдарында   бірнеше  облыс
біріктірілді.  Оның   сол  кездегі  саяси  және  экономикалық
ахуалдан туындаған өзіндік себептері болды.

Қазір   Қазақстан  дамудың  келесі  кезеңіне  қадам  басты.
Әлеуметтік-экономикалық және демографиялық ахуал  мүлде басқа.
Бүгінгі сын-қатерлер де, міндеттер де  бөлек.

Мемлекетіміздің өркендеуі  аймақтардың қуатты болуына  тікелей
байланысты. Мен  бұл мәселеге  2019 жылғы Жолдауымда  кеңірек
тоқталдым.  «Қуатты  өңірлер  –  қуатты  ел»  деген  ұстаным  
әрдайым   өзекті.  Осы  орайда,  еліміздегі  әкімшілік-аумақтық
құрылымның оңтайлы болуы  өте маңызды. Бұған дейін Шымкент 
республикалық  маңызы  бар  қалаға  айналды.  Облыс  орталығы  
Түркістан қаласына көшірілді. Сонымен бірге Оңтүстік Қазақстан
облысы Түркістан облысы деп аталды. Бұл қай жағынан алсақ та,
дұрыс қадам болды. Оны  халық  өте жылы қабылдады. Мен 
«Тәуелсіздік  бәрінен  қымбат»  атты  мақаламда  осы  үрдіс
жалғасатынын  айтқан  едім.

Содан бері  азаматтарымыздан көптеген ұсыныстар келіп түсті. 
Менің тапсырмам бойынша оның бәрі мұқият зерделенді. Халықтың
қалауын  ескеріп,  мен   бүгін   бірқатар  бастама  көтергелі
отырмын.

Ең  алдымен,  Семей  аймағында  Абай  облысын  құруды  ұсынамын.
Семей қаласы жаңа облыстың орталығы болады. Осы мәселені 
аймақ тұрғындары көптен бері айтып жүргенін білемін. Қазір ол
жақта шешімін таппаған түйткілдер аз емес. Мысалы, аймақтың
ішкі инфрақұрылымы әбден тозған. Кезінде  Алаш арыстарының
басын қосқан Семей қаласының жағдайы да мәз емес. Біз тарихи
әділдікті орнатып, ұлыларымыз дүниеге келген киелі өлкені 
қайта жаңғыртуға тиіспіз.

Тағы бір мәселе. Бұрынғы Жезқазған облысының аумағында  Ұлытау
облысын құру қажет. Жезқазған қаласы қайтадан облыс орталығы



болады. Бұл аймақта дербес облыс құру – экономикалық қана
емес, рухани жағынан да маңызды шешім.

Кең байтақ қазақ жерінің дәл жүрегінде орналасқан Ұлытаудың 
төл  тарихымыздағы  орны  ерекше.  Ел  тағдыры  шешілген  ұлы
жиындар   осында  өткен.  Сарыарқаның  төрінде  орналасқан  бұл
аймақтың туристік әлеуеті өте зор. Оның өндірістік қуатын,
логистикалық мүмкіндігін ұтымды пайдалану керек. Бір сөзбен
айтқанда, біз  Ұлытау аймағының дамуына жол ашамыз.

Үшінші мәселе. Алматы агломерациясына қатысты түйткілдер көп.
Облыс  тұрғындары  негізінен  қала  төңірегіне  шоғырланған.
Ұзынағаштағы  немесе  Талғардағы  мәселені  сонау  Талдықорғанда
отырып шешу  оңай емес. Облыс орталығына бару үшін  халықтың
алысқа сабылуына тура келеді. Осы және басқа да жайттарды
ескере отырып, Алматы облысын  екіге бөлуді ұсынамын.

Бұл өңірде  Жетісу және Алматы облыстары құрылады. Алматы
облысының  орталығы  Қапшағайда  болуы  керек.  Ал,  Жетісу
облысының  орталығы  Талдықорғанда  орналасады.  Бұл  қадамдар
аймақтарды дамыту ісіне тың серпін береді деп санаймын.

Жалпы, жаңа облыстардың құрылуы – көпшіліктің көкейінде жүрген
мәселе.  Кезінде  облыс  мәртебесінен  айырылған  өңірлерде  
тұрғындар саны азайып, тұрмыс сапасы төмендеп кеткені жасырын
емес. Осы олқылықтың орнын толтыратын кез келді.

Әкімшілік-аумақтық  өзгерістер  мемлекеттік  басқару  үдерісін
жеңілдетеді.  Жұрттың  облыс  орталығына  барыс-келісін
оңайлатады.  Ішкі  көші-қон  мәселесін  реттеуге  септігін
тигізеді.

Жаңадан  құрылатын  облыстардың  Абай,  Ұлытау,  Жетісу  деп
аталуының ерекше мәні бар. Біз  ұланғайыр жеріміздің байырғы
атауларын, ұлы тұлғаларымыздың есімін ұрпақ санасында жаңғырта
береміз.  Мәселен,  Қапшағай  қаласы   халқымыздың  біртуар
перзенті  –  Дінмұхамед  Қонаевтың  есімімен  тығыз  байланысты.
Егер  жұртшылық  Қапшағайға  Қонаевтың  есімін  беру  керек  деп
ұсыныс  айтса,  мен  бұл  пікірге  қосыламын.  Мен  мұның  бәрін



азаматтардың  ұсыныс,  пікірлеріне  сүйеніп  айтып  отырмын.
Жергілікті  тұрғындар  жаппай  қолдаса,  осы  бастамаларды  таяу
арада жүзеге асыруға болады деп санаймын.

Үкіметке  әкімшілік-аумақтық  құрылымға  қатысты  мәселелерді
мұқият саралап, оны іске асыру жолдарын ұсынуды тапсырамын.
Бұл  –  оңай  шаруа  емес.  Оның  бәрін  жан-жақты  ойластырып,
байыппен  жасауымыз  керек.  Бұл  ұсыныстар  облыс  және
республикалық  маңызы  бар  қалалардың  әкімдері  аппаратындағы
мемлекеттік  қызметшілер  санын  оңтайландыру  жөнінде  шаралар
қабылдауға  да  мүмкіндік  береді.  Оларды  қысқарту  өңір
тұрғындарының санына қарай жүзеге асырылады. Қалай болғанда
да,  әкімнің  орынбасарлары  үшеуден  аспауы  керек.  Ерекше
жағдайда  ғана  төртіншісіне  рұқсат  беріледі.  Президент
Әкімшілігі  бұл  мәселені  бақылауына  алуға  тиіс.

ТОҒЫЗЫНШЫ. Жергілікті өзін-өзі басқаруды орталықсыздандыру.

Билікті орталықсыздандыру үдерісін тереңдете түспесек, саяси
жаңғыруды  табысты  жүргізу  және   азаматтық  қоғамды  дамыту
мүмкін  емес.  Біз  нақты  өкілеттіктерді  орталықтан  өңірлерге
беру ісін жалғастырамыз. Ең алдымен, мемлекет пен жергілікті
өзін-өзі  басқару  институттарының  міндеттерін  тиімді  ажырату
қажет.

Жергілікті өзін-өзі басқарудың мықты жүйесі азаматтардың өзі
тұратын жердегі тұрмыс сапасын жақсартуға тікелей қатысуына
негіз  болатынын  түсінуіміз  керек.  Өз  қаласы,  ауданы  мен
ауылына деген жауапкершілікті мойнына алуға қазақстандықтардың
қашанда дайын екені анық. Адамдарды жете бағаламауға болмайды.
Оларға  қолдарынан  келетін  өкілеттіктерді  беруден  қорықпаған
жөн.

Саяси  жаңғыру  аясында  мәслихаттар  жергілікті  өзін-өзі
басқарудың  негізгі  буынына  айналуға  тиіс.  Бүгінде  олар
жергілікті мемлекеттік басқару әрі жергілікті өзін-өзі басқару
институты ретінде гибридті сипатқа ие болып отыр. Сондықтан
мәслихаттардың өкілеттігін нақты белгілеу қажет.



Өңірлерді қаржыландыру жүйесін түбегейлі қайта қараған жөн.
Қазіргі  кезде  ауылдық  округтер  жоғары  тұрған  әкімдерге
толығымен  тәуелді.  Сондықтан  мардымсыз  қолдауға  ие  болуда.
Әкімдер  сайланатынын  ескеріп,  халықаралық  озық  тәжірибеге
сәйкес,  жергілікті  өзін-өзі  басқару  органдарын  тікелей
қаржыландыру тәсілін енгізген дұрыс болар еді.

Сондай-ақ олардың меншік базасын едәуір кеңейту қажет. Олар
елеулі ресурстар иеленген соң ахуалға ықпал етеді, сонымен
қатар жауапкершілік алады. Олай болмаған жағдайда, бұл өзін-
өзі басқару емес, жай ғана алдамшы нәрсе болып шығады. Осыған
байланысты қажетті дайындық жұмыстарының бәрін биылғы жылдың
ортасына дейін аяқтау керек.

Жергілікті өзін-өзі басқару органдары үшін мемлекеттік сатып
алу тәртібін жеңілдету, бюрократия мен формализмді жою маңызды
қадам  болмақ.  Үкіметке  Президент  Әкімшілігімен  бірлесіп,
берілген тапсырмаларды жүзеге асыру тәсілдерін пысықтауды және
соның бәрін «Өзін-өзі басқару туралы» заңды әзірлеу кезінде
ескеруді тапсырамын. Сонымен қатар бұл саладағы халықаралық
базалық құжат болып саналатын Жергілікті өзін-өзі басқарудың
Еуропалық  хартиясын  Қазақстанның  ратификациялауы  мәселесін
пысықтау қажет. Бұл шаралардың барлығы өз айналасындағыларды
жұртшылықты  толғандырған  проблемаларды  тиімді  шешу  ісіне
жұмылдыра алатын, нағыз беделді, жауапкершілігі мол жергілікті
көшбасшылардың шығуына септігін тигізетін болады.

Жергілікті өзін-өзі басқару жүйесінің нығая түсуі өңірлерді
дамыту,  масылдық  көңіл-күйді  төмендету  және  еліміздегі
демократиялық өзгерістерді орнықтыру үшін жаңа мүмкіндіктерге
жол ашады.

ОНЫНШЫ. Дағдарысқа қарсы кезек күттірмейтін шаралар туралы

Геосаяси ахуалдың қатты ушығып кетуіне байланысты Қазақстан
қазіргі  тарихымызда  болып  көрмеген  қаржылық-экономикалық
қиындықтарға  тап  келіп  отыр.  Қатаң  санкциялық  тайталас
қазірдің өзінде жекелеген елдерді ғана емес, тұтас жаһандық



экономиканы елеулі шығынға ұшыратуда. Ахуал жедел, тіпті сағат
сайын өзгеруде. Әлемдік нарықта белгісіздік пен тұрақсыздық
өршуде. Өндірістік және сауда жүйелері күйреп жатыр. Бірақ
соған бола байбалам салуға негіз жоқ. Біздің елімізде ауқымды
дағдарысты  еңсеруге  қажетті  резервтер  мен  амал-тәсілдердің
бәрі бар.

Үкімет  дағдарысқа  қарсы  кезек  күттірмейтін  кешенді  шаралар
топтамасын  тез  арада  жүзеге  асыруға  міндетті.  Ең  алдымен,
ұлттық  валютаның  тұрақтылығын  қамтамасыз  ету  керек.  Бұл  –
біздің экономикалық қауіпсіздігіміздің негізгі факторы.

Соңғы  кездегі  оқиғалар  теңге  бағамына  орасан  зор  қысым
жасалғанын  көрсетті.  Мұны  өздеріңіз  де  көріп  отырсыздар.
Валюта нарығындағы тұрақсыздық жұрттың үрейленуіне, капиталдың
елден  шығарылуына,  трансшекаралық  «жасырын»  ақша
аударылымдарына  байланысты  болып  отыр.  Сондықтан,  қаржы
саласында өршіп тұрған жасанды сұранысты, соның ішінде сырттан
келген сатып алушылардың белсенділігінен туындаған сұранысты
азайту қажет.

Алдыңғы күні мен валютаны шетелге шығаруға шектеу енгізетін
жарлыққа  қол  қойдым.  Ірі  институционалдық  құрылымдар  шетел
валюталарын  тек  өздерінің  шарттық  міндеттемелерін  орындау
аясында  ғана  сатып  алып,  сұранысты  қамтамасыз  етуі  керек.
Мемлекеттің  қатысуымен  экспорттық  валюта  түсімдерін  сату
көлемін  арттыру  мәселесін  пысықтаған  жөн.  Жер  қойнауын
пайдаланушы  жеке  сектордың  да  өз  валюта  түсімдерін  сатуын
күтемін.

Екінші  деңгейдегі  банктер  өздерінің  шарттық  міндеттемелерін
орындау  барысында  клиенттерінің  валюта  алуына  бақылау  және
мониторинг жүргізуге тиіс. Банктердің осы талаптарды сақтауына
қатаң  бақылау  жасаған  жөн.  Нарықтағы  алаяқтық  әрекеттер
ешқашан  да  қорымыздағы  қаржыны  орынсыз  «жаратуға»  түрткі
болмауға тиіс.

Үкімет,  Ұлттық  банк,  Қаржы  нарығын  реттеу  және  дамыту



агенттігі бұл бағытта шешуші шаралар қабылдауы керек. Жалпы,
ұтымды шешімдер қажет.

Аса  тұрақсыз  халықаралық  жағдай  қалыптасқан  қазіргі  кезде
еліміздің  азық-түлік  қауіпсіздігін  қамтамасыз  етудің  маңызы
зор.  Украинадағы  оқиғалар  азық-түлік  бағасының  күрт  өсуіне
әкеп соқтырды. Таяу уақытта бұл бағалар шарықтап кетуі де
әбден мүмкін.

Осыған орай, егін егу науқанын сапалы өткізуге баса назар
аударылады. Бірақ, көптеген шаруалар егіске әлі дайын емес.
Үкімет пен әкімдіктер бұл жұмысты ерекше бақылауға алуға тиіс.
Шаруалардың қажетті жанар-жағар майды қолайлы бағамен алуын
қамтамасыз  ету  керек.  Ауыл  шаруашылығы  техникаларының
дайындығын, тұқым мен тыңайтқыш қорларын қайта тексерген жөн.
Бірқатар  өңірлердегі  жауын-шашынның  аздығы  егіннің  шығымын
мандытпай, жемшөптің жетіспеуіне әкеп соқтыруы мүмкін екенін
ұмытпайық.

Жалпы,  фермерлер  қауымдастығымен  бірлесіп,  агроөнеркәсіп
кешенін  мемлекеттік  қолдау  тәсілдерін  қайта  қарау  керек.
Тапшылықтың  және  азық-түлік  бағасының  жөнсіз  қымбаттауының
алдын-алу үшін ауыл шаруашылығы өнімдерін мемлекеттік тұрақты
қорларға форвардтық бағалармен сатып алу мәселесін пысықтау
қажет.

Алмағайып  өзгерістер  жағдайында  мемлекеттік  аппарат  ахуалға
тез бейімделіп, барынша үйлесімді әрекет етуге тиіс. Шешімді
жайбасарлықпен  қабылдауға,  шенеуніктік  формализмге  жол
берілмейді.  Қазір  толықтай  жұмылуымыз  қажет.  Бизнес
өкілдерінің  және  азаматтардың  нақты  сұранысы  негізінде
шешімдер әрі кеткенде үш күн ішінде, тіпті, қажет болса бір
тәулікте  қабылдануға тиіс.

Үкімет жанынан құрылған Жедел штаб ақпаратқа сол сәтте талдау
жасайтын, сондай-ақ нақты шұғыл шаралар әзірлейтін Ахуалдық
орталық сияқты жұмыс істеуі керек. Еліміздің дамуын мейлінше
тежейтін шектен тыс бюрократиялануды жүйелі түрде жойып отыру



қажет. Оның ауқымы ұлғайғаны соншалық, көптеген мемлекеттік
құрылымдар өзін тек сонымен ғана байланыстырады.

Жақын уақытта мен Мемлекеттік аппарат қызметін бюрократиядан
арылту  туралы  жарлыққа  қол  қоямын.  Бұл  құжат  мемлекеттік
органдардағы ішкі рәсімдерді түбегейлі қайта қарап, заң шығару
және  бюджет  үдерістерін  оңтайландырудың  бастауына  айналады.
Сонымен  қатар,  саяси  жаңғыру  стратегиясын  ескере  отырып,
экономика  мен  мемлекеттік  басқару  ісіндегі  жаңа  құрылымдық
реформалар топтамасын әзірлеуге жедел кіріскен жөн.

Жаңа  Қазақстанның  іргетасы  саяси  және  экономикалық
реформалардың үйлесімді байланысы негізінде қалануға тиіс. Бұл
біздің  елімізді  дәйекті  түрде  ілгері  дамытуды  және
азаматтардың тұрмыс деңгейін арттыруды қамтамасыз етеді.

 

Құрметті отандастар!

Менің  бүгінгі  бастамаларым  өте  ауқымды.  Бұл  бастамалар
еліміздің саяси жүйесі мен әкімшілік-аумақтық құрылымын едәуір
өзгертеді. Оны жүзеге асыру үшін Конституцияның 30-дан астам
бабына өзгеріс енгізу қажет. Сондай-ақ, жылдың соңына дейін
тағы 20-дан астам заң қабылдау керек.

Заң  жобасын  әзірлеп,  оны  қабылдау  –  едәуір  уақыт  алатын
күрделі жұмыс. Сондықтан, оған аса жауапкершілікпен қараған
жөн. Сондай-ақ, ішкі-сыртқы сын-қатерлерді мұқият ескеруіміз
керек.

Біз Тәуелсіздік жылдарында небір қиындықтан аман өттік. Сын-
қатердің  бәрін  еңсеріп,  осы  күнге  жеттік.  Енді  елімізді
түбегейлі жаңғыртуға кірістік.

Бұл  кезең  алмағайып  уақытқа  тұспа-тұс  келіп  отыр.  Қазіргі
халықаралық ахуал  Қазақстанға да әсер ететіні анық. Бірақ,
заман  қаншалықты  күрделі  болса  да,  біз  бағдарымыздан
айнымаймыз. Өткеннен тағылым алып, келешекке сеніммен қадам



басамыз.  Осы  жолда   жұртымызға,  ең  алдымен,  ауызбіршілік
керек. Ақыл мен сабыр, парасат пен ұстамдылық қажет.

Біз  әр шешімді мұқият саралап, әр істі  байыппен жасауға
тиіспіз.Отаншылдық рухы жоғары ел  көздеген мақсатына  қалайда
жетеді.

Біздің мұратымыз – Жаңа Қазақстанды құру. Бұл нені білдіреді?

Жаңа  Қазақстан  дегеніміз  –  егемен  еліміздің  болашақтағы
бейнесі. Өз елінің ертеңіне сенбеген халық мықты мемлекет құра
алмайды. Бұған тарихтан талай мысал келтіруге болады.

Біз  келешегіміз  кемел  боларына  және  жарқын  болашақты  өз
қолымызбен  жасай  алатынымызға   сенеміз.  Әрбір  азаматтың
конституциялық құқығы мүлтіксіз сақталуын қамтамасыз етеміз.
Мемлекет  пен  қоғамның  өзара  сеніміне  және  құрметіне
негізделген  жаңа  саяси  мәдениетті  қалыптастырамыз.

Маңызды шешімдер  жұртшылықтың қатысуымен  ашық қабылданады.
Өйткені, мемлекет  әр азаматтың үніне құлақ асады. Адал еңбек,
озық білім және үздік тәжірибе  әрдайым жоғары бағаланады.

Мен жаңа Қазақстанның  осындай ел болғанын қалаймын. Мақсатқа
жету үшін мемлекеттік аппаратты жаңарту немесе кадрлық ауыс-
түйіс  жасау  жеткіліксіз.  Өзгерісті   әрқайсымыз  өзімізден
бастауымыз  керек.  Әрбір  адам  және  бүкіл  қоғам   жаңғыруы
қажет. Құндылықтарымыз  түбегейлі жаңаруға тиіс.

Мұның бәрі – оңай жұмыс емес, біртіндеп қалыптасып, жылдар
бойы  жалғасатын  үдеріс.  Бұл  жұмыс   бізден  жоғары
жауапкершілікті,  елімізге  және  бір-бірімізге  деген  
жанашырлықты  талап  етеді.

Бізге ешкім сырттан келіп, ештеңе жасап бермейтіні анық, бәрі
өз қолымызда. Сондықтан, баршаңызды жаңа Қазақстанды құруға
бір  кісідей  жұмылуға  шақырамын.  Халықтың  қолдауымен
мақсатымызға  жетеміз  деп  сенемін.

*  *  *



Бүгінде  жер  жүзінде  геосаясаттың  дүлей  дауылы  соғып  тұр.
Сондықтан мемлекетіміздің егемендігі мен аумақтық тұтастығын
және  ұлттық  мүддемізді  қорғауды  көздейтін  стратегиялық
бағдардан айнымауымыз керек. Негізгі міндет – осы!

Біз ең басты құндылығымыз – Тәуелсіздігімізді сақтап, ұлттық
бірегейлігіміздің негізін нығайтып, елімізді жаңғырту жолында
ұйысуға  тиіспіз.  Бұл  –  болашақ  ұрпақ  алдындағы  қасиетті
борышымыз.

Қазір  саяси  баррикадалар  орнатып,  әр  мәселеге  бола  митинг
өткізетін, күмәнді шешімдерге итермелеп, жөнсіз талап қоятын,
міндетін  орындап  жүрген  полиция  қызметкерлерінің  жағасына
жармасатын  уақыт  емес.  Осының  бәрі  халқымыздың  әлем
қауымдастығы  алдындағы  абыройын  төмендетеді.  «Қасіретті
қаңтар» оқиғалары еліміздің беделіне елеулі нұқсан келтіргенін
мойындауымыз керек.

Бейберекет  саяси  реформалар  мемлекетті  әлсіретіп,  оның
егемендігі мен тұтастығына зор залалын тигізуі мүмкін. Әлемнің
арғы-бергі тарихында өз аумағының ауқымды бөлігінен айырылған,
астаң-кестеңі  шығып,  берекесіздікке  ұшыраған  елдер  туралы
мысал жетіп артылады.

Жаңа  Қазақстанды  құру  елді  дамыту  парадигмаларын  өзгертуге
бағытталған. Біз әр қадамымызды саралап, таңдаған жолымызбен
алға сенімді қадам басамыз.

Біз  жаңа  Қазақстанда  «түрлі  көзқарас,  бірақ  біртұтас  ұлт»
қағидатын берік ұстануға тиіспіз. Диалог пен мәміленің жоғары
мәдениеті  еліміздегі  азаматтық  ынтымақты  арттыратын  басты
фактордың біріне айналады.

Біз  надандық  пен  ескілікке,  радикализм  мен  масылдыққа,
тоғышарлыққа  және  сыбайлас  жемқорлыққа  табанды  түрде  қарсы
тұрамыз. Бір-бірімізді жат көрмей, жақын тартып, қоғамда нақты
өзгерістерге  деген  сенімді  орнықтырамыз.  Жұртымыздың  күш-
жігеріне, дарыны мен еңбекқорлығына сүйенеміз. Әр азаматтың өз
қабілетін іске асыруына барынша қолайлы жағдай жасаймыз.



Біз  осылайша  ғана  халқымыздың  жасампаздық  әлеуетін  арттыра
аламыз.  Осылайша  ғана  өмірдің  барлық  саласын  өзгертіп,
реформалар дәуірін өз қолымызбен жасаймыз. Біз кез-келген сын-
қатерді  бірге  еңсеріп,  Қазақстанымыздың  қуатын  бірге
арттырамыз  деп  сенемін.

Сөзімнің соңында бір мәселеге ерекше тоқталғым келеді. Мен
азаматтарымыздың  ертең  емес,  бүгін   бақытты  өмір  сүргенін
қалаймын.

Ең  бастысы  –  еліміздің  егемендігі!  Шын  мәнінде,  біз  үшін
Қазақстанның  Тәуелсіздігі   бәрінен  қымбат.  Осы  тұрақсыз,
құбылмалы әлемде  Қазақстанымыз бізден басқа  ешкімге керек
емес.  Сондықтан,  маған   елімнің  амандығы  мен  жерімнің
тұтастығынан  асқан   ешбір  құндылық  жоқ.

Мені   ең  алдымен,  халқымның  болашағы  қандай  болатыны  
толғандырады. Қызметіме  түрлі адамдардың беретін бағасынан
гөрі,  мемлекетімізді  қорғап  қалу  –  мен  үшін   аса  маңызды
міндет.  Осы  жолда  жауапкершіліктің  бәрін  мойныма  алуға
дайынмын!

Бабалар аманатына адал болып, оны ұрпаққа табыстау – мен үшін
 киелі парыз.

Жаңа Қазақстан – жаңару мен жаңғыру жолы, бүгінгі буынның
болашақ  ұрпаққа  аманаты.  Ендеше,  Жаңа  Қазақстанды   бірге
өркендетейік, ағайын!

Қастерлі Отанымыздың тұғыры мығым, абыройы биік болсын!

Мемлекет  басшысы  Қасым-Жомарт
Тоқаевтың Қазақстан халқына Жолдауы
2021 жылғы 01 қыркүйек

 



ХАЛЫҚ БІРЛІГІ ЖӘНЕ ЖҮЙЕЛІ РЕФОРМАЛАР – ЕЛ ӨРКЕНДЕУІНІҢ БЕРІК
НЕГІЗІ

 

 

Қымбатты отандастар!

Құрметті Парламент депутаттары мен Үкімет мүшелері!

 

Биыл егемен ел болғанымызға 30 жыл толып отыр. Тәуелсіздік –
біздің ең қастерлі құндылығымыз.

Қазақстан  Тұңғыш  Президентіміз  –  Елбасының  дара  саясатының
арқасында табысты ел ретінде бүкіл әлемге танымал болды.

Ең  басты  жетістігіміз  –  біртұтас  ел  болып,  жаңа  мемлекет
құрдық.  Іргемізді  бекітіп,  еңсемізді  тіктедік.  Халықаралық
қауымдастықтың  белді  мүшесіне  айналдық.  Тұрақты  қоғам
қалыптастырып,  орнықты  даму  жолына  түстік.

Мемлекеттілігімізді  нығайту  үшін  бір  ел  болып  еңбек  етіп
жатырмыз.

Егемендік дегеніміз – жалаң ұран мен жалынды сөз емес.

Біз үшін ең маңыздысы – әр азаматтың Тәуелсіздік игілігін
сезіне  алуы.  Оның  басты  көрінісі  –  елдегі  бейбіт  өмір,
қоғамдағы тұрақтылық пен тыныштық. Сондай-ақ, халықтың тұрмыс
сапасының  жақсаруы  және  жастардың  болашаққа  нық  сеніммен
қарауы.

Барлық бастамамыз осыған бағытталуда.

Біз  тұғыры  мығым  ел  болу  жолында  кедергілерді  еңсеріп,
қиындықтарды жеңіп келеміз. Мұның бәріне берекелі бірлік пен
еселі еңбек арқылы жеттік.



Еліміз  Тәуелсіздік  жылнамасының  төртінші  онжылдығына  қадам
басқалы  тұр.  Бұл  кезеңнің  оңай  болмайтыны  қазірдің  өзінде
айқын  байқалуда.  Сондықтан,  кез-келген  сын-қатерге  дайын
болуға тиіспіз. Тынымсыз ізденіп, ұдайы алға ұмтылуымыз қажет.

Менің Қазақстан халқына биылғы Жолдауым мынадай мәселелерге
арналады.

 

І. ПАНДЕМИЯДАН КЕЙІНГІ КЕЗЕҢДЕГІ ЭКОНОМИКАЛЫҚ ДАМУ

Орталық Азиядағы экономикасы ең ауқымды ел саналатын Қазақстан
қазір  пандемияның  зардабын  тартуда.  Дегенмен,  қиындықтарға
қарамастан, бағдарымызды берік ұстанып келеміз.

Біз  орта  мерзімді  экономикалық  саясатымызды  айқындап,
мемлекеттік  бастамаларды  реттеу  үшін  2025  жылға  дейінгі
дамудың  Ұлттық  жоспарын  және  Мемлекеттік  жоспарлаудың  жаңа
жүйесін қабылдадық. Ұлттық жобалар бекітілетін болады.

Стратегиялық  мақсатымыз  –  Орталық  Азиядағы  көшбасшылық
рөлімізді  күшейту  және  әлемдік  экономикадағы  орнымызды
нығайту.

Экономикамызға  тікелей  инвестиция  тарту  ісін  жалғастырудың
жаңа тәсілі ретінде Стратегиялық инвестициялық келісім ұғымы
енгізілді. Квазимемлекеттік секторды оңтайландыру үшін нақты
шараларды қолға алдық. «Бәйтерек» және «ҚазАгро» холдингтерін
біріктірдік. Еншілес компаниялар екі есе азайды, олардың штат
санын бір жарым есе қысқарттық. Жаңа, қуатты даму институтын
құрдық.

Пандемия  кезінде  мемлекет  азаматтарға  және  кәсіпкерлерге
ауқымды әрі жедел қолдау көрсетті.

«Қарапайым заттар экономикасы» бағдарламасы өзінің тиімділігін
дәлелдеді. Оны жүзеге асыру барысында  3,5  мыңнан астам жоба
іске қосылды. Сондай-ақ, 70 мың жұмыс орны ашылды. Өндірілген
өнім мен көрсетілген қызметтің жалпы құны 3,5 триллион теңге



болды.

«Бизнестің жол картасы» бағдарламасының арқасында 66  мың жоба
мемлекет тарапынан қолдау тапты.   Бұл 150 мыңнан астам жұмыс
орнын ашуға және сақтап қалуға септігін тигізді.

Зейнетақы жинақтарын мерзімінен бұрын пайдалану туралы бастама
экономикаға айтарлықтай әсер етті. Ең бастысы, оның әлеуметтік
ықпалы айрықша болды. Осы шараның арқасында миллионнан астам
азаматымыз  тұрғын-үй жағдайын жақсартты. Кейбірі ипотекалық
қарызын азайтты.

Жалпы  экономикалық  дамуымызда  оң  үрдіс  бар  екені  сөзсіз.
Алайда, бүгінгі ахуалдың әлі де күрделі екенін ашық айтуымыз
керек.  Сондықтан,  мен  «Қарапайым  заттар  экономикасы»  және
«Бизнестің жол картасы» бағдарламаларының мерзімін 2022 жылға
ұластыру  туралы  шешім  қабылдадым.  Бұл  мақсатқа  бөлінетін
қаржының жалпы көлемі кемінде бір триллион теңге болады.

Қазақстан  мемлекеттік  қарызы  аздығының  және  едәуір  қоры
болғанының арқасында індет салдарын біршама тиімді еңсеруде.
Бұл – біздің елеулі бәсекелік артықшылығымыз. Одан айырылып
қалмауымыз керек.

Алайда,  соңғы  кезде  бюджеттің  шығыс  бөлігіндегі
міндеттемелерді орындау үшін бюджет тапшылығы ұлғайып, Ұлттық
қордан алынатын трансферттер көбеюде. Үнемі осылай «ауырдың
үстімен,  жеңілдің  астымен»  жүре  алмаймыз.  Біздегі  қаржылық
орнықтылықтың қоры соншалықты шексіз емес.

Бюджеттің кірісін арттыру үшін шаралар қабылдау қажет екені
сөзсіз. Бірінші кезекте, мемлекеттік шығыстардың ауқымын және
оның тиімді жұмсалуын бақылауда ұстау керек.

Ұлттық қордың активтерін қалпына келтіру үшін бюджет ережесін
енгізуді тездеткен жөн. Бұған қажетті заңнамалық өзгерістер
осы жылдың соңына дейін қабылдануға тиіс.

Жалпы, елімізге мемлекет қаржысын, атап айтқанда, мемлекеттік



қарызды, бюджет саясатын және Ұлттық қорды басқарудың ережелер
жинағы қажет.

Үкімет пен Ұлттық банктен жыл соңына дейін Мемлекет қаржысын
басқару тұжырымдамасын әзірлеуді сұраймын.

Сонымен  бірге,  экономиканы  әртараптандыру,  өндірілетін
тауарлардың  түрін  көбейтіп,  экспорт  географиясын  кеңейту
жөніндегі жұмысты жалғастыру керек.

2020  жылдың  қорытындысы  бойынша,  индустрияландыру  жүзеге
асырылып жатқан 10 жыл ішінде тұңғыш рет өңдеу өнеркәсібінің
экономиканы дамытуға қосқан үлесі тау-кен өндірісі саласынан
асып түсті.

Орта  мерзімдегі  мақсатымыз  –  2025  жылға  қарай  өңдеу
өнеркәсібінің  экспортын  1,5  есеге  көбейтіп,  24  миллиард
долларға жеткізу. Ал, еңбек өнімділігін 30 пайызға арттыру.

Әзірленіп  жатқан  «Өнеркәсіп  саясаты  туралы»  заң  өңдеу
өнеркәсібінің алдында тұрған сауалдарға жауап беруге тиіс.

Соның  бірі  –  шикізатқа  қол  жеткізудің  қиындығы.  Отандық
өнеркәсіп  үшін  шикізат  тауарларының  бағасы  қолжетімді,  ал
көлемі  жеткілікті  болуы  керек  деген  қарапайым  ережені
енгізуіміз  қажет.

Үкімет жыл соңына дейін осы маңызды міндетті шешудің оңтайлы
жолын табуға тиіс.

Бұл  ретте,  еліміздің  ресурстық  әлеуеті  толық  ашылмағанын,
геологиялық тұрғыдан зерделену деңгейі төмен екенін қаперден
шығармаған жөн.

Сапалы геологиялық ақпараттың  инвесторларға қолжетімділігін
арттыру  қажет.  Осыған  орай  түрлі  ведомстволарға  бағынатын
бытыраңқы  мекемелердің  негізінде  тиімді  Ұлттық  геология
қызметін құру керек.

Бұл  орган  жер  қойнауын  кімге  және  қалай  беруді  шешетін



монополистке  айналмауға  тиіс.  Оның  міндеті  –  инвесторларға
кешенді қызмет көрсетіп, қолдау білдіру.

Жер қойнауын пайдалану саласына, әсіресе геологиялық барлау
және жер қойнауын кешенді зерттеу ісіне тың серпін қажет.

Ұлт  жоспары  аясында  басталған  реформаларды  соңына  дейін
жеткізген жөн.  Атап айтқанда, геологиялық ақпараттың ашық
цифрлық  мәліметтер  базасын  құрып,  оны  инвесторлар  үшін
қолжетімді ету керек.

Жер қойнауы – ұлттың байлығы. Оны пайдалануға беруді оңаша
кабинеттерде  «бармақ  басты,  көз  қыстымен»  шешу  заңсыз  деп
танылуға  тиіс.  Тиісті  органдар  бұл  мәселе  бойынша  бақылау
жасауды қамтамасыз етеді.

Келесі мәселе. Мемлекеттің экономикаға тым көбірек араласуы
оның өсімін тежейді, сыбайлас жемқорлыққа және заңсыз лобби
жасауға әкеп соқтырады.

Мемлекеттік  кәсіпорындар  әлі  де  болса  көптеген  салада
басымдыққа  ие,  жеңілдіктерді  жеке  дара  пайдаланады.

Біз бұл проблемаларды шеше бастадық.

Мәселен, Мемлекеттік басқару тұжырымдамасында квазимемлекеттік
секторды  қысқарту  және  оның  тиімділігін  арттыру,  жұмысының
ашықтығы  мен  есептілігін  қамтамасыз  ету  жөніндегі  шаралар
қарастырылған.

Реформалар  жөніндегі  жоғары  кеңес  жекешелендірудің  жаңа
жоспарын мақұлдады. Енді оны қатаң бақылау қажет.

Бұдан басқа да мәселелер бар. Атап айтқанда, жекелеген ұлттық
компаниялар мен мемлекеттік кәсіпорындар шығынға батып жатыр.
Сөйте  тұра  неге  олардың  бірінші  басшылары  жауапкершілік
арқаламайды?

Үкімет бұл мәселені шешуі керек.



Сонымен бірге, біз инфляцияның бақылаусыз өсу проблемасымен
бетпе-бет келдік. Үкімет пен Ұлттық банк бәрін әлемдік үрдіске
жауып, инфляцияның алдында қауқарсыздық танытып отыр.

Мұндай сылтау ұлттық экономиканың әлсіздігін көрсетеді. Онда
«біздің кәсіби экономистеріміздің рөлі қандай?» деген сауал
туындайды.

Үкімет пен Ұлттық банктің басты міндеті – инфляцияны 4-6 пайыз
деңгейіне қайтару.

Жалпы сомасы 6,3 триллион теңге жұмсалған дағдарысқа қарсы
шаралар жүзеге асырылғаннан кейін экономикамызда артық ақша
пайда болды. Алайда, бүгінгі таңда бөлінген қаржы әлі бармай
жатқан салалар бар. Екінші деңгейдегі банктер шағын жобаларға,
әсіресе ауылға арнап ақша салмайды.

Сондықтан, микроқаржы ұйымдарының әлеуетін іске қосу керек.
Олар  жергілікті  жерде  жұмыс  істейді.  Өзінің  тұтынушыларын,
олардың бизнесі мен мүмкіндіктерін жақсы біледі.

Ұлттық банк пен Қаржы нарығын реттеу және дамыту агенттігі бұл
мәселе бойынша шешімдер топтамасын әзірлеуі қажет.

Стресті активтер деңгейін төмендету жұмысы да айрықша маңызға
ие.

Біз  мемлекет  банкирлерге  көмектеспеуге  тиіс  деген  шешім
қабылдадық.

Сонымен  бірге,  шектеу  қойылып,  бұғатталған  активтерді
экономикалық айналымға қайтару керек. Алайда, мұны тек қана
нарықтық негізде жүзеге асырған жөн.

Бұған заңнамалық негіз болуы қажет.

Үкімет Қаржы нарығын реттеу және дамыту агенттігімен бірлесіп,
жылдың соңына дейін тиісті заң жобасын Парламентке енгізсін.

Енді инфляцияның монетарлық емес тұстарына тоқталайық. Оның ең



бастысы – азық-түлік бағасы.

Қазақстанның ауыл шаруашылығының әлеуеті орасан зор екені көп
айтылады.  Бірақ,  агроөнеркәсіп  кешені  саласында  қордаланған
проблемалар да аз емес.

Ең алдымен, бұл – азық-түлік тауарларының бағасын белгілеудің
және оны бөліп-таратудың тиімсіз жүргізілуі.

Мен бұған дейін көтерме-тарату орталықтарының желісін құрудың
маңыздылығы  туралы  айтқан  болатынмын.  Бұл  міндет  орындалып
жатыр.

Осы  орталықтардың  шағын  ауыл  шаруашылығы  тауарын
өндірушілерге, соның ішінде, жеке қосалқы шаруашылықтарға да
қолжетімді  болуын  қамтамасыз  ету  маңызды.  Бұл  нарықтың
монополиялануына жол беруге болмайды.

Сонымен бірге, өнім өндірушіден тұтынушыға дейінгі аралықтағы
бағаның бәріне бірыңғай бақылау жасау қажет. Қазір осы жұмысқа
бірнеше  мекеме  жауапты.  Әр  жолы  баға  шарықтағанда  олар
байыппен сараптама жасап, тиімді шаралар қабылдаудың орнына
бір-біріне сілтей бастайды.

Бұл жұмысты ретке келтіретін кез келді. Жауапкершіліктің ара-
жігін  ажырату  керек.  Бір  мекемені  басты  орган  ретінде
айқындап, өзгелерінің өзара іс-қимылын нақты белгілеу қажет.

Үкімет осы мәселе бойынша бір айдың ішінде шешім қабылдауға
тиіс.

Екіншіден,  ауа-райының  қолайсыздығы  мал  шаруашылығында
түйткілді мәселелер бар екенін көрсетті.

Біз  жедел  шара  қабылдап,  жем-шөп  тапшылығына  байланысты
ахуалды реттедік.

Дегенмен, бұл салада әлі де жүйелі жұмыс атқару керек.

Жем-шөп дайындауға қажетті жер көлемін кеңейткен жөн.



Сондай-ақ, егіс алқабына әр жылы әртүрлі дақыл егу талабын
сақтау үшін тиісті бақылауды күшейткен абзал.

Ғарыштық мониторинг және қашықтан зондтау мүмкіндігін кеңінен
қолдану керек.

Жайылымдық жерді тиімді пайдалану да өте маңызды.

Қазір мал жаятын жерге шаруалардың қолы жетпей жүр.

Өйткені,  мұндай  алқаптарды  кейбір  белгілі  адамдар  иеленіп
алған. Тіпті, оны адам аяғы баспайтындай етіп қоршап тастаған.

Әкімдер түрлі себептерді сылтауратып, ықпалды адамдардың ығына
жығылып, бұл мәселені шеше алмай отыр.

Үкімет құзырлы органдармен бірлесіп, осы ахуалды өзгертетін
батыл шаралар қабылдауға тиіс.

Жеке  қосалқы  шаруашылықтардың  малын  жайылымдық  жермен
қамтамасыз  ету  мәселесіне  айрықша  назар  аудару  қажет.

Олардың құқықтық мәртебесі және көрсетілетін қолдау тәсілдері
«Жеке қосалқы шаруашылықтар туралы» бөлек заңда көрініс табуы
керек.

Үкімет бұл заң жобасын өте қысқа мерзімде әзірлеуге тиіс.

Ветеринария саласын да жетілдіру қажет.

Бұл  салада  орталық  пен  өңірлер  арасындағы  міндеттер  мен
құзыреттер нақты бөлінуі керек.

Мал  басының  амандығы  және  өнімділігі  жергілікті
ветеринарлардың  тиімді  жұмысына  байланысты.

Бұл, түптеп келгенде, ауылдағы ағайынның әл-ауқатына тікелей
әсер етеді.

Ветеринария қызметі қазіргі заман талабына сай болмаса, ауыл
шаруашылығы өнімдерінің экспортын арттыру мүмкін емес.



Сондықтан, осы салада жүйелі жұмыс атқарылуға тиіс.

Атап айтқанда, үдерістерді цифрландыру, мәлімет жинау және оны
автоматтандыру, маман даярлау және олардың жалақысын көбейту
шаралары.

Үкімет жыл соңына дейін ветеринария жүйесін реформалау жөнінде
нақты шаралар қабылдауы керек.

Үшіншіден,  біздің  аграрлық  саясатымызда  сабақтастық  болмай
отыр. Министр ауысса, саланың саясаты да өзгереді.

Мұндай  жағдайда  шаруаларға  алдағы  жұмысты  жоспарлау  қиынға
түседі.

Бірыңғай негізгі бағыт болуы қажет.

Соған сәйкес субсидиялау тәсілдерін қайта қарап, тұрақтандыру
керек.

Келесі мәселе.

Соңғы бес жылдың өзінде субсидиялауға екі триллион теңгеден
астам қаржы бөлінді.

Өкінішке  қарай,  агроөнеркәсіп  кешеніне  қатысты  қозғалған
қылмыстық істердің жартысынан астамы субсидияны талан-таражға
салуға байланысты болып отыр.

Бұған жол беруге болмайды.

Нормативтік негізін нығайтып, тиімді жоспарлау және мониторинг
жүргізу жүйесін енгізу қажет.

Субсидияны  рәсімдеу  тәртібі  түсінікті  әрі  толығымен  ашық
болуға тиіс.

Шағын  және  орта  шаруашылықтар  үшін  субсидия  толығымен
қолжетімді  болуы  керек.

Ауыл шаруашылығын технологиялық  тұрғыдан қайта жабдықтауды



қолдау тәсілдерін мұқият қарауымыз қажет.

Агроөнеркәсіп  кешені  қолданатын  технологияның  шамамен  90
пайызы әбден ескірді. Оны жаңарту керек.

Ауыл шаруашылығын субсидиялау саясатын өнеркәсіп саласындағы
мемлекеттік саясатпен ұштастырған жөн.

Үкімет пен «Бәйтерек» холдингі осы мәселе бойынша ұсыныстар
әзірлеуі қажет.

Жалпы, ауыл шаруашылығы саласының басты міндеті – елімізді
негізгі азық-түлік өнімімен толық қамтамасыз ету.

Мен биыл ауыл шаруашылығы жерлерін шетелдіктерге және олардың
қатысы  бар  компанияларға  сатуға  және  жалға  беруге  біржола
тыйым салған заңға қол қойдым.

Жер  кодексіне  қазақстандық  инвесторларды  ауыл-аймақтарды
дамыту үшін қаржы салуға ынталандыратын  түзетулер енгізілді.

Бұл өзгерістер ауыл шаруашылығы жерлерін толық экономикалық
айналымға түсіруге мүмкіндік береді.

Шын мәнінде, осы шешімдердің барлығы агроөнеркәсіп секторына
оң ықпал етеді.

Соның арқасында ауыл шаруашылығы ұлттық экономиканың негізгі
қозғаушы күшіне айналады деп сенемін.

Келесі мәселе. Қазіргі заманда бәсекеге қабілеттіліктің басты
факторының бірі – барынша цифрландыру.

Қазақстан  үшін  заманауи  цифрлық  технологиялар  трансферті,
Индустрия  4.0  элементтерін  енгізу  айрықша  маңызды.  Біз
шетелдегі  стратегиялық  серіктестерімізбен  белсенді  жұмыс
істеуге тиіспіз.

Сонымен бірге, отандық ІТ-секторды дамытып, күшейте түсу де
маңызды. Елімізге жас, білімді әрі ынталы мамандар керек.  
Цифрландыру жөніндегі ұлттық  жобаның аясында кемінде 100 мың



жоғары білікті ІТ-маман даярлау қажет.

Цифрлық саладағы қызметтер мен тауарлардың экспорты 2025 жылға
қарай кемінде 500 миллион долларға жетуге тиіс.

Осы және басқа да міндеттер мемлекеттік секторды толығымен
«цифрлық қайта жүктеуді» талап етеді. Мұндағы бұрыннан келе
жатқан  басты  түйткіл  –  мемлекеттік  органдардың  ақпараттық
жүйелерінің өзара тиімді кіріктірілмеуі. Бұл мәселе түбегейлі
әрі тезірек шешімін табуы керек.

Біріншіден, «Электронды үкіметтің» мүлде жаңа құрылымын жасау
керек.  Мемлекеттік  сектордың  барлық  ІТ-бастамасы  тек  қана
қазақстандық мемтехтың жаңа платформасына негізделеді.

Бұл  платформа  қайталауларды,  тиімсіз  шығыстарды  және
бюрократияны  жояды.  Мемлекеттік  қызметтер  азаматтарға
смартфоннан 100 пайыз қолжетімді болады.

Екіншіден, біз мемлекеттік органдардың бизнес-үдерісін түгел
қайта қарап, цифрлық форматқа көшіретін Цифрлық трансформация
орталығын ашамыз.

Үшіншіден, ұлттық компаниялар ІТ-қауымдастықпен өзара қарым-
қатынас жасайтын платформа құруымыз қажет.  Квазимемлекеттік
сектордың  цифрлық  қажеттілігі  мен  сұранысы  барынша  отандық
компаниялардың күшімен қамтамасыз етілуге тиіс.

Төртіншіден,  мәлімет  беру  желісін  халықаралық  дәліздермен
ұштастыра отырып, оны біртіндеп кеңейту және жаңарту қажет.
Көрші  елдерге  де  қызмет  көрсете  алатын  мәлімет  өңдеудің
заманауи орталықтарын құру керек.

Біз  еліміздің  орасан  зор  ақпараттық-телекоммуникациялық
әлеуетін іске асыра білуге тиіспіз. Жаңа цифрлық дәуірде ол
геосаяси маңызға ие болады.

Қазақстан Еуразия өңірінің басым бөлігі үшін орталық цифрлық
хабқа айналуға тиіс.



Осы  міндетті  орындау  үшін  кадрлық  әлеуетімізді  күшейтуіміз
керек. Премьер-Министр маған өз ұсыныстарын берсін.

Келесі мәселе. Ауғанстандағы ахуал және жаһандық шиеленістің
күшеюі  бізге  қорғаныс  өнеркәсібі  кешенін  және  Әскери
доктринамызды  толығымен  қайта  қарауға  міндеттейді.

Қорғаныс  қабілетімізді  нығайтып,  қауіп-қатерлерге  жедел  үн
қату мемлекеттік маңызы бар басымдыққа айналуға тиіс.

Біз  сыртқы  қатерге  және  оқиғаның  қалай  өрбуіне  де  дайын
болуымыз керек.

Сырттан  төнетін  қауіпті  модельдеу  айрықша  өзектілікке  ие
болуда.

Стрес-тест  өткізіп,  сценарийлер  дайындаған  жөн.  Соның
негізінде мемлекеттік аппараттың іс-қимыл жоспары әзірленіп,
түзетіліп отыратын болады.

 

II. ДЕНСАУЛЫҚ САҚТАУ ЖҮЙЕСІНІҢ ТИІМДІЛІГІН АРТТЫРУ

Халқымыз «Бірінші байлық – денсаулық» деп бекер айтпаған.

Коронавирус денсаулық сақтау саласы үшін үлкен сынақ болды.

Әлемді жайлаған індеттің беті әлі қайтар емес.

Күн  сайын  мыңдаған  азаматымыз  дертке  шалдығып,  талай  адам
өмірден өтуде.

Біз  уақыт  ұттырмай  індетпен  күресу  шараларын  дереу  қолға
алдық.

Қазақстан  –  коронавирусқа  қарсы  вакцина  жасап  шығарған
әлемдегі санаулы мемлекеттің бірі.

Біздің вакцинамыздың тиімді әрі қауіпсіз екеніне еш күмән жоқ.

Қазір QazVac-қа өзге мемлекеттер де сұраныс білдіруде.



Елімізде  вакцина  қоры  жеткілікті,  азаматтарымыздың  таңдау
мүмкіндігі  бар.  Көптеген  мемлекеттердің  бұған  қолы  жетпей
отыр.

Елімізде жаппай екпе салу жүріп жатқанымен, қоғамда оған қарсы
адамдар әлі де көп.

Олар өздері бас тартып қана қоймай, халықты кері үгіттеуде.

Соның кесірінен қаншама жұртты адастыруда.

Мұндай адамдар өзінің ғана емес, өзгенің өмірі үшін де жауап
беретінін түсінуге тиіс.

Сондықтан,  екпе  алуға  қарсы  үгіттеп  жүргендердің  жетегінде
кетпеген жөн.

Адамзат көптеген індетті бастан өткерген.

Вакцина пайда болғаннан кейін ғана қауіпті дерттерге тосқауыл
қойылғанын ұмытпауымыз керек.

Алдағы  уақытта  әлемде  коронавирустың  жаңа  штамдары  шығуы
мүмкін. Сарапшылар басқа да індеттер пайда болатынын айтуда.

Біз оның қашан болатынын күтіп, қарап отыра алмаймыз.

Осындай жағдайда өмір сүріп, әрі қарай дамуға бейімделуіміз
керек.

Қазір «бустерлік вакцинаны» сатып алу өте маңызды.

Дүниежүзілік денсаулық сақтау ұйымында тіркелген вакциналарды
тезірек сатып алу қажет.

Сонымен бірге, бүкіл денсаулық сақтау саласын тұрақты екпе алу
жүйесіне дайындаған жөн.

Еліміздің  биологиялық  қауіпсіздігін  болжаумен  айналысатын
Ұлттық жүйе құрылуға тиіс.

Бұл шара тиісті заң жобасында қарастырылған.



Парламенттен осы заң жобасын қазіргі сессияның соңына дейін
қабылдауды сұраймын.

Медициналық  сараптама  жасайтын  көптеген  зертханамыз
халықаралық  стандартқа  сай  емес.

«Дені сау ұлт» жобасы бойынша кемінде 12 зертхананы жоғары
технологиялық құралдармен жабдықтау қажет.

Соның арқасында зертханаларымыз 90 пайызға дейін халықаралық
талапқа сай жұмыс істейтін болады.

Коронавирусқа  қатысы  жоқ  ауруларға  байланысты  ахуалды
нашарлатып  алмауымыз  керек.

Пандемия кезінде жоспарлы скринингтер мен ота жасау кейінге
қалып жатыр.

Бұрыннан бар стандартты екпелер көптеген балаларға салынбай
қалуда. Әрине, бұған жол беруге болмайды.

Медицина саласына қомақты қаржы құю керек.

Бұл қаражат инфрақұрылымға, маман даярлауға және халықты дәрі-
дәрмекпен қамтамасыз етуге жұмсалуға тиіс.

Фармацевтика өнеркәсібіне ерекше көңіл бөлу қажет.

Вируспен  күрес  кезінде  дәл  осы  сала  еліміздің  бәсекеге
қабілеті мен қауіпсіздігі үшін маңызды екеніне көзіміз жетті.

Сондықтан,  медицина  өнімдерін  Зертханалық  және  техникалық
сынақтан өткізетін орталық құруымыз керек.

Жаһандық  фармацевтикалық  корпорациялармен  ынтымақтастықты
жандандырған жөн.

Инвесторларды тартып,  озық технологияны және осы саладағы
жаңа зерттеу жұмыстарын игеруді қолға алу керек.

Отандық  тауар  өндірушілермен  жасалатын  оффтейк  келісім



шарттарының көлемін арттырып, өнім түрін көбейту қажет.

Біздегі дәрі-дәрмек пен медициналық құрал-жабдықтың 17 пайызы
ғана – отандық өнім. 2025 жылы оны 50 пайызға жеткізу қажет.

Денсаулық кепілі – дене шынықтыру.

Жұрттың және балалардың спортпен шұғылдануына жағдай жасалуы
қажет екенін тағы да қайталап айтамын.

Облыс  әкімдері  спорт  инфрақұрылымын  біртіндеп  салуды
қамтамасыз  етуге  тиіс.

Жалпы, Токио олимпиадасының қорытындысына байланысты спорттағы
ахуалды бөлек кеңесте қарау қажеттігі туындап отыр.

 

III. САПАЛЫ БІЛІМ БЕРУ

Биылғы қаңтар айынан бастап педагогика саласы қызметкерлерінің
жалақысы 25 пайызға көбейді.

Алдағы  үш  жылда  осы  мақсатқа  тағы  1,2  триллион  теңге
жұмсаймыз.

Қабылданған  шаралар  жемісін  беріп  жатыр.  Педагогикалық
мамандықты қалап, оқуға түскендердің орташа балы күрт өсті.

Біз ұстаздарды қолдау саясатын жалғастыра береміз.

Қазіргі жаһандық өзгерістер кезеңінде түлектің білімі еңбек
нарығына  шыққанға  дейін-ақ  жеткіліксіз  болып  қалуы  әбден
мүмкін.  Сондықтан,  құзырлы  министрліктің  алдында  оқу
бағдарламаларын  жаңа  жағдайға  бейімдеу  міндеті  тұр.  Бұл  –
кезек күттірмейтін шаруа.

Пандемия  кезінде  қашықтан  оқытудың  нәтижесі  ұлттық
телекоммуникация желілерінің тиімділігі төмен екенін көрсетті.

Мұндай ахуал негізгі, қарапайым білімнің өзін меңгере алмаған



оқушылардың саны артуына әкеп соқты. Тағы бір проблема, нағыз
қиындық осы деуге болады, балалар оқуын тастап кетіп жатыр.
Өйткені білім алуды қажет деп санамайтын болды.

Үкіметке бұл мәселемен, атап айтқанда қашықтан білім беруге
қажетті  ақпараттық  жүйенің  сапасын  жақсартумен  мықтап
айналысуды  тапсырамын.

Біздің білім беру жүйеміз қолжетімді әрі инклюзивті болуға
тиіс.

Сонымен бірге, жағымды жаңалығымыз да бар. Биыл бірнеше оқушы
халықаралық пән олимпиадаларының жеңімпаздары мен жүлдегерлері
атанды.

Ондай дарынды балаларға жан-жақты қолдау көрсету қажет. Біз
оларға жоғары оқу орнына түсу үшін конкурстан тыс гранттар
береміз. Бір реттік ақшалай сыйақы да төлейміз.

Балалардың ұстаздарын да моральдық және материалдық тұрғыдан
ынталандырған жөн.

Тұрмысы  төмен  отбасында  өсіп  жатқан  балаларға  орта  білім
берудің  жалпыға  міндетті  стандарты  аясында  қолдау  көрсету
айрықша маңызды.

Материалдық қолдау көрсету шараларын «Цифрлы ұстаз» білім беру
жобасымен толықтырған жөн.

Білім беру жүйесіне жігерлі әрі білікті мамандар қажет.

Мұғалімдерді қазіргідей 5 жылда емес, 3 жылда бір рет қайта
даярлықтан  өткізуіміз  керек  деп  санаймын.  Өйткені  олар
шәкіртінің бойына жаңа білім сіңіре алатындай нағыз ағартушы
болуға тиіс.

Бұл ретте, ұстаздардың курстан өту үшін өз қалтасынан ақша
төлеуіне жол берілмейді.

Орта  білім  беру  жүйесіндегі  өткір  проблеманың  бірі  –



мектептердегі орын тапшылығы. 225 мың оқушыға орын жетіспейді.

Шұғыл шара қабылдамасақ, 2025  жылға қарай орын тапшылығы 1
миллионға жетеді.

Мен 2025 жылға дейін кемінде 800 мектеп салу туралы тапсырма
берген  болатынмын.  Бүгін  оның  санын  бір  мыңға  жеткізуді
міндеттеймін.

Мектептерді  бюджет  қаржысына  салумен  қатар,  осы  өзекті
мәселені шешуге жеке секторды да тартқан жөн.

Толық  білім  беретін  ауыл  мектептерін  оқушы  санына  қарай
қаржыландыруға біртіндеп көше бастауымыз керек.

Балаларды ерте жастан мамандыққа бейімдеу айрықша маңызға ие
болуда.  Өскелең  ұрпақ  өзінің  болашақ  кәсібін  саналы  түрде
таңдай білуге тиіс.

Үкімет «Атамекен» ұлттық кәсіпкерлер палатасымен бірлесіп, осы
маңызды міндетті шешумен айналысуы керек.

Біз «Тегін техникалық және кәсіби білім беру» жобасын жүзеге
асыруды жалғастырамыз.

Бүгінгі таңда NEET санатындағы 237 мың жас оқу да оқымайды,
жұмыс та істемейді.

Жыл сайын мектеп бітірген 50 мың түлек оқуға ақылы негізде
түседі. Олардың 85 пайызы – тұрмысы төмен отбасының балалары.

Бұл  жағдайды  түзету  қажет.  Сұранысқа  ие  барлық  мамандық
бойынша техникалық және кәсіби білім жүз пайыз тегін берілуі
керек.

Мамандық алудың тағы бір мүмкіндігі армияда берілуге тиіс.

Мерзімді  әскери  қызметтегі  сарбаздардың  экономикадағы  нақты
сектор  үшін  қажетті  жұмысшы  мамандығын  игеру  мәселесін
пысықтаған жөн.



Құзырлы  министрлік  жоғары  білім  беру  сапасын  арттыруды
қамтамасыз етуге тиіс.

Жоғары  оқу  орындары  мамандардың  сапалы  даярлануына  жауап
беруге міндетті.

Ғылымды дамыту – біздің аса маңызды басымдығымыз.

Бұл саладағы түйткілдердің шешімін табу үшін жылдың соңына
дейін заңнамаға өзгерістер енгізу қажет.

Ең алдымен, жетекші ғалымдарымызға тұрақты және өз еңбегіне
лайықты жалақы төлеу мәселесін шешу керек.

Мұны  ғылымға  бөлінетін  базалық  қаражат  есебінен  қамтамасыз
еткен жөн.

Мен Ұлттық қоғамдық сенім кеңесінің отырысында іргелі ғылыммен
айналысатын ғылыми-зерттеу институттарын тікелей қаржыландыру
тәртібін енгізуді тапсырдым.

Құзырлы министрлік осындай ғылыми мекемелерді іріктеудің және
қаржыландырудың айқын әрі ашық ережесін әзірлеуі керек.

Келесі мәселе. Грант мерзімінің үш жылмен шектелуі  іргелі
ғылымды дамытуға едәуір кедергі келтіріп отыр.

Осындай қысқа жоспарлау мерзімінде қандай да бір нәтижеге қол
жеткізудің өзі қиын екені анық.

Ғылым саласын гранттық қаржыландыру мерзімін бес жылға дейін
ұзарту мәселесін қарастырған жөн.

Ұлттық ғылыми кеңестер шешімдерінің әділдігі туралы мәселе де
күн тәртібінен түспей тұр.

Осыған орай, апелляция институтын енгізу қажет деп санаймын.

Жалпы, еліміздің білім беру және ғылым саласының алдында кезек
күттірмес ауқымды міндет тұр.



Бұл – уақыт талабына сай болумен қатар, әрқашан бір адым алда
жүріп, тың жаңалықтар ұсына білу деген сөз.

 

IV. ӨҢІРЛІК САЯСАТТЫ ЖЕТІЛДІРУ

«Халық  үніне  құлақ  асатын  мемлекеттің»  басты  қағидаты  –
мемлекеттік аппарат азаматтар мүддесі үшін жұмыс істеуге тиіс.
Бұл бірінші кезекте жергілікті билікке қарата айтылып отыр.

Тұрғындармен  тікелей  қарым-қатынас  жасап,  олардың
проблемаларын  шұғыл  шешумен  дәл  осы  әкімдіктер  айналысады.
Бірақ, әрдайым осылай болып жатқан жоқ. Жоғары басшылықтың
өңірлерде  қабылданған  шешімдерді  түзетуіне,  тіпті,  кейде
солардың орнына шешім қабылдауына тура келеді.

Түрлі деңгейдегі әкімдердің батыл әрі дербес қадам жасауға
қабілеті  жетпей  жатады.  Олар  орталыққа  жалтақтап  жұмыс
істейді.

Бұл, негізінен, әкімдердің халық алдындағы қазіргі жауаптылық
деңгейі  жеткіліксіздігіне  байланысты  екенін  мойындаған  жөн.
Олардың  қызметіне  баға  бергенде  өңір  тұрғындарының  пікірі
ескеріле бермейді.

Сондықтан,  барлық  деңгейдегі  әкімдердің  жұмысын  бағалау
тәсілін оңтайландыру керек.

Осыған орай тәуелсіз әлеуметтік сауалнама жүргізудің маңызы
зор.  Бұл  тәсіл  арқылы  билік  органдары  жұмысының  сапасына
тұрғындардың  көзқарасы  туралы  шынайы  мәлімет  алуға  болады.
Формальды  есептерден  гөрі  сауалнамадан  халықтың  көңіл-күйі
анық аңғарылады.

Президент  Әкімшілігі  осы  мәселеге  байланысты  ұсыныстар
топтамасын әзірлеуі керек.

Өңірлік саясатта әлеуметтік-экономикалық дамудағы теңсіздікті
азайтуға айрықша мән беру керек.



Әр аймаққа тән міндеттерді жалпыұлттық басымдықтармен дұрыс
ұштастыра білу қажет.

Ұлттық  даму  жоспары  аясында  азаматтардың  тұрмыс  сапасын
арттыру үшін нақты 25 міндет айқындалды.

Жұмысымыздың басым бағыттары – осы.  Сондықтан, Үкімет пен
әкімдер  Өңірлерді  дамыту  жоспарларын  бекітілген  жалпыұлттық
міндеттерге сәйкес жаңартуы қажет.

Әрине, теңсіздікті азайтудың басты тәсілінің бірі – бюджет
қаржысын басымдыққа сай жұмсау. Республикалық бюджеттен қаржы
бөлу әкімдердің пысықтығына, қандай да бір жеке көзқарасқа
және  басқа  да  субьективті  факторларға  байланысты  болмауы
керек.

Бюджет  үдерісін  «қайта  жүктеу»  үшін  жан  басына  қарай
қаржыландыру  тетігін  неғұрлым  кеңірек  қолданып,  бюджет
лимиттерін бөлудің объективті әдістемесін енгізу қажет.

Бюджет үдерістерін жеңілдетіп, бюрократияны барынша азайтқан
жөн. Сондай-ақ, бюджетті жоспарлау мен орындау кезінде цифрлық
тәсілдерді қолдануды кеңейту керек.

Сонымен  бірге  бюджеттік  бағдарламалар  әкімшілерінің
жауапкершілігін арттыра отырып, бөлшектенген бюджетті енгізу
керек.

Үкімет  бюджет  заңнамасы  мен  заңға  тәуелді  актілерге
енгізілетін тиісті өзгерістер топтамасын әзірлегені абзал.

Жобалардың сметалық құнын үнемі артық көрсету – аса өткір
проблема. Бұл балабақша және мектеп сияқты шағын жобаларға да,
ірі инфрақұрылымдық жобаларға да қатысты.

Қолданыстағы нормативтік база мен тәжірибені өте қысқа мерзім
ішінде түбегейлі қайта қарау керек.

1  желтоқсанға  дейін  Үкімет  пен  Есеп  комитетіне  ұсыныстар
енгізуді тапсырамын.



Келесі мәселе – өңірлердің қаржылық дербестігін арттыру.

2020  жылдан  бастап  шағын  және  орта  бизнестен  түсетін
корпоративті  табыс  салығы  жергілікті  бюджетке  берілді.

Содан бері экономикалық белсенділік төмендегеніне қарамастан,
жергілікті бюджеттердің түсімі жоспардағыдан 25 пайызға артық
түсе бастады.

Бұл әкімдердің жергілікті бизнесті дамытып, инвестициялар мен
салықтық базаны көбейтуге қызығушылық артқанын білдіреді.

Осы бағыттағы жұмысты жалғастыру керек.

Үкіметтен  жыл  соңына  дейін  тиісті  ұсыныстар  топтамасын
әзірлеуді сұраймын.

Қазақстан орнықты урбанизация үрдісімен келе жатыр.

Тұрғын  саны  миллионнан  асатын  қалалар  еліміздің  жаһандық
бәсекелік қабілетінің тірегі, ал облыс орталықтары өз өңірлері
өсімінің өзегі болуға тиіс.

Сондықтан,  агломерацияны  дамыту  туралы  заң  мен  қалалардың
кешенді құрылысының жаңа стандартын әзірлеу керек.

«Адамдар  –  инфрақұрылымға»  қағидатының  сақталуы  айрықша
маңызды. Болашағы бар ауылдарды дамытуға баса назар аудару
керек. Басты мақсат – олардың Өңірлік стандарттар жүйесіне сай
болуын қамтамасыз ету.

Бұл ұстанымдар Аумақтық даму жоспарында бекітілуге тиіс.

Қазір  өндірістік  өнеркәсіптің  40  пайызы  27  моноқаланың
еншісінде. Онда 1,4 миллион азаматымыз тұрады.

Моноқалалардағы тыныс-тіршілікті одан әрі жандандыруға қатысты
жан-жақты ойластырылған шешімдер қажет. Бұл мәселені біз жуық
арада бөлек кеңесте талқылайтын боламыз.

Жергілікті өзін-өзі басқаруды дамыту –басым бағыттың бірі.



«Халық қатысатын бюджет» орталыққа бағынатын қалалар мен облыс
орталықтарына   табысты  енгізілді.  Азаматтардың  нақты
сұранысына сәйкес ондаған абаттандыру жобасы жүзеге асырылды.
Бұл – жақсы тәжірибе.

Енді  абаттандыру  және  тұрғын-үй  коммуналдық  шаруашылығының
бюджетіндегі «халық қатысатын» үлесті 10 есе арттыру керек.

Еліміздің ішкі байланысын жақсарту үшін көлік инфрақұрылымына
қатысты бұған дейін басталған барлық жобаны аяқтауымыз керек.

«Нұрлы  жол»  мемлекеттік  бағдарламасы  аясында  орталықты
өңірлермен  жалғайтын  біртұтас  көлік  желісі  қалыптасуда.
Стратегиялық  маңызы  зор  инфрақұрылымдық  және  әлеуметтік
жобалар жүзеге асырылды.

Әкімдер мен Үкімет әрбір өңір үшін дәл осындай Инфрақұрылымдық
даму бағдарламасын қолға алуы керек.

Жергілік жерде инфрақұрылымды жаңғыртуға байланысты талайдан
бері қордаланған мәселелер бар.

Үкімет  «Самұрық-Қазына»  қорымен  бірлесіп,  мынадай  ауқымды
жобаларды жүзеге асыруға кірісуі қажет.

Алматыдағы 2-ші жылу электр орталығының аумағында булы газ
қондырғысын салу, 3-ші жылу электр орталығын жаңғырту және 1-
ші жылу электр орталығын кеңейту керек.

Оңтүстік  өңірде  1000  мегаватт  энергия  өндіретін  жаңа  қуат
көздерін іске қосу қажет.

Алматы  қаласы  мен  Алматы  облысындағы  кабель  желілері
жаңғыртылуға  тиіс.

Бұл  жобаларға  салынатын  инвестицияның  жалпы  көлемі  бір
триллион теңгеден асады.

Біз стратегиялық инвесторларымызбен бірлесіп, еліміздің түрлі
өңірінде шамамен 2400 мегаваттық жаңғыртылатын қуат көзін іске



қосамыз.

Еліміздегі экология мәселесі басты назарда болуға тиіс.

Әсіресе, ауаның тазалығы айрықша маңызды.

Сондықтан, мейлінше ластанған 10 қаланы орта мерзімді кезеңде
газға немесе баламалы қуат көздеріне көшірген жөн.

Биыл батыс өңірлерін газбен қамтамасыз ету ісін жақсарту үшін
жалпы сомасы 700 миллиард теңге болатын үш жоба бойынша жұмыс
басталады.

Бұл – Қашағандағы газ өңдеу зауытының және «Мақат-Солтүстік
Кавказ»  магистралды  газ  құбырының  құрылысы,  сондай-ақ,
«Бейнеу-Жаңаөзен» магистралды газ құбырын жаңғырту жұмысы.

Тағы бір маңызды мәселе бар.

Біріккен  Ұлттар  Ұйымы  алдағы  он  жылдың  ішінде  жаһандық
деңгейде су ресурсының тапшылығы болады деп болжам жасап отыр.

2030 жылға қарай  су тапшылығының көлемі 40 пайызға жетуі
мүмкін.

Сондықтан, біз жаңа технологиялар мен цифрландыру арқылы суды
үнемдеуге көшуіміз керек.

Су тапшылығын жоюдың басқа жолы жоқ. Бұл – аса маңызды міндет.

Үкімет су пайдалануды реттеу және оны үнемдеу технологиясын
енгізу жұмысын ынталандыру үшін нақты шешімдер әзірлеуге тиіс.

Су нысандарының экожүйесін сақтап, оны үнемді пайдалану үшін
аса маңызды 120 каналды қайта жаңғыртуға кірісеміз.

Ақмола, Алматы, Батыс Қазақстан, Жамбыл, Қызылорда, Түркістан
облыстарында жаңадан 9 су қоймасы салынады.

Бұл – ауқымды жоба. Бірақ, біздің қолымызда қажетті ресурстың
бәрі бар.



Атырау  және  Маңғыстау  облыстарының  аудандарын  ауыз  сумен
қамтамасыз ету үшін «Астрахан-Маңғыстау» магистралды су құбыры
жаңғыртылады және Кендірлі кентінде су тұщытатын жаңа зауыт
салынады.

Жалпы,  ондаған  жылдар  бойы  қомақты  қаржы  бөлінгеніне
қарамастан,  ауыз  су  мәселесі  әлі  шешімін  тапқан  жоқ.

Сондықтан, Өңірлерді дамытудың ұлттық жобасы аясында бес жыл
ішінде халықтың 100 пайызын таза ауыз сумен қамтамасыз етуді
тапсырамын.

Бұл – Үкіметтің алдында тұрған басты міндет.

Мен тағы бір маңызды мәселеге арнайы тоқталғым келеді. Дүние
жүзі  өнеркәсіп  пен  экономиканы  экологиялық  тазартуға  бет
бұрды.

Қазір  бұл  –  әншейін  сөз  емес,  салық,  баж  және  техникалық
реттеу  шаралары  сияқты  нақты  шешімдер.  Біз  одан  тыс  қала
алмаймыз. Мұндай шешімдер экспорт, инвестиция және технология
трансферті арқылы елімізге тікелей әсер етеді.

Шын  мәнінде,  бұл  –  Қазақстанның  орнықты  дамуы  мәселесі.
Сондықтан мен 2060 жылға қарай көміртегінен арылу міндетін
жүктеп отырмын.

Бұл  бағытта  өте  байыппен  жұмыс  істеу  керек.  Кең-байтақ
еліміздің тұрғындар саны да, экономикасы да өсіп келеді. Өсім
сапалы болу үшін қуат көздері қажет.

Көмір  дәуірі  біртіндеп  келмеске  кетіп  бара  жатқан  заманда
жаңғыртылатын  энергияға  қоса,  біз  сенімді  базалық  қуат
көздерін ойластыруға тиіспіз.

Қазақстанда 2030 жылға қарай электр қуатының тапшылығы пайда
болады.

Әлемдік тәжірибеге қарасақ, мұның ең оңтайлы шешімі – бейбіт
атом.   Бұл  –  күрделі  мәселе.  Сондықтан  қауесетке  сеніп,



эмоцияға берілмей, оны барынша тиімді шешуіміз керек.

Үкімет  пен  «Самұрық-Қазына»  бір  жылдың  ішінде  Қазақстанда
қауіпсіз  әрі  экологиялық  таза  атом  энергетикасын  дамыту
мүмкіндігін зерттеуге тиіс.

Бұл мәселеге инженерлік саланы дамыту және атом саласындағы
білікті  инженер  мамандардың  жаңа  буынын  қалыптастыру
мүмкіндігі  тұрғысынан  да  қарау  қажет.

«Жасыл» сутегі өндірісі, жалпы сутегі энергетикасы – болашағы
зор бағыттар.

Үкіметке осы мәселе бойынша да ұсыныс әзірлеуді тапсырамын.

 

V. ЕҢБЕК НАРЫҒЫНДА ТИІМДІ ЭКОЖҮЙЕ ҚАЛЫПТАСТЫРУ 

Пандемия еңбек нарығын едәуір өзгертті. Бұл – ең алдымен,
қашықтан жұмыс істеу тәсілінің қарқынды дамуы.

Көптеген жаңа кәсіптер пайда болған, үдерістердің көпшілігі
автоматтандырылып,  цифрландырылып  жатқан  қазіргі  кезде  бұл
үрдіс тың серпінге ие болуда.

Осындай  жағдайда  мамандықты  жиі  өзгерте  білу  және  жаңа
кәсіптерді игере алу арқылы ғана әркімнің бәсекеге қабілетті
болуын қамтамасыз ете аламыз.

Сондықтан, бізге «Кәсіби біліктіліктер туралы» заң қажет. Бұл
құжат біліктілікті тану мәселесін реттеп, жұмысшыларды өзінің
қарым-қабілетін жетілдіруге ынталандыруы керек.

Жаппай  цифрландыру  үдерісі  интернет-платформалар  негізінде
жұмыспен  қамтудың  жаңа  үлгісін  алып  келді.  Такси
жүргізушілері, курьерлер және басқалар – осының жарқын мысалы.

Бұл сала әлеуметтік және медициналық сақтандыру, зейнетақымен
қамту және салық салу тұрғысынан мемлекеттің қолғабыс етуіне
мұқтаж болып отыр.



Біздің еңбек нарығымызға көші-қон үдерісі де зор ықпал етеді.

Қазақстан – еңбек мигранттарын қабылдау жағынан ТМД елдері
ішінде  екінші  орында.  Бұл  саладағы  проблемаларды  дұрыс
шешуіміз керек.

Үкімет Көші-қон саясатының жаңа тұжырымдамасын әзірлеуге тиіс.
Онда  шетелдерде  жұмыс  істеп  жүрген  өз  азаматтарымыздың
құқықтарын қорғау тәсілдері де көрініс тапқаны жөн.

Ел ішіндегі еңбек күшінің ұтқырлығы мәселесіне қатысты да жаңа
ұстанымдар қажет.

Үкімет  оңтүстіктен  солтүстікке  көшіп  жатқан  азаматтарға
жәрдемақы бөлудің қолданыстағы тәсілдерін қайта қарауы керек.

Атап  айтқанда,  оны  әкімдіктер  арқылы  ғана  емес,  оңтүстік
өңірлерден адамдарды өз бетімен жалдайтын жұмыс берушілердің
шығынын өтеу арқылы да беруге болады.

Өз  бетінше  бизнеспен  айналысқысы  келетіндердің  де  көшуіне
жағдай жасаған жөн. Көшіп келген азаматтарға үй салу ғана
емес, ауыл шаруашылығымен айналысу үшін де жер телімдерін беру
мүмкіндігін  пысықтау  керек.  Сондай-ақ,  оларға  мемлекеттік
қолдау шаралары қолжетімді болуын қамтамасыз ету қажет.

Тағы бір мәселеге арнайы тоқталғым келеді.

Қазақстан – әлеуметтік мемлекет. Сондықтан, қиын жағдайға тап
болған  азаматтарға  жан-жақты  көмек  көрсету  –  басты
міндеттердің  бірі.

Алайда,  қоғамда  патерналистік  көңіл-күй  және  әлеуметтік
масылдық үрдісі белең алуда.

Ел  ішінде  әлеуметтік  бағдарламаларды  әдейі  жеке  мүддесіне
пайдаланатын азаматтар аз емес.

Мұндай адамдар кез-келген өркениетті елдегі сияқты заңның және
бүкіл қоғамның алдында жауап беруі керек.



Осындай  жағдайлар  «мемлекеттен  ала  берсем»  деген  көзқарас
қалыптастырды.

Ал, көмекке шынымен мұқтаж жандар, өкінішке қарай, әлеуметтік
қолдау шараларынан тыс қалып жатыр.

Әрине, біздің еліміздің мүмкіндіктері зор, бірақ оның да шегі
бар.

Ең  бастысы,  әлеуметтік  жеңілдікке  ие  болсам  деген  орынсыз
пиғыл адамды өз еңбегімен табыс табу қабілетінен айырады.

Мұндай жағымсыз өмір салты ұрпақ тәрбиесіне қазірдің өзінде
кері әсер ете бастады.

Сондықтан, бізге түбегейлі өзгеріс керек.

Заң да, қоғам да, адамдардың сана-сезімі де өзгеруге тиіс.

Дайындалып  жатқан  Әлеуметтік  кодексте  осындай  мәселелерге
барынша назар аудару керек.

 

VI. САЯСИ ЖАҢҒЫРУ ЖӘНЕ АДАМ ҚҰҚЫҒЫН ҚОРҒАУ

Саяси  жаңғыруды  біртіндеп  жүзеге  асыру  –  мемлекетіміздің
стратегиялық бағдарының басым міндетінің бірі.

Соңғы екі жылда біз бұл салада бірқатар елеулі өзгеріс жасай
алдық. Митинг өткізу үшін алдын-ала ескерту қағидаты жазылған
жаңа заң қабылданды, партиялардың Мәжіліске өту шегі 5 пайызға
дейін  төмендеді,  сайлау  бюллетеньдеріне  «бәріне  қарсымын»
деген баған қосылды.

Осы және басқа да қадамдар қоғамда белсенді қолдау тапты.

Бұл  бастамалар  орнықты  демократиялық  даму  бағдарымызды
нығайтып, саяси жүйемізді сапалық тұрғыдан өзгертеді.

Сонымен бірге, азаматтарымызды мемлекет басқару ісіне барынша



тартуға оң ықпал етеді.

Бірақ мұнымен шектелуге болмайды.

Біздің мақсатымыз – мемлекеттің тиімділігін, саяси үдерістің
ашықтығы мен бәсекелестігін одан әрі арттыру.

Сондықтан саяси реформалар жалғасады.

Мемлекеттілігімізді  нығайта  түсу  үшін  барлық  өзгерісті
еліміздің  өзіне  тән  ерекшелігін  ескере  отырып,  біртіндеп
жүзеге асырамыз.

Бұл – мықты, әділ әрі озық мемлекет құрудың бірден-бір дұрыс
жолы.

Азаматтарымыз бұл ұстанымды қолдап отыр.

Ауыл әкімдерінің тікелей сайлауын енгізу аса маңызды қадам
болды.

Бұл  –  менің  былтырғы  Жолдауымда  айтылған  саяси  реформаның
негізгі  мәселесі.  Осы  шешім  ауыл  халқының,  яғни
қазақстандықтардың  40  пайыздан  астамының  мүддесіне  тікелей
ықпал етеді.

Біз дұрыс жолдамыз. 2024  жылы азаматтар пилоттық режімде
аудан әкімдерін сайлау мүмкіндігіне ие болады.

Жергілікті  өзін-өзі  басқару  жүйесін  одан  әрі  жаңғыртудың
маңызды факторы – азаматтық мәдениетті дамыту.

Президент  Әкімшілігі  облыс  әкімдіктерімен  бірлесіп,  ауылдық
жерлердегі азаматтық бастамаларды қолдаудың тиімді тәсілдерін
әзірлеуі керек.

Гранттық  қаржыландыру  жүйесін  ауылдағы  үкіметтік  емес
ұйымдардың сұранысына қарай бейімдеп, оны алудың жеңілдетілген
режимін енгізу қажет.

Бұл  ауылдық  жердегі  әлеуметтік  белсенділікке  тың  серпін



береді.

Сайлау тізіміндегі әйелдер мен жастар үшін 30 пайыздық квота
туралы норманың енгізілуі партияларды барынша белсенді жұмыс
істеуге, жаңа адамдар іздеп, өз қатарын жасартуға жетеледі.

Дегенмен, халық қалаулыларының түпкілікті құрамы жасақталғанда
бұл квота сақталған жоқ.

Сондықтан, оның толыққанды әсері болуы үшін депутат мандатын
бөлу кезінде осы квотаны міндетті түрде ескеру туралы норманы
заң жүзінде бекіту керек.

Біз инклюзивті қоғам құрып жатырмыз. Ерекше қажеттілігі бар
тұлғалар әзірге еліміздің қоғамдық-саяси өмірінде көп емес.

Квота  бөлінетін  азаматтар  санатының  тізімін  кеңейтуді
ұсынамын. Онда жастар мен әйелдерден бөлек, ерекше қажеттілігі
бар азаматтарға да квота белгілеу керек.

Мен  адам  құқығын  қорғау  саласын  әрдайым  жеке  дара  бөліп
қарайтынымды  білесіздер.  Біз  соңғы  екі  жылда  бұл  бағытта
едәуір ілгері бастық.

Биыл қаңтар айында мен Өлім жазасының күшін жоюға бағытталған
Азаматтық  және  саяси  құқықтар  туралы  Екінші  Факультативтік
Хаттаманы ратификациялау туралы заңға қол қойдым.

Енді  Қылмыстық  кодекстің  нормаларын  Екінші  Факультативтік
Хаттаманың ережелерімен үйлестіруіміз керек.

Тиісті заң жылдың соңына дейін қабылданады деп сенемін.

Осы жаздың басында менің Жарлығыма сәйкес Үкімет Адам құқығын
қорғау жөніндегі кешенді жоспарды бекітті.

Осы маңызды құжат Қазақстанда адам құқығын қорғау жүйесін одан
әрі  жетілдіру  үшін  ұзақ  мерзімді  институттық  негіз
қалыптастырады.

Атап айтқанда, кешенді жоспар қабылданғаннан кейін гендерлік



теңдікті қамтамасыз ету үшін белсенді жұмыс басталды. Осыған
орай әйелдердің қоғамдағы экономикалық және саяси ұстанымын
барынша қолдауды қамтамасыз еткен жөн. Бұл жұмысқа Президент
Әкімшілігі жауапты.

Отбасылық және гендерлік саясат тұжырымдамасына да өзгерістер
енгізген жөн.

Құқық қорғау жүйесінде елеулі өзгерістер басталды.

2021 жылғы 1 шілдеден бастап әкімшілік әділет жүйесі жұмыс
істей  бастады.  Бұл  институт  мемлекеттік  аппарат  пен
азаматтардың өзара қарым-қатынасын жаңадан қалыптастырады.

Сот қызметінің заманауи үлгісі енгізіліп, артық сот үдерістері
қысқартылуда.

Заңнамадағы барлық қайшылықтар мен көмескіліктер  азаматтар
мен  бизнестің  мүддесіне  орай  түсіндірілетіні  заң  жүзінде
қамтамасыз етілді.

Үш  буынды  модель  енгізілгеннен  кейін  қылмыстық  процеске
қатысушыларды  қорғау  күшейді.  Осы  жылдың  басынан  бері  екі
мыңнан астам азаматты қылмыстық жауапқа негізсіз тартуға жол
берілген жоқ.

Прокурорлық қадағалаудың жеделдігі артты. Негізсіз шешімдердің
98  пайызы  үш  тәуліктің  ішінде  күшін  жойды.  Прокурорлардың
айыптау  актілерін  дайындау  жөніндегі  құзыретін  біртіндеп
кеңейте  беру  қажет.  Бұл  қадам  олардың  жауапкершілігін
арттырып, тергеу нәтижелеріне құқықтық баға беру тетіктерін
нығайтады.

Ішкі істер органдары осы салаға тән емес бірқатар функциядан
арылды.  Учаскелік  инспекторлардың  мәртебесі  артты.  Олар
құқықбұзушылықтардың алдын-алу саласында қосымша өкілеттікке
ие болды.

Бірнеше өңірде полицияның сервистік моделі пилоттық режімде
жұмыс істей бастады. Келесі кезең – оның ауқымын кеңейту. Бұл



жұмыстың табысты болуы көбіне жергілікті билік органдарының
осы  үдеріске  қатысуына  байланысты  болады.  Олар  жаңа
өзгерістердің  мән-маңызын  түсініп,  полицияға  қолғабыс  етуге
тиіс.

Сонымен  қатар,  қылмыспен  күресудің  практикалық  мәселелерін
назардан тыс қалдырмау керек.

Алаяқтықтың  көбеюіне  байланысты  азаматтардың  наразылық
білдіруі  орынды.  Бас  прокуратура  алаяқтыққа  және  қаржы
пирамидаларына қарсы кешенді шаралар әзірлейтін болады.

Балаларға,  соның  ішінде  ата-ана  қамқорлығынсыз  қалған
балаларға  қарсы  жыныстық  қылмыстардың  алдын-алу  және  оның
жолын кесу ерекше бақылауда болуға тиіс.

Өскелең ұрпақтың болашағына қауіп төндіретін тағы бір қатер –
есірткі заттарының, соның ішінде синтетикалық есірткінің де
таралуы.  Құқық  қорғау  органдарына  бұл  қатердің  азаматтар
арасында, әсіресе жастардың ішінде таралуына барынша тосқауыл
қоюды тапсырамын.

Сыбайлас жемқорлықпен тиімді күресті жалғастыру қажет. Құзырлы
агенттік  жыл  соңына  дейін  орта  мерзімді  кезеңдегі  іс-
қимылымыздың  бағдарламасын  айқындайтын  стратегиялық  құжатты
бекітуге ұсынуы керек.

Бұл  ретте,  «тұрмыстық  сыбайлас  жемқорлықты»  жоюға  айрықша
назар аударған жөн.

Азаматтардың  құқығын  қорғағанда  құқық  қорғаушылардың,  соның
ішінде адвокаттардың құқығы туралы ұмытпаған жөн.

Олардың  қызметінің  қауіпсіздігін  қамтамасыз  етіп,  жұмысына
кедергі келтіретін заңсыз әрекеттердің жолын кесу қажет.

Жоғарыда  аталған  шаралардың  бәрі  саяси  жүйені  және  адам
құқығын  қорғау  ісін  жетілдіруге  бағытталған  стратегиялық
бағдарымыздың құрамдас бөлігі саналады.



 

VII. ҰЛТТЫҢ ҰЙЫСУЫ – ОДАН ӘРІ ДАМУДЫҢ БАСТЫ ФАКТОРЫ 

Қазір Қазақстан мүлде жаңа дәуірге қадам басты.

Соған  сәйкес  қоғамдық  өмірдің  барлық  саласы  түбегейлі
өзгеруде.

Жаһанды  тұрақсыздық  жайлап,  көптеген  жаңа  сын-қатер  пайда
болып  жатқан  кезде  біз  бағдарымызды  бекемдеп,  болашаққа
көзқарасымызды айқындай  түсуіміз қажет.

«Бірлігіміз  –  әралуандықта»  деген  басты  қағидамыз  ешқашан
өзгермейді.

Сондықтан,  этносаралық  қатынастардың  үйлесімді  дамуы
Қазақстанның   мемлекеттік  саясатының  басты  бағытының  бірі
болған, әрдайым солай болып қала береді.

Бұл  –  бекерге  айтылған  сөз  емес.  Мұндай  ұстанымды
қазақстандықтардың  басым  көпшілігі   қолдайды.

Біздің  азаматтарымыз  үшін  келісім  мен  толеранттылық  –
мәдениеттер  мен  тілдерді  өзара  тоғыстыратын  өмірдің  шынайы
көрінісі, нақты болмысы.

Біз  –  Конституцияда  айтылғандай,  біртұтас  халықпыз.  Біздің
нағыз күшіміз – осында. Біз пікір алуандығын қолдай отырып,
радикализмнің  кез-келген  көрінісінің  жолын  кесеміз,
мемлекеттік  егемендігімізге,  аумақтық  тұтастығымызға  қол
сұғуға жол бермейміз.

Қоғамдағы бірлік пен келісімді көздің қарашығындай сақтауымыз
керек.

Этносаралық және конфессияаралық қатынастың қаншалықты маңызды
екенін барлық азаматымыз түсінуі қажет.

Біз қашанда алауыздыққа қарсы тұра білген елміз.



Адамды  тіліне,  ұлтына,  нәсіліне  қарап  кемсітуге,  біреудің
намысына тиюге жол бермейміз, заң бойынша жауапқа тартамыз.

Конституцияға қайшы мұндай жауапсыз қадамдар еліміздің негізгі
мүдделеріне зиян келтіреді.

Қазақ тілін дамыту мемлекеттік саясаттың басым бағытының бірі
болып қала береді.

Бұл салада айтарлықтай нәтиже бар.

Қазақ тілі, шын мәнінде, білім мен ғылымның, мәдениет пен іс
жүргізудің тіліне айналуда.

Жалпы, мемлекеттік тілді қолдану аясы кеңейіп келеді.

Бұл – заңды құбылыс, өмірдің басты үрдісі.

Сондықтан, қазақ тілінің өрісі тым шектеліп бара жатыр деуге
негіз жоқ.

Атазаң бойынша Қазақстанда бір ғана мемлекеттік тіл бар. Бұл –
қазақ тілі.

Орыс тілі ресми тіл мәртебесіне ие. Біздің заңнамаға сәйкес,
оның қолданылуын шектеуге болмайды.

Болашағын  Отанымызбен   байланыстыратын  әрбір  азамат  қазақ
тілін үйренуге ден қоюға тиіс.

Бұл отаншылдықтың басты белгісі деуге болады.

Жастарымыз  өзге  тілдерді,  соның  ішінде  орыс  тілін  жетік
меңгерсе, бұдан еш ұтылмайды.

Қазақстан  мен  Ресей  арасындағы  шекара  –  әлемдегі  ең  ұзын
шекара.

Орыс тілі – Біріккен Ұлттар Ұйымындағы ресми алты тілдің бірі.

Сондықтан, бұл мәселеге парасаттылықпен қарауымыз қажет.



Еліміз  өркениетті  диалог  пен  өзара  сыйластық  мәдениетін
дәріптеуі керек.

Қазақстан халқы Ассамблеясының бұл саладағы рөлі айрықша.

Біз  Отанымыз  және  барлық  азаматымыз  үшін  жауапкершілікті
сезінуіміз қажет.

Қоғамды ұйыстыру, ұлттық бірегейлікті нығайту ісінде еліміздің
тарихи мұрасын және мәдени әлеуетін тиімді пайдалануға баса
мән беріледі.

Бұл орайда Қазақстанның мүмкіндіктері зор, соның ішінде өзін
халықаралық аренада тиімді таныта алады.

Дегенмен, бұл мәселеге қатысты саясатымызды қайта қарау қажет.
Қазір  мемлекет  бюджет  қаржысын  оңды-солды  иелене  беретін
белгілі бір қайраткерлердің ғана жобаларын қаржыландырып отыр.
Бұл, әрине, түсініксіз жағдай.

Жас әрі дарынды мүсіншілер, суретшілер, театр қызметкерлері,
музыканттар,  қаламгерлер  жаңа  жанр  түрлерін  игеріп,  ұдайы
ізденіс  үстінде  жүреді.  Сөйте  тұра,  олар  елеусіз  қалып,
меценаттардың  көмегімен  ғана  күн  көреді.  Шын  мәнінде,
Қазақстан  мәдениеті  сол  жас  дарындардың  арқасында  жаһандық
деңгейде танылып жүрген жоқ па?!

Сондықтан Үкімет сарапшылармен бірлесіп, жыл соңына дейін 
жаңа  мәдениетті  және  оның  дарынды  өкілдерін  дәріптеуге
бағытталған нақты шаралар жоспарын ұсынуға тиіс.

Креативті  индустрияны  қолдау  қорын  құру  мүмкіндігін
қарастырған  жөн.

Халқымыз үшін зиялы қауымның орны қашанда ерекше.

Ұлт тағдыры сынға түскен сәтте көзі ашық азаматтар әрдайым көш
бастаған.

Адасқанға жөн сілтеп, жастарға бағыт-бағдар берген. Ел ағалары



бір ауыз сөзбен тентегін тыйып, тектісін төрге оздырған.

Біз қанымызға сіңген осы қасиеттен айрылмауымыз керек.

Қазір – ғаламтор дәуірі. Ондағы бей-берекет ақпарат тасқыны
ұрпақтың санасын улап жатыр.

Бір  сәттік  танымалдықты  көксейтін  тамырсыз  идеялар  жаппай
белең алуда.

Бұл – аса қатерлі үрдіс.

Дәл осы кезеңде ұлт зиялыларының ұстанымы және белсенділігі
айрықша маңызды.

Зиялылардың  еңбегі  марапатымен  емес,  салиқалы  сөзімен  және
нақты ісімен бағаланады.

Басты міндет – жалпы адамзатқа ортақ қастерлі құндылықтарды
жастардың бойына сіңіру.

Отаншылдық,  білімге  құштарлық  пен  еңбекқорлық,  бірлік  пен
жауапкершілік сияқты қасиеттер дәріптелуі керек.

Сондықтан,  зиялы  қауымды  ел  болашағына  әсер  ететін  әрбір
мәселеден шет қалмауға шақырамын.

Диалог пен азаматтық қатысу дәстүрін дамыту, ынтымақтастығымыз
бен бірлігімізге негіз болатын озық құндылықтарды дәріптеу біз
үшін маңызды.

Біз  бірге  болсақ  қана,  теңдессіз  елдік  бірегейлігімізді
нығайта аламыз.

Тұңғыш  Президентіміз  Нұрсұлтан  Әбішұлы  Назарбаев  талай  рет
атап  өткендей,  этносаралық  және  конфессияаралық  татулық  –
біздің баға жетпес байлығымыз.

Мемлекетіміздің  болашағы  үшін  біз  ішкі  тұрақтылық  пен
жалпыұлттық  бірлігімізді  сақтап,  нығайтуға  міндеттіміз.



 

Құрметті отандастар!

Біздің жақын арадағы негізгі басымдықтарымыз – осындай.

Қазақстанның басты байлығы – Еліміздің азаматтары.

Сіздердің  амандықтарыңыз  –  менің  Президент  қызметіндегі  ең
басты  мақсатым әрі тілегім.

Сондықтан, менің келесі  бастамаларым, ең алдымен, халқымыздың
әл-ауқатын арттыруға арналады.

 

БІРІНШІ БАСТАМА

Ең  төменгі  жалақы  деңгейін  қайта  қарайтын  кез  келді  деп
санаймын.

Бұл – бір жағынан аса маңызды макроиндикатор болса, екінші
жағынан – әркімге түсінікті көрсеткіш.

Бізде ең төменгі жалақы мөлшері 2018 жылдан бері өскен жоқ.

Қоронавирусқа  байланысты  әлемдік  дағдарыс  тұрғындардың
табысына кері әсер етті. Оның үстіне Қазақстан ең төменгі
жалақы деңгейі бойынша ТМД-ның бірқатар елдерінен артта қалып
қойды.

Сондықтан, 2022 жылғы 1 қаңтардан бастап ең төменгі жалақыны
қазіргі 42,5 мың теңгеден 60 мың теңгеге дейін көтеру туралы
шешім қабылдадым.

Бұл  шара  бір  миллионнан  астам  адамға  тікелей,  ал  бүкіл
еңбеккерлерге жанама әсер етеді.

Сонымен бірге, көлемі бүгінде жария етіліп жүрген жалақының
30, тіпті кейде 40 пайызына дейін жететін «көлеңкелі» еңбекақы
қорын азайтады.



Ең  төменгі  жалақы  мөлшерін  көбейту  ішкі  тұтынуды  өсіріп,
экономикаға оң әсер етеді. Сарапшылардың бағалауы бойынша, бұл
Ішкі жалпы өнімді 1,5 пайызға арттырады.

Бұдан  былай  ең  төменгі  жалақыны  салықтық,  әлеуметтік  және
басқа  да  салаларда  есептік  көрсеткіш  ретінде  орынсыз
пайдалануды  қою  керек.

Үкімет пен Парламенттен жыл соңына дейін қажетті өзгерістерді
заңнамаға енгізіп, оның келесі жылы қаңтар айында күшіне енуін
қамтамасыз етуді сұраймын.

 

ЕКІНШІ БАСТАМА  

Қазақстанда 6,5 миллионнан астам адам жалданып жұмыс істейді.
Мұны өздеріңіз жақсы білесіздер. Олардың негізгі табыс көзі –
жалақы.

Бұл  ретте,  еңбекақы  төлеу  қорының  өсімі  соңғы  10  жылда
кәсіпорын  иелері  табысының  өсімінен  60  пайызға  жуық  қалып
қойды.  Осыған  байланысты  Үкімет  бизнесті  өз  жұмысшыларының
жалақысын көбейтуге ынталандыратын «ұтымды» шаралар әзірлейді.

Қызметкерлерінің  еңбекақысын  көбейткен  жұмыс  берушілерге
реттелмелі сатып алу жүйесі аясында жеңілдіктер беріледі. 
Сондай-ақ,  оларға  мемлекет  тарапынан  белсенді  қолдау
көрсетілетін  болады.

 

ҮШІНШІ БАСТАМА

Еңбекақы төлеу қорына түсетін салмақтың өзі барынша түсінікті
әрі қарапайым болуы қажет.

Бұл, әсіресе, микро және шағын кәсіпкерлік саласында қатты
сезіледі.

Мұндай бизнес үшін жиынтық салмақты 34 пайыздан 25 пайызға



төмендете  отырып,  еңбекақы  төлеу  қорынан  бірыңғай  төлем
енгізуді ұсынамын.

Бұл шара бизнесті мыңдаған қызметкерін «көлеңкеден шығаруға»
ынталандырады. Сонда олар зейнетақы жүйесінің, әлеуметтік және
медициналық сақтандыру жүйесінің толық қатысушысына айналады.

Бұл  мәселеде  науқаншылдыққа  жол  беруге  болмайды.  Бизнестің
жұмысында іркілістер мен шығындар болмауы үшін тиісті төлем
жүйесін даярлау қажет. Жаңа жүйе 2023 жылғы 1 қаңтардан бастап
жұмыс істей бастауға тиіс.

 

ТӨРТІНШІ БАСТАМА

2020 жылдан бастап 600 мыңнан астам педагог пен дәрігердің,
әлеуметтік сала қызметкерінің жалақысы өсті.

Бірақ, бюджеттен қаржыланатын өзге сала азаматтары бұдан тыс
қалды.

Бұлар – мәдениет қызметкерлері, мұрағатшылар, кітапханашылар,
техникалық қызметкерлер, қорықшылар, көлік жүргізушілер және
басқалар.

Сондықтан 2022 жылдан 2025 жылға дейін мемлекет осы санаттағы
азаматтық қызметкерлердің жалақысын жыл сайын орта есеппен 20
пайызға өсіретін болады.

Тұтастай  алғанда,  тағы  600  мың  отандасымыз  бұл  бастаманың
игілігін көреді.

 

БЕСІНШІ БАСТАМА

Тұрғын үй азаматтарымыз үшін – қашанда басты мәселе.

«Баспана  хит»  және  «7-20-25»  сияқты  тұрғын  үй
бағдарламаларының  мерзімі  таяу  арада  аяқталады.



Сонымен қатар, нарықтық ипотека ставкасы әлі де жоғары және
жұрттың бәріне бірдей қолжетімді емес.

Осыған  орай,  бірыңғай  тұрғын  үй  бағдарламасы  әзірленетін
болады.

Ұлттық даму институтына айналатын «Отбасы банкі» оның әкімшісі
болып белгіленеді.

Банк  алдында  «бір  терезе  қағидаты»  бойынша  есеп  жүргізіп,
азаматтарға тұрғын үй бөлу міндеті тұр.

Мен бұған дейін зейнетақы жинағын мерзімінен бұрын пайдалану
туралы бастаманың оң әсері туралы айттым.

Сондай-ақ, бұл қадам адамдардың жұмыс берушілерден еңбекақыны
ашық төлеуді талап етуіне жол ашты.

Осы  үрдісті  қолдау  үшін  зейнетақы  жинағының  жеткілікті
мөлшерінің  шегінен  асатын  бөлігін  тұрғын-үй  сатып  алу
мақсатында «Отбасы банкіндегі» есепшотқа аударуға рұқсат беру
қажет деп санаймын.

Сонымен қатар, бұл қадам жұрттың қаражат жинауды және оны
сауатты жұмсауды дағдыға айналдыруына мүмкіндік береді.

 

Құрметті депутаттар!

Жетінші шақырылымдағы Парламент өзінің бірінші сессиясында 63
заң қабылдады.

Қос палата бірлесіп, елімізде жүйелі өзгерістер мен реформалар
жасауға қажетті заңнамалық негіз қалыптастырды.

Бүгін Парламенттің кезекті сессиясы басталмақ.

Алдымызда көптеген маңызды міндет тұр.

Әрбір  заң  жобасының  қыр-сырына  терең  үңіліп,  оны  сапалы



дайындау керек.

Сіздер  халықтың  мүддесін  қорғау  үшін  әрдайым  табандылық
танытуға тиіссіздер.

Әрбір шешім елдің сұранысын да, мемлекеттің мүмкіндігін де
ескере отырып қабылдануы қажет.

Осы жауапты жұмыста сіздерге сәттілік тілеймін!

 

Қымбатты отандастар!

Біздің бағытымыз – белгілі, мақсатымыз – айқын.

Ең бастысы, сол мақсатқа жету үшін не істеу қажеттігін жақсы
білеміз.

Нақты жоспар жасап, соны жүзеге асырып жатырмыз.

Біз қолға алған игі бастаманың бәрін соңына дейін жеткіземіз.

Кез-келген кедергіні еңсеріп, қиындықты жеңуге дайынбыз.

Мен Мемлекет басшысы ретінде халық үшін барлық күш-жігерімді
жұмсай беремін.

Мемлекеттік қызметкерлер және бүкіл қоғам біртұтас ел ретінде
алдымызда  тұрған  міндеттерді  орындау  үшін  жұмылуға  тиіс.
Әйтпесе, ертең кеш қалуымыз мүмкін.

Себебі  дүние  жүзіндегі  ахуал  құбылмалы   әрі  түрлі  сын-
қатерлерге толы.

Меніңше  Мемлекет  басшысының  бағдарына  күмән  келтіретіндер,
жұмыс істеу қолынан келмейтіндер, ебін тауып орнында отыра
беруді  қалайтындар,  Президенттің  тапсырмаларын  орындаудан
жалтаратындар қызметтен кетуге тиіс.

Қазір біз ел дамуының шешуші кезеңіне қадам бастық.



Мемлекеттік  аппарат  біртұтас  құрылым  ретінде  жұмыс  істеуге
міндетті.  Солай  болған  жағдайда  ғана  біз  көздеген
мақсаттарымызға  қол  жеткіземіз.

Мықты мемлекет болу үшін ұлттың ұйыса білуі айрықша маңызды.

Шын мәнінде, ұйымдасқан ұтады.

«Ынтымақ жүрген жерде ырыс бірге жүреді» деп халқымыз бекер
айтпаған.

Біздің күш-қуатымыз – берекелі бірлікте!

Ендеше, бірлігімізді бекемдеп, ел үшін еңбек етейік!

Қасиетті Отанымыз мәңгі жасай берсін!

Мемлекет  басшысы  Қасым-Жомарт
Тоқаевтың  Қазақстан  халқына
Жолдауы. 2020 жылғы 1 қыркүйек

ЖАҢА ЖАҒДАЙДАҒЫ ҚАЗАҚСТАН: ІС-ҚИМЫЛ КЕЗЕҢІ



Құрметті отандастар!

Құрметті  Парламент  палаталарының  төрағалары,  депутаттар,
Үкімет мүшелері!

Парламенттің  кезекті  сессиясының  жұмысы  күрделі  кезеңде
басталып отыр.

Елімізде  жер-жаһанға  зор  қауіп  төндірген  пандемияға  қарсы
күрес  әлі  де  жалғасуда.  Біз  азаматтардың  өмірін  және
денсаулығын  қорғау  үшін  бар  күш-жігерімізді  біріктірдік.
Осындай  сын  сағатта  ынтымағы  жарасқан  халқымыз  жұдырықтай
жұмылды.

Індетпен күрес дана халқымызға тән асыл қасиеттердің арқасында
жүзеге асты. Өзгеге қолұшын созып, тілеулес болу, тосыннан
келген кеселге қарсы тұру маңызды екені анық байқалды.

Дәрігерлерге,  құқық  қорғау  органдарының  қызметкерлеріне,
әскери қызметшілерге, еріктілерге, кәсіпкерлерге және осындай
шақта бейжай қалмаған барша азаматтарға шын жүректен алғыс
айтамын.  Сіздер  айрықша  табандылықтың  және  зор
жауапкершіліктің  жарқын  үлгісін  көрсеттіңіздер.



Бұл  Отанға  деген  шынайы  сүйіспеншіліктің  көрінісі  деп
санаймын.

Қазіргі  күрделі  жағдайда  алдымызда  тұрған  басты  міндет  –
әлеуметтік-экономикалық  тұрақтылықты,  жұмыс  орындарын  және
халықтың табысын сақтап қалу.

Дағдарысқа қарсы жедел шаралардың екі топтамасы қабылданды.
Уақытша табыссыз қалған 4,5 миллионнан астам азаматымыз 42 500
теңге мөлшерінде көмек алды. Бұған 450 миллиард теңгеден астам
қаражат жұмсалды. Осындай жәрдем көршілес елдерде, тіпті басқа
ірі мемлекеттерде берілген жоқ.

Миллионнан  астам  адамға  азық-түлік  және  тұрмыстық  заттар
қоржыны  берілді.  Елбасы  –  Nur  Otan  партиясы  Төрағасының
бастамасымен  550  мыңнан  аса  отбасы  «Біргеміз!»  қорының
қолдауымен біржолғы қаржылай көмекке ие болды.

Пандемия барлық мемлекеттер үшін сынақ кезеңіне айналды. Олар
індетпен  күрес  жолында  көп  қиындықты  бастан  өткеруде.  Бір
жерде  ахуал  тұрақтанса,  екіншісінде  вирустың  жаңа  ошақтары
пайда болуда.

Үкімет  жіберілген  қателіктерден  сабақ  алып,  жұмысты  жедел
жолға қоя білді. Ең бастысы – біз азаматтардан еш нәрсені
жасырмай, індеттен қайтыс болғандар туралы ақпараттың барлығын
ашық  жарияладық.  Қаншалықты  ащы  болса  да,  шындықты  айтып
отырмыз.  Бұл  –  кейбір  мемлекеттерге  қарағанда  Қазақстанның
ұтымды тұсы.

Алайда ахуалдың жақсаруы босаңсуға себеп болмауға тиіс. Күрес
әлі жалғасуда. Дүниежүзілік денсаулық сақтау ұйымының болжамы
бойынша пандемияны жеңу үшін кем дегенде 2 жыл қажет.

Алдағы  айларда  күш-жігерімізді  барынша  жұмылдыра  жұмыс
істейтін  боламыз.  Осыған  дайын  болуымыз  керек.  Мәселе
туындаған  кезде  ғана  шұғыл  қимылдамай,  алдын  ала  шаралар
қабылдап, барлығын жан-жақты ойластырып жұмыс істеуіміз керек.
Барлық  шешімдер  мұқият  тексерілген  болжамдарға  негізделуге



тиіс.

Үкімет нақты шектеулер мен бейімді карантин әдісін енгізуде.
Пандемиямен күрес жөнінде кешенді бағдарлама әзірленеді.

Мемлекет  тарапынан  әлеуметтік  саладағы  және  экономиканы
қолдауға бағытталған барлық міндеттемелер орындалатын болады.
Бұл  мақсатқа  Ұлттық  қордан  1  триллион  теңге  бөлінуде.
Әлеуметтік  төлемдерді  индексациялау  жұмысы  жалғасын  табады.
Осы бағытта 2023 жылға дейін шамамен 1 триллион теңгеден астам
қаржы бөлу жоспарланып отыр.

Біз  қазіргі  қиындықты  міндетті  түрде  еңсереміз.  Дегенмен,
еліміздің жаңа геосаяси ахуалдағы ұзақ мерзімді дамуын естен
шығармауымыз керек.

Қазір  әлем  соңғы  100  жыл  ішінде  болмаған  аса  күрделі
дағдарысты бастан өткеруде. Сарапшылардың айтуынша, жаһандық
экономиканы қайта қалпына келтіру үшін кемінде 5 жылға дейін
уақыт қажет.

Дей тұрғанмен, болашақта көш бастайтын мемлекеттердің бәсекеге
түсу қабілеті дәл осындай дағдарыстар мен іргелі өзгерістер
кезінде шыңдалады. Қазақстан жаңа әлемде өзінің лайықты орнын
алуға тиіс.

Тұңғыш  Президент  –  Елбасы  Нұрсұлтан  Әбішұлы  Назарбаевтың
көреген  саясатының  арқасында  экономиканың  дамуы  үшін  берік
негіз қаланды, әлемдік аренада абырой-беделге ие болдық.

Сондықтан әлемнің жаңа болмыс-бітімі қалыптасып жатқан шақта
біз реформаларға тың серпін беруіміз керек. Бұл бағытта Ұлт
жоспарын және Бес институттық реформаны негізгі бағдар етіп
ұстануымыз қажет.

Біз  азаматтарымыздың  лайықты  өмір  сүруіне  жағдай  жасауға,
олардың құқықтарын қорғауға, заң үстемдігін қамтамасыз етуге,
жемқорлыққа қарсы күресті күшейтуге міндеттіміз.

Ендеше, іс-қимыл жоспары қандай болмақ?



 

I. Мемлекеттік басқарудың жаңа үлгісі

Бұл саладағы реформаларды жүйелі түрде жүзеге асыру қажет.

Ең  алдымен,  мемлекеттік  басқаруға,  кадр  саясатына,  шешім
қабылдау жүйесіне және оларды орындау жауапкершілігіне деген
көзқарасты өзгертуден бастауымыз керек.

Пандемия және дағдарыс жағдайында мемлекеттік басқару жүйесі
бар  күш-жігерін  жұмылдырып  жұмыс  істеуде.  Жедел  шешімдер
қабылдау айтарлықтай уақыт пен қаражатты талап етеді. Бірақ
алдағы жоспарларды назардан тыс қалдырмауымыз қажет. Сондықтан
мен  тікелей  Президентке  бағынышты  болатын  Стратегиялық
жоспарлау  және  реформалар  агенттігін  құру  туралы  шешім
қабылдадым.

Бұрын мұндай орган болды және өз жұмысын ойдағыдай атқарды.
Енді  осы  агенттік  қайтадан  тұтас  мемлекеттік  жоспарлау
жүйесінің  негізгі  орталығына  айналады.  Агенттік  ұсынған
реформалар нақты, іске асатын және ең бастысы, барлық мемлекет-
тік органдар үшін орындауға міндетті болуға тиіс.

Реформалар жөніндегі жоғары президенттік кеңес құрылады. Бұл
кеңестің  шешімдері  түпкілікті  болады.  Тез  өзгеріп  жатқан
ахуалға шынайы баға беру үшін Статистика комитеті Агенттік
құрамына беріледі.

Дәстүрге  сай,  мемлекеттік  жоспарлау  жүйесінде  жоспарлау,
орындау және бағалау қызметін негізінен мемлекеттік аппарат
атқарады. Бұл – дұрыс емес.

Мемлекеттік  жоспарлау  жүйесі  адам  ресурстарын  барынша
жұмылдыруға  тиіс,  яғни  жеке  сектор  мен  қоғам  өкілдерін
толыққанды  серіктестер  ретінде  жұмыстың  барлық  кезеңіне  –
жоспарлауға, орындауға және бағалауға тартуы керек.

Сан алуан көрсеткіштер мен индикаторлардан тұратын мемлекеттік
бағдарламалар  әзірлеуді  тоқтату  қажет.  Барша  азаматқа



түсінікті, қысқа әрі нұсқа ұлттық жобалар форматына көшкен
жөн. Негізгі мақсат – жұмыстың барысы емес, нәтижесі болуға
тиіс.

Осындай  түбегейлі  реформаны  жүргізу  үшін  мемлекеттік
аппараттың  қызметін  қайта  қарау  керек.  Бұл  мәселе  бойынша
реформаларды жоспарлау мен жүзеге асырудың үйлесімділігі аса
маңызды.

Мемлекеттік қызмет жүйесін ретке келтіріп, қайта құру керек.
Пандемия  кезінде  мемлекеттік  қызметшілердің  басым  бөлігінің
қашықтан  жұмыс  істеу  режіміне  көшуі  мемлекеттік  аппаратты
қысқарту  керектігін  және  бұған  толық  мүмкіндік  бар  екенін
көрсетті.

Мемлекеттік  аппарат  және  квази-мемлекеттік  сектор
қызметкерлерін қысқарту мерзімін жеделдетуді тапсырамын. Биыл
олардың санын 10 пайызға, ал келесі жылы 15 пайызға қысқартқан
жөн. Осылайша біз 2021 жылы шенеуніктердің санын 25 пайызға
қысқарту  мәселесін  шешетін  боламыз.  Соның  нәтижесінде  және
цифрландыру үдерісін ескере отырып, одан әрі қысқарту туралы
шешім қабылдаймыз.

Үнемделген  қаражаттың  есебінен  қалған  қызметкерлердің
жалақысын  көбейтетін  боламыз.  Еңбекақысы  аз  мемлекеттік
қызметтің қоғам үшін пайдасынан зияны көп. Бұл мәселеге жете
назар  аудармау  кері  кетуге,  біліктілік  пен
бастамашылдықтан айырылуға, сондай-ақ ең сорақысы, жемқорлыққа
әкеп соқтырады. Сондықтан 2021 жылғы
1  шілдеден  бастап  балдық-факторлық  жүйе  енгізілуге   тиіс.
Мұндай  жоба  мемлекеттік  қызметшілердің  құлшынысын  арттырып,
жауапкершілігін нығайта түседі.

Бізге  жаңа  кадрлар,  яғни  кәсіби  білікті,  озық  ойлы  және
бастамашыл мамандар аса қажет. Мемлекеттік қызмет қол жет-
пейтін жабық кастаға айналмауға тиіс.

Сонымен қатар кәсіби және этикалық нормалардың құлдырауына жол
бермей, сабақтастық пен институционалдық дәстүрдің сақталуын



қамтамасыз ету маңызды. Осы тұста жауапты хатшылар институтына
арнайы тоқталғым келеді.

Бұл  институтты  енгізген  кезінде  жауапты  хатшылардың  жиі
ауыспай  жұмыс  істеуі  министрлерді  әкімшілік-кадрлық
жұмыстардан босатып, аппараттың тұрақтылығын қамтамасыз етеді
деген ой болған. Алайда іс жүзінде олай болмай шықты. Тіпті
министрлер  мен  жауапты  хатшылардың  арасында  түсініспеушілік
туындап жатады. Мұның салдары ортақ жұмысқа зиянын тигізеді.

Негізгі жауапкершілік бір адамға, яғни Президент тағайындайтын
министрге жүктелуі тиіс. Сондықтан жауапты хатшылар институтын
жойып, олардың міндеттерін министрліктің аппарат басшыларына
жүктеген жөн.

Бұл ұсыныстарды жүзеге асыру үшін осы жылдың соңына дейін
мемлекеттік қызмет туралы заңнамаға тиісті түзетулер енгізуді
тапсырамын.

Норма шығару мәселесін де қайта қарау қажет.

Карантин кезінде құқықтық жүйенің қасаңдығы қолбайлау болып,
жұмысты  қатты  тежегені  жасырын  емес.  Сол  себепті,  төтенше
жағдай режімін енгізіп, «Төтенше жарлық» шығаруға тура келді.

Бірақ мұндай шаралар дағдарыс жағдайында мәселені түбегейлі
шешпейді.

Негізгі  проблема  атқарушы  биліктің  әр  қадамының  заңмен
шектеліп, адымының ашылмауында болып отыр. Біз министрлер мен
әкімдерге зор талап қоямыз, бірақ олардың өкілеттіктері заңдар
мен  қаулылардың  нақты  нормаларының  аясында  шектеледі.  Бұл
жағдай  мемлекеттік  аппараттың  ғана  емес,  Парламенттің  де
жұмысын қиындатады. Парламент палаталары атқарушы органдардың
құзыретіне  беруге  болатын  егжей-тегжейлі  баяндалатын
нормаларды  да  қарастыруға  мәжбүр  болып  отыр.

Алмағайып  дүниеде  жедел  шешім  қабылдай  алмау  ұлттық
қауіпсіздікке  нұқсан  келтіруі  мүмкін.   Сондықтан  Құқықтық



саясат тұжырымдамасы аясында заңнаманы өзгерту арқылы құқықтық
регламенттеу  деңгейлерінің  арасындағы  теңгерімді  қамтамасыз
ету керек. Мұны кейінге қалдыруға болмайды.

Тағы  бір  маңызды  міндет  –  квазимемлекеттік  компанияларды
корпоративтік басқару ісін жақсарту мәселесін шешу.

Елімізде ондаған ұлттық компания және он мыңдаған мемлекеттік
кәсіпорын  бар.  Бұл  ретте  ірі  квазимемлекеттік  мекемелер
акционерлік  қоғам  ретінде  жұмыс  жүргізеді,  яғни  олардың
мақсаты – пайда табу. Егер мемлекеттік қызметтердің бір бөлігі
оларға берілсе, мұндай компаниялардың жұмысы азаматтарға және
экономикаға нақты қызмет көрсетуге арналып, қосымша сипатқа ие
болуы тиіс.

Көптеген акционерлік қоғамда қалыпты түсініктер ауысып кеткен.
Корпоративтік  басқару  қосымша  бюрократиялық  рәсімге  айналып
отыр.

Тұтас  квазимемлекеттік  секторды  реформалау  ісін  жалғастыру
қажет. Кейбір шешімдер бүгін жарияланады, ал қалған мәселелер
бойынша Үкімет маған ұсыныс береді.

 

ІІ. Жаңа жағдайдағы экономикалық даму

Ұзаққа  созылған  мұнай  дәуірі  аяқталған  сияқты.  Әлемдік
нарықтың мүлде жаңа ахуалына дайын болу керек.

Әртараптандырылған  және  технологияға  негізделген  экономика
құру – жай қажеттілік қана емес. Біз үшін бұдан басқа жол жоқ.

Сонымен  қатар  экономика  халықтың  әл-ауқатын  арттыруға
бағытталуы керек. Ұлттық табыстың өсімінен түсетін игіліктерді
әділ бөлу, тиімді әлеуметтік «лифтілерді» орнықтыру жөніндегі
қоғамның өткір талабы міндетті түрде орындалуы тиіс.

Сондықтан  еліміздің  жаңа  экономикалық  бағдары  басты  жеті
қағидатқа негізделуі керек:



Игіліктер мен міндеттердің әділ бөлінісі.
Жеке кәсіпкерліктің жетекші рөлі.
Әділ бәсекелестік, кәсіпкерлердің жаңа буыны үшін нарық ашу.
Өнімділікті  көбейту,  экономиканың  ауқымдылығын  және
технологиялық  сипатын  арттыру.
Адами  капиталды  дамыту,  жаңа  үлгідегі  білім  саласына
инвестиция  тарту.
«Жасыл» экономиканы дамыту, қоршаған ортаны қорғау.
Мемлекет тарапынан дәйекті шешімдер қабылдау және сол үшін
қоғам алдында жауапты болу.

Бұл  ретте  біз  бәсекеге  қабілеттігімізді  көрсететін
артықшылығымызға  және  нақты  мүмкіндіктерімізге  сүйенуіміз
керек.

* * *

Қазақстанның алдында тұрған аса маңызды міндет – өнеркәсіптік
әлеуетімізді толық пайдалану.

Осы  саладағы  табыстарымызға  қарамастан,  ішкі  нарықтың  зор
мүмкіндіктерін  әлі  де  болса  толыққанды  жүзеге  асыра  алмай
келеміз.  Өңделген  тауарлардың  үштен  екісіне  жуығы  шетелден
әкелінеді.

Ұлттық экономиканың стратегиялық қуатын арттыру үшін тез арада
қайта өңдеу ісінің жаңа салаларын дамыту қажет. Бұл қара және
түсті металлургия, мұнай химиясы, көлік құрастыру және машина
жасау, құрылыс материалдары мен азық-түлік өндіру және басқа
да салаларды қамтиды.

Сапалық тұрғыдан мүлде жаңа ұлттық индустрияны дамыту үшін
жаңғыртылған заңнамалық негіз қажет.

Өнеркәсіпті реттеу және оған қолдау көрсету мәселелері түрлі
заңнамалық  актілерде  көрініс  тапқан.  Бірақ  ортақ  мақсат
көрсетілмеген,  жүзеге  асырылатын  саясат  пен  шаралардың
арасында өзара байланыс жоқ.



Сондай-ақ  жекелеген  секторларды  немесе  салаларды  реттейтін
көптеген заң бар.

Мысалы, «Электр энергетикасы туралы» заң, «Көлік туралы» заң.

Өңдеу  өнеркәсібін  дамытудың  қағидаттарын,  мақсаттары  мен
міндеттерін белгілейтін «Өнеркәсіп саясаты туралы» бірізді заң
жыл соңына дейін әзірленуге тиіс.

Өнеркәсіпке  қолдау  көрсетудің  нақты  шараларын  да  жетілдіру
керек. Бізде жүйелі әрі біртұтас ұстаным жоқ. Соның салдарынан
сансыз көп жобаға қаражатты ысырап етіп отырмыз.

Әрине,  өнеркәсіпке  қолдау  көрсетудің  кең  көлемді  қамтитын
ауқымды  шараларын  сақтап  қаламыз.  Сонымен  бірге  Үкімет
стратегиялық тұрғыдан маңызды өндірістерді, негізгі экспорттық
басымдықтарды  айқындап,  қолдау  шараларының  аясын  кеңейту
керек.

Стратегиялық  жобалар  үшін  заттай  грантты,  қаржыландыру
жеңілдігін, жекелей кепілдікті, экспорттық қолдау тәсілдерін
топтап ұсыну жолын қарастыру керек. Инвесторлардың қаржылық
шығынының  бір  бөлігін  салық  төлеуден  босату  арқылы  өтеуге
болады.

Мемлекеттік,  квазимемлекеттік  секторлар  және  жер  қойнауын
пайдаланушылар үшін кепілді сатып алу талабын қарастыру қажет.

Ең басты нәрсе – жобаның жүзеге асырылатын бүкіл кезеңінде
заңнамалық шарттардың тұрақты болуы.

Әрине,  тек  бұл  шаралармен  ғана  шектелмейміз.  Нақты  қолдау
деңгейі  жобаға  салынған  қаражаттың  көлеміне  және  оның
басымдығына  байланысты  болады.

Мемлекет  пен  инвесторлар  арасындағы  уағдаластықтарды  бекіту
үшін стратегиялық инвестициялық келісім жасалады. Бұл – жаңа
тәсіл.

Осы бастаманы жыл соңына дейін экономикалық өсімді қалпына



келтіру  жөніндегі  заң  жобасы  аясында  жүзеге  асырған  жөн.
Үкімет стратегиялық келісімдерге енетін жобалардың топтамасын
2021 жылдың сәуір айына дейін әзірлейді.

Өңдеуші  кәсіпорындардың  отандық  шикізатқа  қолайлы  бағамен
толық қол жеткізу мәселесі де жүйелі түрде шешілуге тиіс.

Үкіметке жыл соңына дейін еліміздің өңдеуші өндіріс орындарын
шикізатпен  толық  қамтамасыз  етуге  мүмкіндік  беретін  реттеу
тәсілдерін әзірлеуді тапсырамын.

Өнеркәсіптің дамуына реттелетін сатып алу жүйесі тікелей әсер
етеді. Оның көлемі 15 триллион теңгеге жуық немесе жалпы ішкі
өнімнің  бестен  бір  бөлігін  құрайды.  Үкімет  пен  әкімдердің
міндеті – осы әлеуетті барынша пайдалану.

Менің  тапсырмам  бойынша  мемлекеттік  органдардың  сатып  алу
жүйесін жақсарта түсетін жаңа заң қабылданды. Бірақ ұлттық
компаниялардың сатып алу жүйесі әлі де болса ашық емес және
оған қатардағы кәсіпкерлердің қолы жете бермейді.

Жыл соңына дейін квазимемлекеттік сектордың барлық сатып алу
жұмыстарын  реттейтін  біртұтас  заң  қабылдауды  тапсырамын.
Реттелетін барлық сатып алулар барынша ашық және «Бір терезе»
арқылы ғана жүзеге асырылуға тиіс.

Егер  тиісті  құқық  қолдану  тәжірибесі  болмаса,  заңнаманы
жетілдіргеннен ешқандай пайда жоқ.

Шетелдің  арзан  әрі  сапасыз  тауарлары  отандық  өнім  ретінде
ұсынылып, сатып алу конкурстарында жеңіп шығатын кездері жиі
болып  тұрады.  Отандық  өнім  өндірушілердің  тізімі  де,
индустриалды  сертификаттар  да  жалған  өндірушілерге  нақты
тосқауыл қоя алмай отыр.

Үкімет «Атамекен» ұлттық кәсіпкерлер палатасымен бірлесіп, жыл
соңына  дейін  Қазақстанның  қамту  үлесін  арттыру  үшін  нақты
ұсыныстар әзірлейді.

Осы  салаға  қатысты  ортақ  міндет  –  өңдеу  өнеркәсібінің



өндірісін  бес  жыл  ішінде  кем  дегенде  1,5  есе  арттыру.

Алайда бір ғана өнеркәсіп саясаты арқылы индустриаландыру ісін
айтарлықтай  ілгерілетуге  қол  жеткізе  алмаймыз.  Ақша-несие,
салық және басқа да негізгі салалардағы саясаттың нақты сектор
сұранысынан  алшақтап  кетпеуінің  маңызы  зор.  Бұған  әлі
толығырақ  тоқталамын.

* * *

Ауыл шаруашылығын дамытпай, бәсекеге қабілетті экономика құру
мүмкін емес.

Бұл салада шешімін таппай келе жатқан өзекті мәселелер бар.
Атап айтқанда, жұрттың жерге қол жеткізе алмауы, ұзақ мерзімге
берілетін  «арзан  несиенің»  болмауы,  кәсіби  мамандардың
тапшылығы.

Өнімділікті арттырып, шикізат өндірумен ғана шектелмеу үшін,
сондай-ақ қойма және көлік инфрақұрылымын дамыту мақсатында
шұғыл шаралар қабылдау керек.

Елімізде  ет,  жеміс-жидек,  көкөніс,  қант,  бидай,  майлы
дақылдар, сүт өнімдерін өндіру және өңдеу үшін 7 ірі экожүйе
қалыптастыруға  болады.  Балық  шаруашылығына  да  ерекше  мән
берген жөн. Қосымша құн қалыптастырудың өзегі саналатын ірі
жобалар маңызды рөл атқаруға тиіс.

Вертикальді  кооперация  аясында  жеке  қосалқы  шаруашылықтың
әлеуетін пайдаланған абзал. Жеке шаруашылық миллиондаған ауыл
тұрғындарына табыс табуға мүмкіндік бере алады. Оларды өңірлік
азық-түлік хабтарын құруға жұмылдыру керек.

Біз горизонтальді кооперацияның әлеуетін де естен шығармауымыз
қажет. Онсыз агроөнеркәсіп кешенінде қарқынды даму болмайды.
Басы  бірікпеген  жеке  қосалқы  шаруашылықтар,  шын  мәнінде,
өлместің күнін көріп отыр. Бұл ретте, сапалы әрі мол өнім
өндіру,  үздіксіз  тауар  жеткізу  туралы  сөз  қозғаудың  өзі
орынсыз.  Бәсекеге  қабілетсіздік  пен  импорттан  арыла  алмай



отыруымыздың себебі де осында.

Кооперация кезінде жер және басқа да мүлікке қатысты барлық
құқықтар сақталады. Кооперация шаруашылықтарға шикізат сатып
алу, өнім өндіру және оны сатуды ұйымдастыру барысында күш
жұмылдыруға мүмкіндік береді. Ауыл еңбеккерлерінің ауыр жұмысы
тым  арзан  бағаланады.  Бұл  –  жасырын  емес.  Табыстың  басым
бөлігіне алыпсатарлар кенеліп жатады. Сондықтан субсидия және
салық  жеңілдіктерін  беру  бағдарламалары  аясында  ауылдық
жерлердегі  кооперацияны  ынталандыру  үшін  тиісті  шаралар
топтамасын әзірлеу қажет.

Тағы  бір  маңызды  мәселе.  Келесі  жылы  ауыл  шаруашылығы
мақсатындағы  жерлерді  пайдалану  мәселесі  бойынша  Жер
кодексінің  кейбір  нормаларына  қатысты  енгізілген  мораторий
күшін жояды.

Жеріміз  шетелдіктерге  сатылмайды.  Бірақ  Үкімет  ауыл
шаруашылығы  жерлерін  толыққанды  экономикалық  айналымға
енгізудің  өзге  әдіс-тәсілдерін  әзірлеуге  тиіс.  Аграрлық
секторға инвестиция тарту ауадай қажет.

Кәсіби  мамандардың  тапшылығы,  сондай-ақ  аграрлық  ғылымның
ойдағыдай дамымауы – бұл саладағы қордаланған мәселелер. Осы
бағытта  атқарушы  билік  тарапынан  нақты  шаралар  қабылдануы
керек.

Технологиялық  тұрғыдан  ескірген  суару  жүйесі  үлкен  кедергі
келтіріп отыр. Судың 40 пайызы далаға кетіп жататын кездері
болады.  Онсыз  да  су  тапшылығының  зардабын  тартып  отырған
еліміз  бұған  жол  бере  алмайды.  Осы  саланың  нормативтік-
құқықтық  тұрғыдан  реттелуін  қамтамасыз  етіп,  заманауи
технологиялар  мен  инновацияны  енгізу  үшін  экономикалық
ынталандыру шараларын әзірлеу қажет.

Агроөнеркәсіп  кешенін  дамыту  жөніндегі  қолданыстағы
мемлекеттік бағдарлама келесі жылы аяқталады. Үкіметке бизнес
өкілдерімен бірлесіп, Агроөнеркәсіп кешенін дамыту жөніндегі
жаңа ұлттық жобаны әзірлеуге кірісуді тапсырамын.



Негізгі міндеттеріміз:

– әлеуметтік маңызы бар азық-түлік тауарларымен өзімізді толық
қамтамасыз ету;

– миллиондаған ауыл тұрғындарының табысын арттыру;

– еңбек өнімділігін екі жарым есе көбейту;

– агроөнеркәсіп кешені өнімінің экспортын екі есе арттыру.

* * *

Өзекті мәселенің бірі – көлік-логистика кешенін дамыту.

«Нұрлы  жол»  бағдарламасының  бірінші  кезеңі  табысты  жүзеге
асырылды. Соның арқасында елордамызды өңірлермен «тармақтану»
қағидаты  бойынша  байланыстыруға  мүмкіндік  туды.  Көлік
жүйесінің  жаңа  инфрақұрылымдық  ұстыны  қалыптасты.  Еліміздің
жаһандық көлік дәліздерімен интеграциялануы қамтамасыз етіліп,
Азия мен Еуропаны байланыстырған Қазақстанның тарихи мәртебесі
қалпына келтірілді.

Дегенмен, бұл саладағы бәсекелестік өте күшті. Орталық Азия
өңірінде  пайда  болған  баламалы  жобалар  Қазақстанның  көлік
әлеуетін төмендетуі мүмкін.

Сол  себептен  «Нұрлы  жол»  бағдарламасының  екінші  кезеңі
еліміздің  көлік-транзит  секторының  жетекші  рөлін  бекемдеуге
арналуы керек.

Қазақстанның  бәсекеге  қабілеттілігі  тың  инфрақұрылымдық
жобаларды  жүзеге  асыру,  жаңа  мемлекеттер  мен  компанияларды
тарту, қызмет көрсету сапасын жақсарту және транзиттік бағдар-
лардағы жылдамдықты арттыру есебінен өсуге тиіс.

Алдымызда тұрған міндет – 2025 жылға дейін 24 мың шақырым
жолды, яғни республикалық маңызы бар жолдардың бәрін қайта
жөндеп, жол бойындағы қызмет көрсетумен қамтамасыз ету.

* * *



Шағын және орта бизнес күрделі кезеңді бастан өткеруде. Шын
мәнінде, пандемияның зардабы осы салаға ауыр тиді.

Экономиканың  шеккен  зардабын  еңсеру  үшін  700  мыңнан  астам
кәсіпкерге салық жеңілдіктері берілді. Төлем мерзімі кейінге
шегерілді, несиені жеңілдікпен қайта қаржыландыру мүмкіндігі
ұсынылды. Бірақ, ахуал әлі де болса күрделі.

Шағын және орта бизнеске қосымша көмек ретінде экономиканың
зардап  шеккен  салаларындағы  кәсіпкерлердің  қазіргі  барлық
несиелерінің  6  пайызға  дейінгі  жылдық  мөлшерлемесі  бойынша
мемлекеттік  субсидия  беруді  тапсырамын.  Субсидиялау  Төтенше
жағдай жарияланған сәттен, яғни биылғы 16 наурыздан бастап 12
айлық кезеңді қамтиды.

Ұлттық банк көбірек зардап шеккен секторлардағы шағын және
орта  бизнестің  айналым  қаражатын  көбейту  үшін  арнаулы
бағдарламаны жүзеге асыруда. Бұған дейін бұл бағдарлама биыл
аяқталады деп жоспарланған еді.

Қазіргі күрделі ахуалға байланысты аталған бағдарламаны жүзеге
асыру мерзімін 2021 жылдың соңына дейін ұзартуды және оның
аясын кеңейтуді тапсырамын. Осыған орай қосымша 200 миллиард
теңге бөлу қажет. Сол арқылы бағдарламаның жалпы құнын 800
миллиард теңгеге дейін жеткіземіз.

Сондай-ақ мемлекеттік органдар мен квази-мемлекеттік секторға
тиесілі жылжымайтын мүлік нысандарын жалға алып отырған шағын
орта бизнес өкілдерін жыл соңына дейін жалдау ақысын төлеуден
босатуды тапсырамын.

Қазіргідей  жағдайда  жұмыс  орындарын  және  халықтың  табысын
сақтау – басты басымдық. Сондықтан осы кезеңде көбірек зардап
шеккен салалардағы шағын және орта бизнес өкілдерінің еңбекақы
қорына  түсетін  ауыртпалықты  жеңілдету  маңызды  болып  отыр.
Бизнестің  осы  санаты  бойынша  еңбекақыдан  бюджеттік  емес
қорларға  аударылатын  төлемдерді  жыл  соңына  дейін  тоқтатуды
тапсырамын.



Келесі мәселе – бизнес ахуалы. Бұл саланы реформалау керек.
Өйткені реттеу жүйесі әлі де болса қолайсыз, тіпті жазалаушы
сипатынан арыла алмай отыр.

Реттеушілік  саясаттың  негізгі  қағидаттарын  өзгерту  қажет.
Мемлекеттік реттеуге азаматтардың денсаулығын және экологияны
қорғау үшін ғана жол беріледі.

Заң бойынша да, тәжірибе жүзінде де нақты болмыстың қасаң
формадан  артықшылығы  бар  екенін,  ақыл-ой  мен  мән-мазмұнның
қатаң заң нормаларынан басым түсу мүмкіндігін ескерген жөн.
Тексеру жүргізуге тыйым салған үш жылдық мораторий осындай
реттеу жүйесін жаңадан енгізуге жол ашады.

Бұл ретте сыбайлас жемқорлық мейлінше жиі туындайтын сәулет-
құрылыс  қызметі,  санитарлық-эпидемиялық  қадағалау,
ветеринария,  сертификаттау  және  басқа  да  салалардан  бастау
керек.  Шағын  және  орта  бизнестің  қызметін  реттейтін  жаңа
нормативтік-құқықтық базаны келесі жылы әзірлеуді тапсырамын.

Қайталап  айтамын:  мемлекеттік  құрылымдардың  кәсіпкерлік
қызметке кез келген заңсыз араласуы, бизнесмендердің жұмысына
кедергі келтіру мемлекетке қарсы жасалған ауыр қылмыс ретінде
бағалануы  керек.  Кәсіпкерлер  шенеуніктер  тарапынан  заңсыз
қысым көрсе, бірден прокуратура органдарына жүгінгені жөн.

Кәсіпкерлікке қолдау көрсеткенде орта бизнеске де ерекше назар
аудару  керек.  Өйткені  нарықта  табысты  болудың  негізгі
көрсеткіші  орта  бизнестің  өркендеуімен  өлшенеді.  Мұндай
компаниялар  ішкі  нарыққа  қана  емес,  сыртқы  нарыққа  да
бейімделуге тиіс. Олардың экспорттық әлеуетін арттыру үшін қол-
дауды күшейту керек.

Үкіметке  шикізаттық  емес  орта  кәсіпорындарға  арналған
экспорттық  акселерация  бағдарламасын  жүзеге  асыруды
тапсырамын. Бұл идеядан нәтижеге дейін мақсатты түрде қолдау
көрсету үшін қажет.

Шағын және орта бизнестің жалпы ішкі өнімдегі үлесі 2025 жылға



қарай 35 пайызға дейін, ал жұмыспен қамтылғандардың саны 4
миллион адамға дейін көбеюі керек. Бұл осы саланы дамытуға
бағытталған жұмыстардың басты нәтижесі болмақ.

* * *

Жұмысымыздың  табысты  болуына  жол  ашатын  маңызды  фактор
– «өзектес» мемлекеттік саясаттарды қайта құру.

Ақша-несие  саясатын  қайта  қараған  жөн.  Біз  ұлттық  және
халықаралық  инвесторлардың  теңгеге  сенімсіздік  білдіретінін
көріп отырмыз.

Экономиканы  әртараптандыру  ісінің  жеткіліксіздігі  және
бағамның тым құбылмалылығы шетелден инвестиция тартуға кедергі
келтіріп отыр. Бұл, әсіресе, шикізаттық емес секторда айқын
сезіледі.

Валюта  нарығын  реттеуге  және  капитал  қозғалысына  қатысты
проблемалар  да  теріс  ықпалын  тигізуде.  Экспорттан  түсетін
табыстың елеулі бөлігі ішкі валюта нарығына түспей, шетелде
қалып  қояды.  Үкімет  пен  Ұлттық  банк  экспорттаушыларды
валюталық  табысты  сатуға  ынталандыруға  тиіс.

Ақша-несие саясатының ынталандырушылық рөлін де күшейту қажет.
Қазіргі таңда бұл саясат көбінесе валюта нарығындағы қаржының
шамадан тыс көбейіп кету қаупіне байланысты тежелуде. Банктер
валюта нарығы және Ұлттық банктің мүмкіндіктері арқылы пайда
таба  алатын  болған  соң,  нақты  экономиканы  несиелендіруге
құлықты емес.

Осы  өтімділікті  қайта  бағдарлап,  бизнеске  несие  беріп,
валюталық алыпсатарлықты тоқтату ісіне бейімдеу үшін шаралар
қабылдауды  тапсырамын.  Қаржы  нарығын  реттеу  және  дамыту
агенттігі мен Ұлттық банктің осы міндетті шешу үшін өкілеттігі
мен құзыреті толық жеткілікті. Жыл соңына дейін жағдай түзе-
леді деп үміттенемін.

Қаржы секторындағы тағы бір жағымсыз фактор – тұтыну сегменті



мен бизнеске несие беру ісіндегі теңгерімсіздік. Тұтынушыларға
тоқтаусыз, тіпті жауапсыз несие беруге нормативтік тұрғыдан 
тосқауыл қою керек. Оның айтарлықтай әлеуметтік зардабы болуы
мүмкін. Азаматтардың қаржылық сауатының төмендігі оларға түрлі
несиені жөн-жосықсыз тықпалауға себеп болмауы керек.

Биыл менің тапсырмам бойынша заңнамалық және нормативтік база
өзгертіліп, қарыз алушының төлем қабілетін бағалауға қатысты
талаптар едәуір күшейтілді. Бұрын тұтыну несиесін оңды-солды
таратып келген микроқаржылық ұйымдар, ломбардтар мен өзге де
қаржы  мекемелерінің  қызметі  мемлекет  тарапынан  реттелетін
болды. Алайда бұл түйткіл әлі толық шешілген жоқ. Әсіресе,
дағдарыс кезінде елдің табысы азайған тұста қарызға бату қаупі
арта түсті.

Қаржы нарығын реттеу және дамыту агенттігі мен Ұлттық банк
несие  беретін  ұйымдардың  жауапкершілігін  арттыру,  сондай-ақ
несие бойынша шекті мөлшерлемелерді саралап-жіктеу және азайту
үшін қосымша реттеу шараларын қабылдау керек.

Біз ақша-несие саясатына деген сенімді арттыруға тиіспіз. Сол
себепті Ұлттық банктің құрамынан Ақша-несие саясаты комитетін
құру туралы шешім қабылданды. Оның құрамына тәуелсіз мүшелер
де кіреді.

Егер  ұлттық  табысты  әділ  бөлудің  маңыздылығы  туралы  айтар
болсақ, барша азаматтарға дәл сондай ұғынықты болатын салық
саясатын әзірлеуіміз керек.

Бүгінде  салықтар  мен  алымдардың  40-қа  жуық  түрі  бар.  Оны
басқару ісі тым күрделі және негізінен мәжбүрлік сипатқа ие
болып отыр.

Үкіметке  «Атамекен»  ұлттық  кәсіпкерлер  палатасымен  бірлесіп
және депутаттық корпусты тарта отырып, Салық кодексін және
заңға сәйкес актілерді егжей-тегжейлі қайта қарауды тапсыра-
мын. Мақсатымыз – салықтық міндеттемелерді орындауды барынша
жеңілдету және салықтар мен өзге де төлемдердің санын азайту.



Бюджетті  әртараптандыру  мен  толықтырудың  қосымша  тетігі
ретінде  салықтық  мөлшерлемелерді  жіктеу  жөнінде  де  ойлану
керек.

Шағын және орта бизнес секторы бойынша пандемиядан көп зардап
шеккен  кәсіпкерлерге  бөлшек  сауда  салығын  айналым  есебінен
төлеуге мүмкіндік беру қажет деп есептеймін.

Халықаралық салық салу жүйесінің нормаларына да ерекше назар
аударған жөн. Бұл нормалар шетел инвестициясын тартуға және
тапқан табысты Қазақстанға қайта құюға барынша ынталандыруы
керек.

Сонымен  қатар  трансферттік  баға  белгілеуді  және  капиталдың
елімізден шығарылуын қатаң бақылауға алу қажет. Сарапшылардың
айтуынша, еліміздің ішкі жалпы өнімінің үштен біріне жуығы
есепке алынбай, көлеңкеде қалып келеді. Бұл бюджет табысын
арттыруға мол мүмкіндік берер еді.

Салық және кеден саласын цифрландыру «көлеңкелі экономиканың»
кез  келген  көріністерімен  күресуге  айтарлықтай  көмектеседі.
Тіпті,  «көлеңкелі  экономика»  сыбайлас  жемқорлыққа  жол  ашып
отырғаны жасырын емес.

Сондықтан  Қаржы  министрлігіне  қарасты  Экономикалық  тергеу
қызметінің жұмысы негізінен «көлеңкелі экономикамен» күресуге
бейімдеуді тапсырамын.

Біз үнемді әрі жауапты жаңа бюджет саясатын әзірлеуіміз керек.
Басым бағыттар мен жобаларға ғана қаржы бөлген жөн. Қаржыны
оңды-солды жұмсайтын заман келмеске кетті. Негізгі бюджеттік
коэффициенттер мен ережелердің жинағын әзірлеу қажет.

Тұтас ахуалды білу үшін «кеңейтілген бюджет» ұғымын енгізу
қажет.  Онда  мемлекеттік  бюджеттен  бөлек,  бюджеттен  тыс
қорлардың да қаржысы есепке алынуға тиіс.

Бюджетті  жоспарлаудың  жаңа  жүйесі  ұлттық  басымдықтарды
қамтамасыз етіп, ұлттық жоспарлау жүйесінің құрамдас бөлігіне



айналуы керек.

Мемлекеттік  органдарға  бюджеттік  дербестік  берген  жөн.  Бұл
міндеттерді шұғыл шешуге және ұжымдық жауапсыздық пен әуре-
сарсаңнан құтылуға мүмкіндік береді.

Бірақ  қойылатын  талап  та  күшеюге  тиіс.  Осыған  орай  Есеп
комитетінің құзыретін күшейтуді тапсырамын.

Мүдделер  қайшылығына  жол  бермеу  үшін  Есеп  комитетін
қаржыландырудың  өзгеше  тәртібін  белгілеу  керек.  Оны  Үкімет
жанындағы республикалық бюджеттік комиссия арқылы емес, Парла-
менттің салалық комитеттері арқылы жүзеге асырған жөн.

Бәсекелік  саясаттың  маңызы  арта  түсті.  Бәсекелі  ортаны
айтарлықтай түрлендіріп, әр кәсіпкер үшін шын мәнінде тең мүм-
кіндік  қалыптастыру  қажет.  Нарықтарды  монополизациялауды
тоқтату керек.

Нарықтағы көптеген салалар нарықтық емес әдіс-тәсілдер арқылы
«тас қамалға» айналғаны жасырын емес. Кәсіпкерлер нарыққа кіре
алмайды,  ал  егер  кіре  қалса,  жеке  монополистерге  бағынуға
мәжбүр болады.

Бәсекеге қарсы әрекет барлық салада – көмір, электр энергиясы,
мұнай  өнімдері,  байланыс,  дәрі-дәрмек,  әуежай  қызметтері,
тұрғын  үй  коммуналдық  шаруашылық  қызметтері,  логистика
нарықтарында белең алып отыр. Бұл тізімді жалғастыра беруге
болады.

Өңірлік деңгейде көбіне әкімшілік ресурс коммерциялық табыстың
кілті саналады.

Мемлекеттік және жекеменшік саладағы «монополистердің» жұмысын
ретке  келтіру  керек.  Нақты  ережелерді  бекіткен  жөн:  олар
қандай жағдайда және қандай нысанда құрылады, түскен табыс
қайда жұмсалады. Қатаң қоғамдық мониторинг жүргізу қажет.

Биржадағы  сауда-саттықты  тәртіпке  келтіру  керек.  Бұл,  ең
алдымен,  мұнай  өнімдері,  электр  энергиясы,  көмір  саудасына



қатысты. Бұл саладағы ірі компаниялардың көзбояушылығына жол
беруге болмайды.

Сондықтан бәсекелестікті қорғайтын және дамытатын мықты әрі
тәуелсіз  орган  керек.  Президентке  тікелей  бағынатын  Бәсе-
келестікті қорғау және дамыту агенттігін құруды тапсырамын.

Тең құқылы бәсекелестікті дамыту үшін мемлекеттің экономикаға
араласуын азайту маңызды рөл атқарады.

Орталық мемлекеттік органдардың, әкімдіктер мен холдингтердің
меншігінде әлі де болса жеті мыңға жуық әлеуметтік емес нысан
бар.

Мемлекет  шаруашылықты  тәуір  жүргізе  алмайды  деген  қағида
аксиомаға айналды.

Үкімет Жаңа жекешелендіру жоспарын қабылдауға тиіс. Мемлекет
меншігінде  тек  әлеуметтік  нысандар,  сондай-ақ  мемлекеттің
қауіпсіздігі мен қалыпты жұмысын қамтамасыз ететін нысандар
ғана қалуы керек.

Квазимемлекеттік  секторда  әкімшілік-басқару  жұмысымен
айналысатын  қызметкерлердің  санын,  пайдасыз  шығындарды  және
басы артық еншілес компанияларды қысқарту жұмыстары жалғасын
табуға тиіс.

«Бәйтерек»  және  «ҚазАгро»  холдингтерінің  рөліне  арнайы
тоқталғым  келеді.  Бұл  компаниялар  индустрияландыру  және
агроөнеркәсіптік кешенді дамыту ісіне елеулі үлес қосып, бұрын
бір-бірімен байланыссыз болған қаржы институттарының қызметін
ретке келтірді.

Ал  қазір  біз  мүлде  жаңа  жағдайда  тұрмыз.  Институционалдық
құрылымды өзгерту – уақыт талабы. Сондықтан осы екі ұйымды
біріктіріп,  қаржылық  мүмкіндіктері  анағұрлым  зор  даму
институтын  құрған  жөн.

Бұл ретте, портфельді компаниялардың саны 2 есеге азайып, штат
саны да 50 пайызға қысқаруға тиіс.



Еліміздің халықаралық аренадағы экономикалық мүддесін белсенді
түрде ілгерілетіп, ұлттық мүддені қорғауда сындарлы ұстаным
және кәсіби біліктілік таныту керек.

Қазақстанның игілігі үшін Еуразия экономикалық одағының және
«Бір белдеу – бір жол» жобасының зор мүмкіндіктерін барынша
пайдаланған жөн.

Әлемде  қалыптасқан  жаңа  ахуалда  елге  инвестиция  тартып,
отандық тауарлар мен қызметтерді экспортқа шығару Үкімет үшін
ерекше басымдыққа ие болып отыр.

«Астана»  халықаралық  қаржы  орталығының  әлеуетін  тиімді
пайдаланған жөн.

Қаржы орталығы тікелей және портфельді инвестициялар тартудың
негізгі құралына айналуға тиіс.

* * *

Түйіндей келе айтарым, жалпы ішкі өнімнің абстрактілі өсімімен
жұртты  қуанта  алмаймыз.  Халыққа  тұрақты  жұмыс  орындары,
қолайлы  жол,  ауруханалар  мен  мектептер,  сапалы  азық-түлік
керек.

Экономикалық реформалар азаматтардың табысын арттырып, тұрмыс
сапасының жоғары стандартын қамтамасыз еткенде ғана өзін-өзі
ақтап, қолдауға ие болады. Осыны әрдайым есте ұстауымыз қажет.

 

III. Теңгерімді аумақтық даму

Елімізді аумақтық және кеңістік тұрғысынан дамыту тәсілдерін
түбегейлі өзгерту керек.

Өңірлеріміз  арасында  экономикалық  және  өндірістік  бағыты,
тұрмыс  деңгейі,  мемлекеттік  қызмет  сапасы  жағынан
айырмашылықтар бар. Сондықтан аумақтық даму жолында әр өңірдің
бәсекелі артықшылығын ескеру қажет.



Еліміздің оңтүстігі мен оңтүстік-шығыс аймағының өнеркәсіптік
әлеуетін  барынша  пайдалану  керек.  Осы  өңірлерде  еліміздің
еңбек ресурсының жартысы шоғырланған. Сапалы жұмыс орындары
бұл аймақтарды дамыту үшін өте өзекті.

Аграрлық  секторға  дәстүрлі  қолдау  көрсетумен  қатар,  ауыл
шаруашылығы  өнімдерін  тереңдетіп  қайта  өңдеуге,  тамақ  және
тоқыма өндірісін дамытуға, құрылыс материалдарын шығаруға және
өнеркәсіптің өзге де салаларына баса назар аудару қажет.

Индустрияландыру әлеуметтік мәселелерді шешіп, табысты арттыру
үшін  ғана  емес,  сондай-ақ  азаматтардың  жаңа  ментальдігін
қалыптастырып, заман талабына бейімдеу үшін де маңызды. Ал бұл
– ұлттың бәсекеге қабілеттілігін арттыратын негізгі фактордың
бірі.

Ірі металлургиялық кәсіпорындар орналасқан өңірлерді дамытуға
қатысты тың көзқарас керек. Бұл, ең алдымен, Шығыс Қазақстан,
Қарағанды  және  Павлодар  облыстарына  қатысты.  Осы  өңірлер
жоғары  технологиялы,  ғылымды  қажет  ететін  өндірістің  және
техникалық қызмет көрсетудің орталығы бола алады.

Қазақстанның  батыс  өңірлері  мұнай-химия  кешендерін  салып,
жоғары деңгейдегі қайта өңдеу ісінің жаңа өндірістік циклдарын
құру үшін инвестиция тартатын орталыққа айналуға тиіс. Бізде
осы күнге дейін мұнай химиясы мен газды қайта өңдеу жүйесінің
жоқтығы – ақылға қонбайтын қисынсыз нәрсе.

Әсіресе, моноқалаларымызды дамыту ісіне тың серпін беру аса
маңызды.  Бұл  ретте,  қала  құраушы  кәсіпорындарға  зор
жауапкершілік жүктеледі. Олар барынша атсалыспаса, бұл міндет
орындалмайды.

Қазақстан  мен  Ресейдің  шекаралас  аумақтарында  30  миллионға
жуық адам тұрады. Миллионнан астам тұрғыны бар бірнеше қала
орналасқан. Отандық тауарларды сату және инвестиция тарту үшін
Ресей билігінің өкілдерімен және мекемелерімен тығыз қарым-
қатынас орнату – еліміздің шекара маңын дамытудың аса маңызды
факторы.



Ауылдың әлеуетін толық пайдалану – стратегиялық маңызы бар
мәселе. Ауылдағы мейлінше өзекті мәселелерді шешуге арналған
«Ауыл  –  ел  бесігі»  бағдарламасын  жүзеге  асыру  жалғасатын
болады.

Өңірлерді дамыту ісіне қатысты тың тәсіл урбанизация үдерісін
басқаруға, «миграция толқынын» кезең-кезеңмен жүргізуге, ірі
қалалардағы халықтың тығыз орналасуы мен әлеуметтік шиеленіс
мәселелерін шешуге мүмкіндік береді.

 

IV. Азаматтардың әлеуметтік әл-ауқаты – басты басымдық

Азаматтардың  әлеуметтік  әл-ауқаты,  ең  алдымен,  баспана
мәселесіне тікелей байланысты.

Нарық  жағдайында  тұрғын  үйдің  қолжетімділігі  адамдардың
табысына және осы міндетті өздігінен шеше алу қабілетіне орай
жүзеге асады.

Менің тапсырмам бойынша ел тұрғындарының зейнетақы жинағының
бір бөлігін пайдалану мәселесі пысықталды. Бұл, әсіресе, қазір
ерекше маңызды.

2021 жылдың өзінде Бірыңғай жинақтаушы зейнетақы қорының 700
мың  салымшысы  өз  жинағының  бір  бөлігін  тұрғын  үй  алуға,
емделуге жұмсай алады немесе басқарушы компаниялардың иелігіне
береді.

Үкіметке  Ұлттық  банкпен  бірлесіп,  осы  жылдың  соңына  дейін
барлық  қажетті  нормативтік-құқықтық  актілерді  қабылдап,
дайындық жұмыстарын жүргізуді тапсырамын.

Бұл  реформа  еңбек  қатынастарын  ашық  әрі  заңды  жүргізіп,
зейнетақы  жүйесіне  қатысуға  ынталандыратын  пәрменді  құралға
айналады.

Өз  бетінше  баспана  мәселесін  шешуге  табысы  жетпейтін
азаматтарға тиімді әлеуметтік көмек көрсетілетін болады.



Биылдан бастап «5-10-25» бағдарламасы жүзеге асырылуда. Оған
390 миллиард теңге бөлінді. Үкімет осы бағдарламаның жүзеге
асырылу барысын үнемі қадағалап отыруы керек.

Кезекте  тұрған  адамдардың  баспана  мәселесін  тезірек  шешу
керек.

Қазір әкімдіктер оларға арнап жалға берілетін тұрғын үйлер
салып жатыр. Бюджеттік және сатып алу рәсімдеріне байланысты
бұған ұзақ уақыт кетеді.

Бұл тәртіпке өзгеріс енгізетін кез келді. Қаражатты тек үй
құрылысына ғана емес, жалдау ақысын субсидиялауға да бөлген
жөн. Оның ауқымы осы шараның арқасында алғашқы жылдың өзінде-
ақ  10  есе  өсіп,  жүз  мыңнан  астам  отбасына  нақты  көмек
көрсетіледі.  Бұл  жұмысты  реттеуді  Тұрғын  үй  құрылыс  жинақ
банкі  негізінде  құрылып  жатқан  «Отбасы  банкіне»  тапсырдым.
Банк басшылығы тікелей жауапты болады.

«Нұрлы жер» бағдарламасы аясында жеке тұрғын үй салу ісі баяу
жүріп  жатыр.  Мұның  басты  себебі  –  үй  салынатын  аумақты
дайындау ісінің қарқыны төмен. Өйткені заң бойынша су және
электр желілері жүргізілген аумақтан ғана жер беріледі.

Жер үй тек баспана ғана емес, сондай-ақ табысы аз, әсіресе
көпбалалы  отбасылардың  экономикалық  тірегі  де  бола  алады.
Үкімет  пен  әкімдіктер  әлеуметтік  жер  үйлер  салынатын
учаскелерді  инфрақұрылыммен  қамтамасыз  ету  ісін  жеделдетуі
қажет.  Бұл  ретте,  мемлекет-жекеменшік  әріптестігін  де
қолданған  жөн.

Депутаттардың осы маңызды мәселені шешуге тікелей атсалысуын
сұраймын. Ауыл еңбеккерлерін қолжетімді баспанамен қамтамасыз
ету  үшін  жұмыс  берушілердің  шығындарын  субсидиялау  арқылы
жалдамалы  үйлер  салуға  міндеттеп,  көптеген  отандасымыздың
тұрмыс сапасын неге жақсарта алмаймыз?!

* * *



Отбасылық-демографиялық  ахуал  –  зор  алаңдаушылық  тудырып
отырған мәселе.

Өкінішке қарай, Қазақстанда әрбір алтыншы отбасы бала сүйе
алмай  отыр.  Сауалнама  көрсеткендей,  отандастарымыздың  20
пайызға  жуығы  мұны  ажырасуға  негіз  болатын  елеулі  себеп
деп санайды.

Біріккен  Ұлттар  Ұйымының  еліміздегі  халық  санының  өсіміне
қатысты  болжамы  Орталық  Азиядағы  көршілес  мемлекеттермен
салыстырғанда көңіл көншітпейді.

Үкіметке  2021  жылдан  бастап  «Аңсаған  сәби»  арнаулы
бағдарламасын  жүзеге  асыруды  тапсырамын.  Экстракорпоральды
ұрықтандыру  бағдарламалары  бойынша  бөлінетін  квота  санын  7
мыңға дейін, яғни 7 есе көбейту қажет.

Балалардың қауіпсіздігі мен құқығын қорғау мәселесіне ерекше
назар аудару керек.

Біз  кәмелеттік  жасқа  толмаған  балаларға  қатысты  жыныстық
сипаттағы әрекеттері үшін қылмыстық жазаны едәуір қатаңдаттық.
Алайда бұл проблема әлі де ушығып тұр.

Мұндай қылмыскерлер рақымшылық алу және мерзімінен ерте босау
құқығынан  айырылып,  мейлінше  қатаң  жазалануы  керек.  Оларды
қауіпсіздігі  барынша  жоғары  түзеу  мекемелерінде  оқшаулаған
жөн.

Мұндай әрбір істі прокуратура органдары ерекше бақылауға алуға
тиіс. Әлеуметтік және құқық қорғау органдарының әрекетсіздігі
немесе  салғырттығына  байланысты  қатаң  жаза  қолданылатын
болады.

Жалпы, бізге әлеуметтік саясаттың жаңа парадигмасы керек.

Әлеуметтік қамтамасыз ету саласы 17 заңмен және заңға сәйкес
ондаған актімен реттеледі. Бұл реттеу ісінің күрделенуіне және
жүйесіздігіне әкеп соқтырды. Соның салдарынан мемлекет жауап-
кершілігі айқындалмай, азаматтар өз құқықтарын жете түсінбей



жүр. Үкіметке еліміздің Әлеуметтік кодексін әзірлеу жұмысын
бастауды тапсырамын.

Әлеуметтік төлемдерді цифрландыру үшін шаралар қабылдау керек.
Осыған  орай  азаматтың  «әлеуметтік  цифрлы  әмиянын»  енгізіп,
тиісті тауар өткізуші жүйе қалыптастыру қажет.

Біздің қоғам еңбек құндылықтарына деген көзқарасты өзгертуі
керек.  Жас  буынға  еңбекті  бағалауды,  оны  абыройлы  және
абыройлы емес деп бөлмеуді үйреткеніміз жөн.

Өкінішке  қарай,  жастарымыз  әп-сәтте  байып  кеткісі  келеді.
Олардың  лотереяға,  бәс  тігуге  және  букмекер  агенттіктеріне
жаппай  әуестігінің  себебі  осында.  Күнделікті  өмірде
гастарбайтерлер  туралы  орынсыз  қалжың  айту  және  олардың
еңбегін менсінбеушілік етек алды.

Алаңдаумен өткен соңғы айларда еңбек етудің баға жетпес қадір-
қасиетін  жете  түсіндік.  Кіші  медицина  қызметкерлері,
коммуналдық және қызмет көрсету саласында еңбек ететін азамат-
тар  қыруар  жұмыс  атқарды.  Бұл  –  нағыз  еңбектегі  ерліктің
жарқын үлгісі. Мұндай адамдар мемлекет назарынан тыс қалмайды.

 

V. Қолжетімді әрі сапалы білім

Коронавирус  індетінің  салдарынан  дүниежүзіндегі  мектеп
оқушылары  мен  студенттердің  басым  көпшілігі  қашықтан  оқуға
көшті. Бұл жұмыстың тәсілі мен мазмұнын түбегейлі өзгертуде.

Қашықтан  оқыту  ісін  ұйымдастыруда  Үкіметтің  жіберген
қателіктерін жақсы білеміз. Ашығын айтқанда, әлі күнге дейін
нақты бір онлайн-платформа жоқ. Мұғалімдер, оқушылар және ата-
аналар  күндіз-түні  «WhatsApp»-тан  бас  көтермейтін  болды.
Толыққанды оқу үдерісі үшін қажетті барлық функциялары бар
бірыңғай онлайн білім беру платформасын шұғыл әзірлеу қажет.

Дегенмен, сапалы білім алу үшін әдеттегідей сабаққа қатысып,
мұғалімдермен  және  сыныптастармен  араласудың  орны  бөлек.



Сондықтан санитарлық талаптарды сақтай отырып, білім алудың
қалыптасқан дәстүрлі тәсіліне қайта көшудің тәртібін әзірлеген
жөн. Бұл, әсіресе, мектептер үшін маңызды.

Күнделікті мәселелерді шешумен қатар, балалардың бәріне бірдей
мүмкіндік  туғызу  үшін  жүйелі  шаралар  қабылдау  қажет.
Балаларымыз қай жерде тұрса да, қандай тілде оқыса да сапалы
білім алуы керек.

Білім саласындағы басты мәселенің бірі – ұстаздар жалақысының
аздығы.

Мен 2021 жылдың қаңтар айынан бастап мұғалімдердің еңбекақысын
25 пайызға көбейту жөнінде шешім қабылдадым. Жалақы мөлшері
алдағы уақытта да арта береді. Бұл мақсатқа алдағы үш жылда
қосымша 1,2 триллион теңге бөлінеді.

Біз  балалардың  мектепке  дейінгі  жан-жақты  даму  мәселесін
шешуіміз керек. 2025 жылға қарай 6 жасқа дейінгі балаларды
мектепке дейінгі тәрбиемен және оқытумен 100 пайыз қамтамасыз
етуді міндеттеймін.

Бұл түйткіл мемлекеттік балабақша салумен ғана шешілмейді. Осы
іске  жеке  бизнесті  тартып,  қолдаудың  жаңа  түрлерін,  соның
ішінде қаржыландырудың ваучерлік тәсілін ойластыру қажет. Ата-
аналар кез келген балабақшаны немесе мектепті таңдап, мемлекет
берген ваучермен төлем жасай алады.

Мамандардың негіздеуінше, мемлекеттің тек дарынды оқушыларды
қолдауы балалар арасында әлеуметтік ара-жікті ұлғайтуы мүмкін.
Бұған жол беруге болмайды.

Осыған орай, мемлекет қарапайым мектептерге қолдау көрсетеді.
Сонымен бірге бұл қадам қала мен ауыл арасындағы білім беру
саласындағы алшақтықты қысқартуға жол ашады.

Азаматтардың сауаттылығы мен цифрлы біліктілігін арттыру мақса-
тында Үкіметке Үздіксіз білім беру тұжырымдамасын әзірлеуді
тапсырамын. Бұл құжатта бейресми білім берудің баламалы нұс-



қаларын көптеп енгізу, өз бетінше оқу нәтижелерін мойындау,
кәсіби дағдыларды сертификаттау мәселелерін қарастыру қажет.

Сонымен бірге біз кәсіби білім берудің бүкіл жүйесін еңбек
нарығында  сұранысқа  ие  білікті  мамандар  қалыптастыруға
бағыттағанымыз жөн.

Кәсіпкерлердің жаңа буынын қалыптастыруға басымдық беріледі.
Сол  себепті  «Кәсіпкерлік  негіздері»  пәні  мектептен  бастап
жоғары оқу орнына дейінгі барлық білім беру сатысында оқытылуы
керек.

Өскелең  ұрпақтың  спорттық  және  шығармашылық  әлеуетіне  аса
назар аудару қажет.

Қаржы тапшылығы кезінде мемлекет бюджеті есебінен кәсіби спорт
клубтарын толықтай қамтамасыз етудің қажеті жоқ. Мемлекеттің
және квазимемлекеттік компаниялардың бюджетінен миллиардтаған
теңге тиімсіз жұмсалуда.

Бұқаралық  спортқа,  дене  тәрбиесіне  және  балаларға  басымдық
беру  керек.  Әр  облыста,  ірі  аудан  орталықтарында  спорт
үйірмелерін ашу қажет.

«Балалар үйірмесі» қызметін қайта қалпына келтірген жөн. Онда
жастарымыз  қолөнердің  және  шығармашылықтың  бастапқы
негіздерімен  танысар  еді.

Балалар үшін қатерлі бүгінгідей аумалы-төкпелі заманда олардың
күш-жігері  мен  қызығушылығын  дұрыс  арнаға  бағыттау  аса
маңызды. Балалар мемлекетіміздің болашағы емес пе?! Әкімдердің
жұмысын осы өлшем бойынша да бағалаймыз.

Білім беру сапасы туралы бірер сөз. Былтыр мен дипломды оңды-
солды  үлестірумен  айналысатын  білім  мекемелерін  жабуды
тапсырған болатынмын.

Білім беруді табысты бизнеске айналдырған ықпалды адамдардың
қарсылығынан  бұл  жұмыс  баяу  жүруде.  Бірақ  проблеманы  шешу
керек.  Премьер-Министр  бұл  мәселені  ерекше  бақылауға  алуға



тиіс.

Ғылым саласын дамыту туралы да айтқым келеді.

Бұл мәселе бойынша бізге тың көзқарас пен жаңа тәсілдер керек,
сондай-ақ халықаралық тәжірибеге арқа сүйеуіміз қажет.

Үкіметке жыл сайын әлемнің жетекші ғылыми орталықтарында 500
ғалымның тағылымдамадан өтуін қамтамасыз етуді, сондай-ақ «Жас
ғалым» жобасы аясында зерттеу жүргізу үшін 1000 грант бөлуді
тапсырамын.

Ғылымды  қаржыландырудың  және  қолдаудың  маңызды  көзі  –  ірі
кәсіпорындардың,  әсіресе  шикізат  саласындағы  компаниялардың
қаражаты.

Тапқан табыстың 1 пайызын ғылым мен технологияны дамытуға беру
туралы  қолданыстағы  норма  талаптары  сақталмай  отыр.  Көп
жағдайда  бұл  қаражат  компаниялардың  ішінде  бөлініске  түсіп
кетеді. Үкіметке осы қаражатты жинақтау ісін орталықтандыруды
және  оның  бюджет  арқылы  жалпыұлттық  ғылыми  басымдыққа  сай
бөлінуін қамтамасыз етуді тапсырамын.

Ірі бизнес өкілдері өңірлік университеттердің ғылыми қызметін
қамқорлыққа алса, нұр үстіне нұр болар еді.

Бізге елімізді ғылыми-технологиялық тұрғыдан дамыту жөніндегі
арнаулы бағдарламалық құжат қажет. Оның басты міндеті ұлттық
деңгейдегі  нақты  мәселелерді  шешуге  ғылымның  әлеуетін
пайдалану  болмақ.

 

VI. Денсаулық сақтау саласын дамыту

Пандемия  туындатқан  дағдарыс  бізді  көп  нәрсеге  үйретті.
Мәселен, дәрігердің еңбегін бағалай білетін болдық. Бір кезде
медицина қызметкерлерінің мемлекет назарынан тыс қалғаны рас
еді.



Дәрігер  мамандығын  материалдық  тұрғыдан  да  нығайта  түсу
маңызды болып отыр. Бюджетті таяудағы нақтылау кезінде екінші
жартыжылдықта медицина қызметкерлерін ынталандыратын қосымша
төлем үшін 150 миллиард теңге бөлуді тапсырамын.

Мұны біз қазіргі дағдарыс кезінде қолға алып жатырмыз, енді
оны жүйелі түрде жүзеге асыруымыз керек.

2023 жылға қарай дәрігерлердің жалақысы экономикадағы орташа
жалақыдан екі есе артық болады.

Дәрі-дәрмекпен қамтамасыз ету мәселесі шешілді, бірақ отандық
фармацевтика  саласын  аяғынан  тұрғызу  керек.  Барлық  негізгі
дәрі-дәрмектер мен медициналық бұйымдар Қазақстанда өндірілуге
тиіс. Бұл – ұлттық қауіпсіздік мәселесі. Келесі жылдан бастап
осы бағытта нақты нәтиже күтемін.

Тағы бір мәселе – медициналық инфрақұрылымды дамыту.

Жыл  соңына  дейін  еліміздің  аймақтарында  13  жаңа  жұқпалы
аурулар ауруханасы салынады. Ал 2025 жылға қарай денсаулық
сақтау  саласына  арналған  20  заманауи  көпсалалы  нысан
пайдалануға беріледі. Бұл – осы мақсатқа орай 1,5 триллион
теңгеге жуық инвестиция тартылады деген сөз.

Елбасының бастамасымен Нұр-Сұлтан және Алматы қалаларында 2
көпсалалы  медициналық  орталық  салынады.  Бұл  орталықтар
еліміздің  бетке  ұстар  мекемелеріне  айналып,  инновациялық
өсімге және қолданбалы медицинаның дамуына тың серпін беретін
болады.

Үкіметтің  алдында  алғашқы  дәрігерлік  көмекті  ұйымдастыру
тәсілдерін түбегейлі қайта қарау міндеті тұр. Бұл қызмет 
қалың жұртшылық, әсіресе ауыл тұрғындары үшін мейлінше жедел
әрі қолжетімді болуға тиіс.

Шалғайдағы өңірлерге көлік арқылы дәрігерлік қызмет көрсету
ісін  қайта  қалпына  келтіру  шараларын  жүзеге  асырған  жөн.
Денсаулық сақтау ісінің тиімді моделін құру арқылы үш жыл



ішінде  барлық  ауылдық  елді  мекенді  фельдшерлік-акушерлік
пункттермен және дәрігерлік амбулаториялармен қамтамасыз ету
қажет.

Пандемияға  орай  эпидемиолог,  инфекционист,  реаниматолог,
пульмонолог,  кардиолог  сияқты  сирек  мамандық  иеленетін
дәрігерлерді даярлау мәселесі өткір қойылып отыр.

Үкіметке  медицина  мекемелерін  кадрлармен  қамтамасыз  етуге
арналған ұзақ мерзімді (он жыл) болжам әзірлеуді тапсырамын.

Ұлттық  денсаулық  сақтау  саласын  одан  әрі  дамыту  жөніндегі
шаралар барлық медицина мекемелерін қажетті құрал-жабдықтармен
толық жарақтандыруға, науқастарға арналған орындар қорын 50
пайызға  жаңартуға,  ескірген  инфрақұрылымды  ауыстыруға,  өмір
ұзақтығын болжамды 75 жасқа дейін жеткізуге мүмкіндік береді.

 

VII. Экология және биологиялық әркелкілікті қорғау

Қоршаған ортаны қорғау және экологиялық даму – еліміз үшін
алдыңғы  кезекте  тұрған  мәселе.  Бүкіл  өркениетті  әлем
жұртшылығы осы мәселемен айналысуда. Бізге де мұндай жаппай
үрдістен шет қалуға болмайды.

Бірқатар  қордаланған  проблемаларды  шешуге  жол  ашатын  жаңа
Экологиялық  кодекстің  жобасы  әзірленді.  Парламенттің  бұл
маңызды құжатты жыл аяғына дейін қарап, қабылдауын сұраймын

Үкіметке  экологиялық  ахуалды  жақсарту  жөніндегі  шараларды
нақты  жүзеге  асыруға  кірісуді  тапсырамын.  Биологиялық
әркелкілікті  сақтау  және  тиімді  пайдалану  жөніндегі  ұзақ
мерзімді жоспарларды бекіткен жөн.

Бес жыл ішінде орман алқабында 2 миллиард, елді мекендерде 15
миллион ағаш отырғызылатын болады. Бұл еліміздегі көгалдандыру
ауқымын кеңейтуге септігін тигізеді.

Елорданың  айналасындағы  жасыл  желектің  ауқымын  ұлғайту



мәселесі өте маңызды.

Қазақстанның  ұлттық  саябақтары  мен  басқа  да  табиғат
байлықтарын заңдық және нормативтік тұрғыдан қорғап, бұл са-
лада құқық бұзған азаматтарды қылмыстық және әкімшілік жауапқа
тарту тәртібін қатайту керек.

Мектептер  мен  жоғары  оқу  орындарында  өскелең  ұрпаққа
экологиялық тәрбие беру ісіне жеткілікті назар аудару қажет.
Қоғамда экологиялық құндылықтарды орнықтыруға үндейтін «Birge
– taza Qazaqstan» экологиялық акциясын жүйелі түрде өткізіп
тұрған жөн.

Ел ішіндегі экологиялық туризм мәдениетін белсенді дамыту –
маңызды міндетіміз.

Орта  мерзімді  кезеңде  экономиканың  өсімі  мейлінше  «жасыл
экономика»  жағдайында  ілгерілеуге  тиіс.  Сондықтан  қазірдің
өзінде көміртегінің үлесін барынша азайтуға бағыт ұстаған жөн.
Үкіметке ғылыми қауыммен және жеке сектормен бірлесіп, «жасыл
өсім» жөніндегі ұсыныстар жиынтығын әзірлеуді тапсырамын.

Үкімет  азаматтық  сектормен  бірлесіп,  «Жануарларды  қорғау
туралы» заң жобасын әзірлеуі қажет. Жануарларға көзқарас – кез
келген мемлекеттің өркениеттілігінің өлшемі. Ал бұл жағынан
біздің жағдайымыз мәз емес.

 

VIII. Әділетті мемлекет азаматтардың мүддесін қорғау жолында

Заң  үстемдігі  орнықпаса  және  азаматтардың  қауіпсіздігіне
кепілдік берілмесе, әлеуметтік-экономикалық дамудың бірде-бір
міндеті табысты жүзеге асырылмайды.

«Халық үніне құлақ асатын мемлекет» – бұл, шын мәнісінде,
«Әділетті  мемлекет»  құру  тұжырымдамасы.  Азаматтардың
мәселелерін тыңдап, көріп қана қою жеткіліксіз. Ең бастысы –
дұрыс және әділ шешім шығару қажет.



Азаматтар  мүддесіне  қызмет  ететін  мемлекеттің  жаңа
стандарттарын әзірлеу үшін көп жұмыс атқаруымыз керек. Осы тұр-
ғыда құқық қорғау және сот жүйелеріне негізгі рөл жүктеледі.
Бұл салаға реформа аса қажет.

Жағдай  жедел  өзгеруде.  Күштік  құрылымдар  жұмыстың  озық
әдістеріне  көбірек  ден  қойған  сайын  олардың  халықаралық
тәжірибелерге бейімделу мүмкіндігі арта түседі.

Еліміздегі  бүгінгі  ахуалға  орай  азаматтардың  сұраныстарына
ықылас танытуға тиіс құқық қорғау органдарының алдына жаңа
талаптар қойылуда.

Бірақ құқық қорғау жүйесінің жұмысында бұрынғы дағды бойынша
айыптауға  бейімділік  басымдау  болып  тұр.  Азаматтардың
қылмыстық жауапкершілікке негізсіз тартылатын жағдайлары да аз
кездеспейді.

Қылмысты анықтайтын жедел қызмет өкілдері мен процессуалдық
шешім  қабылдайтын  тергеушілер  қылмысты  ашып,  істі  сотқа
жіберуді басты мақсат санайтын бір басшының қарамағында бірге
жұмыс істейді. Алайда көрсеткіш қуалау азаматтардың құқығы мен
бостандығына нұқсан келтірмеуге тиіс!

Прокурорлық  қадағалауға  келсек,  бұл  жұмыс  үнемі  кешеуілдеп
жататынын  көреміз.  Прокурорлар  істің  мән-жайымен  тек  сотқа
жіберер алдында ғана танысады.

Экономикалық  ынтымақтастық  және  даму  ұйымы  елдерінің
тәжірибесі  бойынша  қылмыспен  күрес  саласын  жаңғыртқан  жөн.
Бізге  азаматтардың  құқығын  заманауи  тұрғыдан  қорғауды  қам-
тамасыз  ететін  және  жоғары  халықаралық  талаптарға  жауап
беретін үлгі керек. Қазақстанда өкілеттіктердің ара жігі нақты
ажыратылған үш буынды модель құру керек деп санаймын.

Полиция қылмысты анықтап, оған қатысы бар адамдарды тауып,
айғақ жинап, оны тиянақтап беруге тиіс.

Прокурор  жиналған  дәлелдемелерге  тәуелсіз  баға  беруге,



азаматтар  құқығын  бұзудың  жолын  кесуге,  кінәсіз  адамдардың
қылмыс үдерісіне тартылуына жол бермеуге, сотта айыптау жағын
қолдауға міндетті.

Сот  органдардың  әрекетіне  қатысты  шағымды  қарайды  және  іс
бойынша ақтық үкім шығарады.

Мұндай тәсіл тежемелік және тепе-теңдік жүйесін нығайтып, әр
кезеңде тиімді саралау жүргізіп отыруға мүмкіндік береді.

Тағы  да  қайталап  айтамын,  заңдылық  пен  әділеттілік  сөзсіз
қамтамасыз етілуге тиіс. Қылмыстық істегі қателік адам тағды-
рын өзгертетінін естен шығармау керек.

Қылмыстық істер бойынша 2021 жылдан бастап прокурорға адам
құқығы  мен  бостандығына  қатысты  негізгі  процессуалдық
шешімдерді  келісу  міндетін  заң  арқылы  жүктеген  жөн.

Қылмыстық және қылмыстық-процессуалдық заңнаманың тұрақтылығын
қамтамасыз ету маңызды болып отыр. Оған жиі өзгерістер енгізу
құқық қолдану ісіне әсерін тигізеді және бірыңғай тергеу және
сот тәжірибесін қалыптастыруға мүмкіндік бермейді.

Заңнаманы  қолдануға  қатысты  шешім  қабылдау  кезінде  көбіне
тиісті талдау мен болжам жасалмайды. Шешім заң қолданушыларға
ыңғайлы  болу  тұрғысынан  қабылданады.  Сондықтан  «әкімшілік»
және «қылмыстық» құқық бұзушылықтың жаңа ұғымын қалыптастыру
керек. Қоғамға және заң қауымдастығына құқық бұзушылық үшін
жаза белгілеудің қисыны түсінікті болады.

Барлық  озық  елдерде  полиция  институты  сервистік  модель
негізінде дамып келеді. Біз де мұндай үлгіге көшетінімізді
мәлімдедік.  Бірақ  жұмыс  барысында  аз  ғана  нәтижеге  қол
жеткізілді.

«Жұртқа  жақын  полиция»  қағидаты  бойынша  жергілікті  полиция
қызметінің мейлінше тұтас реформасын жасау қажеттігі пісіп-
жетілді. Осыған орай учаскелік инспектордың рөліне баса мән
берілетін болады.



Учаскелік  инспектордың  мәртебесін  заңнама  арқылы  арттырып,
оның  өнімді  жұмыс  істеуіне  мол  мүмкіндік  берген  жөн.  Ол
азаматтар  алдында  танымал,  қолжетімді  әрі  беделді  болуға,
солардың құқықтарын қорғауға тиіс.

Құқық  қорғау  органдары  қызметкерлерін  жұртпен  ашық  әңгіме
жүргізуге үйретудің маңызы зор. Бұл бағыт кадрларды даярлау
және іріктеу жүйесінде басымдыққа айналуы қажет.

Бейнебақылау жүйесін дамыту жөнінде көп айтылады. Бірақ соған
қарамастан  құқық  қорғау  органдары  көбінесе  өздерінің
ғимараттарында  құрылғысыз  отырады.  Түзеу  мекемелеріне  және
полицияның  қызметтік  ғимараттарына  жаппай  бейнебақылау
орнатуды тапсырамын.

Ішкі  істер  министрлігі  құрылымын  қайта  қарап,  оны  саладан
алшақ  міндеттерден  арылту  керек.  Бұл  маңызды  ведомство
жұмысының тиімділігін арттырады.

Біздің  табиғи  және  техногенді  апаттар  дәуіріне  қадам
басқанымызды  ескеріп,  Төтенше  жағдайлар  министрлігін  қайта
құру қажет деп санаймын.

Қылмыстың  алдын  алу  жұмыстарында  да  кемшіліктер  бар.
Прокуратураның  қадағалауын  азаматтарды  және  бизнес  саласын
толғандыратын  проблемаларды  тиімді  шешуге  бейімдеп  қайта
бағдарлау керек.

Бізге  ауқатты  инвестор  келсе  болды,  күштік  құрылымдар  мен
бақылаушы  органдар  соны  тексеруге  асығады.  Үкімет  пен
Парламент  күштік  құрылымдардың  бизнес  ісіне  шамадан  тыс
араласуына заң арқылы тосқауыл қоюы керек.

Салыққа  байланысты  құқық  бұзғаны  үшін  бизнес  өкілдерін
қылмыстық  жауапкершілікке  тартудың  қазіргі  тәртібін  қайта
қарау керек.

Тіркелген кәсіпкерлерге қатысты кез келген тергеу әрекеттері
тек сот немесе прокурор санкциясы арқылы ғана жүзеге асырылуға



тиіс. Бұл мәселені де қайта қарау керек.

Құқықтық мемлекеттің маңызды шарты – туралықтан танбайтын әділ
сот төрелігінің болуы. Сот жарыспалы қағидат бойынша жүруге
және судья айыптаушы жаққа тәуелді болмауға тиіс. Сол үшін
адвокат пен прокурордың теңдігін қамтамасыз ету қажет.

Қоғамның  соттарға  деген  сенімін  орнықтыру  басымдығы  бар
мақсатқа айналуы керек. Бұған мемлекет пен судьялар корпусының
өз күштерін жұмылдыруы арқасында ғана қол жеткізуге болады.

Сот жүйесі ешкімге есік ашпайтын меңіреу мекемеге айналмауға
тиіс.  Жоғары  сот  кеңесі  мен  Жоғарғы  сот  жаңа  кәсіпқой
кадрларды сот төрелігін жүзеге асыруға тарту жұмысын белсенді
жүргізгені жөн. Сот жүйесі салық салу, жер қойнауын пайдалану,
зияткерлік меншік, корпоративтік құқық саласының мамандарына
зәру болып отыр.

Судьяларды  іріктеу  бұқаралық  ақпарат  құралдарының  көмегімен
жүргізілуге  тиіс.  Үміткердің  қандай  еңбегі  арқылы  жұмысқа
қабылданғанын жұртшылық біліп отыруы керек.

Дау-дамайды шешудің баламалық тәсілдерін де дамыту қажет. Бұл
ұстаным мемлекеттің қатысуынсыз-ақ ымыраға келуге жол ашады.
Дамыған елдерде мұндай институттар өзін өзі таныта білуде.

Он жылдай уақыт бұрын біз «Медиация туралы заң» қабылдадық.
Бірақ қазіргі кезге дейін бірде-бір мемлекеттік орган оның
даму  мәселесімен  айналысқан  емес.  Айқын  мемлекеттік  саясат
байқалмайды. Бұл жағдайды реттеп, қателікті жөндеу керек.

Президент  Әкімшілігі  жанынан  Құқық  қорғау  мен  сот  жүйесі
реформасы жөніндегі өкілдік комиссия құрылады.

Сыбайлас  жемқорлықпен  күрес  барынша  жүйелі  сипат  алуда.
Жемқорлықтың пайда болу себептеріне көбірек назар аударылып,
алдын алу жұмыстары жүргізілуде.

Енді жемқорлыққа апаратын факторларды анықтау үшін мемлекеттік
органдар мен квазимемлекеттік сектордың нормативтік актілері



мен жұмыс үдерісіне жемқорлыққа қарсы күрес тұрғысынан арнайы
талдау жүргізген жөн.

Сонымен қатар сыбайлас жемқорлықпен күрес жауапқа тартылудан
қорыққан  шенеуніктерді  дербестік,  бастамашылдық  және  жедел
әрекет ету қасиеттерінен айырмауға тиіс.

Біз мемлекеттік бақылауға балама ретіндегі қоғамдық бақылау
институтын  қолдай  отырып,  тиісті  құқықтық  негіз
қалыптастыруымыз  керек.  Мемлекеттік  органдардың,
квазимемлекеттік  сектордың  қоғам  алдындағы  ашықтығын  және
есептілігін  қамтамасыз  етуге  жол  ашатын  «Қоғамдық  бақылау
туралы» заңды әзірлеп, қабылдауды тапсырамын.

Қоғамдық кеңестердің рөлін арттыра түсу керек. Оларды сатып
алуды  ұйымдастыратын  комиссиялардың  жұмысына  тарту  қажет.
Сондай-ақ,  квазимемлекеттік  секторда  қоғамдық  кеңестер  құру
мүмкіндігін қарастыру керек. Парламент қарауындағы тиісті заң
жобасын жыл аяғына дейін қабылдаған жөн.

Сонымен қатар Қоғамдық кеңестердің құрамына түрлі әлеуметтік
топ  өкілдерін  кеңінен  тарту  қажет.  Мысалы,  біз  мүмкіндігі
шектеулі  адамдар  осындай  ұйымдардың  жұмысына  араласып,  өз
үндерін жеткізуі үшін қолайлы жағдай жасауымыз керек. Олар
әрқашан мемлекеттің ерекше назарында болуға тиіс.

Квазимемлекеттік  құрылымдардың  қаржы-шаруашылық  қызметін,
бюджет қаражатын пайдалану жөніндегі мәліметтерді және басқа
да құнды деректерді бүкіл қоғамға қолжетімді ету үшін бірыңғай
ақпараттық ресурс құру аса маңызды болып отыр.

Мемлекеттік органдардың шешімі жөніндегі ақпараттың ашықтығы
азаматтық қоғаммен сындарлы диалог орнатуға септігін тигізеді.
Ақпаратқа  қол  жеткізу  мәселелері  жөніндегі  заң  жобасын
мүмкіндігінше осы сессияның аяғына дейін қабылдау керек.

Сондай-ақ сыбайлас жемқорлыққа қарсы күрестің жаңа тәсілдерін
енгізген  жөн  деп  санаймын.  2021  жылдан  бастап  мемлекеттік
қызметшілердің, депутаттардың, судьялардың шетел банктерінде



есепшотқа  ие  болуы,  қолма-қол  ақша  және  бағалы  заттар
сақтауына қатысты жемқорлықпен күрес аясында жаңа шектеулер
енгізу керек.

Мемлекеттік  қызметшінің  немесе  квазимемлекеттік  мекеме
басшысының қос азаматтығы анықталған жағдайда олар қызметінен
босатылады.

Құқық  қорғау  органдары  қызметкерлерінің,  судьялардың,  пара
берушілердің  және  парақорлыққа  делдал  болғандардың  сыбайлас
жемқорлығы үшін жазаны қатайту тұрғысынан Қылмыстық кодекске
өзгерістер енгізу керек.

Сыбайлас жемқорлыққа қатысты қылмыс жасағандарға шартты түрде
мерзімінен  бұрын  босату  шарасы  қолданылмайды.  Жемқорлықпен
ұсталғандардың  мемлекеттік  қызметте  және  квазимемлекеттік
секторда жұмыс істеуіне өмір бойы тыйым салатын қағида қатаң
сақталуы  керек.  Біз  сыбайлас  жемқорлық  деректері  туралы
хабарлаған  адамдарды  заң  жүзінде  қорғайтын  жүйе  қалыптас-
тыруымыз қажет.

Адам құқын қорғау жөнінде жаңа шаралар қабылдау өте маңызды.
Мен үшін бұл мәселенің мәні зор.

Бүкіл әлемдегі сияқты Қазақстанның азаматтары да интернеттегі
ғайбаттаулардан қорғана алмай отыр. Бұдан ең алдымен балалар
зардап  шегуде.  Олар  интернет  арқылы  тараған  қоқан-лоқының
әсерінен  қатты  қиналады.  Өкінішке  қарай,  соның  салдарынан
қайғылы  жағдайға  да  ұшырап  жатады.  Азаматтарды,  әсіресе
балаларды  кибербуллингтен  қорғау  жөніндегі  заңнамалық
шараларды қабылдайтын кез келді.

Балалар  құқын  қорғау  жөніндегі  басқа  да  шараларды  күшейту
керек.  Атап  айтқанда,  Бала  құқы  жөніндегі  конвенцияның
хабарлау  рәсіміне  қатысты  факультативтік  хаттамасына  қосылу
қажет.

Азаптаумен күрес жөніндегі ұлттық заңнаманы жетілдіру мәселесі
маңыздылығын  жойған  жоқ.  Азаптағаны  үшін  қылмыстық



жауапкершілік белгілейтін бұл құжатты Азаптауға және басқа да
қатыгез,  адамгершілікке  жатпайтын  іс-әрекеттерге  қарсы
конвенцияның ережелеріне сәйкестендіру керек.

Адам  саудасына  қарсы  күрес  мәселесі  де  күн  тәртібінен
түспейді.  Бұл  жағынан  Қазақстанның  халықаралық  қауымдастық
алдындағы жағдайы айтарлықтай емес. Құқық қорғау органдары мұн-
дай қылмыстарды тергеу рәсімін жетілдіре түсуі керек. Осыған
орай сот тәртібімен қатаң жаза қолданылуы қажет. Бұл маңызды
міндет  мемлекеттік  органдардың  үйлесімді  іс-қимылын  талап
етеді.

Парламенттегі заңдар тезірек қабылданады деп үміттенемін.

 

IX. Цифрландыру – барлық реформаның негізгі элементі

Цифрландыру  –  сәнге  айналған  үрдіске  ілесу  емес,  ұлттың
бәсекеге қабілеттілігін арттырудың негізгі құралы.

Ең  алдымен,  цифрлы  теңсіздікті  жойып,  барлық  азаматты
интернетпен  және  сапалы  байланыспен  барынша  қамтамасыз  ету
керек. Бүгінде бұл жолдар мен электр қуаты сияқты негізгі
қажеттілікке айналып отыр.

Әлеуметтік  жағынан  осал  отбасылардың  балалары  компьютерлік
техникамен және сапалы интернетпен қамтылуға тиіс. Осы жылдың
соңына дейін 250-ден астам тұрғыны бар ауылдардың барлығына
интернет жүргізіледі.

Біз зейнетақы мен жәрдемақы тағайындаған кезде халықтың буда-
буда  қағаз  толтырып,  сансыз  есікті  тоздыруға  мәжбүр  болып
жүргенін көріп отырмыз.

Мұның  бәрін  толықтай  цифрландыру  керек.  Адамдар  емес,
мәліметтер  «зыр  жүгіруге»  тиіс.

Мекемеаралық байланыста да, азаматтармен қарым-қатынас кезінде
де қағазбастылықтан барынша бас тартқан жөн. Жыл соңына дейін



ең қажетті анықтамалардың қағаз түрінде талап етілуін тоқтатып
(47-ден  30-ы),  мәліметті  цифрлы  түрде  растау  тәсілін
қамтамасыз  етуді  тапсырамын.

Бізде мекенжай, мүліктік және өзге де анықтамалар бойынша оң
тәжірибе бар. Мемлекеттік органдар жеке куәлікті, дипломды,
жүргізуші куәлігін электронды түрде қабылдауға тиіс.

Халыққа  электронды  сервистерді  қолдануды  ыңғайлы  ету  үшін
мемлекеттік қызмет көрсету ісінде де, бизнесте де биометрияны
кеңінен пайдаланған жөн.

«Деректермен»  жұмыс  істеуді  жаңа  деңгейге  көтеру  керек.
Мәліметтер базасының бірыңғай жүйесімен қамтамасыз ету және
оны әрі қарай дамыту – Үкіметтің басты міндетінің бірі.

Әзірге бұл жұмыс тиісті деңгейде реттелмеген. Оның бір себебі
ақпараттық  технологиялар  саласында  мемлекеттік  және  олармен
үлестес бірнеше компания басымдыққа ие болып отыр.

Министрліктер  мен  әкімдіктердің  де  ақпараттық-сараптамалық
немесе  IT-құрылымдары  бар.  Мұндай  құрылымдар  ортақ
стратегиямен  санаспай,  мекеме  деңгейіндегі  мүддені  ғана
қорғайды.

Ақпараттық технологиялар нарығын, инжинирингтік және басқа да
жоғары технологиялар қызметін дамыту – елімізде қосымша құн
қалыптастырып,  жұмыс  орындарын  ашып  қана  қоймай,  осындай
қызметтерді шетелге экспорттауға да жол ашады. Осы әлеуетті
толық пайдаланған жөн.

Ақпараттық  технологиялар  саласы  мен  ұлттық  бизнес
ынтымақтастығының  болашағы  зор.

Мемлекеттік және жекеменшік ірі компаниялар шетелде жасалған
әзірлемелер  мен  қосымшаларды  сатып  алуға  ондаған  миллиард
теңге жұмсайды.

Үкімет  өнеркәсіп  пен  ақпараттық  технологиялар  саласының
арасында өзара тиімді ынтымақтастық орнатуға атсалысуға тиіс.



Бұл әр саланың цифрлы экожүйесінің қозғаушы күші бола алатын
цифрлы технология платформаларын құруға мүмкіндік береді.

Біз Қазақстанның «мәліметтерді» өңдеу және сақтау жөніндегі
халықаралық хабқа айналуына жағдай жасайтын заңдар қабылдадық.
Былтырдың өзінде цифрлы майнинг ісіне 80 миллиард теңгеден
астам  инвестиция  тартылды.  Бірақ  мұнымен  тоқтап  қалуға
болмайды.  Елімізге  әлемдік  алпауыт  цифрлы  компанияларды
тартуымыз  керек.  Әйтпесе  өзге  мемлекеттер  алдымызды  орап
кетеді.

Бес жыл ішінде осы салаға салынатын инвестиция көлемін 500
миллиард теңгеге дейін жеткізуі қажет.

 

Х. Азаматтардың мемлекетті басқару ісіне қатысуы

Біз «Халық үніне құлақ асатын мемлекет» құруды қолға алдық.
Бұған  дейін  айтқанымдай,  бұл  –  мемлекеттік  органдар  тек
азаматтардың күнделікті мәселесіне байланысты жауап қатуы тиіс
деген сөз емес. Бұл, ең алдымен, билік пен қоғам арасындағы
тұрақты диалог.

Ұлттық қоғамдық сенім кеңесі азаматтық диалогты дамыту ісіне
тың серпін берді. Кеңес еліміздегі жалпыұлттық диалог үдерісін
орнықтырып,  өз  миссиясын  орындады.  Соның  нәтижесінде  саяси
реформалар топтамасы жүзеге асырылуда.

Атап айтқанда, «Бейбіт жиналыстарды ұйымдастыру және өткізу
тәртібі  туралы»  демократиялық  тұрғыдан  мүлде  жаңа  заң
қабылданды.  «Саяси  партиялар  туралы»,  «Сайлау  туралы»,
«Парламент және оның депутаттарының мәртебесі туралы» заңдарға
өзгерістер енгізілді. Сондай-ақ Қылмыстық кодекстің 130-бабын
қылмыс санатынан алып тастау және 174-бабын ізгілендіру үшін
өзгерістер қабылданды. Жұмысты сапалы әрі жедел атқарғаны үшін
Парламентке ризашылығымды білдіремін.

Бұл – саяси саладағы реформаларымыздың бастамасы ғана. Оны



жаңғырту  ісі  жалғаса  береді.  Мемлекеттік  биліктің  барлық
дерлік  институттарын  реформалау  керек.  Жаңғыртудың  негізгі
мақсаты – тұтас мемлекеттің тиімділігін арттыру.

Егер  азаматтарымыздың  әл-ауқатын  шын  мәнінде  жақсартқымыз
келсе, олардың өздерін осы іске белсенді түрде тартқан жөн.
Алдағы саяси реформалардың барлығы халықты мемлекет басқару
ісіне кеңінен қатыстыруға бағытталуы керек.

Мысалы, қоғамдық пікір сауалдамалары ауыл әкімдерінің сайлау
арқылы қызметке келуіне қатысты сұраныстың артқанын көрсетіп
отыр. Бұл маңызды қадамды жан-жақты ойластырып, дәйекті түрде
жүзеге  асырған  жөн.  Мұндай  жүйенің  қалай  жұмыс  істейтінін
нақты білуіміз керек. Алайда бұл мәселенің шешімін кейінге
қалдыруға болмайды.

Келесі  жылы  бірқатар  ауылдық  округ  әкімдерінің  өкілеттік
мерзімі аяқталады. Ауыл әкімдерінің тікелей сайлауын өткізуге
болады деп ойлаймын.

Жергілікті  билік  өкілдерінің  сайланбалы  болуымен  қатар,
мемлекеттік  басқару  деңгейлері  арасындағы  құзыреттерді  бөлу
және жергілікті өзін өзі басқару ісін айқындап алуымыз қажет.

Аса маңызды мәселенің бірі – аймақтарды бюджеттен қаржыландыру
моделін  әзірлеу.  Бұл  ретте  «орталық  пен  өңір»  арасындағы
қарым-қатынастан  бөлек,  қаражаттың  өңір  ішінде  бөлінуіне
айрықша назар аудару керек.

Жергілікті  бюджеттерді  бекіту  барысында  бақылауды  күшейту
қажет.  Себебі  бөлінген  қаражат  көп  жағдайда  тұрғындардың
шынайы  қажеттілігіне  жұмсала  бермейді.  Бір-екі  көшені  жыл
сайын  қайта-қайта  жөндей  беру,  имидждік  іс-шараларға
жұмсалатын  тиімсіз  шығындар  азаматтарымыздың  наразылығын
тудыруда. Бұл – орынды.

Инфрақұрылымдық және әлеуметтік бастамаларға аудандар мен елді
мекендердің бюджетінен қаражат бөлу үшін қоғамдық сараптама
жүргізілуге тиіс. Бұл ретте онлайн сауалдаманы да қолданған



жөн.

Жергілікті өзін өзі басқарудың қаржылық мүмкіндіктерін арттыру
керек.  Ол  үшін  ауылдық  округ  бюджетінің  мүліктік  құқығын
кеңейтіп,  кірісін  арттыру  қажет.  Бұл  «халық  атсалысатын
бюджет» жобасын дамытудың келесі кезеңі болғаны жөн. Үкімет
бұл маңызды мәселені шешу үшін осы жылғы 1 желтоқсанға дейін
нормативтік база мен тиісті ұсыныстарды әзірлеуге тиіс.

Мәслихаттар  өкілді  орган  ретінде  өңір  қаражатының  тиімді
жұмсалуын бақылауға жауапты. Бірақ көп жағдайда олардың пікірі
ескерусіз қалады. Бұл – барып тұрған саяси анахронизм.

Осы орайда мәслихаттарға өңірді дамыту және ондаған жылдар
бойы  шешімін  таппай  келе  жатқан  жергілікті  түйткілді
мәселелерді шешу үшін қол жинау және петиция жасау құзыретін
беруге болады деп ойлаймын.

Мәслихаттардың тексеру комиссияларын да күшейткен жөн. Үкімет
пен  Есеп  комитетіне  заңдарға  енгізілетін  тиісті  түзетулер
топтамасын әзірлеуді тапсырамын.

Мәслихат отырыстарының міндетті онлайн-көрсетілімдерін енгізу
қажет.  Халық  қалаулыларының  өзара  пікірталасы,  олардың
қоғамдық-саяси  келбеті  жұртшылық  үшін  қол  жетпес  құпия
болмауға тиіс.

Жергілікті  мемлекеттік  басқару  және  жергілікті  өзін  өзі
басқару  органдары  құзыреттерінің  аражігін  кезең-кезеңмен
ажырату қажет.

Жергілікті өзін өзі басқару органдары болып саналатын жиындар
мен  жиналыстардың  мәртебесін  арттырған  жөн.  Аудандық
мәслихаттар  нақты  шешімдер  қабылдаған  кезде  олардың  өзекті
мәселелер туралы пікірін ескеруге тиіс.

Қалалардағы өзін өзін басқару мәселесіне жеке-дара тоқталған
жөн.

«Мүліктік  меншік  иелерінің  бірлестігі»  институтын  енгізу



жөніндегі реформа басталды. Тиісті заң да қабылданды. Енді
барлық  көппәтерлі  тұрғын  үйлер  кезең-кезеңмен  осы  басқару
нысанына көшеді.

Бұл  реформа  меншікті  басқару  ісінде  тұрғындар  пікірінің
ескерілуін, сондай-ақ тұрғын үйді пайдалану және жөндеу жұ-
мыстарына бөлінген қаражаттың ашықтығы мен есептілігі болуын
көздейді.

Үкімет пен әкімдер осындай маңызды реформаның жүзеге асырылуын
қамтамасыз етуге тиіс. Себебі мұндай бірлестік – өзін өзі
ұйымдастыру және басқару институтының бастау негізі.

Жергілікті өзін өзі басқаруды дамытудың жаңа тұжырымдамасын
әзірлейтін кез келді. Парламент соның негізінде тиісті заңдар
қабылдайды.

Ашығын айтуымыз керек, мемлекеттік органдарда әлі де болса
формализм  мен  жайбасарлық  кеңінен  етек  алып  отыр.
Азаматтарымыз  өздерінің  жергілікті  деңгейдегі  мәселелерімен
орталық  мемлекеттік  органдарға  жүгініп,  Мемлекет  басшысына
шағымдануға мәжбүр.

Сол  үшін  жергілікті  жердегі  басшылардың  құзыреті  мен
жауапкершілігін  арттыру  керек.

Әлеуметтік  желілердің  арқасында  өңірлерде  шешімін  таппаған
мәселелер бүкіл елге белгілі болып жатады.

Азаматтарымыз  реформаларға  бастамашы  болып,  ұсыныстар  беру
үшін  онлайн-петициялардың  бірыңғай  заңды  институтын  құру
қажет. Мұндай құрылым қандай да бір бұрмалау әрекеттерінен
толық қорғалуға тиіс.

Үкімет  азаматтық  қоғаммен  бірлесіп,  осы  маңызды  жобаның
нормативтік-құқықтық  базасын  әзірлеуге  және  оның  барлық
техникалық мәселелерін шешуге тиіс.

Ел азаматтарының мүддесін қорғау жөніндегі маңызды миссияны
бұрынғыдай саяси партиялар атқара береді.



Nur  Otan  партиясы  өзінің  іс-қимылы  арқылы  қоғамымыздағы
жетекші  саяси  күш  екенін  дәлелдеп  отыр.  Партия  алдағы
реформаларды жүзеге асыруға белсене атсалысып, өзінің әлеуетін
толықтай пайдаланатын болады.

Сонымен бірге мен, Мемлекет басшысы ретінде, шын мәніндегі
көппартиялық жүйені дамытуға күш салуға міндеттімін.

Біз бір орында тұрған жоқпыз. Саяси жүйемізді жаңа жағдайға
бейімдеп, оны біртіндеп жетілдіріп келеміз. Саяси реформалар
қоғамымызға қажет, сондықтан олар міндетті түрде өз жалғасын
табады.

Демократияның басты жауы – білімсіздік пен популизм. Осыны
естен  шығармаған  жөн.  Азаматтарымыз  реформаларға  қолдау
білдіреді  деп  сенемін.  Олар  жаңа  саяси  мүмкіндіктердің
арқасында қоғамда «хайпократияның» белең алуына жол бермейді
деп үміттенемін.

Айтылған  барлық  реформалардың,  өзгерістердің  табысты  жүзеге
асуы баршамыздың бірлігімізге, отаншылдығымызға және азаматтық
жауапкершілігімізге байланысты.

 

ХI. Ұлттың жаңа болмысы

Қазіргі міндет – халқымыздың жаңа болмысын қалыптастыру, тұтас
ұлт сапасын арттыру.

Адамды және қоғамды уақыт талабына сай жетілдіру қажеттігін
өмірдің өзі көрсетіп отыр.

Жаңарған ұлт қана жаңғырған елдің жетістігін жаһан жұртына
таныта алады.

Мен халқымыздың әлем үлгі тұтарлық жақсы қасиеттерінің көбірек
болғанын қалаймын.

Ұлтымыз  жаңа  сапаға  көшуі  үшін  біздің  күнделікті  өмірлік



ұстанымдарымыз да өзгеруі керек.

Қазақ қоғамында жаңа қағидаттар және жаңа бағдарлар салтанат
құруға тиіс.

Ұлт ұстазы Ахмет Байтұрсынұлы: «Білімді болуға оқу керек. Бай
болуға кәсіп керек. Күшті болуға бірлік керек. Осы керектердің
жолында жұмыс істеу керек» дейді.

Бұл көзқарас бүгінгі күні өте маңызды.

Біріншіден, ХХІ ғасырдың ұрпағы терең білімді болғаны жөн.

Екіншіден, жас буынды ерінбей еңбек етуге бейімдеу қажет.

Үшіншіден, кез келген істі кәсіби дағды арқылы жүзеге асырған
дұрыс.

Төртіншіден,  темірдей  тәртіп  және  жоғары  жауапкершілік
баршамыздың бойымызда болуы керек.

Бесіншіден, әділдіктен айнымаған жөн. Әділдік – қоғам дамуының
маңызды шарты. Әділеттілік – әсіресе ел-жұрттың тағдырын шешу
үшін аса қажет қасиет.

Алтыншыдан, бізге керегі – адалдық, ұқыптылық, тиянақтылық.
Бәріміз нағыз қазақты дәл осындай кейіпте көргіміз келеді. Біз
сонда  ғана  бәсекеге  қабілетті  мемлекет,  зияткер  ұлт
қалыптастыра  аламыз.

Қазақ зиялыларының жаңа кезеңдегі міндеті – ұлт болмысының
жаңа қағидаттарын орнықтыру. Сондай-ақ ұлт сапасын арттыруға
атсалысу.

Жаңғырған қоғам жат әдеттерден біртіндеп арылуы керек.

Ысырапшылдық пен даңғазалық қоғамның да, адамның да абыройын
төгеді.  Жауапсыздық,  немқұрайдылық  бүкіл  елді  қасіретке
ұшыратады. Ал бос сөзділік пен бөспелік, мақтаншақтық қоғамның
дамуын тежейді. Бұл туралы ұлы Абай «Өңкей жалған мақтанмен,
шынның бетін бояйды» деп ашық айтқан. Бұл мәселе бүгінгі күні



де өзекті болып отыр.

Биік мұратқа жетелейтін еңбек деген ұлы ұғымды әр азаматтың
санасына сіңіргеніміз жөн.

Біздің елімізде «Жауапты мемлекет – жауапты қоғам – жауапты
адам» жүйесі берік орнығуы керек.

 

Құрметті отандастар!

Алдымызда ауқымды әрі күрделі міндеттер тұр. Соларды табысты
жүзеге асыру үшін тың тәсіл, жаңаша ойлау, жалпыұлттық ынтымақ
және өзара қолдау қажет.

Біздің стратегиялық бағытымыз – айқын. Түйткілді тұстарымыз
бен кемшіліктерімізді жақсы білеміз.

Бүгін мен бүкіл қоғам алдында дағдарыс жағдайында атқарылатын
іс-шаралардың  жоспарын  баяндадым.  Оның  жемісті  жүзеге  асуы
әрқайсымызға байланысты.

Баршамыз  өз-өзімізді  дамытуға  күш  салуымыз  керек.  Замана
сынағы  бізден  үздіксіз  қозғалысты,  мықты  күш-жігерді  және
табанды еңбекті талап етіп отыр.

Сондықтан еліміздің бақытты әрі жарқын келешегі әр азаматтың
қажырлы қызметіне байланысты болмақ.

Әр буынның маңдайына түрлі сынақ жазылған.

Біз төл тарихымызда тағдырдың түрлі сынынан әрдайым сүрінбей
өттік. Еліміз ең күрделі деген міндеттерді шеше алады. Біз
бұған дайынбыз.

Біз – халқымыздың тәуелсіздік жолындағы сан ғасырлық арман-
тілегіне қол жеткізген ұрпақпыз.

Келер жылы тәуелсіздігімізге 30 жыл болады. Бұл мерейлі дата –
Егемен  еліміз  үшін  аса  маңызды  меже.  Бұл  –  жаңа  тарихи



кезеңнің басы.

Бізге  мемлекеттің  болашағы  үшін  зор  жауапкершілік  жүктеліп
отыр.

Бірлігіміз  бен  ынтымағымыз  мығым  болса,  барлық  қиындықты
жеңіп, мақсатымызға жетеміз.

Бұл біздің қолымыздан келеді.

Мен бұған кәміл сенемін.

Еліміз әрқашан аман болсын!





Мемлекет басшысы Қасым-Жомарт Тоқаевтың Қазақстан
халқына Жолдауы

СЫНДАРЛЫ ҚОҒАМДЫҚ ДИАЛОГ – ҚАЗАҚСТАННЫҢ ТҰРАҚТЫЛЫҒЫ МЕН
ӨРКЕНДЕУІНІҢ НЕГІЗІ

Құрметті отандастар!

Құрметті депутаттар, үкімет мүшелері!

Баршаңызды  жаңа  парламенттік  маусымның  басталуымен
 құттықтаймын!

Біз  еліміздің  жаңа  тарихындағы  маңызды  белеске  жақындап
келеміз.

Отыз  жылға  жуық  уақыт  бұрын  халқымыз  өзінің  Тәуелсіздігін
жариялап,  бабаларымыздың  ғасырлар  бойы  аңсаған  арманын
орындады.



Осы  уақыт  ішінде  Қазақстанның  Тұңғыш  Президенті  –  Елбасы
Нұрсұлтан  Әбішұлы  Назарбаевтың  басшылығымен  еліміз  әлемдегі
беделді әрі орнықты мемлекетке айналды.

Баянды  бірлігіміздің  арқасында  тәуелсіздігімізді  нығайтып,
халқымыздың жағдайын жақсартуға жол аштық.

Бұл жасампаздық пен ілгерілеу, бейбітшілік пен келісім кезеңі
болды.

Еліміздің  даму  жолын  бүкіл  әлем  мойындап,  Қазақстандық,
яғни  Назарбаев моделі деп атады.

Қазір  бізге  Тәуелсіздіктің  жетістіктерін  еселеп,  елімізді
дамудың жаңа сапалы кезеңіне шығару мүмкіндігі беріліп отыр.

Біз  бұған  Елбасы  саясатының  сабақтастығын  сақтап,  жүйелі
реформалар жүргізу арқылы қол жеткізе аламыз.

Өздеріңізге  белгілі,  осының  бәрі  менің  сайлау  алдындағы
бағдарламама негіз болды.

Қазір  мемлекеттік  органдар  оны  жүзеге  асыру  үшін  тиісті
жұмыстар жүргізуде.

Мен халыққа берген уәделерімді міндетті түрде орындаймын.

Біз өз жұмысымызда Елбасы ұсынған Бес институционалды реформа
мен  Ұлт  Жоспарын  толыққанды  жүзеге  асыру  қажеттігін  басты
назарда ұстауымыз керек.

Елбасымыздың бастамасымен құрылған Жаңғырту жөніндегі Ұлттық
комиссияның жұмысын қайта жандандыру қажет.

Енді ортақ міндеттерімізді және сайлауалды бағдарламамды іске
асыруға қатысты ой-пікірлеріме тоқталайын.

I. ЗАМАН ТАЛАБЫНА САЙ ТИІМДІ МЕМЛЕКЕТ.

Мен  уәде  еткен  саяси  жаңғыру  үдерісі  азаматтарымыз  бен
мемлекетіміздің мүдделеріне сәйкес, біртіндеп үздіксіз жүзеге



асырылатын болады.

Негізсіз, жүйесіз саяси ырықтандыру елдің ішкі саяси ахуалының
тұрақсыздығына,  тіпті  мемлекеттіліктен  айырылуға  әкеліп
соғатынын әлем елдерінің тәжірибесінен көріп отырмыз.

Сондықтан  біз  саяси  реформаларды  «асығыстыққа  салынбай»,
керісінше,  кезең-кезеңімен,  табанды  түрде  және  жан-жақты
ойластырып жүзеге асыратын боламыз.

Еліміздің  қоғамдық-саяси  өмірін  жаңғыртпай,
табысты экономикалық реформаларды іске асыру мүмкін емес. Бұл
– біздің ұстанатын басты қағидатымыз.

«Күшті Президент – ықпалды Парламент – есеп беретін Үкімет».

Біз бұл мақсатқа әлі де жете қойған жоқпыз. Сондықтан осы
бағыттағы жұмысқа бар күш-жігерімізді салуымыз қажет.

Саяси  жүйенің  бұл  формуласы  мемлекет  тұрақтылығының
негізі  саналады.

Азаматтардың  барлық  сындарлы  өтініш-тілектерін  жедел  әрі
тиімді  қарастыратын  «Халық  үніне  құлақ  асатын
мемлекет» тұжырымдамасын іске асыру – бәрімізге ортақ міндет.

Билік пен қоғам арасында тұрақты диалог орнату арқылы ғана
қазіргі  геосаяси  ахуалға  бейімделген  үйлесімді  мемлекет
қалыптастыруға болады.

Сондықтан  азаматтық  қоғамға  қолдау  көрсетіп,  оның  әлеуетін
нығайта түсу керек. Сондай-ақ, аса маңызды жалпы мемлекеттік
міндеттерді шешу үшін талқылау жұмыстарына азаматтық қоғамның
мүмкіндіктерін кеңінен қолдану қажет.

Осы  мақсатпен  біз  белгілі  қоғам  өкілдерін  қамтитын  Ұлттық
қоғамдық сенім кеңесін құрдық. Бұл кеңес ротациялық тәртіппен
жұмыс істейді.

Алдағы уақытта бізге мынадай шараларды жүзеге асыру керек.



Бірінші. Партия құрылысы үдерісін жалғастыру.

Көшбасшымыз  және  партия  Төрағасы  Нұрсұлтан  Әбішұлы
Назарбаевтың арқасында «Nur Otan» партиясы еліміздің жетекші
саяси  ұйымына  жүктелетін  күрделі  әрі  жауапты  міндеттерді
дәйекті түрде іске асырып келеді.

Біз қоғам игілігі үшін сындарлы саясат жүргізіп келе жатқан
басқа  да  саяси  партиялармен  және
қозғалыстармен  ынтымақтастықта  жұмыс  істеуіміз  қажет.

Қоғамды  толғандырып  отырған  негізгі  мәселелер  көшеде  емес,
Парламентте және азаматтық диалог аясында талқыланып, шешімін
табуы тиіс.

Депутаттар  Үкіметке  өзекті  мәселелерге  қатысты  сауалдарын
жолдап, нақты шаралар қабылдауды талап ете отырып, өздеріне
берілген заңды құқықтарын пайдалануы қажет.

Заң  шығарушы  және  атқарушы  билік  арасындағы  қарым-қатынас
жасанды  тартысқа  емес,  іскерлік  сипатқа,  өзара  құрметке
негізделуі тиіс.

Мемлекет  басшысы  ретінде  елімізде  көппартиялықты,  саяси
бәсекелестікті және ой-пікірдің сан алуандығын дамытуға ықпал
етуді өз міндетім деп санаймын.

Бұл саяси жүйе тұрақтылығының ұзақ болуы үшін маңызды.

Алдағы Парламент Мәжілісі мен мәслихаттар сайлауы еліміздегі
көппартиялық жүйенің дамуына оң ықпал етуі тиіс.

Екінші. Халықпен тиімді кері байланыс орнату.

Қоғамдық диалог, ашықтық, адамдардың мұң-мұқтажына жедел назар
аудару  мемлекеттік  органдар  қызметінің  негізгі
басымдықтары  саналады.

Президент Әкімшілігінде азаматтардан келіп түскен өтініштерді
мемлекеттік  органдардың  сапалы  қарауын  қадағалап,  жедел



шаралар қабылдайтын бөлім құрылды.

Көп жағдайда азаматтарымыз орталық және жергілікті органдар
басшыларының  құлықсыздығы  мен  «бейқамдығына»  байланысты
Президентке жүгінуге мәжбүр болады.

Белгілі  бір  саладағы  шешімдердің  әділетсіздігіне  қатысты
жолданатын көптеген шағымдар нақты мемлекеттік органда немесе
аймақта  күрделі  түйткілдер  бар  екенін  көрсетеді.  Енді  бұл
мәселеге дәл осы тұрғыдан қарап, тиісті шешімдер қабылдаған
жөн.

Мемлекеттік  қызметшілер  жұмысының  тиімділігін  арттыру
мақсатында арнайы дайындығы бар жас кадрларды тарту қажет.
Сонымен  бірге  2020  жылдан  бастап  біз  мемлекеттік
қызметшілердің санын біртіндеп қысқартуға кірісіп, үнемделген
қаражатты  неғұрлым  пайдалы  қызметкерлерді  ынталандыруға
жұмсаймыз.

2024  жылға  қарай  мемлекеттік  қызметшілердің  және  ұлттық
компаниялар қызметкерлерінің санын 25 пайызға қысқарту қажет.

Үшінші. Митингтер туралы заңнаманы жетілдіру.

Конституцияға  сәйкес  азаматтарымыздың  өз  ойын  еркін  айтуға
құқығы бар.

Егер  бейбіт  акциялар  заңның  шеңберінен  шықпайтын  және
азаматтарымыздың  тыныштығын  бұзбайтын  болса,  бұған
түсіністікпен қарап, жиындарды өткізу үшін арнайы орын бөлу
қажет. Мұндай орындар қаланың шетінде болмауы тиіс.

Алайда,  заңға  қайшы  және  бұзақылық  әрекеттерге  шақыратын
үндеулерге заң шеңберінде тосқауыл қойылады.

Төртінші. Қоғамдық келісімді нығайту.

Әлеуметтік және этникалық топтар арасындағы келісім – бүкіл
қоғамның бірлескен еңбегінің нәтижесі.



Осыған орай, саяси үрдістерді саралап, бірлігімізді нығайта
түсу үшін нақты шаралар қабылдау керек.

Қазақ халқының мемлекет құраушы ұлт ретіндегі рөлін бекемдеп,
этносаралық  татулық  пен  дінаралық  түсіністікті  қалыптастыра
беруіміз қажет.

Біздің ұстанымымыз: «Ел бірлігі – оның әралуандығында!».

Еліміздегі этникалық топтардың тілі мен мәдениетін дамытуға
жағдай жасай береміз.

Қазақ  тілінің  мемлекеттік  тіл  ретіндегі  рөлі
күшейіп, ұлтаралық қатынас тіліне айналатын кезеңі келеді деп
есептеймін.

Бірақ  мұндай  дәрежеге  жету  үшін  бәріміз  даңғаза
жасамай,  жұмыла  жұмыс  жүргізуіміз  керек.

Сондай-ақ, тіл үлкен саясаттың құралы екенін де ұмытпаған жөн.

Белсенді азаматтық қоғам құру үшін үкіметтік емес ұйымдардың
беделін арттыру қажет деп санаймын.

Сондықтан, жақын арада Азаматтық қоғамды дамытудың 2025 жылға
дейінгі тұжырымдамасын әзірлеп, қабылдауымыз керек.

Келер  жылы  аталып  өтетін   маңызды  мерейтойлар  мен  елеулі
оқиғаларға дайындық жұмыстары басталды.

Ендігі жылы бәріміз
Әл-Фарабидің  1 150 жылдық, Абай Құнанбайұлының 175 жылдық
мерейтойларын атап өтеміз.

Мерейтой  барысында  ысырапшылдыққа  жол  бермей,  ғұлама
тұлғаларымыздың еңбектерін халық арасында дәріптеуіміз керек.

Сондай-ақ,  ең  маңызды  мерекеге  –   Тәуелсіздіктің  30
жылдығына  байланысты  тиісті
іс-шараларды іске асыруымыз қажет.



Ел  өміріндегі  осындай  елеулі  оқиғалар  жас  ұрпақты  нағыз
отаншылдыққа тәрбиелеуге жол ашады деп сенемін.

 

II. АЗАМАТТАРДЫҢ ҚҰҚЫҚТАРЫ МЕН ҚАУІПСІЗДІГІН ҚАМТАМАСЫЗ ЕТУ.

Сот  және  құқық  қорғау  жүйесіндегі  күрделі  реформалар  –
азаматтарымыздың  құқықтарын  қорғаудың  және  олардың
қауіпсіздігін  күшейтудің  негізгі  факторы.

Сот  шешімдерінің  сапасын  арттыру  үшін  бірқатар  маңызды
шараларды жүзеге асыру қажет.

Судьялардың заңды және ішкі сенімді басшылыққа алып, шешім
шығару құқығы мызғымас сипатқа ие.

Дегенмен, сот шешімдерін мұқият талдау жұмысын жолға қойып,
бірыңғай сот тәжірибесін орнықтыру қажет.

Азаматтарымыз  жария-құқықтық  дауларда  билік  органдарының
шешімдері мен әрекеттеріне қатысты шағым түсіру кезінде көп
жағдайда теңсіздік ахуалында қалып жатады.

Олардың  мүмкіндіктерін  мемлекеттік  аппараттың  ресурстарымен
салыстыруға келмейді.

Сондықтан осындай теңсіздіктерді болдырмау мақсатында дауларды
шешудің  ерекше  тетігі  ретінде  әкімшілік  әділет
құрылымын  енгізу  қажет.

Бұдан былай дауларды шешу барысында сот қосымша айғақтар жинау
бастамасын көтеруге құқылы.

Аталған дәлелдемелерді жинақтау міндеті жеке азаматқа немесе
бизнеске емес, мемлекеттік органға жүктелетін болады.

Заңнамадағы  барлық  қарама-қайшылықтар  мен  дүдәмал
тұстар  азаматтардың  мүдделерін  ескере  отырып,  түсіндірілуі
тиіс.



Келесі бір маңызды мәселеге тоқталайын.

Біз шамадан тыс қудалау шаралары мен сот төрелігінің қатаң
жазалау  тәжірибесінен  бас  тарттық.  Алайда,  елімізде  ауыр
қылмыстардың саны азаймай тұр.

Біз  заңнамамызды  ізгілендіру  ісіне  көбірек  мән
беріп, азаматтардың негізгі құқықтарын назардан тыс қалдырдық.
 

Жыныстық  зорлық-зомбылық,  педофилия,  есірткі  тарату,  адам
саудасы,  әйелдерге  қатысты  тұрмыстық  зорлық-зомбылық  және
басқа  да  ауыр  қылмыстарға,  әсіресе,  балаларға  қатысты
қылмыстарға қолданылатын жазаны шұғыл түрде қатайту қажет. Бұл
мәселені шешуді Парламентке және Үкіметке тапсырамын.

Соңғы  уақытта  болған  қайғылы  оқиғалар  ұйымдасқан  қылмыстың
тағы бір түрі – браконьерлік проблемасының бетпердесін ашты.

Бүгінде браконьерлер сақадай-сай жабдықталып, қаруланған және
өздерінің  жазалана  қоймайтынына  сенімді.  Биылдың  өзінде
жануарлар әлемін қорғап жүрген екі инспектор браконьерлердің
қолынан қаза тапты.

Жақында  Шығыс  Қазақстан  облысындағы  Марқакөл  көлінде
браконьерлердің  қылмыстық  тобы  ұсталды.

Бұл тек бір ғана мысал, алайда браконьерліктің тамыры тереңге
жайылған,  соның  ішінде  бұл  құқық  қорғау  органдарының
салғырттығынан болып отыр. Браконьерлер ұлттық байлығымыз –
табиғатымызға аяусыздықпен орны толмас зиян келтіруде.

Үкіметке екі ай ішінде тиісті заңнаманы қатайту үшін шұғыл
шаралар қабылдауды тапсырамын.

Сыбайлас жемқорлықпен жан-жақты күресу мәселесі күн тәртібінен
түскен жоқ.

Орталық  және  жергілікті  органдардың  нормативтік  құқықтық
актілеріне сыбайлас жемқорлыққа қарсы сараптама жүргізу  ісін



қайта қалпына келтіру қажет.

Бұған сарапшылар мен қоғам өкілдері де атсалысуы тиіс.

Сыбайлас жемқорлыққа қатысты қылмыс жасалған мекеменің бірінші
басшысының  жауапкершілігін  заңнамалық  және  нормативтік
тұрғыдан нақты белгілеу керек.

Сондай-ақ, заңсыз және арандатушылық әрекеттерге барғаны үшін
сыбайлас  жемқорлыққа  қарсы  іс-қимыл  органдарының
қызметкерлерін  қатаң  жазалау  керек.  Ондай  қызметкерлерге
тергеу саласында орын жоқ.

Кінәсіздік презумпциясы қағидаты толық көлемде сақталуы тиіс.

Құқық  қорғау  жүйесін  толық  реформалау  –  аса  маңызды
міндеттердің  бірі.

Полицияның  мемлекеттік  күштік  құрылымындағы  бейнесі  бірте-
бірте  өзгеріп,  қауіпсіздікті  қамтамасыз  ету  үшін
азаматтарға  қызмет  көрсететін  органға  айналады.

Ең  алдымен,  2020  жылдың  аяғына  дейін  Әкімшілік  полиция
комитетінің  жұмысын  қайта  ұйымдастыру  қажет.  Мұны
науқаншылдыққа  айналдырмай,  сапалы  жүргізген  жөн.

Полицейлер  жұмысының  тиімділігі  полиция
қызметінің  беделді  болуына  байланысты.

Ішкі істер министрлігін реформалауға алдағы үш жыл ішінде 173
миллиард теңге бөлінеді.

Бұл  қаражат  еңбекақыны  көбейтуге,  баспананы  жалға  алуға,
халыққа қызмет көрсету қағидаты бойынша полицияның заманауи
фронт-офистерін ашуға жұмсалады.

Азаматтарды  табиғи  құбылыстар  мен  техногендік  сипаттағы
апаттардан қорғау мәселесіне баса мән беріледі.

Өкінішке  қарай,  мұндай  апаттар  біздің  елімізде  ғана  емес,
бүкіл әлемде жиілеп кетті.



Бұл салада кәсіби мамандар жұмыс істеуі керек.

Үкіметке  азаматтық  қорғаныс  саласы  қызметкерлерінің
еңбекақысын Ішкі істер органдарын реформалау үшін берілетін
қаражат есебінен көбейтуді және осы мақсатқа сәйкес шамамен 40
миллиард теңге бөлуді тапсырамын.

Біздің алдымызда жаңа тұжырымдама негізінде тегеурінді әскер
қалыптастыру міндеті тұр.

Арыста  болған  оқиғалар  Қарулы  Күштерде  түйткілді  мәселелер
қордаланып қалғанын көрсетті.

Әскерге  жұмсалатын  шығыстарды  реттеп,  осы  саладағы  қаржы
жүйесін және жалпы тәртіпті нығайтатын кез келді.

Сонымен  бірге  әскери  қызметтің  беделін  арттырып,  Қарулы
Күштердің материалдық базасын нығайту қажет.

Отанына  адал,  кәсіби  тұрғыдан  дайындалған  офицерлері  мен
әскери қызметшілері бар армиямыз жаңа геосаяси жағдайларда ел
қауіпсіздігіне  қауіп  төндіретін  қатерлерге  тойтарыс  беруге
дайын болуы керек.

 

III. ҚАРҚЫНДЫ ДАМЫҒАН ЖӘНЕ ИНКЛЮЗИВТІ ЭКОНОМИКА.

Қазақстан  экономикасы  жаһандық  сипаттағы  қиындықтарға
қарамастан алға ілгерілеп келеді.

Жыл басынан бері оның өсімі орташа әлемдік көрсеткіштен жоғары
болды.

Егер  қажетті  құрылымдық  өзгерістерді  жүзеге  асырсақ,  2025
жылға қарай ішкі жалпы өнімнің жыл сайынғы тұрақты өсімін 5
пайызға және одан да жоғары деңгейге жеткізуге болады.

Экономиканың дамуына тың серпін беру үшін Үкімет пен Президент
Әкімшілігі  отандық  және  шетелдік  сарапшылардың  барлық
жұмыстарын  мұқият  саралауы  қажет.



Елбасы  ұсынған  2050  жылға  дейінгі  ұзақ  мерзімді  даму
стратегиясына және Ұлт Жоспарына сәйкес бірқатар құрылымдық
міндеттерді іске асыруымыз керек.

Бірінші.  Шикізатқа  байланған  менталитеттен  бас
тартып,  экономиканы  әртараптандыру.

«Білім  экономикасы»,  еңбек  өнімділігін  арттыру,  инновацияны
дамыту,  жасанды  интеллекті  жаһандық  дамудың  негізгі
факторларына  айналды.

Индустрияландырудың  үшінші  бесжылдығын  жүргізу  барысында
жіберілген барлық қателіктерді, олқылықтарды ескеруіміз керек.

Бұл  мәселелер  бойынша  менің  барлық  тапсырмаларымды,
ескертпелерімді  Үкімет  толық  орындауға  міндетті.

Еңбек  өнімділігінің  нақты  өсімін  кем  дегенде  1,7
есеге  арттыруымыз  керек.

Елімізді өңірдегі көшбасшы ретінде танытып, Орталық Азиядағы
беделімізді арттыру – стратегиялық міндет.

Бұл – Елбасы айқындаған саяси бағыт-бағдарымыз.

Екінші. Квазимемлекеттік сектордың қайтарымын арттыру.

Біздің мемлекеттік компаниялар ірі конгломераттарға айналды.
Бірақ  олардың  халықаралық  бәсекеге  қабілеттілігі  күмән
тудырады.

Мемлекеттің  экономикаға  орынсыз  араласуын  азайту  мақсатымен
квазимемлекеттік компаниялар құруға мораторий енгізу жөнінде
шешім қабылдадым.

Біз Ұлттық әл-ауқат қоры құрылған 14 жыл ішінде халықтың әл-
ауқатын арттыруға Қордың нақты қандай үлес қосқанын білуіміз
керек.

Үкімет Есеп комитетімен бірлесіп, үш айдың ішінде мемлекеттік
холдингтер мен ұлттық компаниялардың тиімділігін анықтау үшін



талдау жүргізуі тиіс.

Квазимемлекеттік  компаниялар  көп  жағдайда  өзара  бәсекеге
түседі.

Тұрғын  үй  саясаты  саласында  бір  мезетте  7  мемлекеттік
оператор жұмыс істейді. Бұл тек орталық деңгейдегі ахуал!

Мемлекеттік компаниялардың санын қысқартуға болады және солай
ету керек.

Бірақ,  стратегиялық  секторларда  жұмыс  істейтін  мемлекеттік
компаниялардың қызметіне мұқият болған жөн.

Ондай компаниялар мемлекет бақылауында болуы тиіс.

Әйтпесе, мемлекеттік монополистердің орнына жеке монополистер
пайда болып, соның салдарынан зардап шегуіміз мүмкін.

Үкімет  баға  белгілеу  және  тарифтер  мәселесімен  жүйелі  әрі
нақты айналысуы керек.

Бұл  табиғи  монополистердің  тауарларына  да,  көрсететін
қызметтеріне  де  қатысты.

Елімізде  азық-түлік  пен  киім-кешектен  бастап,  түрлі
қызметтерге  дейін  бағаның  жоғары  екені  жасырын  емес.

Мысалы,  сұранысы  жоғары  бағдарлар  бойынша  негізгі  әуе
тасымалдаушы белгілейтін билеттердің құны неге сонша қымбат?!
Оның  бағасы  Еуропаға  қарағанда  30  пайызға  артық.  Біздің
әуежайда  көрсетілетін  қызметтер  құнының  салыстырмалы  түрде
жоғары болуын қалай түсіндіруге болады?

Қазақстан әуежайларында жанармай шетелдік тасымалдаушылар үшін
қымбат бағаға, ал отандық тасымалдаушыларға арзанға сатылатыны
неліктен?

Соның  салдарынан  Қазақстанның  авиация  саласы  халықаралық
бәсекеге  қабілеттілігінен  айырылып,  транзиттік  әлеуетіміз
төмендеп кетті.



Тиісті  министрлік  пен  ведомстволардың  салғырттығына
байланысты  темір  жол  билеттерінің  тапшылығы  қолдан  жасалып
отыр.

Бұл салаларда тез арада тәртіп орнату керек.

Біздің мақсатымыз – мемлекеттің тұрақтандырушы рөлін сақтай
отырып,  нарықтық  институттар  мен  құрылымдардың  толыққанды
дамуын қамтамасыз ету.

Осы ретте, «қарапайым заттар экономикасын» естен шығармаған
жөн. Бұл – біздің жұмысымыздың басым бағыты.

Үшінші.  Тиімді  шағын  және  орта  бизнес  –  қала  мен  ауылды
дамытудың берік негізі.

Шағын, әсіресе, микробизнес еліміздің әлеуметтік-экономикалық
және саяси өмірінде маңызды рөл атқарады.

Атап айтқанда, ең алдымен, ауыл тұрғындарына тұрақты жұмыс
береді, жұмыссыздықты азайтады. Сонымен қатар, салық базасын
құрап, жергілікті бюджетті нығайтады.

Сондай-ақ,  жаппай  кәсіпкерлікті  дамыту  санаға
сіңген патерналистік пиғыл мен масылдықтан арылуға мүмкіндік
береді.

Сондықтан мемлекет алдағы уақытта да бизнеске қолдау көрсете
береді.

Бұл мақсатқа Ұлттық қордан 100 миллиард теңгеге жуық қаржы
бөлінді.

Бірақ  сарапшылардың  пікірінше,  қаржылай  қолдаудың  игілігін
жергілікті  билікпен  байланысы  бар  шаруашылықтар  ғана  көріп
отыр.

Шын мәнісінде, жаңа жобалар бойынша компаниялар құрылып, жұмыс
орындары ашылуы керек еді.

Бұл «қарапайым заттардың экономикасына» тікелей байланысты.



Бірақ, жергілікті әкімдер ұйымдастыру жұмыстарын талапқа сай
орындамаған.

Соның  салдарынан  салық  және  зейнетақы  төлемдерін  арттырып,
жергілікті бюджетті нығайтуға жағдай жасалып отырған жоқ.

Осыған  орай,  Есеп  комитетіне  және  Қаржы  министрлігіне
қаражаттың  жұмсалуын  қатаң  бақылауға  алуды  тапсырамын.

Елімізде  кәсіпкерлікті  дамытудың  үлгі  боларлық  мысалдары
жеткілікті.  Біз  шағын  кәсіпкерлікті  бүкіл  қоғам  болып
қолдауымыз  керек.

Үкіметке  микро  және  шағын  бизнес  саласындағы  компанияларды
табысқа салынатын салықтан үш жылға босату үшін заңнамалық
база әзірлеуді тапсырамын.

Заңнамаға  енгізілетін  тиісті  түзетулер  2020  жылдан  бастап
күшіне енуі керек.

2020  жылғы  қаңтардан  бастап,  микро  және  шағын  бизнес
субъектілеріне тексеріс жүргізуге үш жылға тыйым салу туралы
шешімім күшіне енеді.

Біз бизнестің адал әрі заңға сәйкес жүргізілетініне сенеміз.
Бизнес  өкілдері  тұтынушылар  мен  азаматтар  алдында  жауапты
болуы тиіс.

Мораторий  кезеңінде  өзін-өзі  реттеу,  қоғамдық  бақылау
тетіктерін  жандандыру  керек.

Бизнес өкілдері санитарлық-эпидемиологиялық саладағы нормалар
мен  ережелерді  бұзатын  болса,  ондай
компаниялар  жабылып,  иелері  жауапкершілікке  тартылады.

Осылайша, шағын бизнеске түсетін ауыртпалықты азайтамыз.

Сонымен  қатар  бизнес  өкілдері  құқық  қорғау  және
тексеруші  органдардың  іс-әрекетіне  байланысты  көптеген
қиындыққа тап болуда.



Шағын және орта бизнеске қатысты рейдерлік әрекеттер жиілеп
кетті.

Бұл мәселе жөніндегі ұстанымым  белгілі: бизнестің, әсіресе
шағын  және  орта  бизнестің  дамуына  кедергі  келтіретін
әрекеттер  мемлекетке  қарсы  қылмыс  деп  танылуы  тиіс.

Осыған орай заңнамалық сипаты бар қосымша шаралар қабылдау
қажет. Парламент пен Үкімет осы мәселені шешу жолдарын ұсынуы
керек.

Сонымен қатар көлеңкелі экономикаға қарсы іс-қимылды күшейтіп,
капиталды  сыртқа  шығаруға,  салық  төлеуден  жалтаруға  қарсы
күресті жандандыру қажет.

Шағын және орта бизнеске мемлекет тарапынан қаржылай қолдау
көрсету жүйесін жаңа жобаларға басымдық бере отырып, қайта
құру қажет.

Үкіметке «Бизнестің жаңа жол картасы»  аясында осы мақсатқа
сәйкес алдағы үш жыл ішінде қосымша 250 миллиард теңге бөлуді
тапсырамын.

Әлеуметтік  бағыттарға  –  отбасы  бизнесін  құруға,  ең
алдымен, көп балалы және жағдайы төмен отбасыларға баса мән
бере отырып, бизнеске қолдау көрсетудің жаңа тәсілдерін енгізу
керек.

Туризмді,  әсіресе  экотуризм  мен  этнотуризмді  дамытуға
экономиканың маңызды саласы ретінде баса мән беру қажет.

Алтын Орданың 750 жылдығын төл тарихымызға, мәдениетіміз бен
табиғатымызға туристер назарын аудару тұрғысынан атап өткен
жөн.

Туризмді  дамыту  үшін  қажетті  инфрақұрылым  жүргізуді,  соның
ішінде жол салып, білікті мамандар дайындауды қамтамасыз ету
қажет.

Төртінші.  Ұлттық  бизнеске  халықаралық  нарықтарда  қолдау



көрсету. 

Өз өнімін экспортқа шығаратын компанияларға мемлекеттік қолдау
көрсетудің тиімділігін барынша арттыру керек.

Мен, ең алдымен, орта бизнес туралы айтып отырмын.

Бізде  кәсіпкерлердің  осы  тобына  арналған  нақты  мемлекеттік
қолдау шаралары жоқ. Бұл, әсіресе, өнімді сату ісіне қатысты.

Үкіметке  мемлекеттік  индустриялық-инновациялық  даму
бағдарламасы аясында өнімділігі жоғары орта бизнеске қолдау
көрсетудің  кешенді  шараларын  әзірлеуді  тапсырамын.  Соның
ішінде  салықтық,  қаржылық,  әкімшілік  ынталандыру  мәселелері
көзделуі тиіс.

Шетелден  тікелей  инвестиция  тарту  жұмыстарын  барынша
жандандыру  қажет.  Онсыз  алдағы  уақытта  экономикалық  өсім
резерві шектеулі болады. Бұл – атқарушы билік басымдық беруі
тиіс міндеттердің бірі.

Қазақстанның  2025  жылға  дейінгі  стратегиялық  даму  жоспары
аясында әрбір сала мен өңір үшін нақты мақсатты көрсеткіштер
белгіленген.

Мемлекеттік  органдар,  әсіресе,  өңір  әкімдері  сол
көрсеткіштерге  қол  жеткізуге  тікелей  жауапты  болады.

Қазақстан цифрлық экономиканы дамытуды көздеп отыр.

Осыған орай көп жұмыс атқаруымыз керек.

Біздің міндетіміз – ақпараттық коммуникациялық инфрақұрылымның
даму деңгейі бойынша өңірдегі көшбасшылықты нығайту.

Үкімет  заңнаманы  5G,  «Ақылды  қалалар»,  «Үлкен  деректер»,
блокчейн,  цифрлық  активтер,  жаңа  цифрлық  қаржы  құралдары
сияқты тың технологиялық құбылыстарға бейімдеу қажет.

Қазақстан  технологиялық  серіктестік  орнату,  мәлімет
орталықтарын  құру  және  орналастыру,  мәліметтер  транзитін



дамыту,  цифрлық  қызметтердің  жаһандық  нарығына  қатысу
үшін ашық юрисдикция ретінде өзіндік брендке айналуы тиіс.

Үкімет «Астана» халықаралық қаржы орталығының қызметіне қолдау
көрсете беруі керек. Бұл құрылым, шын мәнінде, конституциялық
мәртебеге ие болды. Халықаралық қаржы орталығының Назарбаев
Университетімен  бірлесіп,  заманауи  цифрлық  технологияларды
дамыту алаңы айналуына толық мүмкіндігі бар.

Бесінші. Дамыған агроөнеркәсіп кешені.

Ауыл  шаруашылығы  –  біздің  негізгі  ресурсымыз,  бірақ  оның
әлеуеті толық пайдаланылмай отыр.

Ел ішінде ғана емес, шетелде де сұранысқа ие органикалық және
экологиялық таза өнім өндіру үшін зор мүмкіндіктер бар.

Біз суармалы жер көлемін кезең-кезеңмен 2030 жылға қарай 3
миллион гектарға дейін ұлғайтуымыз керек.

Бұл  ауыл  шаруашылығы  өнімінің  көлемін  4,5  есе  арттыруға
мүмкіндік береді.

Сауда  және  интеграция,  ауыл  шаруашылығы
министрліктері фермерлерге өз өнімін сыртқа шығарып сату үшін
барынша қолдау көрсетуі тиіс.

Осыған орай Үкіметке тиісті тапсырма берілді. Бұл – маңызды
міндет.

Ауыл  шаруашылығы  өнімін  экспорттау  ісінде  шикізатқа
негізделуден  бас  тарту  керек.

Өнім  өңдейтін  кәсіпорындар  әлеуетінің  40  пайызы  ғана
пайдаланылып  отырғанына  қарамастан,  оның  көлемі  70  пайызға
жетті.

Ауыл  шаруашылығына  шетелден  инвесторлар  тарту  –  маңызды
міндет. Келіссөздер жүргізіліп жатыр. Үкімет нақты нәтижеге
қол жеткізуі керек.



Жұртшылықты толғандырып жүрген жер мәселесіне арнайы тоқталғым
келеді.

Мемлекет  басшысы  ретінде  тағы  да  мәлімдеймін:  жеріміз
шетелдіктерге  сатылмайды.  Оған   жол  берілмейді.

Бұл мәселе бойынша қауесет таратуды доғару керек. Бірақ жерді
тиімді пайдалануды қамтамасыз ету – біздің міндетіміз.

Жер ресурстарын тиімсіз пайдалану мәселесі өте өзекті болып
отыр.

Жерге салынатын тікелей салықтар деңгейінің төмендігі жағдайды
күрделендіре түсті.

Мемлекеттен жерді тегін жалға алу құқығына ие болғандардың
көпшілігі жерді игермей, босқа ұстап отыр.

Елімізде  «шөп  қорыған  иттің»  кебін
киген  «латифундистер»  көбейіп  кетті.

Пайдаланылмай жатқан ауыл шаруашылығы жерлерін қайтарып алатын
кез келді. Жер – біздің ортақ байлығымыз және оны кім игерсе,
соған тиесілі болуы тиіс.

Үкімет пен Парламент осы түйткілді реттеудің тиімді жолдарын
ұсынуы керек.

Бұл – өте маңызды мәселе. Мұны шешпей, отандық агроөнеркәсіп
кешенінің сапалы дамуы мүмкін емес.

Бүгінде  ет  өндірісін  ұлғайту  мәселесі  аналық  мал  басының
проблемасына тіреліп тұрған жоқ, керісінше фермерлерге жем-шөп
дайындайтын жерлердің жетіспеушілігіне байланысты болып отыр.

Жем-шөппен қамтамасыз ету көрсеткіші 60 пайыздан төмен.

Ауыл  тұрмысының  сапалы  болуын  қамтамасыз  етпей,  ауыл
шаруашылығының  өнімділігін  арттыру  мүмкін  емес.

Біз Елбасының «Ауыл – Ел Бесігі» арнайы жобасын жүзеге асыруды



жалғастырамыз.

Біз  шағын  елді  мекендерді  дамытуға  қатысты  өте  күрделі
мәселені шешуіміз қажет.

Өңірлік стандарттар әзірленді. Енді оларды үш мыңнан астам
негізгі және қанаттас ауылдық елді мекендерге енгізу қажет.

Үкіметке «Ауыл – Ел Бесігі» жобасын жүзеге асыру үшін биыл
бөлінген 30 миллиард теңгеге қосымша алдағы үш жыл ішінде 90
миллиард теңге бөлуді тапсырамын.

Бұл қаражат көлік, ауыз су және газбен қамтамасыз ету сияқты
инфрақұрылымдық мәселелерді шешумен қатар, мектеп, аурухана,
спорт алаңдарын салуға және жөндеуге жұмсалады.

Қаржының  жұмсалуы  барлық  мемлекеттік  органдардың  қатаң
бақылауында болуы тиіс.

Алтыншы.  Әділетті  салық  салу  жүйесі  және  тиімді  қаржылық
реттеу.

Жалпы  ішкі  өнім  мен  халық  табысының  артуына  қарамастан,
қоғамдағы  мүліктік  жіктелу  үдерісі  сақталып  отыр,
тіпті  күшейіп  барады.

Бұл – алаңдатарлық фактор. Сондықтан оған ерекше назар аудару
керек.

Ұлттық табыстың әділ бөлінуіне баса мән бере отырып, салық
жүйесін жаңғырту қажет деп санаймын.

Үкімет әлеуметтік төлемдер көлемінің артып келе жатқанына да
назар аударуы тиіс.

Бір жағынан, бұл алымдар әлеуметтік және зейнетақы жүйесінің
тұрақтылығын қамтамасыз етеді. Бірақ, жұмыс берушілер жұмыс
орындарын ашуға және еңбекақыны артыруға мүдделі болмай қала
ма деген қауіп бар.

Көлеңкелі бизнес белең алады.



Сондықтан Үкіметке 5 пайыздық қосымша зейнетақы төлемін енгізу
мәселесін  2023  жылға  дейін  шегеруді  тапсырамын.  Кейін  бұл
мәселеге қайта ораламыз.

Осы  уақыт  ішінде  Үкімет,  бизнес  өкілдері  мен  сарапшылар
мәселені  шешудің  жолдарын  қарастырып,
болашақ зейнеткерлердің де, жұмыс берушілердің де мүдделерін
ескере отырып, ортақ шешімге келуі тиіс.

Үкімет  Салық  кодексінде  қарастырылмаған  барлық  төлемдерге
тыйым салуы қажет. Бұл, шын мәнісінде, қосымша салықтар.

Қазіргі салық жүйесінің сапасын арттыру – өз алдына бөлек
мәселе.

Мұндай жағдай компанияларды өз инвестициясын адами капиталға,
еңбек  өнімділігін  арттыруға,  техникалық  тұрғыдан  қайта
жабдықтауға, экспортқа салуға ынталандыруы тиіс.

Қолма-қол ақшасыз төлеу жүйесін жаппай енгізу керек. Бұл үшін
тежеуші  фактордың  бірі  саналатын  банктердің  жоғары  үстеме
алымын жою қажет. Сондай-ақ, тиісті реттеу ережелеріне сәйкес
банктік емес төлем жүйесін белсенді дамыту керек. Бұл сегмент
қарапайым  әрі  тартымды  болғанымен,  ақша  жымқырудың  және
елімізден капитал шығарудың көзіне айналмауы тиіс.

Ұлттық банк осы салаға нақты бақылау орнатуы қажет.

Келесі  мәселе.  Шикізаттық  емес  өнімнің  экспортына  қолдау
көрсету  үшін  қосымша  құн  салығын  қайтарудың  қарапайым  әрі
жылдам тәртібін қолдану мәселесін қарастыру керек.

Экономикамыздың өте түйткілді мәселелерінің бірі – кредит беру
көлемінің  жеткіліксіздігі.  Соңғы  бес  жыл  ішінде  заңды
тұлғаларға,  сондай-ақ  шағын  және  орта  бизнеске  берілген
кредиттің жалпы көлемі 13 пайыздан аса қысқарған.

Екінші деңгейдегі банктер қарыз алушылар ішінде сенімділерінің
аз  екенін  сылтауратып,  кредит  қаражатының  құнын  шамадан
тыс арттырып жібереді.



Әрине,  қарыз  алушылардың  сапасына  қатысты  мәселе  бар.
Бірақ,  жауапкершілікті  басқаға  артып,  тек  қана  жеңілдің
астымен жүруге болмайды.

Мен бұл мәселеге қатысты Үкімет пен Ұлттық банк үйлесімді әрі
тиімді жұмыс жүргізеді деп ойлаймын.

Тағы бір мәселе – халықтың, әсіресе әлеуметтік тұрғыдан әлсіз
топтардың  тым  көп  несие  алуы.  Мұның  өзі  шұғыл  шаралар
қабылдауға  алып  келді.  Сіздер  бұл  жөнінде  білесіздер.

Бұл мәселе әлеуметтік және саяси түйткілдерге ұласты.

Сондықтан,  Үкімет  пен  Ұлттық  банкке  екі  ай  ішінде  мұндай
жағдайдың  қайталанбауына  кепілдік  беретін  тетіктерді  енгізу
үшін дайындық жүргізуді тапсырамын.

Ақша-кредит  саясаты  тиімділігінің  жеткіліксіздігі  еліміздің
экономикалық дамуын тежейтін себептің бірі болып отыр.

Екінші  деңгейдегі  банктердің  бизнеске  кредит  беру  ісінің
қолайлы әрі ұзақ мерзімді болуын қамтамасыз ету керек.

Жыл  соңына  дейін  Ұлттық  банк  екінші  деңгейдегі
банктердің  активтерінің  сапасына  тәуелсіз  бағалау  жүргізу
жұмысын аяқтауы қажет.

Жетінші. Ұлттық қорды тиімді пайдалану мәселесі.

Ұлттық қор қаражатының ағымдағы мәселелерді шешуге жұмсалуын
қысқарту қажет.

Бұл – келешек ұрпақтың қаржысы.

Ұлттық  қордың  трансферттері  бәсекеге  қабілетті  экономиканы
қалыптастыруға  бағытталған  бағдарламаларды  және  жобаларды
жүзеге асыру үшін ғана бөлінуі керек.

Кепілдендірілген трансферт көлемі 2022 жылдан бастап бірте-
бірте 2 триллион теңгеге дейін азаюы тиіс.



Қор  қаржысын  пайдаланудың  анағұрлым  тиімді  инвестициялық
саясатын жүргізген жөн.

Үкіметке  Ұлттық  Банкпен  бірлесіп,  жыл  соңына  дейін  Ұлттық
қордың қаржысына иелік етуді жетілдіру үшін нақты ұсыныстар
әзірлеуді тапсырамын.

Сегізінші. Еңбекақы төлеу деңгейін арттыру.

Кен  өндіру  саласындағы  ірі  кәсіпорындардың  табысы
артқанмен  азаматтарымыздың  жалақысы  айтарлықтай  өспегенін
көріп отырмыз.

Халықтың  әлеуметтік  жағдайы  туралы  айтылып  отырғандықтан,
Үкімет бұл мәселеде табандылық танытуы керек.

Үкіметке  еңбекақы  төлеу  қорын  арттыру  үшін  жұмыс
берушілерді ынталандыру мәселесін пысықтауды тапсырамын.

 

ІV. ӘЛЕУМЕТТІК ЖАҢҒЫРУДЫҢ ЖАҢА КЕЗЕҢІ.

Еліміздің  бюджеті  екі  негізгі  мақсатқа  бағытталуы  тиіс  –
экономиканы дамыту және әлеуметтік мәселелерді шешу.

Әлеуметтік салада мынадай бағыттарға баса мән беру керек.

Бірінші. Білім беру сапасын жақсарту.

Біздің елімізде еңбек ресурстарының балансын  есепке алудың
тиімді әдістемесі әлі күнге дейін әзірленген жоқ.

Шын мәнінде, мамандар даярлаудың отандық жүйесі нақты еңбек
нарығынан тыс қалған.

Жыл сайын 21 мыңға жуық мектеп түлегі кәсіби және жоғары оқу
орындарына түсе алмай қалады.

Жастардың  бұл  тобы  жұмыссыздар  мен  маргиналдардың  негізін
құрайды. Олар амалының жоқтығынан қылмыстық және экстремистік



ағымдардың ықпалына түсуде.

Біз  оқушылардың  қабілетін  айқындап,   кәсіби  бағыт-бағдар
беру саясатына көшуіміз қажет.

Бұл саясат орта білім берудің ұлттық стандартының негізі болуы
тиіс.

Экономикамызда  техника  саласының  мамандарына  сұраныс  өте
жоғары, бірақ мүмкіндіктер аз. Кәсіпорындар тиісті мамандарды
шетелден  шақыруға  мәжбүр.  Осындай  келеңсіз  жағдайды  жедел
түзетуіміз керек.

Қала мен ауыл мектептері арасындағы орта білім сапасы алшақтап
барады.

Негізгі мәселе – ауылдық жерлердегі білікті педагог кадрлардың
тапшылығы.

Сондықтан,  «Дипломмен  –  ауылға»  бағдарламасының  аясын
кеңейтіп, жұмысты жаңа деңгейде жалғастыруымыз қажет. Үкіметке
келесі жылдан бастап осы бағдарламаны қаржыландыруды
20 миллиард теңгеге жеткізуді тапсырамын.

Дарынды ауыл жастарын іріктеп, отандық және шетелдік жоғары
оқу орындарына дайындау керек.

Аз  қамтылған  және  көп  балалы  отбасыларды  қолдау  үшін
Үкіметке  Дарынды  баланың  қабілетін  дамытудың  жол
картасын  әзірлеуді  тапсырамын.

Үкімет  пен  әкімдер  осындай  балалардың  үйірмелер  мен
орталықтарға, жазғы лагерьлерге баруы үшін мүмкіндік жасауы
керек.

Енді жоғары білімнің сапасына жеке тоқталғым келеді.

Өз түлектерін жұмыспен қамту жағынан еліміздегі жоғары оқу
орындарының жартысы ғана 60 пайыздық деңгейге қол жеткізіп
отыр.



Сондықтан олардың санын қысқарту мәселесін қарау керек.

Терең  білім  берудің  орнына  диплом  сатумен  айналысқан
университеттеріміз  бар  екені  де  жасырын  емес.

Бірінші  кезекте  соларға  тыйым  салу  арқылы  біз  оқу
орындарындағы білім беру сапасын арттыруға күш саламыз.

Білім  саласына  қатысты  тағы  бір  мәселе
–  қаржыландырудың  біркелкі  болмауы  және  өңірлік  басқарудың
қазіргі жүйесінің тиімсіздігі.

Білім бөлімдерін басқару және бюджет қаржысын әкімшілендіру
функцияларын аудандық деңгейден облыстық деңгейге беру керек.

Білім  берудің  барлық  деңгейінде  дербес  қаржыландыру
тәртібін  енгізу  қажет.

Тағы бір өзекті мәселе. Бұл – оқулық сапасының төмендігі.

Оқушыларды  сапалы  оқулықтармен  қамтамасыз  ету  –  тиісті
министрліктің тікелей міндеті.

Мұғалімдер мен оқытушылардың әлеуметтік жағдайын жақсартпасақ,
бұл шаралар жүзеге аса қоймайды.

Сондықтан,  мен  Тамыз  конференциясында  алдағы  төрт  жыл
ішінде мұғалімдердің еңбек ақысын екі есе арттыруды тапсырдым.
Бұл – келесі жылдан бастап ұстаздардың жалақысы 25 пайызға
өседі деген сөз.

Ғылым саласындағы ахуал ерекше назар аударуды талап етеді. Біз
ғылымсыз еліміздің дамуын қамтамасыз ете алмаймыз.

Отандық ғылым жүйесі қаншалықты сапалы әрі тиімді? Бұл  –
басқа мәселе.

Үкімет аталған мәселені ғылыми зерттеулердің деңгейін көтеру
және оларды тәжірибеде қолдану тұрғысынан қарастырғаны жөн.

Екінші. Отбасы және бала институтын қолдау, инклюзивті қоғам



құру.

Бала құқығын қорғау және тұрмыстық зорлық-зомбылыққа қарсы іс-
қимыл мәселесіне басымдық беруіміз қажет.

Жасөспірімдер  арасында  көбейіп  кеткен  суицид  мәселесімен
мақсатты түрде айналысу керек.

Біз  зорлық-зомбылықтан  зардап  шеккен  балалар  мен  олардың
отбасын  қорғау  жөнінде  толыққанды  бағдарлама  әзірлеуіміз
қажет.

Қамқорлығында  мүмкіндігі  шектеулі  балалары  бар  отбасыларға
ерекше көңіл бөлінуі тиіс. Тек ресми статистика бойынша 80
мыңнан астам бала мүгедектігіне байланысты есепте тұр.

Үкімет БЦП диагнозы бар балаларға медициналық және әлеуметтік
қолдау көрсетуді жақсарту үшін шаралар қабылдауы керек.

Балаларға  қолжетімді  болуы  үшін  шағын  және  орташа  оңалту
орталықтарының желісін кеңейту қажет.

Біз ерекше қажеттіліктері бар адамдар үшін бірдей мүмкіндік
жасауға міндеттіміз.

Мен бұл туралы өзімнің сайлау алдындағы бағдарламамда айттым.
Үкіметке  енді  осы  мақсатқа  үш  жыл  ішінде  кем  дегенде  58
миллиард теңге бөлуді тапсырамын.

Халықтың денсаулығын жақсарту мәселесі айрықша назар аударуды
талап етеді.

Барлық жастағы ел азаматтары арасында бұқаралық спортты дамыту
маңызды.

Спорт инфрақұрылымының балалар үшін барынша қолжетімді болуын
қамтамасыз ету керек.

Бұқаралық  дене  шынықтыруды  өркендету  ісі  жаңа  чемпиондар
шыңына  шығатын  пирамидаға  айналуы  тиіс.  Бұл  салауатты  әрі
белсенді  жастардың,  түптеп  келгенде,  қуатты  ұлттың  негізін



қалыптастарды.

Осы  бағдарды  заңнамалық  тұрғыдан  қамтамасыз  ету,  сондай-
ақ Бұқаралық спортты дамыту жөніндегі кешенді жоспар қабылдау
қажет.

2020 жыл «Волонтер жылы» деп жарияланды. Еріктілер қызметіне
азаматтардың,  әсіресе  жастардың,  студенттер  мен  оқушылардың
қатысу  аясын  кеңейту,  олардың  бойында  белсенді  өмірлік
ұстанымдарға қатысты дағды қалыптастыру – маңызды міндет.

Бұл – азаматтық қоғамды нығайту жөніндегі жұмысымыздың маңызды
құрамдас бөлігі.

Үшінші.  Медициналық  қызмет  көрсетудің  сапасы  мен
қолжетімділігін  қамтамасыз  ету.

Бұл жерде халықтың денсаулығына байланысты, әсіресе, ана мен
сәби өліміне қатысты көрсеткіштердің өңірлік теңгерімсіздігі
айқын көрінеді.

Дегенмен,  бұл  көрсеткіш  төмендеп  келеді.  Бірақ  әлі  де
жоғары,  сондай-ақ   дамыған  елдердің  деңгейінен  айтарлықтай
көп.

Үкімет әр өңір бойынша медицинадағы нақты дерттер топтамасы
жөнінде басымдықтар тізімін жасап, соның негізінде бюджеттен
қаржы бөлуі қажет.

2020 жылғы 1 қаңтардан бастап Қазақстанда міндетті әлеуметтік
медициналық сақтандыру жүйесі іске қосылады.

Әрқайсысыңызға  мына  нәрсені  айтқым  келеді:  мемлекет  тегін
медициналық  көмектің  кепілдендірілген  көлемін  сақтайды.  Оны
қаржыландыруға  алдағы  үш  жыл  ішінде  2,8  триллионнан  астам
теңге бөлінеді.

Міндетті әлеуметтік медициналық сақтандырудың жүзеге асырылуы
медициналық  қызмет  көрсетудің  сапасы  мен  қолжетімділігін
жақсартуға бағытталған.



Үшжылдық  бюджет  аясында  денсаулық  сақтау  жүйесін  дамытуға
қосымша 2,3 триллионнан астам теңге бөлінеді.

Үкімет  әлеуметтік  медициналық  сақтандыру  жүйесінің  беделіне
тағы да нұқсан келтірмеу үшін оны жүзеге асыру мәселесіне зор
жауапкершілікпен қарауы қажет.

Біздің қателесуге құқымыз жоқ.

Төртінші. Мәдениет қызметкерлерін қолдау.

Біз мәдениет саласында жұмыс істейтін азаматтарға жеткілікті
түрде көңіл бөлмей отырмыз.

Бұл  –  ең  алдымен,  кітапхана,  музей,  театр  қызметкерлеріне
қатысты мәселе.

Олардың еңбекақысы соңғы жылдары мүлде көбейген жоқ.

Соның салдарынан мәдениет қызметкерлері, әсіресе жас мамандар
жеңілдігі бар тұрғын үй бағдарламаларына қатыса алмайды.

Мұндай ахуал осы кәсіптің беделін түсіріп, лайықты кадрлардың
тапшылығы айқын сезілуде.

Келесі  жылдан  бастап  Үкімет  мәдениет
қызметкерлерінің  еңбекақысын  көбейтуі  тиіс.

Сондай-ақ,  білім  беру  және  денсаулық  сақтау  салаларындағы
міндетті әлеуметтік жеңілдіктер мәдениет саласының өкілдеріне
де берілуі керек.

Бесінші. Әлеуметтік көмек көрсету жүйесін одан әрі дамыту.

Мемлекет мұқтаж жандарға көмек көрсету үшін барлық қажетті
шараларды қабылдауда.

Алайда, бірқатар шешімдер жан-жақты сарапталмай қабылданды.

Нәтижесінде  бұл  патерналистік  пиғылдың  айтарлықтай  артуына
әкеп соқтырды. Соңғы 5 жылда Қазақстанда атаулы әлеуметтік



көмек  алатындар  саны  77  мыңнан  1,4  миллионнан  астам
адамға  артқан.

Әлеуметтік  көмекке  бюджеттен  бөлінетін  қаражат  көлемі  2017
жылдан бері 17 есе көбейді және одан да арта түсті.

Басқаша  айтқанда,  жұмыс  істегісі  келмейтін  адамдар  немесе
әлеуметтік  көмек  алу  үшін  өздерінің  табысын  жасыратындар
көбейді.  Жағдайы  бар  отбасылардың  әлеуметтік  көмек  алатыны
туралы  деректер  бұған  дейін  бұқаралық  ақпарат  құралдарында
жарияланған болатын.

Тағы  да  атап  өтемін.  Конституция  бойынша  біздің  еліміз  –
әлеуметтік  мемлекет.  Сондықтан  мемлекетіміз  азаматтар
алдындағы міндеттерін орындауы тиіс.

Үкімет  өз  жұмысында  осы  қағидатты  басшылыққа
алуға міндетті. Ал, резервтерді тиімсіз шығындарды азайту және
табысты арттыру есебінен қалыптастыру қажет.

Мұндай  резервтердің  бар  екені  сөзсіз.  Қаржы  министрлігі
табысты  арттыру  үшін  жұмыс  жүргізуде.  Алайда,  қосымша  күш
жұмсау керек. Мәселен, кеден ісіне қатысты.

Елбасы  «Nur  Otan»  партиясы  Саяси  кеңесінің
отырысында  мемлекеттік  сатып  алулар  үдерісін  ретке  келтіру
мәселесіне  ерекше  мән  берді.  Қаржы  министрлігі  мемлекеттік
сатып алуды оңтайландырумен айналысып жатыр, бірақ заңнамалық
сипаттағы шаралар қажет.

Мемлекеттік  сатып  алудың  әлеуеті  зор  (кейбір  есептеулер
бойынша,  жылына  400  миллиард  теңгеге  дейін  жетеді).  Бұл
қаржыны өзекті әлеуметтік мәселелерді шешуге жұмсауға болады.

2018  жылы  мемлекеттік  сатып  алу  көлемі  4,4  триллион
теңгені құрады, соның 3,3 триллион теңгесі немесе 75 пайызы
бәсекеден тыс тәсілмен бір көзден алу арқылы жұмсалған.

Шенеуніктер мен түрлі делдалдарды пайдаға кенелтіп отырған бұл
табыс көзін жабатын кез келді.



Атаулы  әлеуметтік  көмекке  қайта  оралайық.  Үкімет  оны  бөлу
тәртібін реттеуі керек. Бұл жүйе ашық әрі әділетті болып,
адамдарды  бейқамдыққа  емес,  еңбек  етуге  ынталандыруы  тиіс.
Көмек, негізінен, жұмыс істейтіндерге берілуі тиіс.

Сонымен бірге, аз қамтылған отбасылардың балаларына қамқорлық
көрсету  керек.  Олар  үшін  кепілдендірілген  әлеуметтік
көмекті енгізу қажет. Бұл дегеніміз – мектеп жасына дейінгі
балаларға үнемі қолдау көрсету, барлық оқушыға тегін ыстық
тамақ беру, оларды оқу құралдарымен және мектеп формасымен
қамтамасыз  ету,  медициналық,  соның  ішінде  стоматологиялық
көмек алу және қоғамдық көліктерде жүру шығындарын өтеу.

Осыған  қатысты  шешімдердің  барлығы  2020  жылғы  1  қаңтардан
бастап күшіне енуі тиіс.

Үкімет «Атамекен» ұлттық кәсіпкерлер палатасымен бірлесіп бір
ай  ішінде  көп  балалы  аналарды  микро-  және  шағын  бизнеске
жұмылдыратын,  соның  ішінде  үй  жағдайында  кәсіппен
айналысатындарды да қамтитын арнайы бағдарлама әзірлеуі қажет.

Алтыншы. Еліміздің зейнетақы жүйесін дамыту саласына ерекше
тоқталғым  келеді.  Мұнда  да  қордаланып  қалған  мәселелер
жеткілікті.

Қазіргі  кезде  зейнетақы  жинағының  жетіспеушілігі  онша
сезілмейді. Алайда, 10 жылдан кейін жағдай өзгеруі мүмкін.
Жұмыс істеп, зейнетақы қорын толықтырып жатқан азаматтар саны
азаяды. Ал, зейнеткерлер саны арта түседі.

Бұл ретте, зейнетақы активінен түсетін инвестициялық табыс пен
жинақ деңгейі төмен болып қала бермек.

Сондықтан Үкімет Ұлттық банкпен бірлесіп, зейнетақы жүйесінің
тиімділігін арттыру үшін нақты жұмыс жүргізуі керек.

Қазір жұмыс істеп жүрген адам өзінің зейнетақы жинағын тек
зейнетке шыққаннан соң ғана пайдалана алады.

Бірақ  олардың  бұл  қаражатты  зейнетке  шыққанға  дейін



пайдаланғысы  келетіні  түсінікті  жағдай.

Жұмыс  істейтін  азаматтар  өздерінің  зейнетақы  жинағының  бір
бөлігін белгілі бір мақсатқа, соның ішінде баспана сатып алуға
немесе білім алу үшін пайдалану мәселесін жыл соңына дейін
пысықтауды Үкіметке тапсырамын.

Шығындарды оңтайландыру және активтерді инвестициялық басқару
сапасын жақсарту мақсатымен Үкіметке ортақ әлеуметтік қор құру
және  бірыңғай  әлеуметтік  төлем  енгізу  арқылы  әлеуметтік
қамсыздандырудың  бюджеттен  тыс  жүйесін  жұмылдыру  мәселесін
пысықтауды тапсырамын.

 

V. ҚУАТТЫ ӨҢІРЛЕР – ҚУАТТЫ ЕЛ.

Бұл бағытта мынадай міндеттерге баса мән беру керек.

Бірінші.  Жергілікті  билік  органдары  жұмысының  тиімділігін
арттыру.

Жергілікті билік тұрғындар үшін әрдайым ашық болуы тиіс. Бұл
аксиома әлі де бүгінгі күннің шындығына айналмай отыр.

Пилоттық  жоба  ретінде  тұрғындар  тарапынан  жергілікті  билік
жұмысының  тиімділігін  бағалау  жүйесін  енгізу  қажет  деп
санаймын.

Мысалы, егер сауалнама немесе онлайн-дауыс беру нәтижесінде
тұрғындардың 30 пайызынан астамы қала немесе ауыл әкімінің
жұмысын  тиімсіз  деп  есептесе,  бұл  Президент  Әкімшілігінің
арнайы  комиссия  құрып,  туындаған  мәселені  зерттеуіне  және
тиісті ұсыным енгізуіне негіз бола алады.

Екінші. Бюджетаралық қатынастар жүйесін реформалау.

Бюджетаралық  қатынастардың  қазіргі  жүйесі  түрлі  деңгейдегі
әкімдіктерді жергілікті дамудың негізгі көздерін, яғни шағын
және  орта  бизнесті  өркендетуге  ынталандыра  алмай  отырғаны



анық. Өңірлер қосымша табыс көзін іздестіруге құлықсыз.

Келесі жылдан бастап шағын және орта бизнестен түсетін қосымша
салық түсімдері өңірлердің құзыретіне берілетін болады.

Бірақ бұл да жеткіліксіз. Бюджет үдерісінің барлық деңгейде
ұйымдастырылуын  қайта  қарастыру  қажеттігі  туындап
отыр.  Жергілікті   бюджетті  қалыптастыруға  халықтың  белсене
атсалысуы бұл істе үлкен рөл атқаруы тиіс.

Аудандық,  қалалық  және  ауылдық  деңгейдегі  билік  жергілікті
маңызы бар міндеттерді шешу барысында экономикалық тұрғыдан
мейлінше дербес болуы тиіс. Олардың құқықтары, міндеттері мен
жауапкершілігі заңнамалық актілерде нақты белгіленуі керек.

Үшінші.  Басқарылатын  урбанизация  және  бірыңғай  тұрғын  үй
саясаты.

Бұған  дейін  қабылданған  «Қазақстан  Республикасы  астанасының
мәртебесі  туралы»  және  «Алматы  қаласының  ерекше  мәртебесі
туралы» заңдар өзінің тиімділігін көрсетті. Бірақ, бүгінде бұл
заңдарды жетілдіру қажет.

Ең ірі үш қала әкімдіктерінің құзыретін, соның ішінде қала
құрылысы  саясаты,  көлік  инфрақұрылымы,  қала  сәулетін
қалыптастыру  саласындағы  құзыреттерін  кеңейту  керек.

Республикалық  маңызы  бар  қалалардағы  халық  санының  көптігі
қазіргі кезде мақтанарлық жағдай емес, керісінше тұрғындардың
әлеуметтік-экономикалық қажеттіліктерін толық қамтамасыз ету
тұрғысынан алаңдаушылыққа негіз болып отыр.

Ірі  қалалардың  тұрғындары  көбейіп  келе  жатқаны  байқалады.
Сонымен  қатар,  жаңа  тұрғындарға  қолайлы  жағдай  жасалған
Павлодар  және  Петропавл  сынды  қалаларда  адамдар  мен  еңбек
ресурстарының тапшылығы бар.

Үкімет  көші-қон  үдерісін  басқару  үшін  пәрменді  шаралар
қабылдауы тиіс.



Мен  сайлау  алдындағы  бағдарламамда  бірыңғай  тұрғын  үй
саясатын  әзірлеу  қажеттігін  айтқан  болатынмын.

Негізгі  қағидат  –  тұрғындар,  әсіресе,  әлеуметтік  тұрғыдан
әлсіз топтар үшін баспананың қолжетімділігін арттыру.

Үкімет  жүйесіз  бағдарламалар  қабылдау  тәжірибесін  тоқтатып,
тұрғын  үй  саясатын  жетілдірудің  бірыңғай  моделін  әзірлеуі
қажет.

Мәселен,  бастапқыда  әлеуметтік  мүддеге
орайластырылған «7-20-25» бағдарламасы аясында қарыз алушының
отбасылық табысы орташа есеппен айына 320 мың теңгені құрауы
тиіс. Табысы аз адамдар  бұған қатыса алмай отыр.

Сондықтан  биыл  Елбасының  бастамасы  бойынша  2  пайыздық
жеңілдетілген мөлшерлемемен, пайыздық алғашқы жарнасы 10 пайыз
болатын жаңа «Бақытты Отбасы» бағдарламасы іске қосылды. Бұл –
өте тиімді жеңілдік.

Жыл соңына дейін бұл бағдарлама бойынша кем дегенде 6 мың
отбасы  баспанамен  қамтамасыз  етіледі.  Бірінші  кезекте,
көпбалалы  және  мүгедек  балалар  тәрбиелеп  отырған  отбасылар
қамтылатын болады. 2020 жылдан бастап жыл сайын осындай 10
мың отбасы баспанамен қамтылады.

Үкімет  бағдарламаға  қатысуға  арналған  айқын  критерийлер
белгілеп, оны қатаң әкімшілендіруді қамтамасыз етуі керек. Шын
мәнінде көмекке мұқтаж жандарға ғана қолдау көрсетілуі тиіс.

Менің Үкіметке тапсырмам – кезекте тұрған аз қамтылған көп
балалы отбасыларға баспана беру мәселесін үш жыл ішінде шешу
керек. Бүгінде олардың саны 30 мыңға жуық.

Баспана сатып алуға жағдайы жоқ азаматтарға әлеуметтік жалға
алу тәртібімен қоныстану үшін мүмкіндік беру қажет.

Мемлекет 2022 жылға қарай осы мақсаттарға сәйкес 240 миллиард
теңгеден астам қаражат бөледі.



Жеке  бизнесті  осы  жұмыстарға  тарту  үшін  жаңа  шаралар
қабылдап,  мемлекет-жекеменшік  әріптестік
тетіктерін  жұмылдырған  жөн.

Азаматтар әкімдік беретін әлеуметтік пәтерлерге кезекке тұру
және оның жылжу үдерісінің ашық болмай отырғанына наразы.

Үкімет  жыл  соңына  дейін  жалдамалы  пәтерлерге,  сондай-ақ
«Бақытты  отбасы»  бағдарламасы  бойынша  жеңілдетілген  баспана
заемын алуға кезекте тұрғандарды есепке алудың ұлттық бірыңғай
жүйесін құруы керек.

Коммуналдық  желілердің  тозуы  65  пайыздан  57  пайызға
төмендегеніне қарамастан, бұл көрсеткіш жоғары болып отыр.

Бұдан  бөлек,  көп  пәтерлі  78  мың  үйдің  18  мыңнан  астамы
жөндеуді қажет етеді.

Өңірлерге тұрғын үй қорын жаңғырту және жөндеу үшін екі жыл
ішінде  бюджеттік  несие  түрінде  30  миллиард  теңгеден  астам
қаражат бөлу керек.

Үкіметке осы тетікті енгізу мүмкіндігін қарастырып, қаражаттың
тиімді игерілуін қатаң бақылауға алуды тапсырамын.

2022  жылға  қарай  өңірлерді  дамыту  бюджеті  800  миллиард
теңгеден асып кетеді.

Әкімдерге  жергілікті  мәслихаттармен  бірігіп,  осы  қаражаттың
жартысын  тұрғын  үй-коммуналдық  шаруашылығын  жаңғырту  ісін
бірлесе  қаржыландыруға  және  өңір  тұрғындарының  өзекті
әлеуметтік  мәселелерін  шешуге   бағыттауды  қамтамасыз  етуді
тапсырамын.

Төртінші. Инфрақұрылымды дамыту.

Еліміздің әр аймағының тұрғындарының таза ауыз суға, табиғи
газға,  көлік  инфрақұрылымына  қол  жеткізу  деңгейі
біркелкі  емес  екені  белгілі.



Осы теңсіздікті жою үшін жұмысты жандандыру қажет.

Елбасының  тапсырмасы  бойынша  «Сарыарқа»  газ
құбырының  магистралды  желісінің  бірінші  кезектегі  құрылысы
аяқталып келеді.

Келесі жылы Нұр-Сұлтан қаласында және Қарағанды, содан соң
Ақмола  мен  Солтүстік  Қазақстан  облыстарында  тарату
желілерін  салу  жұмыстары  басталады.

Мемлекет осы мақсатқа сәйкес 56 миллиард теңге бөліп отыр.
Нәтижесінде 2,7 миллионнан астам адам табиғи газбен қамтамасыз
етілетін болады.

Алдағы  үш  жыл  ішінде  тұрғындарды  таза  ауыз  сумен  және  су
жеткізумен   қамтамасыз  етуге  шамамен  250  миллиард
теңге  бөлінеді.

Атқарушы билік органдары «Нұрлы жол» бағдарламасын толық және
сапалы іске асыруға баса мән беруі керек.

Бұл  –  стратегиялық  жоба.  Соның  арқасында  бүкіл  көлік
инфрақұрылымы  жаңғыртылады.

Осы мақсатқа орай, мемлекет 2022 жылға дейін 1,2 триллион
теңгеден астам инвестиция салады.

Үкімет бұған дейін де көп қаражат бөлген болатын, бірақ оның
көбі  құмға  сіңген  судай  жоқ  болып  кетті.  Ашығын  айтсақ,
шенеуніктердің қалтасына кетті, ал таза су, жол және басқа да
инфрақұрылымның жағдайы әлі де сол күйінде.

Бұл  жолы  Үкімет  пен  Парламент  Есеп  комитетімен  бірлесіп,
бюджет қаражатын толығымен тиімді пайдалануды қамтамасыз етуі
тиіс.

Үкімет  экологияны  жақсарту,  жаңартылатын  энергия  көздерін
пайдалануды  кеңейту,  қоршаған  ортаны  сақтау  ісін  дәріптеу
жұмыстарын  жандандыруы  керек.  Осы  орайда  «Бірге  –  Таза
Қазақстан»  науқаны  –  қолдауға  тұрарлық  жоба.  Бұл  жұмысты



жалғастыру керек.

Парламент  Экологиялық  кодекстің  жаңа  редакциясын  талқылап,
қабылдауы қажет.

Жалпы,  Үкімет  алдағы  кезеңде  жұмыстың  тиімділігін  арттыруы
тиіс. Халық нақты нәтиже күтіп отыр.

Құрметті отандастар!

Біз елімізді реформалаудың жаңа кезеңіне қадам бастық. Осы
маңызды міндеттерді сапалы орындауымыз керек.

Еліміздің әрбір тұрғыны оң өзгерісті сезінуі тиіс.

Мен  мемлекеттік  органдардан  жұмысты  жедел  атқарып,  нақты
нәтижеге қол жеткізуді талап етемін.

Реформаны тек реформа үшін жүргізуге жол берілмейді.

Әрбір  министрде  және  әкімде  нәтижелі  жұмыстың  негізгі
көрсеткіштерінің  тізімі  болуы  тиіс.

Сол  арқылы  олардың  нақты  мақсатқа  қол  жеткізу  деңгейі
анықталады.

Үкімет  мүшелеріне,  мемлекеттік  органдар  мен  өңірлердің,
мемлекеттік  компаниялардың  және  мекемелердің  басшыларына
тиісті реформаның жүзеге асырылуы үшін дербес жауапкершілік
жүктеледі.

Осыған байланысты, жақында тиісті Жарлыққа қол қойдым. Бұл
Жарлықтың  аясында  елдегі  ахуал,  соның  ішінде  аймақтардағы
халықтың жағдайы сауалнама негізінде нақты бағаланатын болады.

Үкіметтің  әлеуметтік  және  экономикалық  саясатқа  жауапты
құрылымдары қоғамның қажеттіліктеріне сәйкес алдын-ала нақты
жұмыс жүргізуі қажет. Бұл үшін бақылау, талдау және болжау
жүйесін неғұрлым  күшейту керек.

Сондықтан  депутаттарымыздың  өтінішіне  орай  Парламент



жанынан  Заңнаманы  зерделеу  және  сараптау  институтын  құру
жөнінде тапсырма беремін.

Аталған  құрылым  заңдарымыздың  сапасын  арттыруға  ықпал  етуі
тиіс.

Қадірлі қазақстандықтар!

Халқымызды толғандыратын барлық мәселелер бізге белгілі.

Осыған орай, ахуалды жақсарту үшін іс-қимыл жоспары әзірленіп
жатыр.

Бізге зор жауапкершілік жүктеліп отыр.

Мен ел тағдырына жаны ашитын әрбір азаматқа зор сенім артамын.

Қазақстан – ортақ шаңырағымыз!

Мен  бәріңізді  мерейлі  мекенімізді  өркендетуге  үлес  қосуға
шақырамын!

Сындарлы қоғамдық диалог – татулық пен тұрақтылық негізі.

Ұлы  Абай  өзінің  алтыншы  қара  сөзінде  «Бірлік  –  ақылға
бірлік»  дегенін  білесіздер.

Елбасымыздың «Ел бірлігі – ең асыл қасиет» деген қанатты сөзі
– біздің айнымас қағидамыз.

Береке мен бірлік, ақыл мен парасат халқымызды үнемі алға
бастап келеді.

Бағытымыз – айқын, жолымыз – ашық.

Бәріміз  бірге  болсақ,  еліміз  бұдан  да  зор  жетістікке
жетеді  деп  сенемін!

Баршаңызға амандық, табыс тілеймін!



Мемлекет басшысы Н.Ә.Назарбаевтың Қазақстан
халқына жолдауы. 2018 жылғы 5 қазан

Біз тәуелсіздік жылдары көп жұмыс атқардық.

Экономикасы қарқынды дамып келе жатқан заманауи прогрессивті
мемлекет құрып, бейбітшілік пен қоғамдық келісімді қамтамасыз
еттік.

Сапалы әрі тарихи маңызы зор құрылымдық, конституциялық және
саяси реформалар жүргіздік.

Қазақстанның халықаралық беделінің артуына және оның аймақтағы
геосаяси рөлінің күшеюіне қол жеткіздік.

Біз  өңірлік  және  жаһандық  проблемаларды  шешу  ісіне  зор
жауапкершілікпен  қарайтын  жауапты  әрі  қалаулы  халықаралық
серіктес ретінде танылдық.

Қазақстан ТМД және Орталық Азия елдері арасынан «ЭКСПО-2017»
халықаралық көрмесін өткізу үшін әлемдік қоғамдастық таңдап
алған бірінші мемлекет болды.

Біз  Еуразия  өңірінің  қаржылық,  іскерлік,  инновациялық  және
мәдени  орталығы  ретінде  қалыптасуын  қамтамасыз  етіп,  жаңа
елордамыз – Астананы салдық.

Халық саны 18 миллионнан асып, өмір сүру ұзақтығы 72,5 жасқа
жетті.

Біз берік экономикалық негіз қалыптастырдық.

Соңғы  20  жыл  ішінде  елімізге  300  миллиард  АҚШ  доллары
көлемінде  тікелей  шетел  инвестициясы  тартылды.

Экономиканы  өркендетудің  негізі  саналатын  шағын  және  орта
бизнес нығайып келеді.

Дүниежүзілік  Банктің  бизнес  жүргізу  жеңілдігі  рейтингінде
Қазақстан 190 елдің ішінде 36-шы орынға көтерілді.



Біз әрдайым сыртқы сын-қатерлерге дер кезінде назар аударып,
оларға дайын бола білдік.

Соған  байланысты,  мен  елімізді  жаңғырту  жөнінде  қажетті
бағдарламалық бастамалар жасадым.

Олардың жүзеге асырылуы табысты дамуымыздың негізгі факторына
айналды.

Біздің стратегиялық мақсатымыз – 2050 жылға қарай әлемдегі
озық дамыған 30 елдің қатарына қосылу.

2014  жылы  еліміздің  инфрақұрылымын  жаңартатын  «Нұрлы  жол»
кешенді бағдарламасын іске асыруды бастадық.

Үш жыл бұрын «100 нақты қадам» – Ұлт жоспарын жарияладық.

Содан кейін еліміздің Үшінші жаңғыруына кірістік.

Оның  басты  міндеті  –  Қазақстанның  жаһандық  бәсекеге
қабілеттілігін  қамтамасыз  ететін  экономикалық  өсімнің  жаңа
моделін құру.

Еліміздің орнықты дамуы өмір сүру деңгейін одан әрі арттыруға
деген зор сенім ұялатады.

Біз жаңа міндеттерді атқаруға дайынбыз.

Құрметті отандастар!

Соңғы кездері әлемдік саяси және экономикалық трансформация
үдерістері күшейе түсті.

Әлем қарқынды түрде өзгеріп келеді.

Мызғымастай көрінген жаһандық қауіпсіздік жүйесінің тұғыры мен
халықаралық сауда ережелері бұзылуда.

Жаңа  технологиялар,  роботтандыру  мен  автоматтандыру  еңбек
ресурстарына және адам капиталының сапасына қатысты талаптарды
күрделендіруде.



Қаржы жүйелерінің мүлде жаңа архитектурасы түзілуде.

Бұл орайда қор нарықтары кезекті қаржы дағдарысына алып келуі
мүмкін жаңа «сабын көбігін» үрлеуде.

Бүгінде жаһандық және жергілікті проблемалар тоғыса түсуде.

Мұндай жағдайда сын-қатерлерге төтеп берудің және мемлекеттің
табысқа жетуінің кепілі елдің басты байлығы – адамның даму
мәселесі болып отыр.

Үкімет,  әрбір  мемлекеттік  органның,  мемлекеттік  компанияның
басшысы жұмыс тәсілдерін өзгертуі қажет.

Қазақстандықтардың  әл-ауқатының  өсуі   басты  басымдыққа
айналуға тиіс.

Мен  лауазымды  тұлғаның  жеке  тиімділігін  және  қызметке
лайықтылығын дәл осы өлшемге сәйкес бағалайтын боламын.

* * *

Қазақстандықтардың әл-ауқаты, ең алдымен, табыстарының тұрақты
өсімі мен тұрмыс сапасына байланысты.

І. ХАЛЫҚ ТАБЫСЫНЫҢ ӨСУІ

Адам еңбекқор болып, өз кәсібін жақсы меңгергенде және лайықты
жалақы алуға немесе жеке кәсіп ашып, оны дамытуға мүмкіндік
болған кезде табыс артады.

Мемлекет пен адамдардың күш біріктіруінің арқасында ғана біз
Жалпыға ортақ еңбек қоғамын құра аламыз.

Біріншіден,  Үкіметке  2019  жылдың  1  қаңтарынан  бастап  ең
төменгі  жалақыны  1,5  есе,  яғни  28  мыңнан  42  мыңға  дейін
өсіруді тапсырамын.

Бұл  барлық  сала  бойынша  түрлі  меншік  нысандарындағы
кәсіпорындарда  жұмыс  істейтін  1  миллион  300  мың  адамның
еңбекақысын тікелей қамтиды.



Бюджеттік  мекемелерде  жұмыс  істейтін  275  мың  қызметкердің
еңбекақысы көбейіп, орта есеппен 35 пайызға өседі.

Осы мақсаттарға 2019-2021 жылдарда  республикалық бюджеттен
жыл сайын 96 миллиард теңге бөлу керек.

Осыған орай, енді, ең төменгі жалақы  ең төменгі күнкөріс
шегіне байланысты болмайды. Ең төменгі жалақының жаңа мөлшері
бүкіл экономика ауқымындағы еңбекақы өсімінің катализаторына
айналады.

Төмен  жалақы  алатын  қызметкерлердің  еңбекақысын  көтеруге
қатысты бұл бастаманы ірі компаниялар қолдайды деп сенемін.

Екіншіден,  бизнесті  өркендетудің  тұрақты  көздерін
қалыптастырып,  жеке  инвестицияны  ынталандыру  және  нарық
еркіндігін қолдау керек.

Дәл  осы  бизнес  арқылы  жаңа  жұмыс  орындары  ашылып,
қазақстандықтардың басым бөлігі табыспен қамтамасыз етіледі.

БІРІНШІ. Біз 2010 жылдың өзінде «Бизнестің жол картасы – 2020»
бағдарламасын іске қостық.

Өңірлерге  жұмыс  сапарым  барысында  мұның  тиімділігіне  көз
жеткіздім.

Бағдарламаның  қолданылу  мерзімін  2025  жылға  дейін  ұзарту
керек.

Осы бағдарламаны жүзеге асыру үшін жыл сайын қосымша кемінде
30 миллиард теңге бөлуді қарастыру қажет.

Бұл 3 жыл ішінде қосымша кемінде 22 мың жаңа жұмыс орнын
ашуға,  224  миллиард  теңге  салық  түсіруге  және  3  триллион
теңгенің өнімін өндіруге мүмкіндік береді.

ЕКІНШІ.  Экономикада  бәсекелестікті  дамыту  және  тұрғын  үй-
коммуналдық  шаруашылығы  мен  табиғи  монополиялардың  қызметі
үшін белгіленетін тарифтер саласында тәртіп орнату мақсатымен



батыл шаралар қабылдау керек. 

Коммуналдық  қызмет  пен  табиғи  монополияларды  реттеу
салаларында  тарифтің  жасалуы  және  тұтынушылардан  жиналған
қаржының жұмсалуы әлі күнге дейін ашық емес.

Монополистердің  инвестициялық  міндеттемелеріне  тиімді
мониторинг пен бақылау жүргізілмей отыр.

Үкімет  3  ай  мерзім  ішінде  осы  мәселемен  айналысып,
бәсекелестікті қорғау функциясын елеулі түрде күшейте отырып,
монополияға қарсы ведомствоның жұмысын реформалауы керек.

Бұл – маңызды мәселе, ол бизнес үшін кететін шығынның артуына,
адамдардың нақты табысын азайтуға әкеп соқтырады.

ҮШІНШІ.  Бизнесті  заңсыз  әкімшілік  қысымнан  және  қылмыстық
қудалау қаупінен қорғауды арттыра түсу керек.

2019 жылдың 1 қаңтарынан бастап салық заңнамасының бұзылуы
жөніндегі  қылмыстық  жауапкершіліктің  қолданылу  шегін,
айыппұлды өсіре отырып, 50 мың айлық есептік көрсеткішке дейін
арттыруды тапсырамын.

Сондай-ақ, негізгі міндеті көлеңкелі экономикамен күрес болуға
тиіс Қаржы мониторингі комитетіне функцияларын бере отырып,
Экономикалық тергеу қызметін қайта құру қажет.

Біз «қолма-қол ақшасыз экономикаға» бет бұруымыз керек.

Мұнда  жазалаушы  ғана  емес,  сондай-ақ  бизнестің  қолма-қол
ақшасыз есеп айырысуын қолдау сияқты ынталандырушы құралдарға
да сүйенген жөн.

Салық  және  кеден  саласындағы  ақпараттық  жүйелер
интеграциясының аяқталуы әкімшілендірудің ашықтығын арттырады.

Үкімет үш жыл ішінде экономикадағы көлеңкелі айналымды кем
дегенде  40  пайызға  қысқарту  үшін  нақты  шаралар  қабылдауға
тиіс.



Бизнес өз жұмысын жаңадан бастау үшін 2019 жылдың 1 қаңтарынан
бастап салықтың негізгі сомасы төленген жағдайда, өсім мен
айыппұлды алып тастай отырып, шағын және орта бизнес үшін
«салық амнистиясын» жүргізуге кірісуді тапсырамын.

ТӨРТІНШІ.  Экспортқа  бағытталған  индустрияландыру  мәселесі
экономикалық саясаттың негізгі элементі болуға тиіс.

Үкімет өңдеу секторындағы экспорттаушыларға қолдау көрсетуге
баса мән беруі қажет.

Біздің сауда саясатымызда селқостық болмауға тиіс.

Оған  біздің  тауарларымызды  өңірлік  және  әлемдік  нарықта
ілгерілететін белсенді сипат дарыту керек.

Сонымен  бірге,  халық  тұтынатын  тауарлардың  ауқымды
номенклатурасын игеріп, «қарапайым заттар экономикасын» дамыту
үшін кәсіпорындарымызға көмектесу қажет.

Бұл экспорттық әлеуетімізді жүзеге асыру тұрғысынан ғана емес,
сондай-ақ ішкі нарықты отандық тауарлармен толтыру үшін де
маңызды.

Үкіметке өңдеу өнеркәсібі мен шикізаттық емес экспортты қолдау
мақсатымен алдағы 3 жылда қосымша 500 миллиард теңге бөлуді
тапсырамын.

Басымдығы бар жобаларға қолжетімді несие беру міндетін шешу
үшін Ұлттық банкке кемінде 600 миллиард теңге көлемінде ұзақ
мерзімге қаржы бөлуді тапсырамын.

Үкімет  Ұлттық  банкпен  бірлесіп,  осы  қаражаттың  көзделген
мақсатқа жұмсалуын қатаң бақылауды қамтамасыз етуі керек.

Ірі  әрі  серпінді  жобаларды  жүзеге  асыру  үшін  шетелдік
инвесторлармен бірлесіп инвестиция салу қағидаты бойынша жұмыс
істейтін Шикізаттық емес секторға бөлінетін тікелей инвестиция
қорын құру мәселесін қарастыру қажет.



Сондай-ақ,  көлік-логистика  және  басқа  да  қызмет  көрсету
секторларын ілгерілету жөніндегі жұмыстарды жандандыру керек.

Бай табиғатымыз бен мәдени әлеуетімізді пайдалану үшін сырттан
келетін және ішкі туризмді дамытуға ерекше көңіл бөлу қажет.
Үкімет  қысқа  мерзімде  салалық  мемлекеттік  бағдарлама
қабылдауға  тиіс.

БЕСІНШІ.  Агроөнеркәсіп  кешенінің  әлеуетін  толық  іске  асыру
керек.

Негізгі міндет – еңбек өнімділігін және қайта өңделген ауыл
шаруашылығы  өнімінің  экспортын  2022  жылға  қарай  2,5  есе
көбейту.

Мемлекеттік  қолдаудың  барлық  шараларын  елімізге  заманауи
агротехнологияларды ауқымды түрде тартуға бағыттау қажет.

Біз  икемді  әрі  ыңғайлы  стандарттарды  енгізу  және  ауыл
шаруашылығы саласындағы беделді шетелдік мамандарды – «ақылды
адамдарды» тарту арқылы саланы басқарудың үздік тәжірибесін
пайдалануымыз керек.

Ауыл  кәсіпкерлеріне  шаруашылық  жүргізудің  жаңа  дағдыларын
үйрету үшін жаппай оқыту жүйесін қалыптастырған жөн.

Үкіметке алдағы 3 жыл ішінде осы мақсаттарға жыл сайын қосымша
кемінде 100 миллиард теңге қарастыруды тапсырамын.

АЛТЫНШЫ.  Инновациялық  және  сервистік  секторларды  дамытуға
ерекше көңіл бөлген жөн.

Ең алдымен, «болашақтың экономикасының» баламалы энергетика,
жаңа  материалдар,  биомедицина,  үлкен  деректер,  заттар
интернеті,  жасанды  интеллект,  блокчейн  және  басқа  да
бағыттарын  ілгерілетуді  қамтамасыз  ету  қажет.

Еліміздің  жаһандық  әлемдегі  орны  мен  рөлі  келешекте  нақ
осыларға байланысты болады.



Үкіметке Назарбаев Университетімен бірлесіп, нақты жобаларды
анықтай  отырып,  әрбір  бағыт  бойынша  арнайы  бағдарламалар
әзірлеуді тапсырамын.

Университет  базасында  жасанды  интеллект  технологиясын
әзірлеумен айналысатын ғылыми-зерттеу институтын құру сондай
жобалардың бірі бола алады.

ЖЕТІНШІ.  Нақты  экономиканы  өркендету  үшін  қаржы  секторының
рөлін күшейтіп, ұзақ мерзімді макроэкономикалық тұрақтылықты
қамтамасыз ету қажет.

Бағаның  өсуі,  қаржыландыруға  қолжетімділік,  банктердің
орнықтылығы  –  міне,  осы  мәселелер  көбіне  қазір  жұрттың
қызығушылығын тудырып отыр.

Ұлттық  банк  Үкіметпен  бірлесіп,  қаржы  секторын  және  нақты
секторларды сауықтыру, инфляцияға қарсы кешенді саясат жүргізу
мәселелерін жүйелі түрде шешуді бастауы керек.

Қалыптасқан жағдайда экономиканы, әсіресе, өңдеу секторы мен
шағын және орта бизнесті несиелендіруді ұлғайту өте маңызды.

Сондай-ақ,  зейнетақы  активтері  мен  әлеуметтік  сақтандыру
жүйесінің ресурстарын басқару тиімділігін арттырып, баламалы
қаржы құралдарын – құнды қағаз нарығы, сақтандыру және басқа
да салаларды нақты дамыту керек.

Бизнесті  шетел  инвестициясымен,  капиталға  қолжетімділікпен
қамтамасыз  ету  ісінде  «Астана»  халықаралық  қаржы  орталығы
маңызды рөл атқаруға тиіс.

Біз жеке сотты, қаржы реттеуішін, биржаны арнайы құрдық.

Барлық мемлекеттік органдар мен ұлттық компаниялар осы алаңды
белсенді  пайдаланып,  оның  тез  қалыптасуына  және  дамуына
атсалысуы керек.

* * *



Аталған шаралардың тиімді жүзеге асырылуы жалақының өсуі мен
жаңа  жұмыс  орындарының  ашылуы  есебінен  қазақстандықтардың
табысын арттырады.

Бұл үдерістер әрдайым Үкіметтің басты назарында болуға тиіс.

II. ТҰРМЫС САПАСЫН АРТТЫРУ

Әл-ауқатымыздың  екінші  бір  сипаты  –  өмір  сүру  деңгейінің
артуы.

Білім берудің, денсаулық сақтау саласының, тұрғын үйдің сапасы
мен қолжетімділігі, жайлы және қауіпсіз жағдайда өмір сүру
мәселелері әрбір қазақстандық отбасына қатысты.

Осыған  орай,  Үкімет  әлеуметтік  секторға,  қауіпсіздік  пен
инфрақұрылымға  мән  бере  отырып,  бюджет  шығыстарының
басымдықтарын  қайта  қарауға  тиіс.

БІРІНШІ.  5  жыл  ішінде  білім,  ғылым,  денсаулық  сақтау
салаларына барлық көздерден жұмсалатын қаражатты ішкі жалпы
өнімнің 10 пайызына дейін жеткізу қажет.  

Қаржыландыруды  халыққа  қызмет  көрсету  сапасын  елеулі  түрде
арттыруды қамтамасыз ететін тиісті реформаларды жүзеге асыру
үшін бағыттау керек.

ЕКІНШІ. Мектепке дейінгі білім беру сапасын түбегейлі жақсарту
керек.

Ойлау  негіздері,  ақыл-ой  мен  шығармашылық  қабілеттер,  жаңа
дағдылар сонау бала кезден қалыптасады.

Білім беру ісінде 4К моделіне: креативтілікті, сыни ойлауды,
коммуникативтілікті дамытуға және командада жұмыс істей білуге
басты назар аударылуда.

Бұл салада біліктілік талаптарын, оқыту әдісін, тәрбиешілердің
және балабақшадағы басқа да қызметкерлердің еңбегіне ақы төлеу
жүйесін қайта қарау қажет.



Білім  және  ғылым  министрлігі  әкімдіктермен  бірлесіп,  биыл
тиісті «Жол картасын» әзірлеуі керек.

ҮШІНШІ.  Орта  білім  беру  жүйесінде  негізгі  тәсілдер
белгіленген, қазіргі кезеңде солардың орындалуына баса назар
аударған жөн. 

Назарбаев зияткерлік мектептерінің оқыту жүйесі мен әдістемесі
мемлекеттік мектептер үшін бірыңғай стандарт болуға тиіс. Бұл
мектеп білімін реформалаудың қорытынды кезеңі болады.

Білім  сапасын  бағалау  жүйесі  халықаралық  стандарттарға
негізделуге тиіс.

Орта  мектептердің  өзінде  балаларды  мейлінше  сұранысқа  ие
мамандықтарға бейімдеп, кәсіби диагностика жүргізу маңызды.

Бұл оқытудың жеке бағдарын жасауға және оқушы мен мұғалімнің
оқу жүктемесін азайтуға мүмкіндік береді.

Балалар қауіпсіздігінің маңыздылығын ескеріп, бүкіл мектептер
мен  балабақшаларды  бейнебақылау  жүйесімен  қамтамасыз  етуді,
мектеп психологтарының жұмысын күшейтуді және басқа да дәйекті
шараларды жүзеге асыруды тапсырамын.

Білім  алудың  қолжетімділігін  арттыру  мақсатымен  оқушыларға
орын жетіспейтіні, мектептердің үш ауысымда оқыту және апат
жағдайында болу проблемалары мейлінше сезіліп отырған  өңірлер
үшін Үкіметке 2019-2021 жылдарға арналған бюджеттен қосымша 50
миллиард теңге қарастыруды тапсырамын.

ТӨРТІНШІ.  Келесі  жылы  «Педагог  мәртебесі  туралы»  заңды
әзірлеп, қабылдау қажет деп санаймын.

Бұл  құжат  мұғалімдер  мен  мектепке  дейінгі  мекемелер
қызметкерлері  үшін  барлық  игілікті  қарастырып,  жүктемені
азайтуға, жөнсіз тексерістер мен міндеттен  тыс функциялардан
арашалауға тиіс.

БЕСІНШІ.  Жоғары  білім  беру  ісінде  оқу  орындарының  маман



дайындау сапасына қатысты талаптар күшейтіледі.

Біз гранттардың санын көбейттік, енді жауапкершіліктің кезеңі
келді.

Жоғары оқу орнының табыстылығын бағалаудың басты критерийі –
оқу бітірген студенттердің жұмыспен қамтылуы, жалақысы жоғары
жұмысқа орналасуы.

Жоғары оқу орындарын ірілендіру саясатын жүргізу қажет.

Нарықта жоғары сапалы білім беруді қамтамасыз ететіндері ғана
қалуға тиіс. Назарбаев Университетінің тәжірибесіне сүйеніп,
үздік шетелдік топ-менеджерлерді жұмысқа тарту арқылы әлемнің
жетекші университеттерімен әріптестік орнату маңызды.

Қазіргі  білім  инфрақұрылымының  базасында  Назарбаев
Университетінің үлгісімен өңірлік жаңа жоғары оқу орнын құру
қажет деп санаймын.

АЛТЫНШЫ. Медициналық қызмет сапасы халықтың әлеуметтік көңіл-
күйінің аса маңызды компоненті болып саналады. 

Ең  алдымен,  әсіресе  ауылдық  жерлерде  алғашқы  медициналық-
санитарлық көмектің қолжетімді болуын қамтамасыз ету қажет.

Алғашқы медициналық-санитарлық көмек көрсететін қызметкерлерді
ынталандыру үшін 2019 жылдың 1 қаңтарынан бастап ауруларды
емдеу  ісін  басқарудың  жаңа  тәсілдерін  енгізген  учаскелік
медицина қызметкерлерінің жалақысын кезең-кезеңмен 20 пайызға
көбейтуді тапсырамын.

Осы мақсаттарға келесі жылы 5 миллиард теңге бөлінеді.

2019  жылдың  1  қаңтарынан  бастап  барлық  емханалар  мен
ауруханалар медициналық құжаттарды қағазсыз, цифрлық нұсқада
жүргізуге көшуге тиіс.

Бұл 2020 жылға қарай бүкіл тұрғындардың электронды денсаулық
паспорттарын жасауға, кезектерді, бюрократияны жоюға, қызмет



көрсету сапасын арттыруға мүмкіндік береді.

Осыған  дейін  жасалған  кардиологиялық  және  нейрохирургиялық
кластерлердің  тәжірибесін  пайдаланып,  2019  жылы  Астанада
Ұлттық ғылыми онкологиялық орталықтың құрылысын бастау керек.

Осылайша біз көптеген адам өмірін сақтап қаламыз.

ЖЕТІНШІ.   Өңірлік  деңгейдегі  резервтерді  тауып,  бұқаралық
спорт пен дене шынықтырудың қолжетімділігін арттыру қажет.

Үкіметке  және  әкімдерге  кем  дегенде  100  дене  шынықтыру-
сауықтыру кешенін салуды тапсырамын.

Сондай-ақ,  қолданыстағы,  әсіресе  мектептердегі  спорт
ғимараттарын  тиімді  пайдаланып,  дене  шынықтырумен  айналысу
үшін аулаларды, парктерді, саябақтарды жабдықтау қажет.

СЕГІЗІНШІ. Ұлт саулығы – мемлекеттің басты басымдығы. Бұл –
қазақстандықтар  сапалы  азық-түлікті  пайдалануға  тиіс  деген
сөз.

Бүгінде  халықты  сапасыз  әрі  денсаулыққа  және  өмірге  қауіп
төндіретін  тауарлар  мен  көрсетілетін  қызметтерден  қорғайтын
тұтас саясат жоқ.

Үкіметке шаралар қабылдауды және осы жұмысты ретке келтіруді
тапсырамын.

Келесі жылдан бастап Тауарлар мен көрсетілетін қызмет сапасын
және қауіпсіздігін бақылау комитеті жұмысын бастауға тиіс.

Оның қызметі, ең бастысы, азық-түлікке, дәрі-дәрмекке, ауыз
суға, балалар тауарына, медициналық қызмет көрсетуге сараптама
жүргізуді қамтитын болады.

Бұл үшін заманауи зертханалық базаны қамтамасыз етіп, білікті
мамандар штатын қалыптастыру қажет.

Бұл  орайда,  тұтынушылардың  құқықтарын  қорғайтын  қоғамдық
ұйымдарды институционалды тұрғыдан күшейтіп, оларды белсенді



пайдаланған жөн.

Біз  әрдайым  бизнеске  көмек  көрсетеміз,  бірақ  адам,  оның
құқықтары мен денсаулығы маңыздырақ.

Мемлекет  әкімшілік  кедергілерді  азайту  барысында  көптеген
тексерістен, рұқсат беру және басқа да рәсімдерден бас тартты.

Сондықтан, ұсынылатын тауарлардың, көрсетілетін қызметтердің
сапасы  мен  қауіпсіздігі  үшін  бизнес  қоғамдастығы  да  жауап
береді.

Жалпы, бизнес пайда табуды ғана емес, сондай-ақ, мемлекетпен
бірлесіп  азаматтарымыздың  қауіпсіздігі  мен  жайлы  тұрмысын
қамтамасыз етуді де ойлауы керек.

* * *

Халыққа  сапалы  әлеуметтік  қызмет  көрсету  ісі  тұрғын  үй
жағдайын жақсарту, еліміздегі кез келген елді мекенде жайлы
әрі  қауіпсіз  өмір  сүру  сипатындағы  мол  мүмкіндіктермен
үйлесімді түрде толыға түсуге тиіс.

III. ӨМІР СҮРУГЕ ЖАЙЛЫ ОРТА ҚАЛЫПТАСТЫРУ

Жайлылық дегеніміз – ең алдымен, тұрғын үйдің қолжетімділігі,
ауланың  әдемілігі  мен  қауіпсіздігі,  тіршілікке  және  жұмыс
істеуге  қолайлы  елді  мекеннің  және  сапалы  инфрақұрылымның
болуы.

БІРІНШІ. Сапалы әрі қолжетімді тұрғын үй.

Бүгінде біз тұрғын үй құрылысына зор серпін беріп отырған
«Нұрлы жер» бағдарламасын табысты іске асырудамыз.

Тұрғын  үй  ипотекасының  қолжетімділігін  арттыратын  жаңа
ауқымдағы «7-20-25» бағдарламасы қолға алынды.

Әкімдерге  жергілікті  бюджет  есебінен  жеңілдетілген  ипотека
бойынша  алғашқы  жарнаны  ішінара  субсидиялау  мәселесін
пысықтауды  тапсырамын.



Мұндай  тұрғын  үй  сертификаттарын  беру  біліктілігі  жоғары
педагогтер,  медицина  қызметкерлері,  полицейлер  және  өңірге
қажетті басқа да мамандар үшін ипотеканың қол жетімділігін
арттырады.

Сондай-ақ, халықтың әлеуметтік тұрғыдан әлсіз топтары үшін ірі
қалаларда жалдамалы тұрғын үй құрылысын ұлғайту қажет.

Бұл шаралар 250 мыңнан астам отбасы үшін тұрғын үй жағдайын
жақсартуға мүмкіндік береді.

Бюджет есебінен салынатын жаппай құрылыс алаңдарына арналған
инженерлік инфрақұрылым жүргізуді қоса алғанда, мемлекет бес
жыл  ішінде  650  мың  отбасыға  немесе  2  миллионнан  астам
азаматтарымызға  қолдау  көрсетеді.

ЕКІНШІ.  Еліміздің  аумақтық  дамуына  жаңа  тәсілдер  енгізуді
қамтамасыз ету қажет.

Бүгінде жетекші елдердің экономикасы, көбіне, жаһандық қалалар
немесе мегаполистер арқылы танылады.

Әлемдік  ішкі  жалпы  өнімнің  70  пайыздан  астамы  қалаларда
түзіледі.

Біздің өз тұрмыс салтымыз тарихи қалыптасты, моноқалалары мен
шағын облыс орталықтары бар аграрлы экономика басымдыққа ие
болды.

Сондықтан  18  миллион  халқы  бар  ел  үшін  миллионнан  астам
тұрғыны бар 3 қаланың болуы,  соның ішінде 2 қаланың тәуелсіз
Қазақстан дәуірінде осы қатарға қосылуы  – үлкен жетістік.

Астана мен Алматы еліміздегі ішкі жалпы өнімнің 30 пайыздан
астамын қазірдің өзінде қамтамасыз етіп отыр.

Бірақ, қалалардың инфрақұрылымы кәсіпорындар мен тұрғындардың
жедел өсіп келе жатқан қажеттіліктеріне сай бола бермейді.

Соңғы  жылдары  біз  «Нұрлы  жол»  бағдарламасы  бойынша



республикалық  маңызы  бар  инфрақұрылым  қалыптастырдық.

2015 жылдан бастап 2400 шақырым автомобиль жолы салынды және
қайта жөнделді. Бұл жұмыстар жалғасуда және 2020 жылға дейін
қосымша 4600 шақырым жол пайдалануға беріледі.

Енді өңірлік және қалалық инфрақұрылымды жүйелі түрде дамытқан
жөн.

Осы мақсатқа орай биыл қаржыландыру көлемі арты: жергілікті
маңызы  бар  жолдарға  150  миллиард  теңгеге  дейін,  ауылдық  
жерлерді  сумен  қамтуға  100  миллиард  теңгеге  дейін  қаражат
бөлінді.

Әкімдер  осы  қаражаттың  есебінен  өңірлердегі  мейлінше  өткір
проблемаларды шешуге күш жұмылдыруы керек.

Үкімет бұл міндетті жүйелі қолға алып, қосымша инфрақұрылымдық
мәселелер  тізімін  жасап,  жобаларды  бағалап,  оларды
қаржыландыру  көздерін  іздеп  табуы  қажет.

Жаңа  мектептер,  балабақшалар,  ауруханалар  құрылысын  елді
мекендерді  дамыту  жоспарларымен  ұштастыру  қажет,  сондай-ақ,
бұл секторға жеке инвесторларды тарту үшін жағдай жасаған жөн.

Сонымен  қатар,  «инфрақұрылым  адамдарға»  моделінен  «адамдар
инфрақұрылымға» моделіне бірте-бірте көшу қажет.

Бұл елді мекендерді ірілендіру ісін ынталандырып, бөлінетін
қаражатты пайдалану тиімділігін арттыратын болады.

Әрбір өңір мен ірі қала бәсекеге қабілеттіліктің қолда бар
басымдықтарын ескеріп, өзіндік орнықты экономикалық өсу және
жұмыспен қамту моделіне сүйене отырып дамуға тиіс.

Осыған орай, тірек саналатын ауылдардан бастап республикалық
маңызы бар қалаларға дейінгі түрлі елді мекендер үшін өңірлік
стандарттар жүйесін әзірлеу керек.

Бұл стандарт әлеуметтік игіліктер мен көрсетілетін мемлекеттік



қызметтердің  тізімі  мен  қолжетімділігінің,  көлік,  мәдени-
спорттық,  іскерлік,  өндірістік,  цифрлық  инфрақұрылыммен
қамтамасыз  етілудің  нақты  көрсеткіштерін  және  басқа  да
мәселелерді қамтуға тиіс.

Экологиялық ахуалды жақсарту, соның ішінде зиянды заттардың
таралуы, топырақтың, жердің, ауаның жағдайы, қалдықтарды жою,
сондай-ақ  онлайн  түрінде  еркін  қолжетімді  экологиялық
мониторинг жүргізу жүйесін дамыту жөніндегі жұмыстарды күшейту
қажет.

Мүмкіндігі  шектеулі  тұлғаларға  арналған  «кедергісіз  орта»
қалыптастыруға зор мән берілуге тиіс.

2019  жылдың  1  қыркүйегіне  дейін  Еліміздің  басқарылатын
урбанизациясының жаңа картасына айналатын Еліміздің 2030 жылға
дейінгі  аумақтық-кеңістіктік  дамуының  болжамды  схемасын
әзірлеуді тапсырамын.

Практикалық шараларды жүзеге асыру үшін нақты іс-шараларды,
жобаларды және қаржыландыру көлемін көрсете отырып, Өңірлерді
дамытудың  2025  жылға  дейінгі  прагматикалық  бағдарламасын
әзірлеуді тапсырамын.

Өңірлік дамудың аталған аспектілері іске асырылу мерзімдері
2025 жылға дейін ұзартылуға тиіс «Нұрлы жол» және «Нұрлы жер»
мемлекеттік бағдарламаларында ескерілуі керек.

Біріншісі көлік инфрақұрылымын дамытуға, екіншісі – коммуналды
және тұрғын үй құрылысындағы міндеттерді шешуге бағытталуға
тиіс.

Бұл бағдарламалардың «екінші тынысын» ашу керек.

ҮШІНШІ. Құқық қорғау органдарының жұмысына терең және сапалы
өзгерістер қажет.

Қауіпсіздік тұрмыс сапасының ажырамас бөлігі болып саналады.

Ішкі  істер  органдарының  қызметкерлері  қылмыспен  күресте



«алдыңғы  шепте»  жүріеді,  көбіне  өз  басын  қатерге  тігіп,
азаматтарды қорғайды.

Сонымен қатар, қоғам құқық қорғау органдарының, ең алдымен,
полиция жұмысының түбегейлі жақсаруын күтіп отыр.

Үкіметке  Президент  Әкімшілігімен  бірлесіп,  «Ішкі  істер
органдарын  жаңғырту  жөніндегі  жол  картасын»  қабылдауды
тапсырамын.

Реформалар  2019  жылдың  1  қаңтарынан  бастап  жүзеге  асырыла
бастауға тиіс.

Біріншіден,  Ішкі  істер  министрлігінің  штаттық  санын
оңтайландырып,  полицияны  өзіне  тиесілі  емес  функциялардан
арылту қажет.

Үнемделген  қаражатты  полицейлердің  жалақысын  көбейтуге,
олардың тұрғын үй және өзге де әлеуметтік мәселелерін шешуге
бағыттаған жөн.

Екіншіден,  полиция  қызметкерінің  жаңа  стандартын  бекітіп,
мансаптық  ілгерілеу,  сондай-ақ,  полиция  академиялары  арқылы
кадрларды даярлау мен іріктеу жүйесін өзгерту керек.

Қызметкерлердің бәрі қайта аттестациялаудан өтуге тиіс. Тек
үздіктері ғана қызметін жалғастырады.

Үшіншіден, халықпен жұмыс істеудің жаңа заманауи форматтарын
енгізіп,  полицияны  бағалаудың  критерийлерін  түбегейлі
өзгерткен жөн.

Полицияның жұмысын сервистік модельге көшіру қажет.

Азаматтар санасында полицейлер жазалаушы емес, керісінше, қиын
жағдайда көмек көрсетуші деген түсінік орнығуы керек.

Қалалық және аудандық ішкі істер органдары жанында Халыққа
қызмет  көрсету  орталықтарының  қағидаты  бойынша  азаматтарды
қабылдау үшін қолайлы жағдай жасау қажет.



Қазақстанның бүкіл қалаларын қоғамдық қауіпсіздікке мониторинг
жүргізу жүйелерімен жабдықтау керек.

Қоғам тарапынан білдірілген сенім деңгейі және халықтың өзін
қауіпсіз сезінуі полиция жұмысын бағалаудың негізгі өлшемдері
болуға тиіс.

ТӨРТІНШІ. Сот жүйесін одан әрі жаңғырту.

Соңғы жылдары көп жұмыс атқарылды, дегенмен, басты міндет –
соттарға деген сенімнің жоғары деңгейін қамтамасыз ету шешімін
таппай отыр.

Сонымен  қатар,  құқық  үстемдігі  –  біздің  реформаларымыздың
табысты болуының негізгі факторы.

Біріншіден,  сот  жұмысының  заманауи  форматтарын  және  озық
электронды сервистер енгізуді жалғастырған жөн.

Жыл сайын 4 миллион азаматымыз  сотта қаралатын іске қатысады.

Бұған қаншама күш пен қаражат жұмсалады!

Уақыт пен ресурстардың орынсыз шығынын талап ететін артық сот
рәсімдері  қысқаруға  тиіс.  Бұрын  адамдардың  жеке  өздерінің
келуі талап етілсе, қазір оны алыстан жүзеге асыруға болады.

Екіншіден,  сот  жүйесінің  сапалы  дамуын  және  кадрларының
жаңаруын  қамтамасыз  етіп,  үздік  заңгерлер  судья  болуға
ұмтылатындай жағдай жасау керек.

Үшіншіден,  әсіресе  бизнес  пен  мемлекеттік  құрылымдар
арасындағы  сот  арқылы  шешілетін  дау-дамайды  қарау  кезінде
түсінікті  әрі  болжамды  сот  тәжірибесі  керек,  сондай-ақ
судьяларға заңсыз ықпал ету мүмкіндіктерін жою қажет.

Жоғарғы  сотқа  Үкіметпен  бірлесіп,  жыл  соңына  дейін  тиісті
шаралар кешенін әзірлеуді тапсырамын.

* * *



Кез келген реформаларды іске асыру барысында өзінің барлық іс-
қимылын  халықтың  әл-ауқатын  арттыруға  арнайтын  жинақы  әрі
тиімді мемлекеттік аппарат маңызды рөл атқаратын болады.

IV. АЗАМАТТАР СҰРАНЫСЫНА БЕЙІМДЕЛГЕН МЕМЛЕКЕТТІК АППАРАТ

Жаңа кезең жағдайында мемлекеттік аппарат қалай өзгеруге тиіс?

БІРІНШІ. Мемлекеттік органдар қызметінің тиімділігін түбегейлі
арттыру.

«Сапа» – мемлекеттік қызметші өмірінің жаңа стилі, ал өзін-өзі
жетілдіру – оның басты қағидаты болуға тиіс.

Жаңа формацияның мемлекеттік қызметшілері мемлекет пен қоғам
арасындағы алшақтықты қысқартуға тиіс.

Бұл  арқылы  тұрақты  кері  байланыс  орнығып,  мемлекеттік
саясаттың  нақты  шаралары  мен  нәтижелері  қызу  талқыланып,
жұртшылыққа түсіндіріледі.

Мемлекеттік  басқару  академиясы  Назарбаев  Университетімен
бірлесіп,  «Жаңа  формацияның  басшысы»  бағдарламасын  және
басшылық  қызметтерге  тағайындау  кезінде  арнайы  қайта
даярлаудан  өткізетін  курстар  әзірлеу  қажет.

Үздік  шетелдік  компанияларда  жұмыс  тәжірибесі  бар  немесе
әлемнің жетекші университеттерінде білім алған жеке сектордағы
кәсіби мамандарды тарту маңызды.

Биыл біз 4 мемлекеттік органға жалақы төлеудің жаңа моделін
енгіздік.

Барлық пилоттық жобалар жақсы нәтижелер көрсетіп отыр.

Мемлекеттік  қызметке  қызығушылық  артты,  әсіресе  өңірлік
деңгейде оның өзектілігі жоғары.

Тиімсіз шығындарды оңтайландыру және басшылық құрамын қысқарту
есебінен төменгі және орта буындағы қызметкерлердің жалақысы 2
– 2,5 есе өсті.



Кадрлардың жұмыстан кетуі 2 есе қысқарды.

Беделді жоғары оқу орындарын бітірген түлектерді қоса алғанда,
біліктілігі  жоғары  кадрлардың  жеке  сектордан  келуі  3  есе
артты.

Мемлекеттік  қызмет  істері  агенттігінде  орталық  аппаратқа
арналған  конкурс  бір  орынға  28  адамға  дейін,  ал  өңірлік
құрылымдарда бір орынға 60 адамға дейін өсті.

Маңғыстау облысының әкімдігіндегі 1 бос орынға енді 16 адам,
ал Әділет министрлігінде орта есеппен 13 адам үміткер болып
отыр.

Астанада мемлекет-жекеменшік әріптестік аясында іске асырылып
жатқан жобаларды қаржыландыруға қатысты жаңа тәсілдер есебінен
ғана 30 миллиардтан астам теңге үнемделді.

Еңбекақы  төлеудің  жаңа  моделіне  көшу  үшін  мемлекеттік
органдардың  басшыларына  «бюджеттік-кадрлық  маневрді»  жүзеге
асыруға құқық бердім.

Олар үнемделген қаражатты қызметшілердің жалақысын арттыруға
бағыттау мүмкіндігін алды.

Қазіргі уақытта көптеген мемлекеттік органдар жаңа модельге
көшуді қалап отыр.

Ең бастысы – олар мұны тек жалақыны көбейту ғана емес, бәрінен
бұрын, жұмыстарының тиімділігін арттыру деп түсінуі керек.

Еңбекке төленетін қаржының өсімі бюджет шығысын, соның ішінде 
бағынышты  мекемелердің  шығыстарын  оңтайландыру  және  үнемдеу
есебінен өтелуін бақылауда ұстауды тапсырамын.

Бұл жерде аталған жобаның беделін түсірмес үшін формализм мен
теңгермешілікке жол бермеу қажет.

ЕКІНШІ.  Осы  күрделі  кезеңде  бөлінетін  әрбір  теңгенің
қайтарымының  мол  болуына  қол  жеткізу  керек.



Тексерістер нәтижелері айқындап отырғандай, құрылыс құны кей
жағдайда  жобалық  құжаттар  әзірлеу  кезеңінде-ақ  арттырылып
көрсетіледі.

Соңына  дейін  жеткізілмейтін  немесе  перспективасы  жоқ  екені
әуел бастан белгілі болған жобалар бар.

Егер жүктелген іске жауапкершілік танытатын болсақ, бюджеттің
жүздеген  миллиард  теңгесін  үнемдеп,  тұрғындардың  нақты
қажетіне бағыттауға болады.

Үкімет  тиімсіз  әрі  уақтылы  емес  шығындарды  болдырмай,
шығыстарды  оңтайландырып,  қаражатты  үнемдеу  үшін  жүйелі
шаралар қабылдауы қажет.

ҮШІНШІ.  Сыбайлас  жемқорлықпен  белсенді  күрес  жалғасатын
болады.

Біріншіден,  көрсетілетін  мемлекеттік  қызметтер  аясында
мемлекеттік  қызметшілердің  тұрғындармен  тікелей  қарым-
қатынасын азайтуға қол жеткізген жөн.

Жер қатынастары мен құрылыс саласындағы бюрократтық рәсімдер
жұртшылықты мазалайтын мәселелердің бірі болып саналады.

Бұл салада ашықтық жоқ, халық пен бизнес ақпаратқа толық қол
жеткізе алмай отыр.

Жер қоры мен жылжымайтын мүлік нысандары туралы мәліметтердің
бірыңғай ақпараттық базасын жасауды тапсырамын.

Осы мәселе бойынша тәртіп орнатып, жерді нақты инвесторларға
беру керек!

Бұл – бір ғана мысал.

Жұрттың  және  бизнес  қоғамдастығының  наразылығын  туғызатын
басқа да бағыттар бойынша тиісті реттеу жұмыстарын жүргізу
керек.

Жалпы,  2019  жылы  көрсетілетін  мемлекеттік  қызметтердің  80



пайызы, ал 2020 жылы кемінде 90 пайызы электронды форматқа
көшірілуге тиіс.

Сол үшін Мемлекеттік көрсетілетін қызметтер туралы заңды жедел
жаңарту керек.

Екіншіден,  қарамағындағы  қызметкерлер  сыбайлас  жемқорлыққа
қатысты  құқықбұзушылық  жасаған  жағдайда  бірінші  басшылардың
жеке  тәртіптік  жауапкершілігін  күшейту  мәселесін  пысықтау
қажет.

Сонымен қатар, адал жұмыс істейтін қызметкер тексерушілерден
қорықпауға тиіс.

Үшіншіден,  «Сыбайлас  жемқорлықтан  ада  өңірлер»  жобалары
аясында елорданың жемқорлыққа қарсы стратегияны жүзеге асыру
жөніндегі тәжірибесін тарату керек.

ТӨРТІНШІ. Үкімет пен барлық мемлекеттік органдардың жұмысында
формализм мен бюрократияны азайту қажет.

Соңғы  кездері  Үкіметтегі,  мемлекеттік  органдардағы  ұзақ
отырыстар мен кеңестердің саны еселеп артып, сондай-ақ құжат
айналымы елеулі түрде көбейді.

Үкімет  әкімдердің  және  олардың  орынбасарларының  қатысуымен
күніне 7 кеңес өткізетін кездері де болады.

Олар қай кезде жұмыс істейді?

Мұны доғарып, бұл мәселені ретке келтіру керек.

Өздеріне нақты міндеттемелер алуға  және солар үшін жария
түрде есеп беруге тиіс министрлер мен әкімдерге шешім қабылдау
еркіндігін ұсыну қажет.

Еліміздің 2025 жылға дейінгі дамуының стратегиялық жоспарының
әзірленген көрсеткіштер картасы бұған негіз болуға тиіс.

БЕСІНШІ.  Қойылған  міндеттерді  тиімді  жүзеге  асыру  үшін
реформалардың  жүргізілуіне  бақылау  механизмдерін  күшейту



қажет.

Үкімет  пен  мемлекеттік  органдар  жыл  соңына  дейін  дамудың
аталған барлық мәселелерін қамти отырып, нақты индикаторлар
мен «жол карталарын» әзірлеуге тиіс, сондай-ақ реформаларды
іске  қосу  үшін  қажетті  заң  жобаларының  бәрін  Парламентке
уақтылы енгізуі керек.

Өз кезегінде, Парламент оларды сапалы әрі жедел қарастырып,
қабылдауға тиіс.

Реформалар мен негізгі стратегиялық құжаттардың жүзеге асырылу
барысына  мониторинг  жүргізіп,  бағалау  үшін  қажетті
өкілеттіктер  бере  отырып,  Президент  Әкімшілігінде  Ұлттық
жаңғыру офисін құруды тапсырамын.

Бұл  офис  статистикалық  көрсеткіштерге  мониторинг  жүргізуден
бөлек,  Экономикалық  ынтымақтастық  және  даму  ұйымының
тәжірибесіне сәйкес, тұрғындар үшін өзекті мәселелер жөнінде
халық пен бизнес өкілдері арасында тұрақты түрде сауалнама
жүргізуді қамтамасыз етеді.

Офис әрбір бағыт бойынша қалыптасқан  жағдай жөнінде маған
үнемі баяндап отырады.

Үкіметтің  әрбір  мүшесі,  мемлекеттік  органдар  мен
компаниялардың  басшылары  алға  қойылған  міндеттердің
орындалуына  дербес  жауап  беретін  болады.

V. ТИІМДІ СЫРТҚЫ САЯСАТ

Қазақстанның табысты жаңғыруын қамтамасыз ету үшін бастамашыл
белсенді сыртқы саясатты одан әрі жүзеге асыру қажет.

Біздің  бейбітсүйгіш  бағытымыз  бен  осы  саладағы  нақты
айқындалған  қағидаттарымыз  өзін-өзі  толық  ақтап  отыр.

Қазақстанның  Ресей  Федерациясымен  қарым-қатынасы
мемлекетаралық  байланыстардың  эталоны  болып  саналады.



Толыққанды  интеграциялық  бірлестік  әрі  әлемдік  экономикалық
қатынастардың белсенді мүшесі ретінде қалыптасқан Еуразиялық
экономикалық одақ табысты жұмыс істеуде.

Орталық Азия өңірінде өзара ықпалдастықтың жаңа парағы ашылды.

Қытай  Халық  Республикасымен  жан-жақты  стратегиялық
серіктестігіміз  дәйекті  түрде  дамып  келеді.

«Бір  белдеу  –  бір  жол»  бағдарламасы  Қытаймен  қарым-
қатынасымызға  тың  серпін  берді.

Менің қаңтар айындағы Вашингтонға ресми сапарым және Президент
Дональд Трамппен жүргізген келіссөздерім барысында Қазақстан
мен  АҚШ-тың  XXI  ғасырдағы  кеңейтілген  стратегиялық
серіктестігі  жөніндегі  уағдаластыққа  қол  жеткізілді.

Біз  сауда  және  инвестиция  саласындағы  ірі  серіктесіміз  –
Еуропа  Одағымен  қарқынды  ынтымақтастығымызды  жалғастыра
береміз.

ТМД  елдерімен,  Түркиямен,  Иранмен,  Араб  Шығысы  және  Азия
елдерімен өзара тиімді екі жақты қатынастар дамып келеді.

Ақтау  қаласындағы  саммитте  қабылданған  Каспий  теңізінің
құқықтық  мәртебесі  туралы  конвенция  Каспий  маңы  елдерімен
ынтымақтастықтың жаңа мүмкіндіктеріне жол ашады.

Қазақстан  Біріккен  Ұлттар  Ұйымының  Қауіпсіздік  Кеңесіндегі
миссиясын абыроймен аяқтап келеді.

Сирия жөніндегі Астана процесі бейбіт жолмен реттеу және осы
елдің дағдарыстан шығуы жөнінде тиімді жұмыс жүргізіп жатқан
бірден-бір келіссөздер форматына айналды.

Сонымен  қатар,  қазіргі  күрделі  жағдайда  Қазақстан
Республикасының сыртқы саясаты бейімделуді және ұлттық мүддені
прагматизм қағидаттарына сәйкес ілгерілетуді талап етеді.

* * *



Барлық кезеңде де табысқа деген нық сенім мен халықтың бірлігі
ғана ел тағдырын шешкен.

Бірлескен  күш-жігеріміздің  арқасында  ғана  біз  ұлы  асуларды
бағындыра аламыз.

VІ. ӘРБІР ҚАЗАҚСТАНДЫҚТЫҢ ЕЛІМІЗДЕГІ ӨЗГЕРІСТЕР ҮДЕРІСТЕРІНЕ
АТСАЛЫСУЫ

Әрбір қазақстандық жүргізіліп жатқан реформалардың мәнін және
олардың Отанымызды өркендету жолындағы маңызын жете түсінуге
тиіс.

Реформаларды  табысты  жүзеге  асыру  үшін  қоғамымыздың  ортақ
мақсатқа жұмылуы аса маңызды.

«Рухани  жаңғыру»  бағдарламасы  жаппай  қолдауға  ие  болып,
қоғамдағы жаңғыру үдерістеріне зор серпін берді.

Бұл бастаманы әрі қарай жалғастырып қана қоймай, оның аясын
жаңа мазмұнмен және бағыттармен толықтыру қажет.

Жастар  мен  отбасы  институтын  кешенді  қолдау  мемлекеттік
саясаттың басымдығына айналуға тиіс.

Жастардың  барлық  санатын  қолдауға  арналған  шараларды  толық
қамтитын әлеуметтік сатының ауқымды платформасын қалыптастыру
керек.

Келесі жылды Жастар жылы деп жариялауды ұсынамын.

Біз ауылдық жерлердің әлеуметтік ортасын жаңғыртуға кірісуіміз
қажет.

Бұған  арнайы  «Ауыл  –  Ел  бесігі»  жобасының  іске  қосылуы
септігін тигізеді.

Бұл  жоба  арқылы  өңірлердегі  еңбекке  қатысты  идеологияны
ілгерілетуді қолға алу керек.

Бойскаут  қозғалысы  сияқты  «Сарбаз»  балалар-жасөспірімдер



бірлестігін  құрып,  мектептерде  әскери-патриоттық  тәрбиенің
рөлін күшейткен жөн.

«Өз  жеріңді  танып  біл»  жаңа  бастамасы  аясында  еліміздің
өңірлері бойынша жаппай мектеп туризмін қайта жаңғырту керек.

Бүгінде  халықтың  әлеуметтік  көңіл-күйін  айқындайтын  негізгі
салаларда теңдессіз шаралар ұсынылып отыр.

Бастамалардың қаржылық көлемі
1,5 триллион теңгеден асады, ал жиынтық әсері одан да көбірек.
Бұл халықтың өмір сүру деңгейін арттыруға зор серпін береді.

Бұл – ең сенімді әрі тиімді инвестиция.

Қымбатты қазақстандықтар!

Халқымыздың бақуатты өмір сүруі және еліміздің озық дамыған 30
елдің  қатарына  қосылуы  –  Тәуелсіз  мемлекетіміздің  мәңгілік
мұраты.

Біз қашан да заман сынына тегеурінді іс-қимылмен төтеп беріп
келеміз.

Бұл – ең алдымен, ел ынтымағының арқасы.

«Ынтымақты елдің ырысы мол» дейді халқымыз.

Бүгінгі кезеңнің де талабы оңай емес.

Бірлігіміз  мызғымаса,  ынтымағымыз  ыдырамаса,  біз  үшін
алынбайтын  асу,  бағынбайтын  белес  болмайды.

Мен әрбір жолдауымда халықтың әлеуметтік жағдайы мен тұрмыс
сапасын жақсартуға ерекше мән беріп келемін.

Қазіргі «7-20-25», «Нұрлы жол», «Нұрлы жер» және басқа да
мемлекеттік  бағдарламалардың  басты  мақсаты  –  халқымыздың
тұрмыс сапасын жақсарту.

Қазақстанның бағындыратын биіктері әлі алда.



Осы жолда халық сенімі рухымызды жігерлендіріп, бойымызға күш-
қайрат дарытады.

Сол сенімді ақтаудан артық мұрат жоқ!


